ಆಚಣ್ಣ – ಅಗ್ಗಳ ಸಂಪುಟ: ಸಂಪಾದಕರ ನುಡಿ
ಆಚಣ್ಣ-ಅಗ್ಗಳ ಸಂಪುಟ ಒಂದು ವಿಶಿಷ್ಟ ಕೃತಿ. ಇಬ್ಬರು ತೀರ್ಥಂಕರರ ಪುರಾಣವನ್ನು ಒಳಗೊಂಡಿದೆ. ಇಬ್ಬರು ಸಮಕಾಲೀನ ಕವಿಗಳು ಇವನ್ನು ರಚಿಸಿದ್ದಾರೆ. ವರ್ಧಮಾನ ಪುರಾಣವನ್ನು ರಚಿಸಿದ ಆಚಣ್ಣ ರಾಜಪರಂಪರೆಗೆ ಹತ್ತಿರವಾದ ದಂಡನಾಯಕ ಮನೆತನದವನು. ಆಡಳಿತಾತ್ಮಕ ವ್ಯವಹಾರಗಳಲ್ಲಿ ತೊಡಗಿಯೂ ಜೈನರುಚಿಯನ್ನು ಬೆಳೆಸಿಕೊಂಡವನು. ವಾಣೀವಲ್ಲಭನಾದವನು. ನಿರ್ಮಳಾಚಾರವನ್ನು ನಿರ್ಮಿಸಿ ಹೆಸರಾದವನು. ಶ್ರೀಪದಾಶೀತಿ ಎನ್ನುವ ಇನ್ನೊಂದು ಕೃತಿಯನ್ನು ರಚಿಸಿದ ಈತ ಜೀವಿತದ ಉತ್ತರಾರ್ಧದಲ್ಲಿ ಜಿನಮುನಿಯಾದವನು. ತಮ್ಮ ಶಕ್ತಿಯನ್ನು ಅರಿಯದೆ ರಾಜಸಭೆಯಲ್ಲಿ ಗಳಹುವವರನ್ನು ಜಗತ್ತಿನಲ್ಲಿ ವರ್ತಿಸುವ ಎಲ್ಲ ಕಲೆಗಳನ್ನೂ ಬಳಸಿಕೊಂಡು ಸೋಲಿಸಿ ತನ್ನ ಅಗ್ಗಳವಾದ ಕಣ್ಣನ್ನು ತೆರೆದು ತೋರಿಸಿದವನು ಅಗ್ಗಳ.
ತೀರ್ಥಂಕರ ಪುರಾಣಗಳ ರಚನೆಯಲ್ಲಿ ಆಚಣ್ಣ ತನ್ನನ್ನು ‘ಅಲ್ಪಧೀಧನ’ ಎಂದಿದ್ದರೆ, ಅಗ್ಗಳ ‘ಒಗೆದಲ್ಪ ಮತಿಯ ಬಲದಿಂ’ ಪುರಾಣವನ್ನು ರಚಿಸಿರುವುದಾಗಿ ತಿಳಿಸಿದ್ದಾನೆ. ಇಬ್ಬರೂ ವಿನಯಪರರು, ವಸ್ತುವಿನ ದೃಷ್ಟಿಯಿಂದ ಕೂಡ ಈ ಸಂಪುಟ ವಿಶಿಷ್ಟವಾದುದು. ೨೪ನೆಯ ತೀರ್ಥಂಕರ ವರ್ಧಮಾನ ಇತಿಹಾಸ ಪುರುಷ. ಕ್ರಿ.ಪೂ. ೫೯೯ರಲ್ಲಿ ಜನಿಸಿ ೭೨ ವರ್ಷ ಕಾಲ ಜೀವಿಸಿ ಕ್ರಿ.ಪೂ. ೫೨೭ರಲ್ಲಿ ನಿರ್ವಾಣ ಹೊಂದಿದ ವರ್ಧಮಾನ ಸಮಕಾಲೀನ ಜನಜೀವನದಲ್ಲಿ ಬೆರೆತವನು. ಕೈವಲ್ಯ ಪ್ರಾಪ್ತಿಯಾದ ಮೇಲೆ ಅರ್ಧಮಾಗಧಿ ಭಾಷೆಯಲ್ಲಿ ಧರ್ಮೋಪದೇಶ ಮಾಡಿ ಜನರನ್ನು ಧರ್ಮಪರರನ್ನಾಗಿ ಮಾಡಿದವನು. ೮ನೆಯ ತೀರ್ಥಂಕರ ಚಂದ್ರಪ್ರಭನಾದರೊ ‘ಪುರಾಣ ಪುರಷ’. ಜೀನಸೇನ-ಗುಣಭದ್ರರು ರೂಪಿಸಿದ ಪುರಾಣ ಪರಂಪರೆಯಲ್ಲಿ ರೂಪುಗೊಂಡವನು.
ವರ್ಧಮಾನ ಕಾಲದಲ್ಲಿ ಅದುವರೆಗೆ ಪ್ರತಿಷ್ಠಿತವಾಗಿದ್ದ ವೈದಿಕಧರ್ಮದಿಂದ ಜೈನಧರ್ಮ ಅನುಮೋದನೆ ಪಡೆದಿದೆ. ವರ್ಧಮಾನ ಪುರಾಣದಲ್ಲಿ ಪಾರ್ವತಿ ಪರಮೇಶ್ವರರು ವರ್ಧಮಾನನನ್ನು ಮಹಾಪುರುಷನೆಂದು ಸುತ್ತಿಸಿದರೆ ೧೨ನೆಯ ಶತಮಾನದಲ್ಲಿ ಶೈವ, ವೀರಶೈವಗಳ ಪ್ರಾಬಲ್ಯದಿಂದ, ವೈಷ್ಣವ ಧರ್ಮದ ಉತ್ಕರ್ಷದಿಂದ ಜೈನಧರ್ಮ ಆಘಾತಕೊಳಗಾಗಿದ್ದಾಗ ಅಗ್ಗಳ ರಾಜಸಭೆಗಳಲ್ಲಿ ನಡೆದ ಧಾರ್ಮಿಕ ಗೋಷ್ಠಿಗಳಲ್ಲಿ ಪ್ರತಿವಾದಿಗಳನ್ನು ಸೋಲಿಸಿ ಜೈನಧರ್ಮವನ್ನು ಉಳಿಸಿದ ಸಂಗತಿ ಗಮನಾರ್ಹವಾಗಿದೆ.
ಹೀಗೆ ಅನೇಕ ವೈಶಿಷ್ಟ್ಯಗಳಿಗೆ ಕಾರಣವಾದ ಆಚಣ್ಣ-ಅಗ್ಗಳ ಸಂಪುಟವನ್ನು ಸಂಪಾದಿಸುವ ಅವಕಾಶವನ್ನು ಕನ್ನಡ ವಿಶ್ವವಿದ್ಯಾಲಯ, ಹಂಪಿ ಒದಗಿಸಿಕೊಟ್ಟು ಉಪಕಾರವನ್ನು ಮಾಡಿದೆ. ೧೯೭೪ರಲ್ಲಿ ಮೈಸೂರು ವಿಶ್ವವಿದ್ಯಾನಿಲಯದ ಕನ್ನಡ ಅಧ್ಯಯನ ಸಂಸ್ಥೆ ಎರಡನೆಯ ನಾಗವರ್ಮನ ವರ್ಧಮಾನ ಪುರಾಣವನ್ನು ಪ್ರಕಟಿಸುವ ಸಂದರ್ಭದಲ್ಲಿ ಅಮೂಲಾಗ್ರವಾಗಿ ಓದುವ ಪ್ರಥಮ ಅವಕಾಶ ನನಗೆ ಲಭಿಸಿತು. ಅಂದಿನಿಂದಲೂ ವರ್ಧಮಾನ ಸಾಹಿತ್ಯದ ಬಗ್ಗೆ ಕೆಲಸ ಮಾಡು ಇಚ್ಛೆ ನನಗೆ ಇದ್ದಿತು. ಈಗ ಅದು ಸಾಧ್ಯವಾಗಿದೆ. ೧೯೮೦ರಲ್ಲಿ ಪಿರಿಯಪಟ್ಟಣದ ದೊಡ್ಡಯ್ಯನ ಚಂದ್ರಪ್ರಭ ಸಾಂಗತ್ಯವನ್ನು ೧೯೮೫ರಲ್ಲಿ ನಿಟ್ಟೂರು ದೊಡ್ಡಣಾಂಕನ ಚಂದ್ರಪ್ರಭ ಷಟ್ಟಪದಿಯನ್ನು ಸಂಪಾದಿಸಿ ಪ್ರಕಟಿಸುವಲ್ಲಿ ಅಗ್ಗಳನನ್ನು ಅಭ್ಯಾಸ ಮಾಡಿದುದು ಈಗ ಪ್ರಯೋಜನಕ್ಕೆ ಬಂದಿದೆ.
ವರ್ಧಮಾನ ಪುರಾಣದ ಸಂದರ್ಭದಲ್ಲಿ ಎಂ. ಮರಿಯಪ್ಪಭಟ್ಟರು ಮತ್ತು ಎಂ.ಗೋವಿಂದರಾಯರ ಪರಿಷ್ಕರಣವನ್ನು ಅವರ ವಿದ್ವತ್ಪೂರ್ಣ ಪೀಠಿಕೆಯನ್ನು ಅವಲಂಬಿಸಿದ್ದೇನೆ. ಇದರ ಜೊತೆಗೆ ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆಯ ಹಸ್ತಪ್ರತಿ ಭಂಡಾರದ ಕೆ.ಎ. ೫ ಹಸ್ತಪ್ರತಿಯ ನೆರವಿನಿಂದ ಸಾಕಷ್ಟು ಪರಿಷ್ಕರಣೆ ಸಾಧ್ಯವಾಗಿದೆ. ಗದ್ಯಾನುವಾದದೊಡನೆ ವರ್ಧಮಾನ ಪುರಾಣವನ್ನು ಪ್ರಕಟಿಸುವ ಸಂದರ್ಭದಲ್ಲಿ ಆ.ನೇ. ಉಪಾಧ್ಯೆ, ಕೈಲಾಸಚಂದ್ರಶಾಸ್ತ್ರೀ, ತ.ಸು. ಶಾಮರಾಯ ಮತ್ತು ಪ. ನಾಗರಾಜಯ್ಯನವರು ಬರೆದಿರುವ ಬರಹಗಳಿಂದ ನೆರವು ಪಡೆದಿದ್ದೇನೆ. ಡಾ. ವೈ.ಸಿ. ಭಾನುಮತಿಯವರು ಪಿ.ಎಚ್‌.ಡಿ., ಪದವಿಗಾಗಿ ಸಲ್ಲಿಸಿದ ಕನ್ನಡದಲ್ಲಿ ವರ್ಧಮಾನ ಸಾಹಿತ್ಯ ಎನ್ನುವ ಮಹಾಪ್ರಬಂಧ ಪಿ.ಎಚ್‌.ಡಿ., ಪ್ರಬಂಧಗಳಲ್ಲಿ ಅಮೋಘವಾದುದು. ಅದರಿಂದ ಉಪಕೃತನಾಗಿದ್ದೇನೆ.
ಕಾವ್ಯಕಳಾನಿಧಿಯಿಂದ ೧೯೦೫ರಲ್ಲಿ ಎಂ.ಎ. ರಾಮಾನುಜ ಅಯ್ಯಂಗಾರ್ ಅವರಿಂದ ಪರಿಷ್ಕಾರಗೊಂಡ ಚಂದ್ರಪ್ರಭ ಪುರಾಣಂ ನನ್ನ ಪರಿಷ್ಕರಣ ಕಾರ್ಯಕ್ಕೆ ಆಕರ. ಎಂ.ಎ. ರಾಮಾನುಜ ಅಯ್ಯಂಗಾರ್ ಅವರ ತುಂಬುಪಾಂಡಿತ್ಯ ಕಾರಣವಾಗಿ ಆ ಪರಿಷ್ಕರಣ ಅತ್ಯಂತ ಶುದ್ಧವಾಗಿದೆ. ಆರ್.ವಿ. ಕುಲಕರ್ಣಿ ಅವರು ಮಾಡಿದ ಚಂದ್ರಪ್ರಭ ಪುರಾಣದ ಗದ್ಯಾನುವಾದ ಯಶಸ್ವಿಯಾಗಿದೆ. ಡಿ.ಎಲ್. ನರಸಿಂಹಾಚಾರ್, ಪ್ರಧಾನ ಗುರುದತ್ತ, ಎನ್.ಎಸ್. ತಾರಾನಾಥ ಅವರ ಲೇಖನಗಳು ಸೊಗಸಾಗಿವೆ. ಈ ಎಲ್ಲ ಪೂರ್ವಸೂರಿಗಳಿಗೆ ಕೃತಜ್ಞನಾಗಿದ್ದೇನೆ.
ಕನ್ನಡ ವಿಶ್ವವಿದ್ಯಾನಿಲಯ, ಹಂಪಿ, ಕರ್ನಾಟಕ ಸರ್ಕಾರದ ನೆರವಿನಿಂದ ೨೦೦೬ ಶ್ರವಣಬೆಳಗೊಳದ ಐತಿಹಾಸಿಕ ಗೊಮ್ಮಟ ಮಹಾಮಸ್ತಕಾಭಿಷೇಕ ಅಂಗವಾಗಿ ೨೦ ಸಂಪುಟಗಳಲ್ಲಿ ಜೈನ ಸಾಹಿತ್ಯವನ್ನು ಹೊರತರುತ್ತಿರುತ್ತದೆ. ಈ ಬೃಹದ್ ಯೋಜನೆಯಲ್ಲಿ ಆಚಣ್ಣ-ಅಗ್ಗಳ ಸಂಪುಟವನ್ನು ಸಂಪಾದಿಸುವ ಅವಕಾಶವನ್ನು ನೀಡಿದುದಕ್ಕಾಗಿ ಕುಲಪತಿ ಪ್ರೊ. ವಿವೇಕ ರೈ ಅವರಿಗೆ ಕೃತಜ್ಞನಾಗಿದ್ದೇನೆ. ಪ್ರಸಾರಾಂಗದ ನಿರ್ದೇಶಕರು ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರು ನೀಡಿದ ಒತ್ತಾಸೆ ದೊಡ್ಡದು. ಅದಕ್ಕಾಗಿ ಅವರನ್ನು ಯಾವಾಗಲೂ ನೆನೆಯುತ್ತೇನೆ.
ಕೆ.ಎ. ೫ ಹಸ್ತಪ್ರತಿಯನ್ನು ಬಳಸಿಕೊಳ್ಳಲು ಅನುಮತಿ ನೀಡಿ ಆಚಣ್ಣನ ವರ್ಧಮಾನ ಪುರಾಣದ ಮತ್ತಷ್ಟು ಪರಿಷ್ಕರಣಕ್ಕೆ ಕಾರಣರಾದ ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆಯ ನಿಕಟಪೂರ್ವ ನಿರ್ದೇಶಕರಾದ ಪ್ರೊ. ಅರವಿಂದ ಮಾಲಗತ್ತಿ ಅವರಿಗೆ ಋಣಿಯಾಗಿದ್ದೇನೆ.
ಮುದ್ರಣ ಕ್ಷೇತ್ರದಲ್ಲಿ ಲಕ್ಷ್ಮೀ ಮುದ್ರಣಾಲಯ, ಬೆಂಗಳೂರು ಅವರು ಪ್ರಸಿದ್ಧರು. ಮುದ್ರಣದ ಅಚ್ಚುಕಟ್ಟಿಗೆ ಹೆಸರಾದವರು. ಪ್ರಸ್ತುತ ಸಂಪುಟವನ್ನು ಅತ್ಯಂತ ಸುಂದರವಾಗಿ ಹೊರತಂದಿದ್ದಾರೆ. ಅವರಿಗೆ ವಂದನೆಗಳು.
ವೈಶಿಷ್ಟ್ಯಪೂರ್ಣವಾದ ಆಚಣ್ಣ-ಅಗ್ಗಳ ಸಂಪುಟವನ್ನು ಸಹೃದಯರು ಸ್ವೀಕರಿಸುವರೆಂದು ನಂಬಿದ್ದೇನೆ.  
ಜಿ.ಜಿ. ಮಂಜುನಾಥನ್
ಮೈಸೂರು
೫-೫-೨೦೦೭
ಆಚಣ್ಣ – ಅಗ್ಗಳ ಸಂಪುಟ: ಅಱೆವುದು ಧರ್ಮಮಂ ಕಾವ್ಯಧರ್ಮಮುಮಂ
ಕನ್ನಡ ವಿಶ್ವವಿದ್ಯಾಲಯವು ಕರ್ನಾಟಕ ಸರಕಾರದ ಆರ್ಥಿಕ ನೆರವಿನಿಂದ ರೂಪಿಸಿ, ಪ್ರಕಟಿಸುತ್ತಿರುವ ಸಮಗ್ರ ಕನ್ನಡ ಜೈನಸಾಹಿತ್ಯ ಸಂಪುಟಗಳ ಯೋಜನೆಯು ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿಯೇ ಮಹತ್ವಪೂರ್ಣವಾದದ್ದು. ೨೦೦೬ರ ಶ್ರವಣಬೆಳಗೊಳದ ಐತಿಹಾಸಿಕ ಗೊಮ್ಮಟ ಮಹಾಮಸ್ತಕಾಭಿಷೇಕದ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯ ಹಂಪಿಯ ಈ ಸಮಗ್ರ ಕನ್ನಡ ಜೈನಸಾಹಿತ್ಯ ಸಂಪುಟಗಳ ಯೋಜನೆಯನ್ನು ರೂಪಿಸಿ ಕರ್ನಾಟಕ ಸರ್ಕಾರಕ್ಕೆ ಸಲ್ಲಿಸಿತು. ಕರ್ನಾಟಕ ಸರ್ಕಾರವು ಈಗಾಗಲೇ ಸಮಗ್ರ ವಚನಸಾಹಿತ್ಯ ಮತ್ತು ದಾಸಸಾಹಿತ್ಯ ಸಂಪುಟಗಳನ್ನು ಹೊರತಂದಿದ್ದು, ಈಗ ಸಮಗ್ರ ಜೈನಸಾಹಿತ್ಯ ಸಂಪುಟಗಳ ಪ್ರಕಟಣೆಯ ಮೂಲಕ ಪ್ರಾಚೀನ ಕನ್ನಡ ಸಾಹಿತ್ಯದ ಬಹಳ ಮಹತ್ವದ ಶರೀರವೊಂದನ್ನು ಪೂರ್ಣಗೊಳಿಸುತ್ತಿದೆ. ಈ ಸಮಗ್ರ ಜೈನಸಾಹಿತ್ಯ ಸಂಪುಟದ ಯೋಜನೆಯನ್ನು ೨೦೦೬ರ ಶ್ರವಣಬೆಳಗೊಳದ ಮಹಾಮಸ್ತಕಾಭಿಷೇಕ ಮಾಡಿದ ಪುಣ್ಯಕ್ಕೆ ಪಾತ್ರವಾಗಿದೆ. ಈ ಯೋಜನೆಯ ಮಹತ್ವವನ್ನು ಮನಗಂಡು ಉದಾರವಾದ ಆರ್ಥಿಕ ನೆರವು ನೀಡಿದ ಆಗಿನ ಸನ್ಮಾನ್ಯ ಮುಖ್ಯಮಂತ್ರಿಗಳಾದ ಶ್ರೀ ಎನ್‌. ಧರ್ಮಸಿಂಗ್ ಅವರಿಗೂ ಉಪಮುಖ್ಯಮಂತ್ರಿಗಳಾದ ಸನ್ಮಾನ್ಯ ಶ್ರೀ ಎಂ.ಪಿ. ಪ್ರಕಾಶ್ ಅವರಿಗೂ ಸನ್ಮಾನ್ಯ ಲೋಕೋಪಯೋಗಿ ಸಚಿವರಾದ ಶ್ರೀ ಎಚ್‌.ಡಿ. ರೇವಣ್ಣ ಅವರಿಗೂ ವಿಶೇಷ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ. ಅಂದು ಚಾಲನೆಗೊಂಡ ಯೋಜನೆಗೆ ಮತ್ತೆ ಜೀವ ತುಂಬಿದ ಈಗಿನ ಮಾನ್ಯ ಮುಖ್ಯಮಂತ್ರಿಗಳಾದ ಶ್ರೀ ಎಚ್‌.ಡಿ. ಕುಮಾರಸ್ವಾಮಿ, ಉಪಮುಖ್ಯಮಂತ್ರಿಗಳಾದ ಶ್ರೀ ಬಿ.ಎಸ್‌. ಯಡಿಯೂರಪ್ಪ ಅವರಿಗೆ ವಿಶೇಷ ವಂದನೆಗಳನ್ನು ಸಲ್ಲಿಸುತ್ತೇನೆ. ಈ ಪ್ರಸ್ತಾವವನ್ನು ವಿಧಾನ ಪರಿಷತ್ತಿನಲ್ಲಿ ಮಂಡಿಸಿದ ಪರಿಷತ್ತಿನ ಸದಸ್ಯರಾದ ಡಾ. ಎಂ.ಆರ್. ತಂಗಾ, ಡಾ. ಚಂದ್ರಶೇಖರ ಕಂಬಾರ, ಡಾ.ಎಲ್.ಹನುಮಂತಯ್ಯ, ಶ್ರೀ ಹಸನಬ್ಬ ಅವರ ನೆರವನ್ನು ವಿಶೇಷವಾಗಿ ಸ್ಮರಿಸುತ್ತೇನೆ. ಕನ್ನಡದ ಹಿರಿಯ ಸಾಹಿತಿಗಳಾದ ಮತ್ತು ಜೈನಸಾಹಿತ್ಯದಲ್ಲಿ ವಿಶೇಷ ಪಾಂಡಿತ್ಯವುಳ್ಳ ಡಾ.ಹಂಪ, ನಾಗರಾಜಯ್ಯ ಮತ್ತು ಡಾ. ಕಮಲಾ ಹಂಪನಾ ಅವರು ಈ ಸಂಪುಟಗಳ ರೂಪರೇಷೆಯಿಂದ ತೊಡಗಿ ಕರ್ನಾಟಕ ಸರ್ಕಾರಕ್ಕೆ ಇದರ ಮಹತ್ವವನ್ನು ಮನವರಿಗೆ ಮಾಡಿಕೊಡುವವರೆಗೆ ವಿಶೇಷವಾದ ಕಾಳಜಿ ವಹಿಸಿ ಸಹಕರಿಸಿದ್ದಾರೆ.
ಪ್ರಾಚೀನ ಕನ್ನಡ ಸಾಹಿತ್ಯ ಆರಂಭವಾಗುವುದೇ ಜೈನ ಸಾಹಿತ್ಯ ಕೃತಿಗಳ ಮೂಲಕ. ಆದಿಕವಿ ಪಂಪನ ವಿಕ್ರಮಾರ್ಜುನ ವಿಜಯ ಮತ್ತು ಆದಿಪುರಾಣಗಳು ಕನ್ನಡ ಸಾಹಿತ್ಯದ ಮೊತ್ತಮೊದಲ ಮಹಾಕಾವ್ಯಗಳು. ಶಿವಕೋಟ್ಯಾಚಾರ್ಯನ ವೊಡ್ಡಾರಾಧನೆ ಕನ್ನಡದ ಮೊತ್ತಮೊದಲ ಉಪಲಬ್ಧ ಗದ್ಯ ಗ್ರಂಥ. ಸಂಸ್ಕೃತವೇ ಸಾಹಿತ್ಯನಿರ್ಮಾಣದ ಪ್ರಧಾನ ಭಾಷೆಯಾಗಿದ್ದ ಭಾರತ ದೇಶದಲ್ಲಿ ಕನ್ನಡದಂತಹ ಪ್ರಾದೇಶಿಕ ಭಾಷೆಯಲ್ಲಿ ಕಾವ್ಯರಚನೆ ಮಾಡುವ ಮೂಲಕ ಜೈನಕವಿಗಳು, ಪ್ರಾದೇಶಿಕ ಸಾಹಿತ್ಯ ನಿರ್ಮಾಣಕ್ಕೆ ನಾಂದಿ ಹಾಡಿದರು. ಆದಿಕವಿ ಪಂಪ ಇದು ನಿಚ್ಚಂ ಪೊಸತು ಅರ್ಣವಂಬೋಲ್ ಅತಿ ಗಂಭೀರಂ ಕವಿತ್ವಂ ಎಂದು ಹೇಳಿದ್ದಾನೆ. ಪಂಪಕವಿಯು ಆದಿಪುರಾಣದಲ್ಲಿ ಆದಿನಾಥನ ಭವಾವಳಿಗಳನ್ನು ಮತ್ತು ಆತನ ಮಕ್ಕಳಾದ ಭರತ ಬಾಹುಬಲಿಯರು ರಾಜ್ಯದ ಒಡೆತನಕ್ಕಾಗಿ ಪರಸ್ಪರ ಎದುರಾಳಿಗಳಾಗುವ ಸನ್ನಿವೇಶವನ್ನು ಚಿತ್ರಿಸಿದ್ದಾನೆ. ಅಣ್ಣ ತಮ್ಮಂದಿರ ನಡುವೆ ಮುಖಾಮುಖಿ ಯುದ್ಧದಲ್ಲಿ ಅಣ್ಣ ಭರತ ಸೋಲುತ್ತಾನೆ, ತಮ್ಮ ಬಾಹುಬಲಿ ಗೆಲ್ಲುತ್ತಾನೆ. ಆದರೆ ಈ ರೀತಿ ಗೆದ್ದ ಬಾಹುಬಲಿಯು ರಾಜ್ಯದ ಒಡೆತನವನ್ನು ನಿರಾಕರಿಸಿ ವೈರಾಗ್ಯಪರನಾಗಿ ಪ್ರತಿಮಾ ಯೋಗದಲ್ಲಿ ನಿಂತು ಗೊಮ್ಮಟನಾಗುತ್ತಾನೆ. ಅಂತಹ ವೈರಾಗ್ಯದ ಪ್ರತಿಮೆಯಾದ ಗೊಮ್ಮಟನ ಮಹಾಮಸ್ತಕಾಭಿಷೇಕದ ನೆನಪಿಗಾಗಿ ಕನ್ನಡ ಸಾಹಿತ್ಯದ ಗೊಮ್ಮಟ ಸದೃಶ ಜೈನಕೃತಿಗಳನ್ನು ಮತ್ತೆ ಹೊಸದಾಗಿ ಶುಭ್ರಗೊಳಿಸಿ ಸಾಹಿತ್ಯ ಮತ್ತು ಶಾಸ್ತ್ರದ ವಿಭಿನ್ನ ಅರ್ಚನೆಗಳ ಮೂಲಕ ಅವುಗಳಿಗೆ ಪ್ರಕಟಣೆಯ ಅಭಿಷೇಕವನ್ನು ಮಾಡಲಾಗಿದೆ.
ಆದಿಕವಿ ಪಂಪನು ತನ್ನ ವಿಕ್ರಮಾರ್ಜುನ ವಿಜಯದಲ್ಲಿ ಬೆಳಗುವೆನಿಲ್ಲಿ ಲೌಕಿಕಮಂ ಅಲ್ಲಿ ಜಿನಾಗಮಮಂ ಎಂದು ಹೇಳಿಕೊಂಡಿದ್ದಾನೆ. ಹೀಗಾಗಿ ಪ್ರಾಚೀನ ಕಾವ್ಯಗಳಲ್ಲಿ ಲೌಕಿಕ ಮತ್ತು ಆಗಮಿಕ ಎನ್ನುವ ಕಾವ್ಯ ಮತ್ತು ಪುರಾಣಗಳ ನಿರ್ಮಾಣದ ಒಂದು ಪರಂಪರೆ ಕಾಣಿಸಿಕೊಳ್ಳುತ್ತದೆ. ಪಂಪನಿಂದ ತೊಡಗಿ ಪೊನ್ನ ರನ್ನರಿಂದ ಮುಂದುವರಿದು ಮುಂದಿನ ಕವಿಗಳಲ್ಲಿ ಆಗಮಿಕ ಕಾವ್ಯಗಳಾದ ತೀರ್ಥಂಕರರ ಪುರಾಣ ಕೃತಿಗಳ ನಿರ್ಮಾಣ ಒಂದು ನೋಂಪಿಯಂತೆ ಕಾಣಸಿಗುತ್ತದೆ. ಇನ್ನೊಂದು ಕಡೆ ನಯಸೇನ, ಜನ್ನ, ಬ್ರಹ್ಮಶಿವ, ವೃತ್ತವಿಲಾಸರಂತಹ ಕವಿಗಳು ಲೌಕಿಕ ಕಥೆಗಳಿಗೆ ಜೈನ ಆವರಣವನ್ನು ನಿರ್ಮಾಣ ಮಾಡಿ ಲೌಕಿಕ-ಧಾರ್ಮಿಕಗಳನ್ನು ಒಂದುಗೂಡಿಸುವ ವಿಶಿಷ್ಟ ಕಲೆಗಾರಿಕೆಯನ್ನು ಮೆರೆಯುತ್ತಾರೆ. ಹೀಗೆ ೨೪ ತೀರ್ಥಂಕರರ ಪುರಾಣಕಾವ್ಯ ಒಂದು ಧಾರೆಯಾದರೆ ಚರಿತ್ರೆ ಲೌಕಿಕಕಥೆ ನೀತಿಕಥೆಗಳ ಮೂಲಕ ಸಮಕಾಲೀನ ಬದುಕಿಗೆ ಸ್ಪಂದಿಸಿದ ವೈವಿಧ್ಯಮಯ ಕಾವ್ಯಪರಂಪರೆ ಪ್ರಾಚೀನ ಜೈನಸಾಹಿತ್ಯದ ಇನ್ನೊಂದು ಮುಖ್ಯಧಾರೆಯಾಗಿದೆ. ಇದರೊಂದಿಗೆ ಗದ್ಯ ಸಾಹಿತ್ಯದ ದೃಷ್ಟಿಯಿಂದ ಶಿವಕೋಟ್ಯಾಚಾರ್ಯನ ವೊಡ್ಡಾರಾಧನೆ ಮತ್ತು ಚಾವುಂಡರಾಯನ ಚಾವುಂಡರಾಯ ಪುರಾಣ ಇನ್ನೊಂದು ಪರಂಪರೆಯನ್ನು ಕಟ್ಟಿಕೊಡುತ್ತದೆ. ಒಂದು ಕಡೆ ಜೈನಧರ್ಮದ ಚೌಕಟ್ಟಿನ ಒಳಗಡೆ ಕತೆಗಳು ಮಾಧ್ಯಮವಾಗಿ ಬಳಕೆಯಾದರೆ, ಇನ್ನೊಂದೆಡೆ ಜೈನ ಧರ್ಮದ ಮೇಲ್ಮೈಗಾಗಿ ಸಾಧನೆ ಮಾಡಿದ ಸಾಂಸ್ಕೃತಿಕ ವ್ಯಕ್ತಿಯ ಸುತ್ತ ಕಥನವೊಂದು ನಿರ್ಮಾಣವಾಗುತ್ತದೆ. ಇವುಗಳ ನಡುವೆ ಇಮ್ಮಡಿ ನಾಗವರ್ಮನಂತಹ ಶಾಸ್ತ್ರಕಾರನು ಭಾಷೆ ಮತ್ತು ಕಾವ್ಯಲಕ್ಷಣಕ್ಕೆ ಸಂಬಂಧಿಸಿದ ಶಾಸ್ತ್ರಗ್ರಂಥಗಳನ್ನು ರಚಿಸಿದ್ದಾನೆ. ಮಧ್ಯಯುಗೀನ ಕಾಲದಲ್ಲಿ ರತ್ನಾಕರವರ್ಣಿಯಂತಹ ಕವಿಯು ಸಾಂಗತ್ಯದಲ್ಲಿ ಭರತೇಶ ವೈಭವ ಕಾವ್ಯರಚಿಸಿ ಜೈನ ಕಾವ್ಯಗಳ ಆಶಯದ ಸಾಂಸ್ಕೃತಿಕ ಪಲ್ಲಟವನ್ನು ದಾಖಲಿಸುತ್ತಾನೆ. ೧೮೦೦ರ ಕಾಲಕ್ಕೆ ಬರುವ ದೇವಚಂದ್ರನ ರಾಜಾವಳಿ ಕಥೆಯು ಆಧುನಿಕ ಕನ್ನಡದ ಪೂರ್ವದ ಕಥಾರಚನೆಯ ಅರುಣೋದಯದ ಹೆಜ್ಜೆಯಾಗಿ ಮುಖ್ಯವಾದ ಕೃತಿಯಾಗಿದೆ.
ಒಂದು ಅಂದಾಜಿನ ಪ್ರಕಾರ ಸುಮಾರು ೪೫೦ ಜೈನಕವಿಗಳು ೫೨೦ಕ್ಕೂ ಹೆಚ್ಚಿನ ಕನ್ನಡ ಕೃತಿಗಳನ್ನು ರಚಿಸಿದ್ದಾರೆ. ಅವುಗಳಲ್ಲಿ ಸುಮಾರು ಅರ್ಧದಷ್ಟು ಕೃತಿಗಳು ಲಭ್ಯವೆಂದು ನಾವು ಭಾವಿಸಿದರೂ ಇವುಗಳ ಪ್ರಮಾಣ ಪ್ರಾಚೀನ ಕನ್ನಡ ಸಾಹಿತ್ಯದಲ್ಲಿ ಗಣನೀಯ ಎನ್ನಿಸುತ್ತದೆ. ಮಹಾಕಾವ್ಯದಿಂದ ತೊಡಗಿ ಮುಕ್ತಕದ ವರೆಗೆ, ಗಣಿತಶಾಸ್ತ್ರದಿಂದ ಹಿಡಿದು ಸೂಪಶಾಸ್ತ್ರದ ವರೆಗೆ, ಜನಪದ ಕಥೆಯಿಂದ ಆರಂಭಿಸಿ ವಿಡಂಬನ ಸಾಹಿತ್ಯದ ವರೆಗೆ ಕನ್ನಡ ಜೈನಸಾಹಿತ್ಯದ ಹರಹು ವ್ಯಾಪಿಸಿಕೊಂಡಿದೆ.
ಪಂಪಕವಿಯು ತನ್ನ ಕಾವ್ಯದಲ್ಲಿ ಮಾರ್ಗ ಮತ್ತು ದೇಸಿಗಳ ಕುರಿತು ಮಾತನಾಡುತ್ತಾನೆ. ಕನ್ನಡ ಜೈನಸಾಹಿತ್ಯದ ಬಗ್ಗೆ ಹೇಳುವಾಗ ಜೈನ ಪುರಾಣಗಳ ಪರಿಭಾಷೆ ಮತ್ತು ಪರಿಮಾಣಗಳು ಮಾರ್ಗವಾದರೆ, ಇತಿಹಾಸ, ಸಮಾಜ, ಲೌಕಿಕ ಪ್ರಪಂಚ ದೇಸಿಯಾಗುತ್ತದೆ. ಪಂಪನ ಕಾವ್ಯಗಳ ನಾಣ್ನುಡಿಯಿಂದ ತೊಡಗಿ, ವಡ್ಡಾರಾಧನೆ ಕತೆಗಳ ಗ್ರಾಮೀಣ ಬದುಕಿನಿಂದ ಮುಂದುವರಿದು, ನಯಸೇನನ ಧರ್ಮಾಮೃತದ ಕಥೆಗಳ ಮಾಲೋಪಮೆಗಳಿಂದ ಹಾದು ಬಂದು, ರತ್ನಾಕರನ ಭರತೇಶ ವೈಭವದ ನುಡಿಗಟ್ಟುಗಳ ವರೆಗೆ ಕನ್ನಡದ ನಿಜವಾದ ದೇಸಿಯನ್ನು ಜೈನ ಸಾಹಿತ್ಯ ನಿರ್ಮಿಸಿಕೊಂಡಿದೆ. ಕನ್ನಡ ಸಾಹಿತ್ಯ ಚರಿತ್ರೆಯಲ್ಲಿ ಚಂಪೂಕಾವ್ಯ ಪ್ರಕಾರ ಜೈನರಿಂದ ಆರಂಭವಾಯಿತು. ಸಾಂಗತ್ಯಕಾವ್ಯ ಪ್ರಕಾರಕ್ಕೆ ನಾಂದಿ ಹಾಡಿದವರು ಜೈನಕವಿಗಳು. ಗದ್ಯವನ್ನು ಮೊದಲು ಮಾಡಿದವರು ಜೈನ ಕಥೆಗಾರರು. ಕಾವ್ಯಶಾಸ್ತ್ರ, ಛಂದಸ್ಸು, ವ್ಯಾಕರಣ, ಸೂಪಶಾಸ್ತ್ರದಂತಹ ಶಾಸ್ತ್ರ ಪಾಂಡಿತ್ಯವನ್ನು ಕನ್ನಡದಲ್ಲಿ ಕಟ್ಟಿಕೊಟ್ಟವರು ಜೈನರು. ಹೀಗೆ ಕನ್ನಡದ ವಿದ್ವತ್ತು, ವಿವೇಕ ಮತ್ತು ವಿಸ್ಮಯ ಕನ್ನಡ ಸಾಹಿತ್ಯದಲ್ಲಿ ಜೈನ ಕವಿಗಳಿಂದ ಅಪೂರ್ವವಾಗಿ ನಿರ್ಮಾಣವಾಗಿದೆ ಮತ್ತು ಪ್ರಸಾರವಾಗಿದೆ.
ಈ ಹಿನ್ನೆಲೆಯಲ್ಲಿ ಸಮಗ್ರ ಕನ್ನಡ ಜೈನ ಸಾಹಿತ್ಯ ಯೋಜನೆಯನ್ನು ನಿಗದಿತ ಕಾರ್ಯವಿಧಾನದ ಮೂಲಕ ರೂಪಿಸಿಕೊಂಡು ವ್ಯವಸ್ಥಿತವಾಗಿ ಕಾರ್ಯನಿರ್ವಹಿಸಬೇಕೆಂದು ನಾವು ತೀರ್ಮಾನಿಸಿಕೊಂಡೆವು. ಇದಕ್ಕಾಗಿ ಈ ಕ್ಷೇತ್ರದಲ್ಲಿ ನುರಿತ ನಾಡಿನ ಹಿರಿಯನ್ನೊಳಗೊಂಡ ಉನ್ನತ ಸಲಹಾ ಸಮಿತಿ ಹಾಗೂ ಸಂಪನ್ಮೂಲ ವಿದ್ವಾಂಸರನ್ನು ಈ ಯೋಜನೆಯ ವ್ಯಾಪ್ತಿಗೆ ಒಳಗೊಳ್ಳಲು ಬಯಸಲಾಯಿತು. ಅದರಂತೆ ನಾಡಿನ ಗಣ್ಯ ವಿದ್ವಾಂಸರು ಈ ಬೃಹತ್ ಯೋಜನೆಯಲ್ಲಿ ಪಾಲ್ಗೊಂಡರೆಂಬುದು ಕನ್ನಡ ವಿಶ್ವವಿದ್ಯಾಲಯಕ್ಕೆ ಹೆಮ್ಮೆಯ ಸಂಗತಿ.
ಸಮಗ್ರ ಕನ್ನಡ ಜೈನ ಸಾಹಿತ್ಯ ಸಂಪುಟದ ಯೋಜನೆಯ ಉನ್ನತ ಸಲಹಾ ಸಮಿತಿಯ ಸದಸ್ಯರಾದ ಡಾ. ದೇ. ಜವರೇಗೌಡ, ಡಾ. ಜಿ.ಎಸ್‌.ಶಿವರುದ್ರಪ್ಪ, ಡಾ. ಟಿ.ವಿ. ವೆಂಕಟಾಚಲ ಶಾಸ್ತ್ರೀ, ಡಾ. ಹಂಪ ನಾಗರಾಜಯ್ಯ, ಡಾ. ಕಮಲಾ ಹಂಪನಾ, ಡಾ. ಚಂದ್ರಶೇಖರ ಕಂಬಾರ, ಡಾ. ಎಂ.ಎಂ. ಕಲಬುರ್ಗಿ, ಡಾ. ಎಚ್‌.ಜೆ. ಲಕ್ಕಪ್ಪಗೌಡ, ಡಾ. ಎಂ.ಜಿ. ಬಿರಾದಾರ ಮತ್ತು ಕನ್ನಡ ಸಂಸ್ಕೃತಿ ನಿರ್ದೇಶಾಲಯದ ನಿರ್ದೇಶಕರು, ಕರ್ನಾಟಕ ಸರ್ಕಾರದ ಕಂದಾಯ ಮತ್ತು ಮುಜರಾಯಿ ಇಲಾಖೆಯ ಕಾರ್ಯದರ್ಶಿಗಳು ತಮ್ಮ ಸೂಚನೆ ಸಲಹೆಗಳಿಂದ ಈ ಸಂಪುಟಗಳ ಸ್ವರೂಪ ಮತ್ತು ಅನುಷ್ಠಾನಗಳ ಎಲ್ಲಾ ಹಂತಗಳಲ್ಲಿಯೂ ಮಾರ್ಗದರ್ಶನ ಕೊಟ್ಟಿದ್ದಾರೆ. ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರು ಸಮಿತಿಯ ಸಂಚಾಲಕರಾಗಿ ಇಡೀ ಯೋಜನೆಯ ಅನುಷ್ಠಾನದ ಕೆಲಸವನ್ನು ಹೆಜ್ಜೆ ಹೆಜ್ಜೆಗೂ ಸಮರ್ಥವಾಗಿ ನಿರ್ವಹಿಸಿದ್ದಾರೆ. ಹಿಂದಿನ ಕುಲಸಚಿವರಾಗಿದ್ದ ಪ್ರೊ. ಕರೀಗೌಡ ಬೀಚನಹಳ್ಳಿ ಅವರು ಯೋಜನೆಯ ಆಡಳಿತಾತ್ಮಕ ನಿರ್ವಹಣೆಯನ್ನು ಅಚ್ಚುಕಟ್ಟಾಗಿ ನಡೆಸಿದ್ದಾರೆ. ಈಗಿನ ಕುಲಸಚಿವಾದ ಶ್ರೀ. ವಿ. ಶಂಕರ್ ಯೋಜನೆಯ ಆಡಳಿತಾತ್ಮಕ ನಿರ್ವಹಣೆಯನ್ನು ಅಚ್ಚುಕಟ್ಟಾಗಿ ನಡೆಸಿಕೊಟ್ಟಿದ್ದಾರೆ. ನಮ್ಮ ವಿಶ್ವವಿದ್ಯಾಲಯದ ಜೈನ ಸಂಸ್ಕೃತಿ ಅಧ್ಯಯನ ಪೀಠದ ಸಂಚಾಲಕರಾದ ಡಾ. ಎಂ.ಉಷಾ ಅವರು ಈ ಯೋಜನೆಯನ್ನು ರೂಪಿಸುವಲ್ಲಿ ವಿಶೇಷವಾಗಿ ಸಹಕರಿಸಿದ್ದಾರೆ.
ವಿಶ್ವವಿದ್ಯಾಲಯವು ಈ ಯೋಜನೆಯನ್ನು ಕೈಗೆತ್ತಿಕೊಂಡಾಗ ಪ್ರಕಟಣ ಸ್ವರೂಪವನ್ನು ಸ್ಥೂಲವಾಗಿ ಹೀಗೆ ಗುರುತಿಸಿಕೊಳ್ಳಲಾಯಿತು. ಇದು ಡೆಮ್ಮಿ ೧/೮ ಆಕಾರದ ಸುಮಾರು ಇಪ್ಪತ್ತು ಸಂಪುಟಗಳಿಂದ ಕೂಡಿರಬೇಕು. ಪ್ರತಿ ಸಂಪುಟವೂ ಅಂದಾಜು ೬೦೦ ಪುಟಗಳಾಗಿರಬೇಕು. ಸಂಪುಟದ ಸಂಪಾದಕರು ಆಯಾ ಸಂಪುಟಕ್ಕೆ ಸೂಕ್ತವಾದ ಕವಿ ಕಾವ್ಯ ಪರಿಚಯ, ಚಾರಿತ್ರಿಕ ಹಾಗೂ ಸಾಹಿತ್ಯಿಕ ಮಹತ್ವ ಇತ್ಯಾದಿ ವಿವರಗಳನ್ನು ಒಳಗೊಂಡ ಪ್ರಸ್ತಾವನೆ ಬರೆಯಬೇಕೆಂದು ನಿರ್ಣಯಿಸಲಾಯಿತು. ಸಂಪುಟಗಳು ಜನಪ್ರಿಯ ಆವೃತ್ತಿ ಆಗಿರುವುದರಿಂದ ಪಠ್ಯಗಳಲ್ಲಿ ಪಾಠಾಂತರಗಳನ್ನು ನೀಡಬೇಕಾಗಿಲ್ಲ. ಪ್ರತಿಯೊಬ್ಬ ಕವಿಯ ಸಮಗ್ರ ಕಾವ್ಯವನ್ನು ಒಂದು ಸಂಪುಟದಲ್ಲಿ ತರುವುದೆಂದು ಸಮಿತಿ ತೀರ್ಮಾನಿಸಿತು. ವಸ್ತು ವಿಷಯಕ್ಕೆ ಅನುಗುಣವಾಗಿ ಬೇರೆ ಬೇರೆ ಎರಡೆರಡು ಕಾವ್ಯಗಳನ್ನು ಒಂದೇ ಸಂಪುಟದಲ್ಲಿ ಅಳವಡಿಸುವುದು ಸೂಕ್ತವೆಂದು ತೀರ್ಮಾನ ತೆಗೆದುಕೊಳ್ಳಲಾಯಿತು. ಈಗಾಗಲೇ ಸಂಪಾದನೆಗೊಂಡು, ಪ್ರಕಟವಾಗಿರುವ ಕಾವ್ಯಗಳನ್ನು ಮೊದಲ ಹಂತದಲ್ಲಿ ತೆಗೆದುಕೊಳ್ಳುವುದೆಂದೂ ಅಪೂರ್ವ ಕೃತಿಗಳನ್ನೂ ಈ ಮಾಲೆಯಲ್ಲಿ ಸೇರಿಸಿಕೊಳ್ಳುವುದೆಂದೂ ನಿಶ್ಚಯಿಸಲಾಯಿತು. ಪಂಪ, ಪೊನ್ನ, ರನ್ನ, ಜನ್ನ, ನಾಗವರ್ಮ, ನಯಸೇನ, ಸಾಳ್ವ ಮುಂತಾದವರ ಕಾವ್ಯಗಳು ಈಗಾಗಲೇ ಮುದ್ರಣಗೊಂಡಿವೆ. ಆದರೂ ಪಾಠಕ್ಲೇಶ ಅರ್ಥಕ್ಲೇಶಗಳು ಹೇಗೋ ಉಳಿದುಬಿಟ್ಟಿವೆ. ಆದುದರಿಂದ ಎಲ್ಲ ಮುದ್ರಿತ ಪಾಠಗಳನ್ನು ಗಮನಿಸಿ ಈ ಎಲ್ಲ ಕ್ಲೇಶಗಳನ್ನು ನಿವಾರಿಸಿ ಸರ್ವಪ್ರತಿಪಾಠಗಳನ್ನು ಇಟ್ಟುಕೊಳ್ಳುವುದು ಅಗತ್ಯವೆಂದು ಸಮಿತಿ ಭಾವಿಸಿತು. ಗ್ರಂಥದ ಕೊನೆಗೆ ಶಬ್ದಾರ್ಥಕೋಶ, ಪಾರಿಭಾಷಿಕಕೋಶ, ಸಹಾಯಕ ಸಾಹಿತ್ಯ ನೀಡುವುದು ಅಗತ್ಯವೆಂದು ಸಂಪಾದಕರಿಗೆ ಬಿನ್ನವಿಸಿಕೊಳ್ಳಲಾಯಿತು. ಈ ಹಿನ್ನೆಲೆಯಲ್ಲಿ ಪ್ರಸ್ತುತ ಇಪ್ಪತ್ತು ಸಂಪುಟಗಳು ನಿಮ್ಮ ಎದುರಿಗಿವೆ. ಶ್ರಮಸಾಧ್ಯವಾದ ಇಂಥ ಕಾವ್ಯಗಳನ್ನು ಸಂಪಾದಿಸಿಕೊಟ್ಟ ಕನ್ನಡದ ಹಿರಿಯ ವಿದ್ವಾಂಸರಾದ ಎಲ್ಲ ಸಂಪಾದಕರಿಗೆ ಕೃತಜ್ಞತೆ ಹೇಳುವುದು ಮಾತ್ರ ಈಗ ನಮಗೆ ಸಾಧ್ಯವಾಗಿದೆ.
ಇಪ್ಪತ್ತನಾಲ್ಕನೆಯ ತೀರ್ಥಂಕರನಾದ ವರ್ಧಮಾನನನ್ನು ಕುರಿತು ಆಚಣ್ಣನಿಗಿಂತ ಪೂರ್ವದಲ್ಲಿ ಅಸಗ ಮತ್ತು ನಾಗವರ್ಮರು ಕನ್ನಡದಲ್ಲಿ ಕಾವ್ಯಗಳನ್ನು ನಿರ್ಮಾಣ ಮಾಡಿದರು. ಹೀಗಾಗಿ ನಾಗವರ್ಮನಿಂದ ಸಿದ್ಧವಾದ ಒಂದು ಮಾದರಿಯನ್ನು ಅನುಸರಿಸಿ ಆಚಣ್ಣನು ‘ವರ್ಧಮಾನ ಪುರಾಣ’ವನ್ನು ರಚಿಸಿದ್ದಾನೆ. ಪಂಪಕವಿ ಸಿದ್ಧಪಡಿಸಿದ ಪುರಾಣ ಮತ್ತು ಚರಿತ್ರೆಗಳ ಸಮೀಕರಣವನ್ನು ಮುಂದುವರಿಸಿರುವ ಆಚಣ್ಣನು ರೇಚಣ್ಣನನ್ನು ವರ್ಧಮಾನನೊಂದಿಗೆ ಸಮೀಕರಿಸಿದ್ದಾನೆ. ತೀರ್ಥಂಕರರಿಗೆ ಸಂಬಂಧಿಸಿದ ಜೈನಪುರಾಣ ಕಾವ್ಯಗಳ ಎಲ್ಲ ಅವಯವಗಳನ್ನು ಒಳಗೊಂಡ ವರ್ಧಮಾನಪುರಾಣದಲ್ಲಿ ಕಥೆಗಳ ನಿರೂಪಣೆಗೆ ಹೆಚ್ಚಿನ ಮಹತ್ವ ದೊರೆತಿದೆ. ವರ್ಧಮಾನ ಭವಾವಳಿಗಳನ್ನು ನಿರೂಪಿಸುವಾಗ ಗುಣಭದ್ರಾಚಾರ್ಯನ ಉತ್ತರಪುರಾಣ, ಅಸಗನ ವರ್ಧಮಾನಪುರಾಣ ಮತ್ತು ನಾಗವರ್ಮನ ವರ್ಧಮಾನಪುರಾಣಗಳನ್ನು ಆಚಣ್ಣ ನಿಷ್ಠೆಯಿಂದ ಅನುಸರಿಸಿದ್ದಾನೆ. ಒಬ್ಬ ಕಥನಕಾರನಾಗಿ ಹಿಂದಿನ ಕವಿಗಳ ಕಾವ್ಯಗಳನ್ನು ಸೊಗಸಾಗಿ ನಿರೂಪಿಸುವ ಪ್ರಯತ್ನ ಆಚಣ್ಣನ ವರ್ಧಮಾನಪುರಾಣದ ವಿಶೇಷವಾಗಿದೆ. ಜನ್ಮಾಂತರಗಳ ಸಿಕ್ಕಿನ ಕಥೆಗಳು ಮತ್ತು ತೀರ್ಥಂಕರತ್ವದ ಕ್ರಮಾಗತ ಹಂತಗಳು, ಕಾವ್ಯ ಮತ್ತು ಶಾಸ್ತ್ರಾಭ್ಯಾಸದ ಪರಿಣತಿಯ ಮೂಲಕ ಈ ಕಾವ್ಯದಲ್ಲಿ ರೂಪು ತಾಳಿವೆ. ಸಂಸ್ಕೃತ ಮತ್ತು ಕನ್ನಡ ಭಾಷೆಗಳ ಸುಮಧುರ ಸಾಮರಸ್ಯವನ್ನು ಸಾಧಿಸುವುದರ ಜೊತೆಗೆ ಕನ್ನಡ ಭಾಷೆ ಮತ್ತು ಶೈಲಿಯನ್ನು ತುಂಬ ಅಪೂರ್ವವಾಗಿ ಬಳಸಿರುವುದು ಆಚಣ್ಣನ ಹೆಗ್ಗಳಿಕೆ. ಹನ್ನೆರಡನೆಯ ಶತಮಾನದ ಕೊನೆ ಮತ್ತು ಹದಿಮೂರನೆಯ ಶತಮಾನದ ಆರಂಭದಲ್ಲಿ ಜೀವಿಸಿದ್ದ ಆಚಣ್ಣನು ಆ ಕಾಲದಲ್ಲಿ ಪರಿಣಾಮಕಾರಿಯಾಗಿದ್ದ ದೇಸಿಕನ್ನಡ ಶೈಲಿಯ ಶಿವಶರಣರ ವಚನಗಳ ನಿರ್ಮಾಣಕ್ಕೆ ಪೂರಕವಾಗಿ ಚಂಪೂಕಾವ್ಯದ ವಿನ್ಯಾಸದ ಒಳಗಡೆ ದೇಸಿಕನ್ನಡದ ಶೈಲಿಯನ್ನು ತರಲು ಪ್ರಯತ್ನ ಮಾಡಿದಂತೆ ತೋರುತ್ತದೆ. ಜೈನತೀರ್ಥಂಕರ ಕಾವ್ಯವೊಂದು ಹೆಚ್ಚುಹೆಚ್ಚು ಕನ್ನಡೀಕರಣಗೊಳ್ಳುತ್ತಿದ್ದ ಪ್ರಕ್ರಿಯೆಯಾಗಿ, ಆಚಣ್ಣನ ‘ವರ್ಧಮಾನ ಪುರಾಣ’ವನ್ನು ಮರು ಅಧ್ಯಯನ ಮಾಡಲು ಅವಕಾಶವಿದೆ. ಆಚಣ್ಣನ ಶ್ರೀಪಾದಶೀತಿ ೯೨ ಪದ್ಯಗಳುಳ್ಳ ಕೃತಿ. ಇದು ಜೈನ ಧರ್ಮದ ಕೈಪಿಡಿ. ಇದು ಆಚಣ್ಣನ ಮೊದಲ ಕೃತಿ ಇರಬಹುದೆಂದು ವಿದ್ವಾಂಸರು ಅಭಿಪ್ರಾಯಪಡುತ್ತಾರೆ.
ಅಗ್ಗಳನ ‘ಚಂದ್ರಪ್ರಭ ಪುರಾಣ’ವು ವೀರಣಂದಿಯ ಸಂಸ್ಕೃತದ ‘ಚಂದ್ರಪ್ರಭ ಚರಿತಂ’ ಕೃತಿಯನ್ನು ಅನುಸರಿಸಿರುವ ಕನ್ನಡ ಚಂಪೂಕಾವ್ಯ. ಇದಕ್ಕಿಂತ ಮೊದಲು ಚಾವುಂಡರಾಯನ ತ್ರಿಶಷ್ಠಿ ಶಲಾಕಾಪುರುಷ ಚರಿತದಲ್ಲಿ ಚಂದ್ರಪ್ರಭ ಚರಿತೆ ದೊರೆಯುತ್ತದೆ. ಇದು ಗುಣಭದ್ರನ ಉತ್ತರಪುರಾಣದಿಂದ ಪ್ರೇರಿತವಾಗಿದೆ. ಅಗ್ಗಳನು ಉತ್ತರಪುರಾಣ ಮತ್ತು ವೀರಣಂದಿ ಪರಂಪರೆಯ ಚಂದ್ರಪ್ರಭ ಪುರಾಣಗಳಿಂದ ಪ್ರಭಾವಿತನಾಗಿ ಮಹಾಕಾವ್ಯ ಲಕ್ಷಣಗಳನ್ನು ಒಳಗೊಂಡು ತನ್ನ ‘ಚಂದ್ರಪ್ರಭ ಪುರಾಣ’ವನ್ನು ರಚಿಸಿದ್ದಾನೆ. ತನಗಿಂತ ಪೂರ್ವದ ಪಂಪ-ಪೊನ್ನ-ರನ್ನರನ್ನು ವಿನಯದಿಂದ ಹೊಗಳುವ ಅಗ್ಗಳನು ತನ್ನ ಕಾವ್ಯದ ಬಗೆಗೆ ವಿಶೇಷ ಸ್ವಾಭಿಮಾನವನ್ನು ಪ್ರಕಟಿಸಿಕೊಂಡಿದ್ದಾನೆ. ಅಗ್ಗಳನ ಬಳಿಕದ ಕವಿಗಳು-ಜನ್ನ, ಆಚಣ್ಣ, ದೇವಕವಿ, ಪಾರ್ಶ್ವಪಂಡಿತ, ಆಂಡಯ್ಯ, ಕಮಲಭವ, ಬಾಹುಬಲಿ ಮುಂತಾದವರು ಅಗ್ಗಳನನ್ನು ಕೊಂಡಾಡಿದ್ದಾರೆ. ಸಂಸ್ಕೃತ-ಕನ್ನಡ ಕಾವ್ಯ ನಿರ್ಮಾಣ ಸಾಮರ್ಥ್ಯ ಮತ್ತು ಜೈನಪುರಾಣಕಾವ್ಯ ನಿರ್ಮಾಣದ ಶಕ್ತಿ ಹೆಚ್ಚಾಗಿ ಇದ್ದುದನ್ನು ತನ್ನ ಹೆಸರಿಗೆ ಅನ್ವರ್ಥವಾಗಿ ಪ್ರಶಂಸೆಗಳ ಭಾಗ್ಯವನ್ನು ಪಡೆದಂತೆ ಕಾಣಿಸುತ್ತದೆ. ‘ಅಗ್ಗಳಂಗಂ ಅಗ್ಗಳರ್ ಒಳರೆ?’ ಎನ್ನುವಂತಹ ಮಾತುಗಳು ಅತಿಪ್ರಶಂಸೆಯನ್ನು ಮತ್ತು ಆತ್ಮಪ್ರಶಂಸೆಯನ್ನು ಪ್ರಕಟಿಸುತ್ತವೆ. ‘ಚಂದ್ರಪ್ರಭಪುರಾಣಂ’ ಕಾವ್ಯವು ಏಳು ಜನ್ಮಗಳನ್ನು ಕಳೆದು ಮೋಕ್ಷವನ್ನು ಪಡೆದ ತೀರ್ಥಂಕರನ ಕಥನ. ಕತೆ ಮತ್ತು ಉಪಕತೆಗಳ ಸರಪಣಿಯಿಂದ ಕೂಡಿದ್ದು ಹನ್ನೆರಡು-ಹದಿಮೂರನೆಯ ಶತಮಾನದ ಎರಡನೇ ಘಟ್ಟದ ಜೈನಕಾವ್ಯಗಳ ವಿನ್ಯಾಸವನ್ನು ಪ್ರಕಟಿಸಿದ ಕೃತಿ. ಶಾಂತರಸವನ್ನು ಪ್ರಧಾನವಾಗಿಟ್ಟುಕೊಂಡು ಶೃಂಗಾರದ ರಸಗಳನ್ನು ಅದಕ್ಕೆ ವಿಧೇಯವಾಗಿ ಬಳಸಿಕೊಂಡ ಅಗ್ಗಳನು ಶೈಲಿಯ ಶಕ್ತಿ ಮತ್ತು ವೈವಿಧ್ಯದಿಂದ ಮುಖ್ಯನಾಗುತ್ತಾನೆ. ಕನ್ನಡ ಭಾಷೆಯನ್ನು ಸಮರ್ಥವಾಗಿ ಬಳಸುವ ಎರಡನೆಯ ಹಂತದ ಮಧ್ಯಯುಗೀನ ಜೈನಕವಿಗಳ ಸಾಲಿನಲ್ಲಿ ಅಗ್ಗಳ ವಿಶಿಷ್ಟನಾಗುತ್ತಾನೆ.
ಕನ್ನಡ ಗ್ರಂಥ ಸಂಪಾದನ ಕ್ಷೇತ್ರದಲ್ಲಿ ದೀರ್ಘಕಾಲದ ಅನುಭವವುಳ್ಳ ಶ್ರೀ ಜಿ.ಜಿ. ಮಂಜುನಾಥನ್ ಅವರು ಆಚಣ್ಣನ ವರ್ಧಮಾನ ಪುರಾಣಂ ಮತ್ತು ಅಗ್ಗಳನ ಚಂದ್ರಪ್ರಭಪುರಾಣಂ ಕಾವ್ಯಗಳನ್ನು ಸಮರ್ಥವಾಗಿ ಸಂಪಾದಿಸಿಕೊಟ್ಟಿದ್ದಾರೆ. ಅವರು ಚಂದ್ರಪ್ರಭ ಚರಿತೆ, ಅಶ್ವಶಾಸ್ತ್ರ, ಮಾಣಿಕಸ್ವಾಮಿ ಚರಿತ್ರೆ, ಯೋಗರತ್ನಾಕರ, ಜನವಶ್ಯ, ಹಾಲಾಸ್ಯ ಪುರಾಣ ಮುಂತಾದ ಬಹುಕ್ಲಿಷ್ಟವೂ ಶ್ರಮದಾಯಕವೂ ಆದ ಗ್ರಂಥಗಳನ್ನು ಸಂಪಾದಿಸಿದ್ದಾರೆ. ಮೈಸೂರು ವಿಶ್ವವಿದ್ಯಾನಿಲಯದ ಕನ್ನಡ ಅಧ್ಯಯನ ಸಂಸ್ಥೆಯಲ್ಲಿ ಹಸ್ತಪ್ರತಿ ಸಂಪಾದನ ವಿಭಾಗದ ಹಿರಿಯ ಸಂಶೋಧಕರಾಗಿ ಕೆಲಸ ಮಾಡಿರುವ ಶ್ರೀ ಮಂಜುನಾಥನ್ ಅಪೂರ್ವ ಹಸ್ತಪ್ರತಿಗಳನ್ನು ಓದುತ್ತ, ಸಂಪಾದಿಸುತ್ತ, ಹುಡುಕುತ್ತ ನಡೆದಿರುವವರು. ಹಸ್ತಪ್ರತಿಗಳ ಪರಿಶೀಲನೆ ಮತ್ತು ಶಾಸ್ತ್ರೀಯ ಸಂಪಾದನೆಯ ಪ್ರಕ್ರಿಯೆ ಕನ್ನಡದಲ್ಲಿ ಕಣ್ಮರೆಯಾಗುತ್ತಿರುವ ಇಂದಿನ ಸಂದರ್ಭದಲ್ಲಿ ಶ್ರೀ ಜಿ.ಜಿ. ಮಂಜುನಾಥನ್ ಅವರು ಬಹಳ ಮುಖ್ಯರಾಗುತ್ತಾರೆ. ಅವರು ಈ ಎರಡು ಪುರಾಣ ಕಾವ್ಯಗಳನ್ನು ಹೆಚ್ಚು ಸೂಕ್ಷ್ಮ ಅವಲೋಕನದ ಶಕ್ತಿಯಿಂದ ಸಂಪಾದಿಸಿಕೊಟ್ಟಿದ್ದಾರೆ. ಕನ್ನಡ ಹಸ್ತಪ್ರತಿ ಸಂಪಾದನೆಯ ಅಪೂರ್ವ ಸಂಶೋಧಕ ಶ್ರೀ ಜಿ.ಜಿ. ಮಂಜುನಾಥನ್ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ವಿಶೇಷ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ.
ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರಿಗೆ ಆಭಾರಿಯಾಗಿದ್ದೇನೆ.
ಬಿ.ಎ. ವಿವೇಕ ರೈ
ಕುಲಪತಿ
ಆಚಣ್ಣ – ಅಗ್ಗಳ ಸಂಪುಟ: ಪ್ರಸ್ತಾವನೆ (ಚಂದ್ರಪ್ರಭ ಪುರಾಣಂ)
ಕವಿವಿಚಾರ
ಚಂದ್ರಪ್ರಭ ಪುರಾಣಂ ಕರ್ತೃ ಅಗ್ಗಳ. ರೂಪಸ್ತವನ ಮಣಿಪ್ರವಾಳ ಮತ್ತು ಜಿನಾಸ್ಥಾನ ಸ್ತವನ ಎಂಬುವನ್ನು ಈತ ರಚಿಸಿದ್ದಾನೆಂದು ಪಾರ್ಶ್ವಕವಿ ಹೇಳಿದ್ದಾನೆ. “ಅವು ಸ್ತೋತ್ರ ರೂಪದ ಲಘುಕವಿತೆಗಳೆಂದು ಕಾಣುತ್ತವೆ” ಎಂದು ಡಿ.ಎಲ್. ನರಸಿಂಹಾಚಾರ್ ಅವರು ಊಹಿಸಿದ್ದಾರೆ. ಚಂದ್ರಪ್ರಭಪುರಾಣದ-
ವಾಸ್ತವ ಗುಣಸ್ತವದೆ ಶಸ್ತರೂಪಸ್ತವದೆ
ಪೊಗೞ್ವೞ್ತಿವರೆ ತನಗೆ ಮಗುಳ್ದನಿಂತರಮನೆಗೆ || ೬–೧೦೧ ರಗಳೆ
ಎನ್ನುವ ಮಾತು ಪಾರ್ಶ್ವಕವಿಯ ಪಾರ್ಶ್ವನಾಥ ಪುರಾಣದ-
ವಾಸ್ತವ ಭಕ್ತಿಯುತಂ ರೂ
ಪಸ್ತವನ ಮಣಿಪ್ರವಾಳಮಂ ಜಿನನಾಸ್ಥಾ
ನಸ್ತವನಮನೊದವಿಸಿ ಭುವ
ನಸ್ತುತನಾದನಗ್ಗಳಂಗಮಗ್ಗಳರೊಳರೇ || ೧–೬೨ ||
ಎನ್ನುವ ಮಾತಿಗೆ ಆಕರವಾಗಿರುವಂತೆ ಕಾಣುತ್ತದೆ. ಆದುದರಿಂದ ಕವಿಚರಿತ್ರೆಕಾರರಾದ ಆರ್. ನರಸಿಂಹಾಚಾರ್ ಅವರ “ಇದು ಬೇರೆ ಕೃತಿಯೋ ಚಂದ್ರಪ್ರಭಪುರಾಣದಲ್ಲಿ ವರ್ಣಿಸಿರುವ ಭಾಗಕ್ಕೆ ಈ ಶೀರ್ಷಿಕೆ ಅನ್ವಯಿಸುತ್ತದೆಯೋ ತಿಳಿಯದು.” ಎನ್ನುವ ಅಭಿಪ್ರಾಯಕ್ಕೆ ಪೋಷಕವಾಗಿದೆ.
ಅಗ್ಗಳನ ತಂದೆ ಶಾಂತೀಶ. ತಾಯಿ ವಾಚಾಂಬಿಕೆ. ಗುರು ಶ್ರುತಕೀರ್ತಿ. ಅಗ್ಗಳನು ತನ್ನನ್ನು “ಜಿನಮತಶ್ರೀಕೋಶ ವೇಶ್ಮಾರ್ಗಳಂ” ಎಂದು ಹೇಳಿಕೊಂಡಿದ್ದಾನೆ. ಮೂಲಸಂಘ ದೇಶೀಗಣ ಪುಸ್ತಕಗಚ್ಛ ಕೊಂಡಕುಂದಾನ್ವಯಕ್ಕೆ ಸೇರಿದವನಾಗಿದ್ದಾನೆ. ಚಂದ್ರಪ್ರಭ ಪುರಾಣವನ್ನು-
ಏಕಾದಶ ಶತಮುಂ ಮ
ತ್ತೇಕಾದಶಮಾಗೆ ಶಕನೃಪಾಬ್ದಂ ಸೌಮ್ಯ
ಪ್ರಾಕಟವರ್ಷದೆ ಚೈತ್ರಸಿ
ತೈಕಾದಶಿಯಂದು ನೆಗೞ್ದುದೀ ಕೃತಿರತ್ನಂ || ೧೬–೮೭ ||
ಎಂದಿರುವುದರಿಂದ ಶಕಸಂವತ್ಸರದ ೧೧೧೧ ಎಂದರೆ ಕ್ರಿ.ಶ. ೧೧೮೯ರಲ್ಲಿ ರಚಿಸಿರುವುದಾಗಿ ತಿಳಿದುಬರುತ್ತದೆ. ಇದು ವಿದ್ವತ್ಸಮ್ಮತವಾಗಿದೆ. ಚಂದ್ರಪ್ರಭ ಪುರಾಣದ ಕರ್ತೃತ್ವ ಮತ್ತು ಪ್ರೇರಣೆಯನ್ನು ಬೀಳಗಿಯ ಶಾಸನ-
ಶ್ರುತಕೀರ್ತಿದೇವನತ್ಯೂ
ರ್ಜಿತಕೀರ್ತಿಕನಾತ್ಮ ಶಿಷ್ಯನಿಂದಗ್ಗಳನಿಂ
ದತಿಶಯಕಾವ್ಯಮಾರ್ಗದೆ
ನುತ ಚಂದ್ರಪ್ರಭಪುರಾಣಮಂ ಪೇೞಿಸಿದಂ ||
ಎಂದು ದಾಖಲಿಸಿದೆ. ಚಂದ್ರಪ್ರಭಪುರಾಣ ೧-೨೪, ೨೫ ಪದ್ಯಗಳಲ್ಲಿ ಈ ಶ್ರುತಕೀರ್ತಿಯ ಸ್ತುತಿ ಇದೆ.
ಅಗ್ಗಳ ತನ್ನ ಆರಾಧ್ಯದೈವವನ್ನು ಕುರಿತು “ಸುರರಾಜಾರ್ಚಿತನಿಂಗಳೇಶ್ವರಪುರ ಶ್ರೀತೀರ್ಥ ಚಂದ್ರಪ್ರಭಂ ಪರಮೇಶಂ” ಎಂದು ಹೇಳಿರುವುದರಿಂದ ಈತನ ಸ್ಥಳ ಬಿಜಾಪುರ ಜಿಲ್ಲೆಯ ಇಂಗಳೇಶ್ವರ. ಪ್ರಾಕ್ತನಪರಮಾಚಾರ್ಯ ಶ್ರೌತಸೇತು ಬಲ ಕಾರಣವಾಗಿ ಚಂದ್ರಪ್ರಭ ಪುರಾಣವನ್ನು ರಚಿಸಿದ್ದೇನೆ. ಕವಿತಾಭಿಮಾನವಾಗಲಿ, ಅವಿರಳವೇಳಾಪಸರಣ ಲೀಲೆಯಾಗಲಿ ಅಲ್ಲವೆನ್ನುವುದು ಅವನ ಮಾತು. ಉಭಯಕವಿತಾ ವಿಶಾರದನ್ (೧-೫೫) ಜೈನಮನೋಹರಚರಿತನ್ (೨-೧) ಎಂದು ಹೇಳಿಕೊಂಡಿದ್ದಾನೆ. ಅಗ್ಗಳಗಣ್ಣಂ ತೋರ್ಪನಗ್ಗಳಂ ನೃಪಸಭೆಯೊಳ್ (೧-೫೭) ಎಂದು ಹೇಳಿಕೊಂಡಿರುವುದರಿಂದ ರಾಜಪೂಜಿತನಾಗಿದ್ದನೆಂದು ತಿಳಿದುಬರುತ್ತದೆ.
ಈತನನ್ನು ಕುರಿತು ಅಗ್ಗಳನ ವಕ್ರತೆ, ಅಗ್ಗದಗ್ಗಳಂ, ರಂಜಿಪಗ್ಗಳಯ್ಯ, ಅಗ್ಗಳಂಗಮಗ್ಗಳರೊಳರೇ, ಕವಿಕುಳಕಳಭ ಯೂಥಾಧಿನಾಥಂ ಎನ್ನುವ ಪ್ರಶಂಸೆಯಿದೆ. ಬ್ರಹ್ಮಶಿವ ತನ್ನನ್ನು ಅಗ್ಗಳದೇವನ ಕೆಳೆಯಂ ಎಂದು ತಿಳಿಸಿದ್ದಾನೆ.
ಪೂರ್ವಕವಿ ಸ್ತವಾವಸರದಲ್ಲಿ ಅಗ್ಗಳನು ಪಂಪ, ಪೊನ್ನ, ರನ್ನರು ರಚಿಸಿದ ಕಾವ್ಯತ್ರಯಕ್ಕೆ ಜಗತ್ತ್ರಯ ಬೆಲೆಯಾಗಿ ಹೋಯಿತು ಎನ್ನುವಲ್ಲಿ ವಿನಯವನ್ನೂ, ನಾನು ಹೇಳಿದ ಚಂದ್ರಪ್ರಭೋದಯ ವಿಸ್ತಾರಿಯೆನಿಪ್ಪ ಕಾವ್ಯಮಿದಮೋಲ್ಯತ್ವಕ್ಕೆ ಪಕ್ಕಾಗದೇ ಎನ್ನುವಲ್ಲಿ ಸ್ವಾಭಿಮಾನವನ್ನೂ ಮೆರೆದಿದ್ದಾನೆ.
ಜನ್ನ, ಆಚಣ್ಣ, ದೇವಕವಿ, ಪಾರ್ಶ್ವ, ಆಂಡಯ್ಯ, ಕಮಲಭವ, ಬಾಹುಬಲಿ ಮೊದಲಾದವರು ಈತನನ್ನು ನೆನೆದಿದ್ದಾರೆ. ಮಲ್ಲಿಕಾರ್ಜುನನ ಸೂಕ್ತಿ ಸುಧಾರ್ಣವಂ, ಮಲ್ಲಕವಿಯ ಕಾವ್ಯಸಾರಂ ವಾದಿ ವಿದ್ಯಾನಂದನ ಕಾವ್ಯಸಾರಂ, ಸಾಳ್ವನ ರಸರತ್ನಾಕರ, ಭಟ್ಟಾಕಳಂಕನ ಶಬ್ದಾನು ಶಾಸನ, ಹಿರಣ್ಯಗರ್ಭನ ವಿಶ್ವಕೃತಿಪರೀಕ್ಷಣದಲ್ಲಿ ಚಂದ್ರಪ್ರಭ ಪುರಾಣದ ಪದ್ಯಗಳು ಉದಾಹರಿಸಲ್ಪಟ್ಟಿವೆ.
ವೀರನಂದಿ ತನ್ನ ಚಂದ್ರಪ್ರಭ ಚರಿತವನ್ನು ಉಪಸಂಹರಿಸುವಾಗ-
ಯಃ ಶ್ರೀವರ್ಮನೃಪೋ ಬಭೂವ ವಿಬುಧಃ ಸೌಧರ್ಮಕಲ್ಪೇ ತತ
ಸ್ತಸ್ಮಾಚ್ಚಾಜಿತಸೇನ ಚಕ್ರಭೃದಭೂದ್ಯಶ್ಚಾಚ್ಚು ತೇಂದ್ರಸ್ತತಃ
ಯಶ್ಚಾಜಾಯತಾ ಪದ್ಮನಾಭನೃಪತಿರ್ಯೋ ವೈಜಯಂತೇಶ್ವರೋ
ಯಃ ಸ್ಯಾತ್ತೀರ್ಥಕರಃ ಸಪ್ತಮಭವೇ ಚಂದ್ರಪ್ರಭಃ ಪಾತುನಃ ||
ಎಂದು ಹೇಳಿದ್ದಾನೆ. ಇಲ್ಲಿ ಇಡೀ ಚಂದ್ರಪ್ರಭ ಚರಿತ್ರೆ ಸಂಗ್ರಹವಾಗಿದೆ. ಶ್ರೀವರ್ಮ, ಶ್ರೀಧರ, ಅಜಿತಸೇನ, ಅಚ್ಯುತೇಂದ್ರ, ಪದ್ಮನಾಭ, ವೈಜಯಂತೇಶ್ವರ, ಅಹಮಿಂದ್ರ ಹೀಗೆ ಏಳು ಜನ್ಮಗಳನ್ನು ತಳೆದ ಒಂದು ಜೀವ ಚಂದ್ರಪ್ರಭಜಿನನ ಜನ್ಮದಲ್ಲಿ ಮೋಕ್ಷವನ್ನು ಪಡೆಯುತ್ತದೆ. ವೀರನಂದಿ ೧೮ ಸರ್ಗಗಳಲ್ಲಿ ಈ ವಸ್ತುವನ್ನು ನಿರ್ವಹಿಸಿದ್ದಾನೆ. ಈ ಕೃತಿಯನ್ನು ಕ್ರಿ.ಶ. ೧೦೨೫ ರಲ್ಲಿ ಪಾರ್ಶ್ವನಾಥ ಚರಿತವನ್ನು ರಚಿಸಿದ ವಾದಿರಾಜ-
ಚಂದ್ರಪ್ರಭಾಭಿ ಸಂಬದ್ಧಾ ರಸಪುಷ್ಟಾ ಮನಪ್ರಿಯಂ
ಕುಮುದ್ವತೀವನೋಧತ್ತೇ ಭಾರತೀವೀರನಂದಿನಃ ||
ಎಂದು ಕೊಂಡಾಡಿದ್ದಾನೆ.
ಕಥಾಸಾರ
ಕನಕಪ್ರಭ ಮತ್ತು ಸುವರ್ಣಮಾಲೆಯರ ಮಗ ಪದ್ಮಪ್ರಭ. ಕೆಸರಿನಲ್ಲಿ ಬಿದ್ದ ಗೂಳಿಯೊಂದನ್ನು ನೋಡಿ ಕನಕಪ್ರಭನಿಗೆ ವೈರಾಗ್ಯ ಮೂಡಿತು. ಮಗ ಪದ್ಮಪ್ರಭನಿಗೆ ಪಟ್ಟ ಕಟ್ಟಿ ಸಂನ್ಯಾಸದೀಕ್ಷೆ ಪಡೆದನು. ಕಾಲಾನುಕ್ರಮದಲ್ಲಿ ತನ್ನ ಮಗ ಸುವರ್ಣನಾಭನಿಗೆ ಪಟ್ಟ ಕಟ್ಟಿ ಕನಕಪ್ರಭ ಸಂನ್ಯಾಸ ದೀಕ್ಷೆ ಪಡೆದನು. ಸುವರ್ಣನಾಭನ ಮಗ ಶ್ರೀಷೇಣ. ಶ್ರೀಷೇಣ ಮತ್ತು ಶ್ರೀಕಾಂತೆಯರ ಮಗ ಶ್ರೀವರ್ಮ. ಮಳೆಗಾಲದ ಕಾಮನಬಿಲ್ಲಿನ ಅನಿಶ್ಚಿತತೆಯನ್ನು ಕಂಡು ಶ್ರೀವರ್ಮ ತನ್ನ ಮಗ ಶ್ರೀಕಾಂತನಿಗೆ ಪಟ್ಟ ಕಟ್ಟಿ ಸಂನ್ಯಾಸದೀಕ್ಷೆ ಪಡೆದನು. ಶ್ರೀವರ್ಮ ಸತ್ತು ಸಂದರ್ಭದಲ್ಲಿ ತಾನು ಧರಿಸಿದ ಹೂವಿನ ಮಾಲೆ ಬಾಡಿದುದನ್ನು ಕಂಡು ತನ್ನ ಆಯುರವಸಾನವನ್ನು ಅರಿತನು. ಪಂಚಪರಮೇಷ್ಠಿಗಳನ್ನು ಧ್ಯಾನಿಸುತ್ತ ಸತ್ತು ಕೋಸಲದೇಶದ ಅಜಿತಂಜಯನ ಮಗ ಅಜಿಸೇನನಾಗಿ ಜನಿಸಿದನು. ಒಂದು ದಿವಸ ಅಜಿತಸೇನ ಒಡ್ಡೋಲಗದಲ್ಲಿದ್ದನು. ಆಗ ಅವನ ಜನ್ಮಾಂತರ ವೈರಿ ಚಂಡರುಚಿ ಸಭೆಯನ್ನು ಸಂಮೋಹನಗೊಳಿಸಿ ಅಜಿತಸೇನನ್ನು ಎತ್ತಿಕೊಂಡು ಆಕಾಶಕ್ಕೆ ಹಾರಿದನು. ಅಷ್ಟರಲ್ಲಿ ಚಾರಣಋಷಿಯೊಬ್ಬ ಬಂದು ದುಃಖತಪ್ತರಾಗಿದ್ದ ಅಜಿತಸೇನನ ತಾಯಿ ತಂದೆಗಳಿಗೆ ದುಃಖಿಸಬೇಡಿ ನಿಮ್ಮ ಮಗ ಕ್ಷೇಮವಾಗಿ ಹಿಂದಿರುಗುತ್ತಾನೆಯೆಂದನು.
ಚಂಡರುಯುಚಿ ಅಜಿತಸೇನನನ್ನು ಏನು ಮಾಡಬೇಕೆಂದು ತಿಳಿಯದೆ ಮನೋರಮವೆಂಬ ಸರೋವರಕ್ಕೆ ಎಸೆದನು. ಅಜಿತಸೇನ ಈಜಿ ದಡ ಸೇರಿ ವಂಶಧರಪರ್ವತಕ್ಕೆ ಬಂದನು. ಅಲ್ಲಿ ಜಟ್ಟಿಯೊಬ್ಬ ಎದುರಾದನು. ಅವನನ್ನು ಮಲ್ಲಯುದ್ಧದಲ್ಲಿ ಅಜಿತಸೇನ ಸೋಲಿಸಿದನು. ಚಂಡರುಚಿಯು ಅಜಿತಸೇನನ ಶಕ್ತಿಪರೀಕ್ಷೆಗಾಗಿ ಹೀಗೆ ಮಾಡಿದೆನೆಂದು ಹೇಳಿ ಪೂರ್ವಸಂಗತಿಯನ್ನು ವಿವರಿಸಿದನು-
ಅಜಿತಸೇನನು ಶ್ರೀವರ್ಮ ಭವದಲ್ಲಿದ್ದಾಗ ಸೂರ್ಯನಾದ ತನಗೆ ಮೋಸ ಮಾಡಿ ಧನವನ್ನು ಅಪಹರಿಸಿದ್ದ ಶಶಿಯನ್ನು ಕೊಂದು ಧನವನ್ನು ಕೊಡಿಸಿದುದನ್ನು ತಿಳಿಸಿದನು. ಶಶಿ ಹಲವು ಜನ್ಮವನ್ನೆತ್ತಿ ಚಂಡರುಚಿಯಾದನೆಂದೂ ಆ ಭವದಲ್ಲಿ ಸೂರ್ಯನಾಗಿದ್ದ ತಾನು ಈಗ ಹಿರಣ್ಯಕನಾಗಿದ್ದೇನೆಂದೂ ತಿಳಿಸಿದನು. ನಾನು ನಿನಗೆ ಮಿತ್ರನಾಗಿದ್ದೇನೆ. ನೀನು ಅಪೇಕ್ಷಿಸಿದಾಗ ಸಹಾಯ ಮಾಡುವೆನೆಂದು ತಿಳಿಸಿದನು. ಮುಂದೆ ಅಜಿತಸೇನನು ವಿಪುಲನಗರವನ್ನು ಪ್ರವೇಶಿಸಿದನು.
ವಿಪುಲನಗರದ ರಾಜಕುಮಾರಿ ಶಶಿಪ್ರಭೆಯನ್ನು ಮಹೇಂದ್ರನೆಂಬ ದೊರೆ ವಿವಾಹವಾಗಬಯಸಿದನು. ಅದು ನೆರವೇರಲಿಲ್ಲ. ಆಗ ಆ ಊರಿನ ಮೇಲೆ ದಂಡೆತ್ತಿ ಬಂದನು. ಜನರೆಲ್ಲ ಚೆಲ್ಲಾಪಿಲ್ಲಿಯಾದರು. ಅಜಿತಸೇನನು ಯುದ್ಧದಲ್ಲಿ ಮಹೇಂದ್ರನನ್ನು ಕೊಂದನು. ಶಶಿಪ್ರಭೆಯ ತಂದೆ ಜಯವರ್ಮನು ಅಜಿತಸೇನನೊಡನೆ ಶಶಿಪ್ರಭೆಯ ವಿವಾಹ ಮಾಡಲು ಸನ್ನದ್ಧನಾದನು. ಅಷ್ಟರಲ್ಲಿ ಆದಿತ್ಯಪುರದ ದೊರೆ ಧರಣೀಧ್ವಜ ಶಶಿಪ್ರಜ್ಞೆಯನ್ನು ಮದುವೆಯಾಬಯಸಿ ದಂಡೆತ್ತಿ ಬಂದನು. ಅಜಿತಸೇನನು ಹಿರಣ್ಯಕನನ್ನು ನೆನೆದು ಅವನ ಸಹಾಯದಿಂದ ಶತ್ರುಗಳನ್ನು ನಿಗ್ರಹಿಸಿ ಧರಣೀಧ್ವಜನನ್ನು ಕೊಂದನು. ಅಜಿತಸೇನ ಶಶಿಪ್ರಭೆಯರ ವಿವಾಹ ನೇರವೇರಿತು. ಕೆಲವು ಕಾಲದ ಮೇಲೆ ದಂಪತಿಗಳ ಕೋಸಲದೇಶಕ್ಕೆ ಹಿಂದಿರುಗಿದರು. ಒಂದು ದಿವಸ ಅಜಿತಂ ಜಯನ ಆಯುಧಾಗಾರದಲ್ಲಿ ಚಕ್ರರತ್ನ ಉದಯಿಸಿತು.
ಅಜಿತಂಜಯನು ಅಜಿತಸೇನನಿಗೆ ಪಟ್ಟಿ ಕಟ್ಟಿ ತಪಸ್ಸಿಗೆ ಸಂದನು. ಚಕ್ರರತ್ನದೊಡನೆ ಅಜಿತಂಜಯ ದಿಗ್ವಿಜಯಕ್ಕೆ ಹೊರಟನು. ಹಿಮವತ್ಪರ್ವತದಿಂದ ಹಿಡಿದು ಸಾಗರದವರೆಗಿದ್ದ ರಾಜ್ಯಗಳನ್ನು ಗೆದ್ದನು. ಕಡಲತಡಿಯಲ್ಲಿ ಕಾಂಚನಸ್ತಂಭವನ್ನು ನೆಡಿಸಿದನು. ಪ್ರಭಾಸಾಮರರನ್ನು ವಿಜಯಕುಮಾರನನ್ನು ಸೋಲಿಸಿದನು. ತನ್ನ ಪತ್ನಿ ಶಶಿಪ್ರಭೆಯೊಡನೆ ಸುಖಸಂತೋಷದಿಂದ ಇದ್ದು ವನವಿಹಾರ, ಪುಷ್ಪಾಪಚಯ, ಜಲಕೇಳಿ, ಕೌಮುದೀವಿಹಾರಗಳಲ್ಲಿರುವಾಗ ಒಂದು ದಿವಸ ಕಂದಿದ ಚಂದ್ರಮಂಡಲವನ್ನು ಕಂಡು ವೈರಾಗ್ಯಭಾವ ಹೊಂದಿದನು. ತನ್ನ ಮಗ ಜಿತಶತ್ರುವಿಗೆ ರಾಜ್ಯಭಾರ ವಹಿಸಿ ತಪಸ್ಸು ಮಾಡಿ ಅಚ್ಯುತಕಲ್ಪದಲ್ಲಿ ದೇವತೆಯಾಗಿ ಹುಟ್ಟಿ ಸುಖಭೋಗವನ್ನು ಸವಿದನು. ತಂದೆಯ ಅನಂತರ ಪದ್ಮನಾಭ ರಾಜ್ಯಭಾರವನ್ನು ವಹಿಸಿಕೊಂಡನು. ಒಂದು ದಿವಸ ಊರಿನ ಹೊರವಲಯದಲ್ಲಿ ಪ್ರತಿಮಾಯೋಗದಲ್ಲಿದ್ದ ಶ್ರೀಧರಯತಿಯಿಂದ ತನ್ನ ಪೂರ್ವಭವವನ್ನು ಅರಿತನು. ಶ್ರೀಧರಯತಿಯು ತನ್ನ ಮಾತು ನಿಜವೆನ್ನಲು ಊರಿಗೆ ಸಲಗವೊಂದು ಪ್ರವೇಶಿಸುವುದೇ ಸಾಕ್ಷಿಯೆಂದನು. ಅವನು ಹೇಳಿದಂತೆ ಊರಿಗೆ ಬಂದು ದಾಂಧಲೆ ಮಾಡಿದ ಆನೆಯನ್ನು ಪದ್ಮಪ್ರಭ ಕಟ್ಟಿ ಹಾಕಿದನು. ಆನೆಯ ಒಡೆಯ ಪೃಥ್ವೀಪಾಲನ ದೂತ ಪದ್ಮನಾಭನ ಆಸ್ಥಾನಕ್ಕೆ ಬಂದು ಆನೆಯನ್ನು ಹಿಂದಿರುಗಿಸುವಂತೆ ಕೇಳಿದನು. ಪದ್ಮನಾಭ ಒಪ್ಪದಿರಲು ಪೃಥ್ವೀಪಾಲ ದಂಡೆತ್ತಿ ಬಂದನು. ಅವನ ತಲೆಯನ್ನು ಪದ್ಮನಾಭ ಕತ್ತರಿಸಿದನು. ಆ ತಲೆಯನ್ನು ಕಂಡು ವೈರಾಗ್ಯಭಾವವನ್ನು ಹೊಂದಿದನು. ಶ್ರೀಧರಮುನಿಯಿಂದ ದೀಕ್ಷೆ ಪಡೆದು ತಪೋನಿರತನಾದನು. ಸತ್ತು ಸರ್ವಾರ್ಥಸಿದ್ಧಿಯೆಂಬ ಲೋಕದಲ್ಲಿ ಆಹಮಿಂದ್ರನಾಗಿ ಜನಿಸಿದನು.
ಚಂದ್ರಪುರದ ರಾಜ ಮಹಾಸೇನನ ಪಟ್ಟಮಹಿಷಿ ಲಕ್ಷ್ಮಣಾದೇವಿಯ ಗರ್ಭದಲ್ಲಿ ಅಹಮಿಂದ್ರನು ತೀರ್ಥಂಕರನಾಗಿ ಜನಿಸುವುದನ್ನು ಇಂದ್ರ ತಿಳಿದನು. ಚಂದ್ರಪುರದಲ್ಲಿ ಕುಬೇರನಿಂದ ಚಿನ್ನದ ಮಳೆ ಸುರಿಸಿದನು. ದೇವತಾಸ್ತ್ರೀಯರನ್ನು ಲಕ್ಷ್ಮಣಾದೇವಿಯ ಉಪಚಾರಕ್ಕೆ ನಿಯೋಜಿಸಿದನು. ಗರ್ಭಾವತರಣ ಕಲ್ಯಾಣವನ್ನು ನೆರವೇರಿಸಿದನು. ಮಗು ಜನಿಸಿದಾಗ ಜನ್ಮಾಭಿಷೇಕ ಕಲ್ಯಾಣವನ್ನು ನಡೆಸಿ ಜಾತಕರ್ಮವನ್ನು ಮಾಡಿ ಚಂದ್ರಪ್ರಭನೆಂದು ಹೆಸರಿಟ್ಟು ಆನಂದನೃತ್ಯವನ್ನಾಡಿದನು.
ಚಂದ್ರಪ್ರಭನು ಬಾಲಲೀಲೆಗಳಿಂದ ಬೆಳೆದು ಯೌವನಕ್ಕೆ ಬಂದಾಗ ತಾಯಿ ತಂದೆಯರ ಅಪೇಕ್ಷೆಯ ಪೂರೈಕೆಗಾಗಿ ಕಮಲಪ್ರಭೆಯನ್ನು ವಿವಾಹವಾದನು. ಪಟ್ಟಾಭಿಷೇಕವಾದ ಮೇಲೆ ಅವನಿಗೆ ವರಚಂದ್ರನೆಂಬ ಮಗ ಹುಟ್ಟಿದನು. ಹೀಗಿರುವಾಗ ಒಂದು ದಿವಸ ಒಡ್ಡೋಲಗಕ್ಕೆ ಬಂದ ಹೆಣ್ಣು ಹಣ್ಣು ಮುದುಕನೊಬ್ಬನು ಇಂದು ನಿನಗೆ ಯಮನಿಂದ ಬಾಧೆಯಂದನು. ಆ ಮುದುಕ ಬೇರೆ ಯಾರೂ ಆಗಿರದೆ ಇಂದ್ರನಿಂದ ಕಳಿಸಲ್ಪಟ್ಟ ಧರ್ಮರುಚಿಯೆಂಬುವವನು ಎನ್ನುವುದನ್ನು ಚಂದ್ರಪ್ರಭ ತಿಳಿದನು. ವೈರಾಗ್ಯವನ್ನು ಸ್ವೀಕರಿಸಿದನು. ಎಂಟುಜನ ಲೋಕಾಂತಿಕ ದೇವತೆಗಳು ಅವನಿಗೆ ಪ್ರತಿಬೋಧೆ ಮಾಡಿದರು. ಆಗ ಇಂದ್ರನು ಪರಿನಿಷ್ಕ್ರಮಣ ಕಲ್ಯಾಣವನ್ನು ನೆರವೇರಿಸಿ ತನ್ನ ಲೋಕಕ್ಕೆ ಹೋದನು.
ಚಂದ್ರಪ್ರಭನು ದೀಕ್ಷೋಪವಾಸ ಮಾಡಿ ನಳಿನಪುರವನ್ನು ಪ್ರವೇಶಿಸಿದನು. ಅಲ್ಲಿನ ದೊರೆ ಸೋಮದತ್ತ ಅವನ ಸೇವೆ ಮಾಡಿದನು. ಆಗ ಅಲ್ಲಿ ಪಮಚಾಶ್ಚರ್ಯಗಳಾದವು. ಚಂದ್ರಪ್ರಭನು ಅರಣ್ಯಕ್ಕೆ ಹಿಂದಿರುಗಿ ಪ್ರತಿಮಾಯೋಗದಲ್ಲಿ ನಿಂತು ಅನೇಕ ಋದ್ಧಿಗಳನ್ನು ಪಡೆದನು. ಪಲ್ಯಂಕಾಸನದಲ್ಲಿ ಕುಳಿತು ತಪಸ್ಸು ಮಾಡುವಾಗ ಆತನಿಗೆ ಕೇವಲಜ್ಞಾನ ಉಂಟಾಯಿತು. ಆಗ ಇಂದ್ರನು ಕೇವಲಜ್ಞಾನ ಕಲ್ಯಾಣವನ್ನು ನೆರವೇರಿಸಿದನು.
ಚಂದ್ರಪ್ರಭನು ಸೌರಾಷ್ಟ್ರಾದಿ ದೇಶಗಳಲ್ಲಿ ಧರ್ಮ ವಿಹಾರ ಮಾಡುತ್ತ ಸಮ್ಮೇದಶೈಲಕಕ್ಕೆ ಬಂದನು. ಅಲ್ಲಿ ಒಂದು ತಿಂಗಳು ತಪಸ್ಸು ಮಾಡಿ ಮುಕ್ತಿಯನ್ನು ಪಡೆದನು. ಇಂದ್ರಾದಿ ದೇವತೆಗಳು ಪರಿನಿಷ್ಕ್ರಣಕಲ್ಯಾಣವನ್ನು ನಡೆಸಿ ತಮ್ಮ ಲೋಕಕ್ಕೆ ನಡೆದರು.
ಕಾವ್ಯಸಮೀಕ್ಷೆ
ಕನ್ನಡ ಭಾಷೆಯ ಉಪಲಬ್ಧ ಚಂದ್ರಪ್ರಭಚರಿತ್ರೆಗಳಲ್ಲಿ ಚಾವುಂಡರಾಯನ ತ್ರಿಷಷ್ಟಿ ಶಲಾಕಾಪುರುಷಚರಿತದ ಚಂದ್ರಪ್ಪಭಚರಿತೆ ಮೊದಲನೆಯದು. ಇದು ಗುಣಭದ್ರನ ಉತ್ತರಪುರಾಣದ ಸಂಗ್ರಹಾನುವಾದ. ಎರಡನೆಯದು ಅಗ್ಗಳನ ಚಂದ್ರಪ್ರಭಚಂಪು. ಇದು ವೀರಣಂದಿಯ ಸಂಸ್ಕೃತ ಚಂದ್ರಪ್ರಭಚರಿತೆಯನ್ನು ಅನುಸರಿಸಿದೆ. ಜಾತಕತಿಲಕದ ಕರ್ತೃ ಶ್ರೀಧರಾಚಾರ್ಯ (ಕ್ರಿ.ಶ. ೧೦೪೯) ಚಂದ್ರಪ್ರಭ ಚರಿತೆಯನ್ನು ಬರೆದಿರುವುದಾಗಿ ತಿಳಿದುಬರುತ್ತದೆ. ಇದುವರೆಗೂ ದೊರೆತಿಲ್ಲ. ಆದುದರಿಂದ ಈ ಕೃತಿಯ ಪ್ರಭಾವ ಅಗ್ಗಳನ ಮೇಲೆ ಆಗಿದೆಯೋ ಇಲ್ಲವೋ ತಿಳಿಯದು.
ಆ ಚಂದ್ರಪ್ರಭಜಿನನ ಮ
ಹಾಚರಿತಪಯೋಧಿಪಾರಯಾನಕ್ಕಾನಾ
ಲೋಚಿಸಿದೆಂ ಪ್ರಾಕ್ತನ ಪರ
ಮಾಚಾರ್ಯಶ್ರೌತಸೇತು ಬಲದಿಂದೀಗಳ್ || ೧–೬೭ ||
ಎಂದು ಹೇಳಿಕೊಂಡಿದ್ದಾನೆ. ಇಲ್ಲಿ ಆತ ತನ್ನ ಕೃತಿಗೆ ನಿರ್ದಿಷ್ಟ ಆಕರವನ್ನು ಹೇಳಿಲ್ಲ. ಆದರೆ-
ದೇಶಂ ಧರ್ಮೋಪದೇಶಂ ಶ್ರುತಬಲಮೆ ಬಲಂ ಕೋಶಮುದ್ಬೋಧಕೋಶಂ
ಸೌಶೀಲ್ಯಂ ಸತ್ಸಹಾಯಂ ಸಚಿವನುಪಶಮಂ ಜೈನಮಾರ್ಗಂ ಸುದುರ್ಗಂ
ಭೂಶಸ್ತ್ರಾಗಾರಮಾದತ್ತೆನೆ ತನಗೆ ಜಗತ್ಸಿದ್ಧಾಂತರಾದ್ಧಾಂತಚಕ್ರಾ
ಧೀಶಂ ಸಪ್ತಾಂಗಸಾಮ್ರಾಜ್ಯದಿನಿಳೆಗೆಸೆದಂ ವೀರನಂದಿವ್ರತೀಂದ್ರಂ || ೧–೨೯ ||
ಎನ್ನುವ ಪದ್ಯದಲ್ಲಿ ತನ್ನ ಕೃತಿಗೆ ಆಕರವಾದ ಚಂದ್ರಪ್ರಭಚರಿತೆಯ ಕರ್ತೃ ವೀರಣಂದಿಯನ್ನು ಸ್ಮರಿಸಿರುವಂತೆ ಕಾಣುತ್ತದೆ.
ಅಗ್ಗಳನ ಚಂದ್ರಪ್ರಭಚರಿತ್ರೆಗೆ ವೀರಣಂದಿಯ ಚಂದ್ರಪ್ರಭಚರಿತಮ್ ಮೂಲವೆಂದು ಡಾ || ಡಿ.ಎಲ್. ನರಸಿಂಹಾಚಾಯರ್ ರವರು ಪ್ರತಿಪಾದಿಸಿದ್ದಾರೆ. ಈ ಅಧ್ಯಯನವನ್ನು ಪ್ರಧಾನ ಗುರುದತ್ತರು ಮುಂದುವರೆಸಿದ್ದಾರೆ. ಡಾ || ಡಿ.ಎಲ್. ನರಸಿಂಹಾಚಾರ್ ರವರು ಈ ಸಂದರ್ಭದಲ್ಲಿ ಹೇಳುವ ಮಾತುಗಳು ಹೀಗಿವೆ-
“ಕಥಾಸಂವಿಧಾನದಲ್ಲೂ ಆನುಪೂರ್ವಿಯಲ್ಲೂ ವರ್ಣನೆಗಳಲ್ಲೂ ಅಗ್ಗಳನ ಕಾವ್ಯ ವೀರನಂದಿ ಕೃತಿಯನ್ನು ತುಂಬ ಹೋಲುತ್ತದೆ. ಕಥಾರಂಭ ಎರಡರಲ್ಲೂ ಪದ್ಮನಾಭಭವದ ವೃತ್ತಾಂತದಿಂದ ಆಗಿದೆ ; ಇತರ ಕಥೆಗಳೂ ಉಪಕಥೆಗಳೂ ಒಂದೇ ಕ್ರಮದಲ್ಲಿ ಬಂದಿವೆ. ವರ್ಣನೆಗಳು ಕೂಡ ಎರಡರಲ್ಲೂ ಸಮಾನಸಂದರ್ಭಗಳಲ್ಲಿ ನಿಯೋಜಿತವಾಗಿದೆ. ವೀರನಂದಿಯ ಕಾವ್ಯದಲ್ಲಿ ೧೮ ಸರ್ಗಗಳಿದ್ದರೆ ಅಗ್ಗಳನಲ್ಲಿ ೧೬ ಆಶ್ವಾಸಗಳಿವೆ. ಈ ಬಾಹ್ಯಾಂಶಗಳಲ್ಲಿಯೇ ಅಲ್ಲದೆ ಆಂತರಿಕವಾದ ವಿವರಗಳಲ್ಲಿ ಸಾಮ್ಯ ಬಹಳವಾಗಿ ಇದೆ. ವೀರನಂದಿಯ ಪದ್ಯಗಳನ್ನು ಅಗ್ಗಳ ಕನ್ನಡಕ್ಕೆ ಭಾಷಾಂತರಿಸುತ್ತ ಮುಂದುವರಿದಿರುವುದು ಕಾಣುತ್ತದೆ. ಇದಕ್ಕೆ ಕೆಲವು ನಿದರ್ಶನಗಳನ್ನು ಹೇಳಬಹುದು” ಎಂದು ಹಲವು ಉದಾಹರಣೆಗಳನ್ನು ಕೊಟ್ಟಿದ್ದಾರೆ. ಆದರೆ ಚಂದ್ರಪ್ರಭಚರಿತ್ರೆಯಲ್ಲಿ ಅಗ್ಗಳನು ವೀರಣಂದಿಯ ಚಂದ್ರಪ್ರಭಚರಿತದೊಂದಿಗೆ ಗುಣಭದ್ರನ ಉತ್ತರಪುರಾಣದ ಚಂದ್ರಪ್ರಭಚರಿತ್ರೆಯ ಭಾಗವನ್ನು ನೋಡಿದ್ದನೆಂದು ಭಾವಿಸಲು ಕಾರಣಗಳಿವೆ. ಉದಾಹರಣೆಗೆ-
“ಗ್ರಾಮಾಃ ಕುಕ್ಕುಟ ಸಂಪಾತ್ಯಾಃ” ಉತ್ತರ ಪುರಾಣ. (ಶ್ಲೋಕ ೧೫) ಎನ್ನುವುದು ಚಂದ್ರಿಕೆಪಾತಂ ದಲೆನಿಪ್ಪಂತರದೊಳ್ ನಿಂದೂರ್ಗಳ್ (ಚಂದ್ರಪ್ರಭಪುರಾಣಮ್ ೧-೯೬) ಎಂದು ಅನುವಾದವಾಗಿದೆ. ಇದು ವೀರಣಂದಿಯ ಚಂದ್ರಪ್ರಭಚರಿತದಲ್ಲಿಲ್ಲದಿರುವುದು ಗಮನಾರ್ಹ.
ಗುಣಭದ್ರರ ಉತ್ತರಪುರಾಣ ಮತ್ತು ವೀರನಂದಿ ಪರಂಪರೆಯ ಕೃತಿಗಳಿಗೆ ಇರುವ ವ್ಯತ್ಯಾಸವನ್ನು ಸ್ಥೂಲವಾಗಿ ಹೀಗೆ ಗುರುತಿಸಬಹುದು-
ಉತ್ತರಪುರಾಣದಲ್ಲಿ ಶ್ರೀಷೇಣಭವದಿಂದ ಚಂದ್ರಪ್ರಭಚರಿತ್ರೆ ಪ್ರಾರಂಭವಾಗುತ್ತದೆ. ವೀರನಂದಿಯ ಕೃತಿಯಲ್ಲಿ ಕನಕಪ್ರಭಭವದಿಂದ ಆರಂಭವಾಗಿ ಹಿಂದಿನ ಭವದ ವಿವರಗಳನ್ನು ಶ್ರೀಧರಮುನಿ ತಿಳಿಸುತ್ತಾನೆ. ಕನಕಪ್ರಭನ ವೈರಾಗ್ಯಕ್ಕೆ ಕಾರಣವಾದ ಮುದಿಯೆತ್ತು ಕೆಸರಿಗೆ ಬಿದ್ದು ಸತ್ತ ಪ್ರಸಂಗ ಉತ್ತರ ಪುರಾಣದಲ್ಲಿಲ್ಲ. ಶ್ರೀಕಾಂತೆಗೆ ಮಕ್ಕಳಾಗದಿರಲು ಹಿಂದಿನ ಜನ್ಮದಲ್ಲಿ ದೇವಾಂಗನ ಮಗಳು ಸುನಂದೆ ಗರ್ಭಿಣಿಯಾಗಿ ತೊಂದರೆಪಡುತ್ತಿದ್ದುದನ್ನು ಕಂಡು ಮುಂದೆ ಯಾವ ಜನ್ಮದಲ್ಲಿಯೂ ಯವ್ವನದಲ್ಲಿ ತನಗೆ ಮಕ್ಕಳಾಗದಿರಲಿ ಎಂದು ಸಂಕಲ್ಪಿಸಿ ಆಯುರಂತ್ಯದಲ್ಲಿ ಪಂಚಾಣುವ್ರತದ ಫಲದಿಂದ ಪ್ರಥಮಸ್ವರ್ಗದಲ್ಲಿ ಶ್ರೀಧಾರಿಣಿ ಎನ್ನುವವಳಾಗಿ ಹುಟ್ಟಿ ಅಲ್ಲಿಂದ ದುರ್ಯೋಧನನ ಮಗಳಾಗಿ ಹುಟ್ಟಿ ಸುರ್ಣನಾಭನಿಗೆ ಹೆಂಡತಿಯಾದಳು ಎನ್ನುವ ಪ್ರಸಂಗ ವೀರನಂದಿ ಪರಂಪರೆಯ ಕೃತಿಗಳಲ್ಲಿ ಮಾತ್ರ ಇದೆ. ಅಜಿತಂಜಯನ ಮಗ ಅಜಿತಸೇನನ್ನು ಚಂಡರುಚಿ ಎನ್ನುವ ರಾಕ್ಷಸನು ಮಾಯೆಯಿಂದ ತೆಗೆದುಕೊಂಡು ಹೋಗಿ ಕಾಡಿನ ಮಧ್ಯೆ ಸರೋವರದಲ್ಲಿ ಎಸೆದುದು, ಆತ ಪರುಷಾಟವಿಯನ್ನು ಹೊಕ್ಕುದು, ಅಲ್ಲಿಂದ ವಂಶಧರವೆಂಬಗಿರಿಗೆ ಬಂದು ಅಲ್ಲಿ ಹಿರಣ್ಯ ಎನ್ನುವ ಭವನದೇವನನ್ನು ಕಂಡುದು, ಅಲ್ಲಿ ಆತ ಸೂರ್ಯ ಮತ್ತು ಶಶಿಯರ ಮೂಲಕ ಹಿಂದಿನಜನ್ಮದಲ್ಲಿ ಮೂಡಿದ ದ್ವೇಷವನ್ನು ವಿವರಿಸಿದುದು, ಈ ದಿವಸ ಶಶಿರುಚಿಯು ಚಂಡರುಚಿಯಾಗಿ ಈತನನ್ನು ತಂದು ಸರೋವರಕ್ಕೆ ಎಸೆದುದು ಮೊದಲಾದ ಪ್ರಸಂಗಗಳು ಉತ್ತರಪುರಾಣದಲ್ಲಿಲ್ಲ. ಅಜಿತಸೇನ ಮತ್ತು ಅರಿಂಜಯನಾಡಿನ ಜಯವರ್ಮನ ಮಗಳು ಶಶಿಪ್ರಭೆ. ಮಹೇಂದ್ರನಿಂದ ಶಶಿಪ್ರಭೆಗಾಗಿ ಬೇಡಿಕೆ. ಮೊದಲು ಜಯವರ್ಮ ಒಪ್ಪಿದುದು, ಶಕುನಿಗನ ಆದೇಶದಂತೆ ಮಹೇಂದ್ರನಿಗೆ ಮಗಳನ್ನು ಕೊಡಲು ಜಯವರ್ಮ ತಿರಸ್ಕರಿಸಿದುದು, ಆತ ದಂಡೆತ್ತಿ ಬಂದುದು, ಮಹೇಂದ್ರನನ್ನು ಅಜಿತಸೇನ ಗೆದ್ದುದು, ಅಜಿತಸೇನ ಮತ್ತು ಧರಣೀಧ್ವಜರ ಕಾಳಗಗಳು ವೀರನಂದಿಯಲ್ಲಿ ಮಾತ್ರ ಇವೆ. ಚಕ್ರೋದಯವಾದ ಮೇಲೆ ಅಜಿತಸೇನನ ದಿಗ್ವಿಜಯ ಉತ್ತರಪುರಾಣದಲ್ಲಿ ಸಂಗ್ರಹವಾಗಿದ್ದರೆ ಇಲ್ಲಿ ದೀರ್ಘವಾಗಿದೆ. ಜಲಕೇಳಿ, ವನಕೇಳಿ, ವೇಶ್ಯಾವಾಟಿ ಪ್ರಸಂಗಗಳು ಉತ್ತರಪುರಾಣದಲ್ಲಿಲ್ಲ. ಉತ್ತರಪುರಾಣದಲ್ಲಿ ಅಜಿತಸೇನನ ವೈರಾಗ್ಯಕ್ಕೆ ಭವಸಂಬಂಧಿ ಕಾರಣ ಎಂದಿದ್ದರೆ ವೀರನಂದಿಯಲ್ಲಿ ಹಗಲಿನಲ್ಲಿ ಕಂದಿದ ಚಂದ್ರ ದರ್ಶನ ಎಂದಿದೆ. ಪದ್ಮನಾಭನು ರಾಜ್ಯವಾಳುವಾಗ ಬಂದ ವನಕೇಳಿ ಗಜಪ್ರಸಂಗ ವೀರನಂದಿಯಲ್ಲಿ ಮಾತ್ರ ಇದೆ. ಪದ್ಮನಾಭನ ವೈರಾಗ್ಯಕ್ಕೆ ಕಾರಣ ಪೃಥ್ವೀಪಾಲನ ಕತ್ತರಿಸಿದ ತಲೆಯನ್ನು ನೋಡಿದ್ದು ಎನ್ನುವ ಅಂಶ ಉತ್ತರಪುರಾಣದಲ್ಲಿಲ್ಲ. ವೀರನಂದಿಯಲ್ಲಿ ಬರುವ ಕಮಲಪ್ರಭೆಯ ಪ್ರಸ್ತಾಪ ಉತ್ತರಪುರಾಣದಲ್ಲಿಲ್ಲ. ಚಂದ್ರಪ್ರಭನ ವೈರಾಗ್ಯಕ್ಕೆ ಧರ್ಮರುಚಿಯು ಪ್ರೇರಕನಾದನು ಎಂದು ವೀರನಂದಿಯಲ್ಲಿದ್ದರೆ ಉತ್ತರ ಪುರಾಣದಲ್ಲಿ ಅಲಂಕಾರಗೃಹದಲ್ಲಿ ಕನ್ನಡಿಯನ್ನು ನೋಡುವಾಗ ಮುಖಕಮಲದಲ್ಲಿದ್ದ ಯಾವುದೋ ವಸ್ತುವನ್ನು ವೈರಾಗ್ಯಹೇತುವನ್ನಾಗಿ ನಿರ್ಧರಿಸಿದನು ಎಂದಿದೆ.
ಉತ್ತರಪುರಾಣ ಮತ್ತು ವೀರನಂದಿ ಸಂಪ್ರದಾಯದ ಕೃತಿಗಳ ಪರಿಶೀಲನೆಯಿಂದ ಚಂದ್ರಪ್ರಭನ ಕಥೆ ತನ್ನ ಪೌರಾಣಿಕ ಸೂತ್ರವನ್ನು ಕಳೆದುಕೊಂಡು ವೀರನಂದಿಯ ಕಾಲಕ್ಕೆ ಮಹಾಕಾವ್ಯದ ಹಾದಿಯನ್ನು ಹಿಡಿದಿರುವುದನ್ನು ಕಾಣುತ್ತೇವೆ. ವೀರನಂದಿ ತನ್ನ ಚಂದ್ರಪ್ರಭಚರಿತದಲ್ಲಿ ತೀರ್ಥಂಕರ ಚರಿತೆಗಳ ಲಕ್ಷಣವಾದ ಕಾಲವರ್ಣನೆ, ಮನುಗಳ ಉತ್ಪತ್ತಿ, ವಂಶಗಳ ಉತ್ಪತ್ತಿ, ಚಂದ್ರಪ್ರಭ ತೀರ್ಥಂಕರ ರಾಜ್ಯಭಾರ, ಅವನ ಅರ್ಹಂತ್ಯಾವಸ್ಥೆ, ನಿರ್ವಾಣ, ಯುಗಪರಿವರ್ತನೆಗಳ ಜೊತೆಗೆ ಮಹಾಕಾವ್ಯದ ೧೮ ಲಕ್ಷಣಗಳಾದ ಸಮುದ್ರ, ಪರ್ವತ, ಪುರ, ನಾಯಕಾಭ್ಯುದಯ, ವಿವಾಹ, ಕುಮಾರೋದಯ, ಚಂದ್ರೋದಯ, ಸೂರ್ಯೋದಯ, ಋತು, ವನವಿಹಾರ, ಜಲಕ್ರೀಡೆ, ಮಧುಪಾನ, ಸಂಭೋಗ, ವಿಪ್ರಲಂಭ, ಮಂತ್ರ, ದುತಾಂಗ, ಯಾತ್ರಾಂಗವರ್ಣನೆಗಳಲ್ಲಿ ಮಧುಪಾನವರ್ಣನೆ ಒಂದನ್ನುಳಿದು ಎಲ್ಲ ವರ್ಣನೆಗಳನ್ನೂ ಸೇರಿಸಿದ್ದಾನೆ.
ಈ ವರ್ಣನೆಗಳಲ್ಲಿ ಸ್ವಭಾವೋಕ್ತಿ, ಅತಿಶಯೋಕ್ತಿ, ಉಕ್ತಿ ಚಮತ್ಕಾರಗಳಿವೆ. ಶಬ್ದಾಲಂಕಾರ, ಅರ್ಥಾಲಂಕಾರಗಳು ಎಡೆ ಪಡೆದಿವೆ. ಪರಿಸಂಖ್ಯೆ, ವಿರೋಧಾಭಾಸ ಮತ್ತು ಶ್ಲೇಷೆಗಳನ್ನು ಇಲ್ಲಿ ಕಾಣಬಹುದು. ಉಭಯಭಾಷಾಕವಿಯಾದ ಅಗ್ಗಳನು ಭಾಷೆಯ ಬಳಕೆಯಲ್ಲಿ ತನ್ನ ಸಾಮರ್ಥರ್ಯವನ್ನು ತೋರಿದ್ದಾನೆ. ಕನ್ನಡ, ಸಂಸ್ಕೃತ, ಕನ್ನಡ ಮತ್ತು ಸಂಸ್ಕೃತಗಳ ಹಿತಮಿತವಾದ ಹೊಂದಾಣಿಕೆಯಿದೆ.
ಅಕ್ಕ ನಿಜಪ್ರಿಯಂಗೆ ಮನದನ್ನದೆ ನೀಂ ಬೆಸಕೆಯ್ವುದಾಗಳುಂ
ಮಕ್ಕಳಮಾೞ್ಕೆಯಿಂದಿರದೆ ನೀನೊಡವಂದ ಜನಕ್ಕೆ ಸಂತಸಂ
ಮೊಕ್ಕಳಮಾಗೆ ಮನ್ನಿಪುದು ಮಾವನ ಪೆರ್ಮೆಗಮತ್ತೆಯೊಲ್ಮೆಗಂ
ತಕ್ಕ ನೆಗೞ್ತೆಯಂ ನೆಗೞ್ವುದೀವುದು ಪೆತ್ತೆಮಗೆ ಪ್ರಮೋದಮಂ || ೬–೮೭ ||
ಎನ್ನುವಲ್ಲಿ ಕನ್ನಡಭಾಷೆಯ ಸಮರ್ಥಬಳಕೆ ಹಾಗೂ ಸೊಗಸನ್ನು ಕಾಣಬಹುದು. ರಾಶಿರಾಶಿಯಾಗಿ ಇಂತಹ ಪದ್ಯಗಳು ಚಂದ್ರಪ್ರಭ ಪುರಾಣದಲ್ಲಿವೆ. ಇನ್ನೂ ಒಂದೆರಡು ಉದಾಹರಣೆಗೆ ೭-೭೯, ೭-೯೧ ಪದ್ಯಗಳನ್ನು ನೋಡಬಹುದು.
ಶ್ರೀನಿಕೇತಾಯಿತಾತ್ಮಾಂಘ್ರಿನೀರಜಂ ನೀರಜೋವ್ರಜಂ
ಆದ್ಯಂತಶೂನ್ಯಮಾದ್ಯಂತಂ ವಂದೇಹಂ ವೃಷಭಂ ವಿಭುಂ || ೧ ||
ಎಂದು ಪ್ರಾರಂಭವಾಗುವ ೨೪ ತೀರ್ಥಂಕರ ಸ್ತುತಿಯನ್ನು ಸಂಪೂರ್ಣವಾಗಿ ಸಂಸ್ಕೃತದಲ್ಲಿ ಬರೆದಿದ್ದು-
ಪುಣ್ಯಾಮೃತಸ್ತವನಮಗ್ಗಳಸೂರಿಸೂಕ್ತ
ಮತ್ಯಂತ ಭಕ್ತಿಪರತಂತ್ರಧಿಯಾಪಠೇದ್ಯಃ
ಸಪ್ರಾಪ್ನುಯಾದನಘತೀರ್ಥಕೃತಾಂಪ್ರಸಾದಾ
ದಾಮುತ್ರಿಕಂ ಚ ಸುಖಮೀಹಿಮೈಹಿಕಂ ಚ || ೧೬–೭೯ ||
ಎನ್ನುವ ಭಾಗ ಅತ್ಯಮತ ಸರಳವೂ ಸುಂದರವೂ ಮನೋಹರವೂ ಆಗಿದೆ. ಜಿನನ ನಿರಾಭರಣ ಸೌಂದರ್ಯವನ್ನು ಕಣ್ಣಿಗೆ ಕಟ್ಟುವಲ್ಲಿ ಯಶಸ್ವಿಯಾಗಿದೆ.
ಸುಮನೋದಾಮಂಗಳಂ ಸಂಗಳಿಸು ಕನಕಕುಂಭಗಳಂ ತುಂಬು ತೀರ್ಥಾಂ
ಬುವನುದ್ಯದ್ಗಂಧಮಂ ಗಂಧಮನಳವಡಿಸುತ್ಕೃಷ್ಟಮಂ ಕೊಳ್ ಫಲವ್ರಾ
ತಮನಾ ನೈವೇದ್ಯಮಂ ವರ್ಧಿಸು ಸುರಭಿಲಸದ್ಧೂಪಮಂಕೂಡು ದೀಪೋ
ದ್ಗಮಮಂಮಾಡಕ್ಷತಾಕ್ಷಾಳನಮನೊಡರಿಸೆಂದಿಂದ್ರನಿಂದ್ರಾಣಿಗೆಂದಂ || ೧೪–೯೭ ||
ಎನ್ನುವ ಪದ್ಯದ ಕನ್ನಡ ಮತ್ತು ಸಂಸ್ಕೃತ ಭಾಷೆಯ ಒಡನಾಟ ಮುದವನ್ನು ನೀಡುತ್ತದೆ.
ಶೃಂಗಾರಾದಿ ರಸಗಳು ಆಯಾ ಸಂದರ್ಭಕ್ಕೆ ಅನುಗುಣವಾಗಿ ಎಡೆಪಡೆದಿದ್ದರೂ ಅವು ಶಾಂತರಸಗಮ್ಯವಾಗಿವೆ. ಇವುಗಳ ನಿರ್ವಹಣೆಗಾಗಿ ಚಂದ್ರಪ್ರಭ ಪುರಾಣದಲ್ಲಿ ವಿವಿಧ ಬಗೆಯ ಛಂದಸ್ಸು ಬಳಕೆಯಾಗಿದೆ. ಖ್ಯಾತಕರ್ನಾಟಕಗಳು, ಮಾಲಿನಿ, ಕಂದ, ಪೃಥ್ವಿ, ಅನವದ್ಯ, ಪಿರಿಯಕ್ಕರ, ತ್ರಿಪದಿ, ರಗಳೆ, ಮಲ್ಲಿಕಾಮಾಲೆ, ಶಿಖರಿಣಿ, ಮಂದಾಕ್ರಾಂತ, ವಸಂತ ತಿಳಕ, ಉತ್ಸಾಹ, ಶ್ಲೋಕ, ಸ್ಕಂಧಕ, ಹರಿಣಿ, ಮಾಲಿನಿ ವೃತ್ತಗಳು ಬಳಕೆಯಾಗಿವೆ. ಇದಲ್ಲದೆ ಗದ್ಯಭಾಗಗಳು ವಿಪುಲವಾಗಿವೆ.
ಪಂಪ, ಪೊನ್ನ, ರನ್ನರ, ಕಾವ್ಯನಿಕಷದಲ್ಲಿ ಚಂದ್ರಪ್ರಭ ಪುರಾಣವನ್ನು ಪರಿಶೀಲಿಸಿರುವ ಡಿ.ಎಲ್. ನರಸಿಂಹಾಚಾರ್ ಅವರು “ಮಿಕ್ಕೆಲ್ಲ ವಿಷಯಗಳಲ್ಲಿ ಅಗ್ಗಳನು ಅಗ್ಗಳನೇ ಆಗಿದ್ದರೂ ಪ್ರತಿಭೆಯಲ್ಲಿ ಮಾತ್ರ ಬಡವ”, “ಅವನದು ಒಳಬೆಳಕು ಸಾಲದ ಹೊರಮಿಂಚಿನ ಕವಿತೆ, ಮಹಾಕವಿಯೆಂಬ ಹೆಸರಿಗೂ ಅವನಿಗೂ ಬಲುದೂರ, ಸಾಕಷ್ಟು ಜಿನಭಕ್ತಿಯಿಂದ ಪ್ರೇರಿತನಾಗಿ ಪುಣ್ಯಕಥೆಯನ್ನು ರಚಿಸಿರುವ ಸಂಪ್ರದಾಯದ ಸತ್ಕವಿಯೆಂದು ಅವನಿಗೆ ಮನ್ನಣೆ ಕೊಡಬಹುದು.” “ಪಾಂಡಿತ್ಯದಲ್ಲಿ ಬುದ್ಧಿ ಚಮತ್ಕಾರದಲ್ಲಿ, ಅಪ್ರಯತ್ನ ವಾಗ್ಗುಂಫದಲ್ಲಿ, ತಿದ್ದಿ ತಿಡಿ ಕಡೆದಂತೆ ಸವರಿರುವ ಪದ್ಯರಚನಾ ಚಾತುರಿಯಲ್ಲಿ ಅಗ್ಗಳನು ಗಣ್ಯನಾದ ಕವಿ” ಎಂದಿದ್ದಾರೆ.
ನೃಪಸಭೆಯಲ್ಲಿ ವಾಚಾಳಿಗಳು ಅಗ್ಗಳನ ಶಕ್ತಿಯನ್ನು ತಿಳಿಯದೆ ಮಾತನಾಡಲು ಲೋಕದಲ್ಲಿ ಎಷ್ಟು ಕಲೆಗಳಿವೆಯೋ ಅಷ್ಟನ್ನೂ ಬಲ್ ಅಗ್ಗಳನು ತನ್ನ ಅಗ್ಗಳಗಣ್ಣನ್ನು ತೋರಿದನು. ಇಂತಹ ಸವಾಲಿನ ಪರಿಸರದಲ್ಲಿ ಮೂಡಿಬಂದ ತನ್ನ ಕಾವ್ಯವನ್ನು ಕುರಿತು-
ಕಿವಿಯಂಜಕ್ಕುಲಿಪಂತೆ ನುಣ್ಪಡರ್ದಶಬ್ದಂ ಶಬ್ದಸಂದರ್ಭದೊಳ್
ಸವಿಯಂಮುಂದಿಡುವರ್ಥದೊಳೊಡಂಬಟ್ಟೊಳ್ಪನೋರಂತೆ ಬೀ
ಱುವ ಭಾವಂ ಸಲೆಭಾವದಿಂದೊವಿ ಚಿತ್ತಂ ಕೂಡೆ ತೇಂಕಾಡೆ ಪೊ
ಣ್ಮುವ ನಾನಾರಸಮಿರ್ಪ ವಸ್ತುಕೃತಿಯಂ ಪೇ ೞ್ದಗ್ಗಳಂ ಮೆಚ್ಚಿಪಂ ||
ಎನ್ನುವ ಸಂಕಲ್ಪ ಈಡೇರಿದೆ. ಶತಶತಮಾನಗಳಿಂದ ವಿದ್ವತ್ಪ್ರಿಯರಿಗೆ ಕಾವ್ಯಾಭ್ಯಾಸಿಗಳ ಪ್ರೀತಿಗೆ ಪಾತ್ರವಾಗಿದೆ.
ಗ್ರಂಥಸಂಪಾದನೆ
ಅಗ್ಗಳನ ಚಂದ್ರಪ್ರಭ ಪುರಾಣವನ್ನು ಎಂ.ಎ. ರಾಮಾನುಜ ಅಯ್ಯಂಗಾರ್ ಅವರು ಕಾವ್ಯಕಳಾನಿಧಿ ಗ್ರಂಥಮಾಲೆಯಲ್ಲಿ ೧೯೦೧ರಲ್ಲಿ ಪ್ರಕಟಿಸಿದರು. ಪರಿಷ್ಕರಣೆಗಾಗಿ ೩ ಹಸ್ತಪ್ರತಿಗಳು ಲಭ್ಯವಾದುವು. ಮೈಸೂರು ಸರ್ಕಾರದ ಓರಿಯಂಟಲ್ ಲೈಬ್ರರಿಯ ಹಸ್ತಪ್ರತಿ ಇಂದು ಮೈಸೂರು ವಿಶ್ವವಿದ್ಯಾನಿಲಯದ ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆಯ ಹಸ್ತಪ್ರತಿ ಭಂಡಾರದಲ್ಲಿದೆ. ಶ್ರವಣಬೆಳಗೊಳ ಮತ್ತು ಸಾಲಿಗ್ರಾಮದ ಹಸ್ತಪ್ರತಿಗಳು ಇಂದು ಎಲ್ಲಿವೆಯೋ ಗೊತ್ತಿಲ್ಲ. ಈ ೩ ಹಸ್ತಪ್ರತಿಗಳಲ್ಲಿಯೂ ವಿಶೇಷವಾದ ಪಾಠ ಭೇದವಿಲ್ಲ ಎಂದಿದ್ದಾರೆ. ಅವರ ಪರಿಷ್ಕರಣ ಕಾರ್ಯ ಶ್ರೇಷ್ಠ ಮಟ್ಟದ್ದಾಗಿದೆ.
‘ಅಗ್ಗಳ ಲೀಲಾವತಿ’ ಎಂದು ಪ್ರಸಿದ್ಧವಾದ ಈ ಪುರಾಣವನ್ನು ಪ್ರಾಚೀನ ಸಂಕಲನಕಾರರು, ಲಾಕ್ಷಣಿಕರು ಮತ್ತು ವೈಯಾಕರಣಿಗಳು ಮಾನ್ಯಮಾಡಿ ತಮ್ಮ ಗ್ರಂಥಗಳಲ್ಲಿ ಉದ್ಧರಿಸಿದ್ದಾರೆ. ಇದರಿಂದ ಈ ಕೃತಿ ಪಂಡಿತ ವಲಯದಲ್ಲಿ ಎಷ್ಟು ಗಮನಾರ್ಹವಾಗಿತ್ತು ಎಂದು ತಿಳಿದುಬರುತ್ತದೆ. ಇಲ್ಲಿನ ಪಾಠಗಳನ್ನು ಲಕ್ಷಿಸಿದೆ. ಇವುಗಳಲ್ಲಿ ಹೆಚ್ಚಿನ ಪಾಠಭೇದಗಳಿಲ್ಲ. ಇರುವ ಕೆಲವನ್ನು ಪರಿಶೀಲಿಸಿ ಅಂಗೀಕರಿಸಿದೆ.
ಮೂಡಬಿದಿರೆಯ ಶ್ರೀ ದಿಗಂಬರಜೈನಧರ್ಮ ಶಾಲೆಯಲ್ಲಿ ನಿಕ್ಷಿಪ್ತವಾಗಿದ್ದು ಕ್ರಿ.ಶ. ೧೫೭೨ರಲ್ಲಿ ಪ್ರತಿಯಾಗಿರುವ ಅಗ್ಗಳನ ಚಂದ್ರಪ್ರಭ ಪುರಾಣದ ಕೊನೆಯಲ್ಲಿ “ಸ್ವಸ್ತಿಶ್ರೀಮತು ೧೪೯೪ ಸಂದ ಅಂಗೀರಸಂವತ್ಸರದಲು ಶ್ರಾವಣಮಾಸದ ಬಹುಳ ತದಿಗೆ ರವಿವಾರದಲು ೫ ಘಳಿಗೆಯಲು ಮುಗೀತು. ಇದಕ್ಕೆ ಸುಭಮಸ್ತು ನಿರ್ವಿಘ್ನಮಸ್ತು. ಶ್ರೀಸೇನಗಣಾಂಬರ ಸೂರ್ಯರೆನಿಸಿದ ಸಂಯಮಾಚಾರ್ಯರುಮಪ್ಪ ಶ್ರೀಲಕ್ಷ್ಮೀಸೇನಾಚಾರ್ಯರ ಪ್ರಿಯಾಗ್ರಶಿಷ್ಯರಾದ ಕ್ಷೋಣಿಗೆಸೇಡಬಳದ ಇಂದ್ರ ನಾಗಣನ ತತ್ಪುತ್ರ ಇದ್ದಪ್ಪನ ಸೋದರಳಿಯ ಪಾಯಣ್ಣನು ಪ್ರತಿಸಮಾನವಾಗಿ ಬರೆದು ಮುಗಿದುದಕ್ಕೆ ಮುಂಗಳಮಹಾಶ್ರೀ” ಎಂದಿದೆ. ಈ ಹಸ್ತಪ್ರತಿಯನ್ನು ಬಳಸಿಕೊಳ್ಳಲು ಆಗಲಿಲ್ಲ.
ಅಗ್ಗಳನನ್ನು ಆಧರಿಸಿ ನಿಟ್ಟೂರು ದೊಡ್ಡಣಾಂಕನು ಚಂದ್ರಪ್ರಭಚರಿತೆಯನ್ನು ಷಟ್ಪದಿಯಲ್ಲಿ ಪಿರಿಯ ಪಟ್ಟಣದ ದೊಡ್ಡಯ್ಯನು ಸಾಂಗತ್ಯದಲ್ಲಿ ರಚಿಸಿದ್ದಾರೆ. ಈ ಕೃತಿಗಳಿಂದ ಅಗ್ಗಳನ ‘ಚಂದ್ರಪ್ರಭ ಚರಿತಂ’ ನ ಪರಿಷ್ಕರಣೆ ಸಾಧ್ಯವಿದೆ.

ಶಾ || ಶ್ರೀಪಾದದ್ವಿತಯಪ್ರದಕ್ಷಿಣಕೃತಿವ್ಯಾಸಕ್ತಗೀರ್ವಾಣಕಾಂ
ತಾಪಾಂಗತಪ್ರತಿಬಿಂಬಕೋಟಿಘಟಿತಸ್ಮೇರಸ್ಥಳೇಂದೀವರ
ಶ್ರೀಪೂರ್ಣಂ ಹಿಮವನ್ನಗೇಂದ್ರಮೈನೆ ಕಣ್ಗಿಂಬಾದ ಚಾಂದ್ರಪ್ರಭಂ
ರೂಪಂ ದಿವ್ಯವಚೋಮರುನ್ನದಿಯಿನೆಮ್ಮೊಳ್ ಮಾೞ್ಕೆ ನೈರ್ಮಲ್ಯಮಂ || ೧
ಉ || ಆವೃತಘಾತ್ಯಘಾತಿದುರಿತಾತ್ಯಯದೊಳ್ ಚರಮಾಂಗಮಾತ್ರಕರ್
ಜೀವಘನಸ್ವರೂಪಮೊಗೆತರ್ಪುದುಮಷ್ಟಮಭೂಮಿವಿಷ್ಟರ
ಸ್ತಾವಧಿಸೌಖ್ಯಮುಖ್ಯರುಪಶಿಷ್ಟಗುಣಾಷ್ಟಕರಾದನಶ್ವರ
ಶ್ರೀವನಿತೇಶರೀಗೆಮಗೆ ಸಿದ್ಧರತೀಂದ್ರಿಯಸೌಖ್ಯಸಿದ್ಧಿಯಂ || ೨
ಶಾ || ಧೈರ್ಯಂ ಘೋರತಪಃಪರೀಷಹಸಮೂಹಪ್ರಾಪ್ತಿಯೊಳ್ ಸಂದ ತಾ
ತ್ಪರ್ಯಂ ಪಂಚವಿಧಾಮಳಾಚರಣಷಟ್ತ್ರಿಂಶದ್ಗುಣಶ್ರೇಣಿಯೊಳ್
ಕಾರ್ಯಂ ಶಿಷ್ಯವಿನೇಯಶಿಕ್ಷೆಯೊಳೊಡಂಬಟ್ಟೊಪ್ಪೆ ಸಂಶೋಭಿಪಾ
ಚಾರ್ಯರ್ ತಾಮೆಮಗೀಗೆ ಸಪ್ತಪರಮಸ್ಥಾನೋದಯೋಪಾಯಮಂ || ೩
ಮ || ಹಾ || ನಯನಿಕ್ಷೇಪಪ್ರಮಾಣಂಗಳೊಳೆ ಪಡೆದನೈಕಾಂತಸಿದ್ಧಿಪ್ರತಿಜ್ಞಾ
ಜಯಮಂ ತದ್ವಿಜ್ಞರೊಳ್ ಮುಂ ಬೞಿಕೆ ತಿಳಿಪಿ ಭವ್ಯರ್ಗೆ ಸದ್ಧರ್ಮಕರ್ಮಾ
ಶ್ರಯತತ್ತ್ವಾತತ್ತ್ವಭೇದಂಗಳನೊಡರಿಸಿ ವಾಕ್ಛ್ರೀಯಶಶ್ಶ್ರೀಸಮಾಕೃ
ಷ್ಟಿಯನಾದಂ ಸಂದರಂತರ್ಮುಖತೆಗಭಿಮುಖಂ ಮಾೞ್ಕುಪಾಧ್ಯಾಯರೆಮ್ಮಂ || ೪
ಶಾ || ಶೀಲಂ ಪಾಲಿತಷಟ್ಪ್ರಕಾರಮೆನಿಸಿರ್ದಾವಶ್ಯಕಕ್ಕಾಯ್ತು ನಿ
ತ್ಯಾಲಂಬಂ ನಿರವದ್ಯಮಾಯ್ತು ಚರಿತಂ ಸಾವದ್ಯಮಂ ಪೊರ್ದದೆಂ
ದೀಲೋಕಂ ಪೊಗೞ್ವಪ್ರಮತ್ತಗುಣಸಂಸ್ಥಾನಕ್ಕೆ ಪಕ್ಕಾದ ಬೋ
ಧಾಲೋಕರ್ ದಯೆಗೆಯ್ಗೆ ಸಾಧುಗಳಘಪ್ರಧ್ವಂಸನಪ್ರೌಢಿಯಂ || ೫
ಕಂ || ಪರಿಹೃತದೋಷಂ ಸಗುಣಂ
ಪರಾರ್ಥ್ಯಮುತ್ಪ್ರಭವಮತರ್ಕ್ಯಸಾಮರ್ಥ್ಯಮಳಂ
ಕರಿಸಿರ್ಕೆ ಪಂಚಗುರುಪಂ
ಚರತ್ನಮಾಳಿಕೆ ಮದೀಯಮತಿಮಾನಿನಿಯಂ || ೬
|| ಮಾಳಿನೀ ವೃತ್ತಂ ||
ಪ್ರಣತನಿಚಯಚೇತಶ್ಚಾತಕಕ್ಕೀಗೆ ಬೇಗಂ
ತಣಿವನಮಲವಾಣೀವೃಷ್ಟಿಯಿಂದಪ್ರಮತ್ತಂ
ಗುಣಗಣಸಮುದಾತ್ತಂ ಸತ್ತಪೋವೃತ್ತಿವಿತ್ತಂ
ಗಣಧರವಿಭುದತ್ತಂ ಶುದ್ಧಬೋಧಪ್ರವೃತ್ತಂ || ೭
ಮ || ವಿ || ಜಿತಕರ್ಮಂ ಸಮುಪಾತ್ತತತ್ತ್ವಚಯಮರ್ಮಂ ಶುದ್ಧರತ್ನತ್ರಯೀ
ಧೃತಭರ್ಮಂ ಕುಮತಾವಳೀಶಿಶಿರಘರ್ಮಂ ಸಾಧುಸಂದೋಹಸಂ
ವೃತವರ್ಮಂ ವಿನಮದ್ವಿನೇಯಜನಶರ್ಮಂ ಮೋಕ್ಷಲಕ್ಷ್ಮೀಪ್ರಿಯೋ
ಚಿತನರ್ಮಂ ನಮಗಾರ್ಮಮಕ್ಕೆ ಜಿನಧರ್ಮಂ ಜನ್ಮಪಾರಂಬರಂ || ೮
ಶಾ || ಪ್ರಾಳೇಯಾಮಳಿನಾಂಗಿ ತುಂಗಮಹಿಷೇಂದ್ರಾರೂಢೆಯಾತ್ಮಾಷ್ಟದೋ
ರ್ಮಾಳಾಳಂಕೃತೆ ಚಕ್ರಶೂಲಶರಚಾಪೋತ್ಕೇತುಚಂಚತ್ಕಶಾ
ಭೀಳಾಸಿಸ್ಫುಟಖೇಟಕಾನ್ವಿತೆ ಚಳದ್ಭಾಳಾಕ್ಷಿ ಸಂಪ್ರೀತಿಯಿಂ
ಜ್ವಾಳಾಮಾಳಿನಿ ಮಾೞ್ಕೆ ಮತ್ಕೃತಿಗೆ ನಿರ್ವಿಘ್ನೋಕ್ತಿನಿರ್ವಾಹಮಂ || ೯
ಚಂ || ಮರಕತಕಾಂತಿಯಂ ತಳೆದ ಮೆಯ್ವೆಳಗಿಂ ನೊಸಲೊಳ್ ಪೊದೞ್ದು ತಾ
ವರೆಯೆಸಳ್ಬೊಟ್ಟಿನೆಂತೆಸೆವ ಕಣ್ಮಲರಿಂ ವರದಪ್ರಫುಲ್ಲಪಂ
ಕರುಹಕಶಾಂಕುಶಾಂಕಿತಚತುರ್ಭುಜದಿಂದೆಸೆವಂ ಕಪೋತವಿ
ಷ್ಕಿರರಥನೞ್ಕಱಿಂ ವಿಜಯಕ್ಷನೊಡರ್ಚುಗಮೋಘರಕ್ಷೆಯಂ || ೧೦
ಮ || ಸ್ರ || ಅಪಹಿಂಸಂ ಸಪ್ತಭಂಗ್ಯನ್ವಿತಮಪವನರೋಧೋದ್ಗತಂ ತ್ಯಕ್ತತಾಲ್ವೋ
ಷ್ಠಪುಟವ್ಯಾಪಾರಮಪ್ರಸ್ಖಲನಮಖಿಲಭಾಷಾತ್ಮಕಂ ನಿಶ್ಚಿತಾಶೇ
ಷಪದಾರ್ಥಂ ವ್ಯಾಪ್ತಕಾಲತ್ರಯಮತಿಸದೃಶಾಸನ್ನದೂರಂ ಸುತತ್ತ್ವಾ
ಭ್ಯುಪಯುಕ್ತಂ ಮಾೞ್ಕೆ ಜೈನಂ ವಚನಮಮಳವಾಕ್ಪ್ರೌಢಿಯಂ ನಮ್ಮೊಳೆಂದುಂ || ೧೧
ಮ || ವಿ || ದುರಿತವ್ರಾತಲತಾಕೃಪಾಣಿ ವಿಸರದ್ದುರ್ಬೋಧರೋಧಸ್ವಿನೀ
ತರಣದ್ರೋಣಿ ಸಮುನ್ನತಾಕ್ಷಯಪದಪ್ರಾಸಾದನಿಶ್ರೇಣಿ ಬಂ
ಧುರಸಾಹಿತ್ಯಸುರತ್ನರೋಹಣಮಹೇಂದ್ರಕ್ಷೋಣಿ ತಾಳ್ದಿರ್ಕೆ ವಿ
ಸ್ತರದಿಂ ವಾಣಿ ಮದೀಯಮಾನಿತಮುಖಶ್ರೀಯೊಳ್ ಸಖೀಲೀಲೆಯಂ || ೧೨
ಕಂ || ಮಳವಿಳಯನರೆನಿಸಿದ ಕೇ
ವಳಿಗಳ ಶುದ್ಧಾನುಬದ್ಧಕೇವಳಿಗಳ ನಿ
ಶ್ಚಳಿತಶ್ರುತಕೇವಳಿಗಳ
ಚಳನಂ ನಮಗಚಳಸುಖಮನೀಗನವರತಂ || ೧೩
ನೆಲೆ ನಾಲ್ವೆರಲಧಿಕಂ ನಿ
ಶ್ಚಲತಪದಿಂದಾರ್ಗಮೆಂಬುದರ್ಕಾಚತುರಂ
ಗುಲಚಾರಣಋದ್ಧಿಯೆ ಮೂ
ದಲೆಯೆನಿಪಂ ವರ್ಯಕುಂಡಕುಂದಾಚಾರ್ಯಂ || ೧೪
ತ್ರಿಭುವನಮಂಗಲತೋರಣ
ನಿಭಮಂ ಪ್ರವಚನಮನೆಯ್ದಿ ರೈಸ್ತಂಭಸಮ
ಪ್ರಭರಂತರ್ನಿಭೃತೋನ್ನತ
ವಿಭವರ್ ಭೂತಬಲಿಪುಷ್ಪದಂತಾಚಾರ್ಯರ್ || ೧೫
ಅನಿಶಂ ಪ್ರಸನ್ನತಾಯುತ
ರನೂನಸದಸತ್ಪದಾರ್ಥದರ್ಶನನಿಪುಣರ್
ಜಿನಶಾಸನಲಕ್ಷ್ಮಿಗೆ ಲೋ
ಚನಯುಗಳರ್ ವೀರಸೇನಜಿನಸೇನಾಖ್ಯರ್ || ೧೬
ಪ್ರಥಿತಾಕಳಂಕಹಿಮವ
ತ್ಪೃಥಿವೀಧರಜಾತಭಾರತೀನುತಭಾಗೀ
ರಥಿಯನೊಳಪೊಕ್ಕು ಕಳೆದುದು
ಪೃಥುಮಿಥ್ಯಾತ್ವೋಪತಾಪಮಂ ಸಕಳಜನಂ || ೧೭
ಆಚರಿಕೆ ಗೃಧ್ರಪಿಂಛಮ
ಹಾಚಾರ್ಯಂಘ್ರಿನಖಭಾನುರುಚಿಯರ್ಹದ್ಬ
ಲ್ಯಾಚಾರ್ಯಪದನಖರಶಶಿ
ರೋಚಿ ಮದೇನಸ್ತಮಸ್ತಮೋನಿರಸನಮಂ || ೧೮
ಭೃತವಂಶನಾಗಿಯುಂ ವ್ಯಪ
ಗತರಾಗಾಸಕ್ತ ಸಿಂಹನಂದ್ಯಾಚಾರ್ಯ
ವ್ರತಿಪತಿ ಸತ್ತತ್ವಸಮ
ನ್ವಿತನಾಗಿಯುಮಾತ್ತತತ್ತ್ವಚಯಚಾತುರ್ಯಂ || ೧೯
ಸಮನಿಕೆ ಮನ್ಮಾನಸದೊಳ್
ಸಮಂತಭದ್ರಾಂಘ್ರಿನಖರಕಾಂತಿಜಳಂ ಮ
ತ್ತಮಳಿನಕವಿಪರಮೇಷ್ಠಿ
ಕ್ರಮಕಮಳಂ ಪೂಜ್ಯಪಾದಪದನಖಕುಮುದಂ || ೨೦
ಮ || ವಿ || ಅಯಮಾರ್ಗಾಶ್ರಯನಂ ಪ್ರಭೂತದಯನಂ ದೂರೀಕೃತಸ್ವಾಂತಭೂ
ಭಯನಂ ಲಬ್ದಕಷಾಯವೈರಿಜಯನಂ ವಿಜ್ಞಾತನಿಶ್ಶೇಷವಾ
ಙ್ಮಯನಂ ಸ್ವೀಕೃತಸತ್ತಪಃಚಯನಂ ಶ್ರೀಕುಂಡಕುಂದೋಜ್ಜ್ವಳಾ
ನ್ವಯನಂ ವಂದಿಪೆನೞ್ತಿಯಿಂದೆ ಕುಳಚಂದ್ರಖ್ಯಾತಯೋಗೀಂದ್ರನಂ || ೨೧
ಉ || ಶಾಂತರಸೈಕಮೂರ್ತಿ ಪರಮಾಗಮವಾರಿಧಿಪಾರವರ್ತಿ ಚೈ
ರಂತನಯೋಗಿನಾಯಕಯಶಸ್ಸಮಕೀರ್ತಿ ಮನೋಜರಾಜವಿ
ಕ್ರಾಂತವನಾಸಿತಾರ್ತಿಯೆನೆ ವಿಶ್ವವಸುಂಧರೆ ಮಾಘಣಂದಿಸೈ
ದ್ಧಾಂತಿಕಚಕ್ರವರ್ತಿ ನೆಗೞ್ದಂ ಧರಣೀಶ್ವರವೃಂದವಂದಿತಂ || ೨೨
ಕಂ || ಶ್ರೀಕನಕನಂದಿಮುನಿವಿ
ದ್ಯಾಕೀರ್ತಿನಮಂ ಫಣೀಶ್ವರಂ ಬಹುತರಜಿ
ಹ್ವಾಕರನಾಗಿಯುಮಱಿಯದೆ
ಮೂಕತೆಯಂ ತಳೆದು ನಾಣ್ಚಿ ರಸೆಗಿೞಿದಿರ್ಪಂ || ೨೩
ಶಾ || ಭಾವಂ ಭಾಸುರತತ್ತ್ವಗರ್ಭಮಯನಂ ಚಾರಿತ್ರಗರ್ಭಂ ವಚ
ಶ್ಶ್ರೀ ವಿಶ್ವೋರ್ಜಿತಶಾಸ್ತ್ರಗರ್ಭಮಮಳಾಳೋಕಂ ದಯಾಗರ್ಭಮೆಂ
ಬೀವಿಖ್ಯಾತಿ ಸಮಸ್ತದಿಕ್ಪ್ರಸರಗರ್ಭಂ ನೋೞ್ಪೊಡೆಂಬನ್ನೆಗಂ
ತ್ರೈವಿದ್ಯಶ್ರುತಕೀರ್ತಿದೇವನೆಸೆದಂ ಸ್ಯಾದ್ವಾದಸಾರೋದಯಂ || ೨೪
ಮ || ವಿ || ಷಡಭಿಜ್ಞಂ ಕ್ಷಣಿಕಂ ಜಡಾತ್ಮನೆನಿಪಂ ನೈಯಾಯಿಕಂ ವೃತ್ರವಿ
ದ್ವಿಡಮಾತ್ಯಂ ಸಲೆ ಶೂನ್ಯವಾದಿ ಶಬರೋಕ್ತ್ಯಾಸಕ್ತಮೀಮಾಂಸಕಂ
ನಡೆವಂ ಕಾಪಿಳವೃತ್ತಿಯಂ ಬಿಡದೆ ಸಾಂಖ್ಯಂ ನೋೞ್ಪೊಡೆಂದೆಲ್ಲದೊ
ಳ್ಪಡರ್ವನ್ನಂ ಶ್ರುತಕೀರ್ತಿದೇವನೊಳ್ ನಿಂದಳ್ ವಾಣಿಯೇಂ ಜಾಣೆಯೋ || ೨೫
ಚ || ಅತಿಮೃದುಪುಷ್ಪಚಾಪದಳಿನೀಗುಣಟಂಕೃತಿರಾವಮಾಗಮಾ
ಮೃತಪರಿಪೂರ್ಣಕರ್ಣಯುಗನಂ ಸಲೆ ಕೇಳಿಸದಾತ್ತಸಪ್ತಸ
ಪ್ತತಿಪವಿವರ್ಮನಂ ನಡವು ಪುಷ್ಪಶರೋತ್ಕರಮೆಂದು ಮನ್ಮಥಂ
ಮತಿಗಿಡುವಂ ಗೆಲಲ್ ಪಡೆಯದಾ ನಯಸೇನಮುಮುಕ್ಷಮುಖ್ಯನಂ || ೨೬
ಉ || ಶಾಂತರಸಾತ್ಮನಾರ್ದಹೃದಯಂ ಸುದಿಗಂಬರವರ್ತನಂ ಗತ
ಭ್ರಾಂತಿಯಬಂಧಕಂ ಸತತಮೋಕ್ಷಪದೇಚ್ಛು ಮಹಾತಪಸ್ವಿ ಮ
ತ್ತಂತೆ ವಿತೃಷ್ಣನೆಂಬಸಮಶೀಲತೆಯಂ ತಳೆದಿರ್ದುಮೇನೊ ಸೈ
ದ್ಧಾಂತಿಕಚಕ್ರವರ್ತಿ ಮುನಿಚಂದ್ರಮುನೀಂದ್ರನೆ ವಂದ್ಯನುರ್ವಿಯೊಳ್ || ೨೭
ಕಂ || ದುರಿತಾಸಹಿಷ್ಣು ಸುತಪ
ಶ್ಚರಿಷ್ಣು ಭವ್ಯಪ್ರಮೋದವರ್ಧಿಷ್ಣು ರತೀ
ಶ್ವರಜಿಷ್ಣು ಗುಣಗಣಾಲಂ
ಕರಿಷ್ಣುವೆನೆ ನೆಗೞ್ದನುದಯಚಂದ್ರಮುನೀಂದ್ರಂ || ೨೮
ಸ್ರ || ದೇಶಂ ಧರ್ಮೋಪದೇಶಂ ಶ್ರುತಬಲಮೆ ಬಲಂ ಕೋಶಮುದ್ಬೋಧ ಕೋಶಂ
ಸೌಶೀಲ್ಯಂ ಸತ್ಸಹಾಯಂ ಸಚಿವನುಪಶಮಂ ಜೈನಮಾರ್ಗಂ ಸುದುರ್ಗಮ
ಭೂ ಶಸ್ತ್ರಾಗಾರಮಾದತ್ತೆನೆ ತನಗೆ ಜಗತ್ಸಿದ್ಧರಾದ್ಧಾಂತಚಕ್ರಾ
ಧೀಶಂ ಸಪ್ತಾಂಗಸಾಮ್ರಾಜ್ಯದಿನಿಳೆಗೆಸೆದಂ ವೀರನಂದಿವ್ರತೀಂದ್ರಂ || ೨೯
ಮಾದ್ಯದ್ವಾದ್ಯುತ್ಕರತ್ರಾಸಕಮಖಿಲಕಲಾಪ್ರೌಢಿ ದೂರೀಭವತ್ಸಾ
ವದ್ಯಂ ಚಾರಿತ್ರಮುರ್ವೀಪತಿತತಿವಿನುತಂ ಸತ್ತಪೋವೃತ್ತಿ ಚೇತ
ಸ್ಸದ್ಯಪ್ರೀತಿಪ್ರದಂ ಪಾವನತರನಿಜಸನ್ಮೂರ್ತಿಯೆಂಬನ್ನೆಗಂ ತ್ರೈ
ವಿದ್ಯೇಶಂ ಮಾಘಣಂದಿವ್ರತಿ ಪೆಸರ್ವಡೆದಂ ವರ್ಣ್ಯನೀಕಪ್ರವೇಕಂ || ೩೦
ಮ || ವಿ || ಕ್ಷಿತಿನಾಥವ್ರಜಪೂಜ್ಯಪಾದತೆ ನಿಜಾಚಾರಪ್ರತೀತಾಕಳಂ
ಕತೆ ವಿದ್ವನ್ನುತವೀರಸೇನತೆ ನಿಜಂ ತಾನೆಂದೊಡಿಂ ಶಾಬ್ದನೇ
ತೃತೆ ಷಟ್ತರ್ಕವಿತರ್ಕಭೇತ್ತೈತೆಯಹಾರಾಧ್ವಾಂತತತ್ತ್ವಪ್ರಮಾ
ತೃತೆಯೇಂ ಚೋದ್ಯಮೆ ವರ್ಧಮಾನಮುನಿಗೊಳ್ ವಿದ್ಯಾತ್ರಯಾಧೀಶನೊಳ್ || ೩೧
ಕಂ || ಅತಿಸೂಕ್ಷ್ಮ ತತ್ತ್ವಮಂ ಕಾ
ಣ್ಬತನುವನೊಟ್ಟಯಿಸಿ ಕಟ್ಟುವೀದರ್ಶನಶು
ದ್ಧತೆಗಂ ದೃಢಗುಣಸುಸಮ
ರ್ಥತೆಗಂ ಸಲೆ ದೇವಚಂದ್ರಯತಿಪತಿ ನೋಂತಂ || ೩೨
ಶಾ || ಆತ್ರೇಯದ್ಯುತಿಯಂ ಪಳಂಚಲೆದು ಕುಂದಚ್ಛಾಯೆಯಂ ಮಿಕ್ಕು ನ
ಕ್ಷತ್ರಜ್ಯೋತಿಯನೈದೆ ತೂಳ್ದಿ ಹಿಮವಚ್ಛೈಳಾಂಶುವಂ ಮೀಱಿದಿ
ಗ್ಧಾತ್ರೀವ್ಯೋಮವಿಭಾಗಗಾಮಿಯೆನಿಸಿತ್ತುಚ್ಛೃಂಖಳಂ ದಾಮನಂ
ದಿತ್ರೈವಿದ್ಯಮುನೀಂದ್ರನಿರ್ಮಳಯಶಶ್ಶ್ರೀಶುಭತಾವಿಭ್ರಮಂ || ೩೩
ಕಂ || ವಿತತಗುಣಮಾರ್ಗಣಾಸ
ಕ್ತತೆಯಿಂದನವರತಮೋಕ್ಷಸಂಧಾನಮನ
ಸ್ಕತೆಯಿಂ ಧಾರ್ಮಿಕವೃತ್ತಿಯಿ
ನತಿಶಯಿಪಂ ನೇಮಿಚಂದ್ರಸೈದ್ಧಾಂತೀಶಂ || ೩೪
ರತಿವನಿತೆಗೆ ವಿಧವತೆಯಂ
ಶ್ರುತದೇವಿಗೆ ಚತುರವೃತ್ತಿಯಂ ಮಾೞ್ಪ ತಪ
ಶ್ಶ್ರುತಮೆರಡುಂ ನಿರುಪಮಮೀ
ಕ್ಷಿತಿಯೊಳ್ ಶ್ರುತಕೀರ್ತಿದೇವಭಟ್ಟಾರಕರಾ || ೩೫
ಗುರುಕುಲಮಂ ಬೆಳಗುವ ಭಾ
ಸುರದೀಪಂ ಚರಿತಮೆಂಬುದಂ ಪೇೞವೆ ಬಂ
ಧುರಪಾತ್ರಸ್ನೇಹಗುಣೋ
ತ್ಕರಮೆಂಬಿವು ಮಾಘನಂದಿಭಟ್ಟಾರಕರಾ || ೩೬
ಚಂ || ಅಮಲತರಪ್ರದೀಪಕಲಿಕಾಕೃತಿಯಿಂ ಸ್ವಪರಪ್ರಕಾಶನ
ಕ್ಷಮಮೆನಿಸಿರ್ದ ತಮ್ಮ ಮತಿಯಿಂ ಜಿನರಾಜಚರಿತ್ರಮಂ ಪವಿ
ತ್ರಮನೊಲವಿಂದೆ ಪೇೞ್ದುಭಯಲೋಕಶುಭಾಸ್ಪದರಾದ ಪಂಡಿತೋ
ತ್ತಮರ ಗುಣಂ ಗುಣಾಕೃತಿಯಿನಿರ್ಕೆ ಮದೀಯಮನೋಮೃಣಾಳದೊಳ್ || ೩೭
ಅತಿಮಧುರೋಕ್ತಿಯುಕ್ತನಮಲಂ ವಿದಿತಾಖಿಲಮಾರ್ಗನಪ್ಪ ವಿ
ಶ್ರುತಕವಿರಾಜಹಂಸನಱಿವಂತೆವೊಲೇನಱಿಯಲ್ಕೆ ಯೋಗ್ಯನೇ
ಚತುರಕವಿಪ್ರತಾನರಚಿತಾಧ್ವಕೃತಿಪ್ರಕರೈಕಪಾತ್ರಸಂ
ಸ್ಥಿತಗುಣದೋಷದುಗ್ಧಜಳಭೇದನಮಂ ಕವಿನಾಮಧಾರಕಂ || ೩೮
ಕಂ || ಸುಳಲಿತಕವಿಕೃತಿಗಮಳಿನ
ನೆಳಸುವವೋಲ್ ಮಲಿನನೆಳಸನತಿವಿಶದಹಿಮೋ
ಪಳಮೊಸರ್ವವೊಲಿಂದುಕರಾ
ವಳಿಗೆತೃಣಗ್ರಾಹಿನೀಳಮಣಿಯೊಸರ್ದಪುದೇ || ೩೯
ಇದು ಜತುಮುದ್ರಾಮುದ್ರಿತ
ಮಿದು ನಿಬಿಡಸ್ಯೂತಮಿದು ಮಹೌಗ್ರಹಧೃತಮಿಂ
ತಿದು ಲೋಹಪಿನದ್ದಮೆನಿ
ಪ್ಪುದು ಪರಕೃತಿನುತಿಯೊಳಖಿಳಖಳಜನವಕ್ತ್ರಂ || ೪೦
ಪೊಗೞ್ವ ಬಗೆಯುಳ್ಳೊಡಂ ನಾ
ಲಗೆ ಪೊಡರದು ಖಳರ್ಗೆ ಮದವಿಶೇಷದಿನುಸಿರಲ್
ಬಗೆವೊಡಮಕಾಲದೆಸಕದಿ
ನಗಲದವೊಲ್ ಪರಭೃತಕ್ಕೆ ಮೂಕೀಭಾವಂ || ೪೧
ಪರಿಕಿಪೊಡವಿಚಾರಿ ಸಿತೇ
ತರಗತಿಯಾದಂ ಪ್ರಭಂಜನಪ್ರಿಯನತಿನಿ
ಷ್ಠುರಜಿಹ್ವನುಷರ್ಬುಧನಂ
ತಿರೆ ದುರ್ಬುಧನಾರೊಳೊಂದಿ ಪಡೆಯಂ ನೋವಂ || ೪೨
ಕುಕವಿಯನಲೆದಂಜಿಪ ಜಾಣ್
ಸುಕವಿಯೊಳೇನುಂಟೆ ದುರ್ಜನಾಳಿಗೆ ಶಕುಳ
ಪ್ರಕರಮನೆರ್ದೆಗಿಡಪುಗ್ರತೆ
ಬಕನಿಕರಕ್ಕುಂಟೆ ತಿಮಿತಿಮಿಂಗಿಲಗಿಲದೊಳ್ || ೪೩
ಕಂ || ಖರಶಾಣಕಷಣದಿಂ ಮಣಿ
ಗುರುತೇಜೋವೃತ್ತಿ ನೆಗೞ್ವವೋಲಕ್ಕುಂ ನಿ
ಷ್ಠುರವಾಕ್ಟಾಷಾಣಪರಿ
ಸ್ಫುರಿತಂ ಕೃತಿರತ್ನದೊಳ್ ಸಮುಜ್ಜ್ವಲಭಾವಂ || ೪೪
ಮ || ವಿ || ಪರಿಪೀಡಾಮುಖದುಷ್ಟದುರ್ಜನನಿಕಾಯಾತಂಕದಿಂ ಸದ್ಗುಣಾ
ಕರಮಂ ಸದ್ರಸಭಾವಮಂ ಸಮೆವುದಂ ಮಾಣಲ್ಕದೇಕಾಯ್ತೊ ಬಂ
ಧುರಮಂ ಕಾವ್ಯಬಂಧಮಂ ಬಗೆಯೆ ಯೂಕಾಭೀತಿಯಿಂದಂಬರಂ
ಪರಿಹರ್ತವ್ಯಮೆ ಮೇಣಜೀರ್ಣಭಯದಿಂ ಪ್ರಾಜ್ಯಾಜ್ಯಮೇಂ ತ್ಯಾಜ್ಯಮೇ || ೪೫
ಕಂ || ಪರುಸದೊರೆಗಳ್ ಸುವರ್ಣ
ಕ್ಕೊರೆಪಕ್ಕೆಡೆಯಾಗಿ ತೋರ್ಪವೋಲ್ ಕವಿಗಂ ಬಂ
ಧುರಕಾವ್ಯರಚನೆ ತದ್ಗುಣ
ಪರೀಕ್ಷೆ ನಿರಪೇಕ್ಷಮೆನಿಸೆ ನೆಱೆದಿರವೇಡಾ || ೪೬
ಅತಿಶಯಪದಾರ್ಥನಿಕರ
ಪ್ರತೀತಿಯಂ ಪಡೆವ ಪಾದವಿನ್ಯಾಸಂ ಭೂ
ನುತಮಾಗದಲ್ತೆ ನಿರ್ದೋ
ಷತೆಯಿಂದಲ್ಲದೆ ಸಮಂತು ಕವಿಗಂ ರವಿಗಂ || ೪೭
ಉ || ಜೀಯೆನೆ ಬಲ್ಲವರ್ ನೆಱೆಯೆ ಸತ್ಕೃತಿವೇೞದೆ ಪೇೞ್ ಘೃಣಾಕ್ಷರ
ಪ್ರಾಯದೆ ಶಬ್ದಮೊಂದೆರಡು ಮತ್ತೆ ವಿಚಾರಿಸಿ ನೋಡೆ ಕಾಕತಾ
ಳೀಯದೆ ವಾಚ್ಯಮೊಂದೆರಡು ಕೂಡೆ ನಿಘರ್ಷಿಪೊಡಂಧಲಾವುಕ
ನ್ಯಾಯದೆ ಭಾವಮೊಂದೆರಡು ಲೇಸೆನೆ ಪೇೞ್ದುಱದಿರ್ಪುದೊಪ್ಪಮೇ || ೪೮
ಚಂ || ಇದು ಪಿರಿದುಂ ಬುಧಾವಳಿಗೆ ಕರ್ಣರಸಾಯನಮಾತ್ತಚಿತ್ತಸ
ಮ್ಮದಜನಕಂ ಮುದಶ್ರುಜಲಕರ್ತೃ ಲಸತ್ಪುಳಕಪ್ರಭೇದನ
ಪ್ರದಗುರು ಮಸ್ತಕಪ್ರಚುರಕಂಪನಶಿಕ್ಷಕನೆಂಬಿನಂ ಪ್ರಯ
ತ್ನದೆ ಕೃತಿವೇೞ್ವುದಲ್ಲದೊಡೆ ತತ್ಕೃತಿ ಧಿಕ್ಕೃತಿಯಿಂ ನಿಮಿರ್ಚದೇ || ೪೯
ಕವಿಕುಳಸೇವ್ಯಮಾನಕವಿತಾಳಹಂಸೆಗೆ ಕೇಳಿಲೀಲೆ ಸಂ
ಭವಿಪೊಡನಾಮಲಂ ಜಿನಕಥಾರಸವಶಾನಸದಲ್ಲಿ ಕೂಡೆ ಸಂ
ಭವಿಕುಮದಲ್ಲದಂತೆ ದೊರೆಕೊಳ್ಗುಮೆ ದುಷ್ಕೃತಸೈರಿಭಪ್ರಜಾ
ವಿವರಮೆನಿಪ್ಪ ರಾಜವಿಟಚೋರಕಥೋಲ್ಬಣಪಲ್ವಲಂಗಳೊಳ್ || ೫೦
ಮ || ವಿ || ಕಿವಿಯಂ ಜಕ್ಕುಲಿಪಂತೆ ನುಣ್ಪಡರ್ದ ಶಬ್ದಂ ಶಬ್ದಸಂದರ್ಭದೊಳ್
ಸವಿಯಂ ಮುಂದಿಡುವರ್ಥಮರ್ಥದೊಳೊಡಂಬಟ್ಟೊಳ್ಪನೋರಂತೆ ಬೀ
ಱುವ ಭಾವಂ ಸಲೆ ಭಾವದಿಂದೊದವಿ ಚಿತ್ತಂ ಕೂಡೆ ತೇಂಕಾಡೆ ಪೊ
ಣ್ಮುವ ನಾನಾರಸಮಿರ್ಪ ವಸ್ತುಕೃತಿಯಂ ಪೇೞ್ದಗ್ಗಳಂ ಮೆಚ್ಚಿಪಂ || ೫೧
ಸುರರಾಜಾರ್ಚಿತನಿಂಗಳೇಶ್ವರಪುರಶ್ರೀತೀರ್ಥಚಂದ್ರಪ್ರಭಂ
ಪರಮೇಶಂ ಶ್ರುತಕೀರ್ತಿದೇವಮುನಿಪಂ ತ್ರೈವಿದ್ಯಚಕ್ರಾಧಿಪಂ
ಗುರು ಭವ್ಯರ್ ಪ್ರಿಯಬಾಂಧವರ್ ತನಗೆನಿಪ್ಪನ್ಯೂನಮಂ ಪುಣ್ಯದೇ
ೞ್ತರಮಂ ತಾಳ್ದಿದನಗ್ಗಳಂ ಜಿನಮತಶ್ರೀಕೋಶವೇಶ್ಮಾರ್ಗಳಂ || ೫೨
ಕಂ || ಗುಣಿಮೂಲಸಂಘದೇಶೀ
ಗಣ ಪುಸ್ತಕಗಚ್ಛ ಕೊಂಡಕುಂದಾನ್ವಯದೊಳ್
ಗಣನೆವಡೆದೆಸೆವ ವಿನಯಾ
ಗ್ರಣಿ ವಿಮಲತರಸ್ವಭಾವನಗ್ಗಳದೇವಂ || ೫೩
ಶಾಂತೀಶನಂದನಂಗುಪ
ಶಾಂತತೆ ವಾಚಾಂಬಿಕಾತನೂಜಂಗೆ ಜಗ
ತ್ಕಾಂತವಚಶ್ಚರತೆಯೆಂ
ದಿಂತಿವು ಭಾವಿಸುವೊಡಗ್ಗಳಂಗೆ ನಿಸರ್ಗಂ || ೫೪
ಉಭಯಕವಿತಾವಿಶಾರದ
ನುಭಯಭವಾತ್ಯಕ್ತಹೇತುಚರಿತಂ ನೋೞ್ಪಂ
ದುಭಯಕುಲಶುದ್ಧತಾಯುತ
ನುಭಯನಯಾಯತ್ತಚಿತ್ತನಗ್ಗಳದೇವಂ || ೫೫
ನಾರೀನಯನೋತ್ಪಲಹೃ
ನ್ನೀರೇಜಮನೊಡನಲರ್ಚಿ ಶಶಿಸೂರ್ಯಸಮಾ
ಹಾರದಿನಾದವೊಲತುಳಾ
ಕಾರಂ ಸೌಭಾಗ್ಯಸಾರಮಾಯ್ತಗ್ಗಳನಾ || ೫೬
ಗಳಪರ್ ಪವಣ ಱಿಯದೆ ಬೆಸ
ಗೊಳೆ ಸೆಣಸಿಂ ಲೋಕದೊಳಗೆ ವರ್ತಿಪ ವಿಲಸ
ತ್ಕಳಗಳೆನಿತನಿತಱೊಳಮ
ಗ್ಗಳಗಣ್ಣಂ ತೋರ್ಪನಗ್ಗಳಂ ನೃಪಸಭೆಯೊಳ್ || ೫೭
ಪ್ರಕಟತರಂ ಶಬ್ದಂ ಶಾ
ಬ್ದಿಕಸಮ್ಮತಮರ್ಥಮರ್ಥದೃಷ್ಟಿ ಮನಃಕೌ
ತುಕಜನಕಂ ಭಾವಂ ಭಾ
ವುಕಭಾವ್ಯಂ ಕಾವ್ಯತತಿಯೊಳಗ್ಗಳ ನಿನ್ನಾ || ೫೮
ಉ || ತಿಂಗಳ ತಣ್ಣನಪ್ಪ ಕದಿರ್ದೊಂಗಲೊಳಭ್ಯಸಿಸಿತ್ತೊ ಕಾಮಬಾ
ಣಂಗಳೊಳಾದಮೋದಿದುದೊ ಬಂದ ಬಸಂತದ ಕಮ್ಮನಪ್ಪೆಲರ್
ತಾಂ ಗುರುವಾಗೆ ಕಲ್ತುದೊ ವಿಳಾಸವತೀನಯನತ್ರಿಭಾಗದೊಳ್
ಸಂಗಳಿಸಿತ್ತೊ ಮೋಹನಮನಗ್ಗಳ ನಿನ್ನಯ ವಾಕ್ಪ್ರಗುಂಭನಂ || ೫೯
ಕಂ || ಎಂದು ವಿನೇಯವಿಪಶ್ಚಿ
ದ್ವೃಂದಂ ಕೇವಣಿಸುವಾಕ್ಸುವರ್ಣದೊಳೊಲವಿಂ
ಸಂದ ಜಿನಚರಿತರತ್ನಮ
ನೆಂದೊಡೆ ತದನುಜ್ಞೆಯಿಂದಮಾಂ ಬಗೆದಂದೆಂ || ೬೦
ಒಗೆದಲ್ಪಮತಿಯ ಬಲದಿಂ
ದಗಣಿತಜಿನನಾಥಸತ್ಕಥಾಕಥನಕ್ಕು
ಜ್ಜಗಿಸಿದೆನಾಂ ತವೆ ಪೀರಲ್
ಬಗೆದಂತೆ ಮೃಣಾಳನಾಳದಿಂ ವಾರಿಧಿಯಂ || ೬೧
ಕಿಱಿದೇಂ ಪಿರಿದೇಂ ಮತಿ ಮತಿ
ಯಱಿಯಮೆ ಪಶುಗಂ ಫಣೀಶ್ವರಂಗಂ ಜಿನನಂ
ಕುಱಿತುಸಿರೆ ಸೈಪು ಸರಿಯ
ಲ್ತೆಱಗಿದೊಡದಱಿಂದೆ ಪೇೞದಂ ಮರುಳಲ್ತೇ | ೬೨
ಕವಿತಾಭಿಮಾನದಿಂ ಮೇ
ಣವಿರಳವೇಳಾಪಸರಣಲೀಲೆಯಿನಲ್ತೀ
ಭವಹರಚರಿತರ ಪುಣ್ಯಾ
ಸ್ರವಕಾರಣಮೆಂದೆ ಪೇೞಲುದ್ಯತನಾದೆಂ || ೬೩
ಮ || ಸ || ಗಣಭೃದ್ವಿಸ್ಮಾಪಕಂ ತೀರ್ಥಕರಪರಮದೇವಪ್ರಭಾವಂ ದಲೆಂದೀ
ಗಣಿದಂ ಮಚ್ಚಿತ್ತದೊಳ್ ತಳ್ತಿರೆಯಿರೆಯುಮದಂ ಮೀಱಿ ಭಕ್ತಿಪ್ರಿಯಾ ಪ್ರೇ
ರಣದಿಂ ತದ್ವರ್ಣನೋಪಕ್ರಮದೊಳೆಳಸಿದೆಂ ಭ್ರಾಂತನೆಂ ನೋೞ್ಪೊಡೆಂತುಮ
ಪ್ರಣಯಿನ್ಯಾಸಕ್ತಿಯುಕ್ತಂ ಗಗನಗಹನಸದ್ಯುಕ್ತಿಯವ್ಯಕ್ತಮಲ್ತೇ | ೬೪
ಉ || ಆರಯೆ ಸೂರ್ಯನಂತೆ ನಭಮಂ ಬೆಳಪೊಂದಳವಿ‌ಲ್ಲದಿರ್ದೊಡಂ
ತಾರಗೆಯಲ್ಲಿ ಸಂಭವಿಸಿ ತನ್ನನೆ ತಾಂ ಬೆಳಪಂದದಿಂದೆ ಮ
ದ್ಭಾರತಿಗಾದ್ಯಸೂರಿವಚದಂತೆ ಜಿನಸ್ತುತಿದಕ್ಷವೃತ್ತಿ ಕೈ
ಸಾರದೊಡಂ ಪವಿತ್ರಮಿದೆನಿಪ್ಪುದು ತನ್ನನೆ ತತ್ಪ್ರಸಂಗದಿಂ || ೬೫
ಮ || ವಿ || ನಯದಿಂ ಪಂಪನೊಱಲ್ದು ನಿರ್ಮಿಸಿದ ಪೊನ್ನಂ ಪ್ರೀತಿಯಿಂ ಪೇೞ್ದ ಭ
ಕ್ತಿಯಿನಾ ರತ್ನಕವೀಶ್ವರಂ ಸಮೆದ ತತ್ಕಾವ್ಯತ್ರಯಕ್ಕಂ ಜಗ
ತ್ತ್ರಯಮುಂ ಮುಂ ಬೆಲೆಯಾಗಿ ಪೋಯ್ತೆನೆ ಬೞಿಕ್ಕಾಂ ಪೇೞ್ದ ಚಂದ್ರಪ್ರ
ಭೋದಯವಿಸ್ತಾರಿಯೆನಿಪ್ಪ ಕಾವ್ಯಮಿದಮೂಲ್ಯತ್ವಕ್ಕೆ ಪಕ್ಕಾಗದೇ || ೬೬
ವ || ಆದೊಡಂ –
ಕಂ || ಆ ಚಂದ್ರಪ್ರಭಜಿನನ ಮ
ಹಾಚರಿತಪಯೋಧಿಪಾರಯಾನಕ್ಕಾನಾ
ಲೋಚಿಸಿದೆಂ ಪ್ರಾಕ್ತನಪರ
ಮಾಚಾರ್ಯಶ್ರೌತಸೇತುಬಲದಿಂದೀಗಳ್ || ೬೭
ಉ || ಸ್ಕಂಧರವೋಲ್ ಜಿನೇಶ್ವರಮುಖೋದ್ಗತವಾಗ್ವಧುಗೊಪ್ಪುವಾ ಶ್ರುತ
ಸ್ಕಂಧಮನೊಂದಿ ತೋಱುವನುಯೋಗಚತುಷ್ಟಯಮೆಂಬ ಕೈಗಳೊಳ್
ಬಂಧುರಮಪ್ಪ ಪೂರ್ವದನುಯೋಗಕರಕ್ಕುಶಕ್ತಿಯಂತೆ ಸಂ
ಬಂಧಿಸಿ ತೋರ್ಪುದೀಕಥೆ ವಿನೇಯಜನೋದ್ಧರಣೈಕಕಾರಣಂ || ೬೮
ವ || ಅದೆಂತೆಂದೊಡೆ –
ಕಂ || ಮಿಗೆವಂದ ಪೆರ್ಮೆಗಂ ಸ್ಥಿರ
ತೆಗಮಾಶ್ರಯಮಾದ ಗಗನಲಕ್ಷ್ಮಿಯ ಮಧ್ಯಾ
ಧಿಗತವಳಿತ್ರಯಮೆನೆ ಸಲೆ
ಸೊಗಯಿಪುದು ಜಗತ್ತ್ರಯಂ ಮರುತ್ತ್ರಯವಿಧೃತಂ ೬೯
ಅದಱೊಳ್ ಮಧ್ಯಮಮೆನಿಸಿಯು
ಮುದಾತ್ತ ನಿಜಶೋಭೆಯಿಂದಮುತ್ತಮಮಾಯ್ತೆಂ
ಬಂದನೆನಿಸಿ ನಾಡೆ ಸೊಗಯಿಸು
ವುದು ತಿರ್ಯಗ್ಲೋಕಮೇಕರಜ್ಜುವಿಶಾಲಂ || ೭೦
ವ || ಅಂತಸಂಖ್ಯಾತದ್ವೀಪಸಮುದ್ರಭದ್ರತಾಮುದ್ರಿತಮಪ್ಪ ಮಧ್ಯಮಲೋಕದೊಳ್ –
ಮ || ವಿ || ಅಣಕಂ ತುಚ್ಛತರಂಗೆ ಮತ್ತೆ ತನಗೀಮುಖ್ಯಾಖ್ಯೆ ತನ್ನಿಂ ಚತು
ರ್ಗುಣವಿಸ್ತಾರವಿಲಾಸಶ್ರುತನೆ ನಾನಿರ್ದಂತಿರಂದುದ್ಗತೋ
ಲ್ಬಣರೋಷಂ ಪರಿಯಿಟ್ಟು ಮುತ್ತಿದವೊಲಿರ್ಕುಂ ಧಾತಕೀಷಂಡಮೀ
ಕ್ಷಣಭದ್ರಂ ಸಸಮುದ್ರಮಂ ಬಳಸಿ ಜಂಬೂದ್ವೀಪವಿನ್ಯಾಸಮಂ || ೭೧
ಧೃತಪೂರ್ವಾಪರಮೇರುಯುಗ್ಮ ಕುಚಯುಗ್ಮಂ ರುಗ್ಮಿಭೂಭೃದ್ದ್ವಯಾ
ಯತನೇತ್ರದ್ವಯಮುದ್ಘಹೈಮ್ಯಕುಹರದ್ವಂದ್ವದ್ವಿಪದ್ವಂದ್ವಸಂ
ಚಿತಗಂಗಾದ್ವಯವಾಳ್ಪದ (?) ದ್ವಯಮದೇಂ ಮಾಡಿತ್ತೊ ತದ್ದ್ವೀಪಮಾ
ಧೃತವಾಳೋದಕವಾರಿರಾಶಿವಸನಂ ಸ್ತ್ರೀವಿಭ್ರಮಭ್ರಾಂತಿಯಂ || ೭೨
ವ || ಅದಲ್ಲದೆಯುಂ –
ಚಂ || ಬಳಸುವ ಚಂದ್ರಭಾನುಭಗಣಪ್ರತಿಬಿಂಬಕದಂಬಮೆತ್ತಲುಂ
ವಿಳಿಖಿತಸೋಮಸೂರ್ಯನಿಬಿಡಾಕ್ಷರಮಾಳಿಕೆಯಂದದಿಂ ಮನಂ
ಗೊಳಿಸೆ ಜಿನಪ್ರಶಸ್ತಿಯುತಭರ್ಮಚತುರ್ಮುಖಶಾಸನಂಬೊಲು
ಜ್ಜಳಿಪುದು ನಂದನೋಪಚಿತಕಂದರಮಲ್ಲಿಯ ಪೂರ್ವಮಂದರಂ || ೭೩
ವ || ಆನಗೇಂದ್ರದೈಂದ್ರದಿಶಾಭಾಗದೊಳ್ ನಿಷಧನಿಳಗಯುಗಾಂತರಪ್ರದೇಶವಿಳಾಸಮಂ ಭದ್ರತಾಳೋದಕ ಶಾಳತಾಳೋದಕವನಧಿಪ್ರಾಂತಪರ್ಯಂತಾಯತಮುಮಾಗಿ –
ಮ || ಸ್ರ || ಅತಿದೂರಂ ಕಾಲಕಲ್ಪೋಚಿತವಿಕೃತಿ ಖಪುಷ್ಪೋಪಮಂ ಜೈನಧರ್ಮ
ಚ್ಯುತಿ ನಿತ್ಯಂ ಕ್ಷತ್ರಸಾರಸ್ಥಿತಿಯವಿಚಳಿತಂ ಪೂರ್ವಕೋಟ್ಯಾಯತಾಯು
ರ್ಮಿತಿ ವೃತ್ತಂ ಷಡ್ವಿಧೇತಿಪ್ರತತಿನಿಯತಮೈನೂಱು ಬಿಲ್ ಮರ್ತ್ಯಮೂರ್ತ್ಯು
ನ್ನತಿಯೆಂದುಂ ತನ್ನೊಳೆಂಬೀಸ್ತುತಿವಡೆದುದು ಸೌಖ್ಯಾವಗಾಹಂ ವಿದೇಹಂ || ೭೪
ಕಂ || ಜಿನನಾಥರುಮೆಂದುಂ ಚ
ಕ್ರನಾಥರುಂ ಕುಂದರೆನೆ ತದುರ್ವರೆಯವೊಲಾ
ವ ನೆಲಂ ನೋಂತುದೊ ನಿರುಪಮ
ಮೆನಿಪವು ಪವಿತ್ರತೆಗಮನಿತೆ ನಕ್ಷತ್ರತೆಗಂ || ೭೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಪ್ರಥಮಾಶ್ವಾಸಂ (೨)
ಒಂದಂದದಿನಡಕಿಲ್ಗೊಂ
ಡೊಂದೊಂದಂ ಪೊತ್ತಿರಲ್ಕೆ ಬೇಸತ್ತಿದಱೊಳ್
ಬಂದು ನೆಲಸಿದುವೊ ಪದಿನಾ
ಱುಂದಿವಮೆನೆ ನಾೞ್ಕಳಲ್ಲಿ ಪದಿನಾಱೆಸೆಗುಂ || ೭೬
ಇಂತಿದೆ ನೆಲೆಯೆನಗೆಂದು ಪ
ದಾಂತರದಿಂದತನು ತನ್ನ ಪೆಸರನದರ್ಕಂ
ಸಂತಸದಿನಿಟ್ಟನೆನೆ ಚೆ
ಲ್ವಂ ತಳೆದ ವಿದೇಹನಾಮಮಾಮಹಿಗೆಸೆಗುಂ || ೭೭
ಕುರುಧರೆಗಳ್ ಪಿರಿದುಂ ಮಂ
ದರಾಗಮಂ ಪೊರ್ದಿ ಮತ್ತೆ ಗಜದಂತಯುಗಾಂ
ತರಿತಂಗಳಾದುವೆನೆ ಪೇೞ್
ದೊರೆಯೆ ವಿದೇಹಕ್ಕೆ ಸೌಖ್ಯಸೌಸ್ಥ್ಯೋನ್ನತಿಯಿಂ || ೭೮
ವ || ಎಂಬಿನಮಪೂರ್ವಸಂಪತ್ಸಾರಸರ್ವಸ್ವಗೇಹಮಾದ ಪೂರ್ವವಿದೇಹಮಹೀಮಧ್ಯದೊಳ್ –
ಉ || ರೋಧಮನೈದೆ ನೀಳ್ದೆರಡುಮಂ ಪುದಿದೊಪ್ಪುವ ನಂದನಾಳಿಯ
ಗ್ರಾಧರಪಕ್ಷ್ಮಪಾಳಿ ಪೊಳೆವಾಲಿ ವಿನಿರ್ಮಲಪೂರವಾರಿಯಾ
ಗಾಧರನೀವಿಳಾಸಿನಿಯ ಬಳ್ವಳ ನೀಳ್ದಲರ್ಗಣ್ಬೊಲೈದೆ ಸೀ
ತಾಧುನಿ ರಂಜಿಕುಂ ನಿಭೃತನೀರಜಕೈರವಮೀನಜಾ ರವಂ (?) || ೭೯
ಮ || ಸ್ರ || ಇದಪೂರ್ವಂ ವಾರ್ಧಿಯಡ್ಡಂಪರಿದುದಿಳೆಯೊಳೆಂಬಂತೆ ತಾಂ ಗುಣ್ಪುಪೆಂಪಂ
ಪುದಿದತ್ಯಾಶ್ಚರ್ಯಮೆಂಬಂತುಭಯತಟಹಟದ್ವಜ್ರವೇದೀವೀಳಾಸಾ
ಸ್ಪದಮಚ್ಛಸ್ಫಾಟಿಕಾದ್ರಿಪ್ರತಿಮಲಹರಿಜಾಲಸಂಕೀರ್ಣಮಂತಾ
ನದಿ ಚೆಲ್ವಾದತ್ತು ನೀಳಾಚಳತಟಶಶಿಕಾಂತೋಪಳಾರ್ಣಃಪ್ರಪೂರ್ಣಂ || ೮೦
ಕಂ || ಬೇರಿಂ ಪೀರ್ದುಂ ತಣಿಯದೆ
ನೀರಜಗಂಧಾನುಬಂಧಿಜಳಮಂ ಕೊಂಬಿಂ
ಪೀರಲ್ಕೊಡರಿಸಿದಪುದೆನೆ
ತೀರದ್ರುಮವಿತತಿಯೆಱಗಿ ತುಱುಗಿದುದದಱೊಳ್ || ೮೧
ವ || ಮತ್ತಮಾ ವಾಹಿನೀಪ್ರವಾಹಮೊಂದೆಡೆಯೊಳಂದಂದಿಂಗೆ ಬಂದುಬಂದು ನೀರೂಡುವ ದೇವರಮಣೀವನಚರಕರೀಂದ್ರಕಟನಿಕಟನಿರ್ಯತ್ತಮಾಲಪಲ್ಲವರಸಾನುಕಾರಿ ದಾನಧಾರಾಪೂರದಿಂ ಕಾಳಿಂದಿಯ ಕೂಡಲಾದಂತೆಯುಂ ಒಂದೊಂದೆಡೆಯೊಳೆಡೆವಿಡದೆ ಜಳಕ್ರೀಡೆಯಾಡುವ ವಿದೇಹವಿಜಯಾರ್ಧವಿದ್ಯಾಧರವಿಳಾಸಿನೀಸ್ತನಭರಕಾಶ್ಮೀರಪರಾಗ ರಾಗದಿಂ ರಕ್ತೋದಾನದೀಸಂಭೇದಮಾದಂತೆಯುಂ ಒಂದೊಂದೆಡೆಯೊಳುನ್ನಿದ್ರಭದ್ರಶಾ ಳನಂದನಪ್ರಚುರಕುಸುಮಾಪಚಯವಿಹರಣಪರಿಶ್ರಾಂತಿವಿಪ್ಲವಪ್ಲವನಕೇಳೀದೋಹಳಸು ರಕುಮಾರಪ್ರಕರಾನುಲಿಪ್ಯಮಾನಸರ್ವಾಂಗೀಣಚಂದನದ್ರವನಿವೇಶಗದಿಂ ಗಂಗಾಸಂಗಮ ಮಾದಂತೆಯುಂ ಎಸೆವುದು ಅಂತುಮಲ್ಲದೆಯುಂ –
ಕಂ || ಸತತಂ ಮಾರ್ಗೋಲ್ಲಂಘನ
ಗತಿ ಹಯದೊಳವಗ್ರಹಂ ಮದೇಭಸಮೂಹಾ
ಕೃತಿಯೊಳ್ ಸಮರಾಗಮನ
ಸ್ಸ್ಥಿತಿ ನಲ್ಲರೊಳಲ್ಲದಿಲ್ಲ ಪೆಱತೊಂದೆಡೆಯೊಳ್ || ೮೨
ಮ || ಸ್ರ || ನವಪುತ್ರಪ್ರೀತಿಯಿಂದಂ ರತಿಯೆ ಸಲಪಿದಿಮ್ಮಾವು ಮೀನಾಂಕಿತಂಕೇ
ತುವಡರ್ಪಾಗಂಗಜಂ ಪರ್ವಿಸಿದ ಲತೆ ಸುಧಾಸೂತಿ ಪೀಯೂಷಧಾರಾಂ
ಬುವೆ ಪೊಯ್ನೀರಾಗೆ ಮುದ್ದಿಂ ಬಳೆಯಿಸಿದೆಳದೆಂಗೆಯ್ದೆ ಮಂದಾನಿಲಂತೋಂ
ಟವೆಸಂಗೆಯ್ದೆೞ್ಕಱಿಂ ಪೆರ್ಚಿಸಿದ ವಿಚಕಿಳಂ ರಯ್ಯಮಲ್ಲಲ್ಲಿಗೆಲ್ಲಂ || ೮೩
ಕಂ || ನಾಡುಗಳರಸನಿದೆಂಬೊಂ
ದಾಡಂಬರದಿಂದೆ ಸತ್ತಿಗೆತ್ತಿದುವೆನೆ ಕ
ಣ್ಗಾಡುಂಬೊಲನಾದುವು ಬೆ
ಳ್ಗಾಡಿನೊಳಲರ್ದೆಸೆವ ಬಯಲ ಬೆಳ್ದಾವರೆಗಳ್ || ೮೪
ಪರಿಣಮಿಸಿದುದಲ್ಲಿ ಜಳ
ಸ್ವರೂಪದಿಂ ತಿಂಗಳದಱ ನುಣ್ಗಱೆ ನೀಳಾಂ
ಬುರುಹತೆಯನಾಂತುವೆನಿಪುವು
ಪಿರಿದುಂ ನೆಯ್ದಿರಲ್ಗೊಳಂಗಳಾ ಜನಪದದೊಳ್ || ೮೫
ಉ || ಭೂತಲವರ್ತಿಯಪ್ಪ ವಿಷಯಾಳಿ ವಿಚಾರಿಪೊಡಾವಗಂ ನದೀ
ಮಾತೃಕ ದೇವಮಾತೃಕಮೆ ತದ್ವಿಷಯಂ ನವನಾಳಿಕೇರವಾ
ರ್ಮಾತೃಕಮಿಂದುಕಾಂತಜಳಮಾತೃಕಮಿಕ್ಷುಲಸದ್ರಸಾವಳೀ
ಮಾತೃಕಮಾಮ್ರಕಮ್ರಪರಿಪಕ್ವಪಲೋತ್ಕರಸಾರಮಾತೃಕಂ || ೮೬
ಕಂ || ಲೀಲೆಯಿನದಱ ನೆಲಂ ಪರಿ
ಪಾಲಿಸಿದುವು ಕಣ್ಗೆ ನಾಡೆ ಮೌದ್ಗಂ ಮಾಷ್ಯಂ
ಶಾಲೇಯಂ ವ್ರೈಹೇಯಂ
ತೈಲೀನಂ ಕೌದ್ರವೀಣಮೌಮ್ಯಂ ಯವ್ಯಂ || ೮೭
ತಿಳಿದ ತಡಿದಡಿಯ ಮಡಿಗಳ
ಜಳದೊಳ್ ರಂಜಿಸುವ ಧಾನ್ಯಮಂಜರಿಯ ನೆೞಲ್
ಪೊಳೆಯೆ ತೆನೆವೋದುವಿವು ಬೇ
ರ್ಗಳಿನೆನಿಪುವು ಬೆಳೆದ ಕೞವೆ ಭೂಸಾರತೆಯಿಂ || ೮೮
ಆ ಕಳಮಧಾತ್ರಿ ಕಣಿಶಕು
ಚಾಕಲಿತಪಯಃಪ್ರತಾನದಿಂ ಬಳೆಯಿಸೆ ನಿ
ರ್ವ್ಯಾಕುಳಮೆನೆ ರಾಜಶುಕಾ
ನೀಕಶಿಶುಪ್ರತತಿ ಬಳೆವುದುಚಿತಸ್ಥಿತಿಯಿಂ || ೮೯
ಚಂ || ತೊಲಗದೆ ಗಂಧಶಾಲಿವನಮಂ ತಟಜೋತ್ಪಳಗಂಧದೊಳ್ ತಡಂ
ಗಲಸಿದ ಕಂಪಿನಾಸೆಗೆ ಮುಸುಂಕಿದ ಭೃಂಗಕದಂಬಕಂ ಕೃಷೀ
ವಲತತಿ ಕೀರಪೋತಪರಿಶಂಕೆಯಿನಾವನನೀಲಚೇಲಸಂ
ಕುಲದೊಳೆ ಕೂಡೆ ಬಾಸಣಿಸಿತೆಂಬಭಿಶಂಕೆಯನುಂಟುಮಾಡುಗುಂ || ೯೦
ಗಗನದೊಳೆಯ್ದೆ ಮಂಡಳಿಸಿ ನಿಂದ ಶುಕಾಳಿಯನಂದು ಬೆರ್ಚಿಪು
ಜ್ಜುಗದೊಳೆ ನೋೞ್ಪ ಪಾಮರಿಯ ಚಾರುಕಟಾಕ್ಷಮರೀಚಿ ನೀಳ್ದು ಶೋ
ಭೆಗೆ ನೆಲೆಯಾಯ್ತು ತತ್ಕಳಮಭೂರಮೆಗೆತ್ತಿದ ಪಚ್ಚನಪ್ಪ ಸ
ತ್ತಿಗೆಗಳವಟ್ಟು ತೋರ್ಪ ಶಶಿಕಾಂತದ ಕಾಂತದ ಕಾವಿದೆಂಬಿನಂ || ೯೧
ವ || ಅದಲ್ಲದೆಯುಂ –
ಕಂ || ಕೂರಿದುವೆನಿಪೆಲೆಗಳ ಬಾ
ಯ್ದಾರೆಗಳೆಲರಲೆಯೆ ತಾಗಿ ಪಱಿದುಗುವ ರಸಾ
ಸಾರಮೆ ಕೊಳಗೊಂಡೆಂದುಂ
ನೀರೂಟಕ್ಕೆಳಸವಲ್ಲಿ ಕರ್ವಿನ ಕೆಯ್ಗಳ್ || ೯೨
ವ || ಎನಿಸೆ ಸೊಗಯಿಸುವನೇಕಸಸ್ಯಸಂಪತ್ಸಾರಕೇದಾರಲಕ್ಷ್ಮೀಸೀಮಂತಿನಿಯ ಸೀಮಂತರೇಖಾ ವಿಲಾಸಮನುಂಟುಮಾಡುವ ಘಂಟಾಪಥಂಗಳ ಕೆಲದೊಳಧ್ವನ್ಯಜನಮನೋಲತೆ ಗಡರ್ಪಾದ ಪಾನೀಯಮಂಡಪಂಗಳೊಳ್ ||
ಚಂ || ಕಲಶಮನೆತ್ತಿ ನೀರೆಱೆವ ಕಾಂತೆಯ ತೋಳ ತೆರಳ್ಕೆ ಮೇಲುದಂ
ತೊಲಗಿಸೆ ನೋಡಿ ನುಣ್ಬೊಗರನೀಂಬ ಕುಚದ್ವಯಮೂಲಮಂ ಸಮು
ಜ್ಜ್ವಲಭುಜಮೂಲಮಂ ನೆಱೆಯೆ ಕಂಡೆರ್ದೆಯಾಱಿದೊಡಂ ನಿರೀಕ್ಷಣಾ
ಕುಲತೆಯಿನೀಂಟುವರ್ ಪಥಿಕರಾಕಲಶಾಂಬುವೆ ಸೀಮೆಯೆಂಬಿನಂ || ೯೩
ವ || ಮತ್ತಮಲ್ಲಿ –
ಮ || ವಿ || ಜಳಪಾನಚ್ಛಳದಿಂ ಪ್ರಪಾಪ್ರಣಯಿನೀಶೃಂಗಾರಲೀಲಾಸುಧಾ
ಜಳಮಂ ಕಣ್ಗಳಿನೀಂಟಿ ಮಂದಪರಿಹಾಸಾಳಾಪಮಾಳಾಮೃತಾ
ವಳಿಯಂ ಕರ್ಣದಿನೀಂಟ ಭಾವರತಕೇಳೀಸೌಖ್ಯಪೀಯೂಷಸಂ
ಕುಳಮಂ ಚಿತ್ತದಿನೀಂಟಿ ತದ್ವಿಷಯದಧ್ವನ್ಯರ್ ಮನಂಬೆರ್ಚುವರ್ || ೯೪
ಕಂ || ಒಂದೊಂದಱ ಸಿರಿಯಂ ಪಡೆ
ದಂದೀಕ್ಷಿಸಲೆಂದು ಬಂದುದೆನೆ ಚಂದ್ರಿಕೆ ಪಾ
ತಂದಲೆನಿಪ್ಪಂತರದೊಳ್
ನಿಂದೂರ್ಗಳದೇಂ ಬೆಡಂಗನವಟಯಿಸಿದುವೋ || ೯೫
ವ || ಅಂತನೂನಶೋಭಾವಿಭವಾನುಷಂಗಿಯಾದ ಮಂಗಳಾವತೀಮಧ್ಯದೇಶದೊಳ್ –
ಚಂ || ಸುರುಚಿರಮಪ್ಪ ತದ್ವಿಷಯನೂತ್ನ ಕುಶೇಶಯಪತ್ರಮಾಳೆಯಂ
ತಿರೆ ಬಳಸಿರ್ದನೇಕಪುರಮಾಲೆಯ ಮಧ್ಯದೊಳೈದೆ ಲೀಲೆಯಿಂ
ಸಿರಿಗೆಡೆಯಾಗಿ ತಾಂ ತಳೆದ ಕರ್ಣಿಕೆಯಂದದೆ ರತ್ನಸಂಚಯಂ
ಪುರಮೆಸೆದಿರ್ದುದಾತ್ತಮಣಿವಜ್ರಸುಪುಂಜಿತರತ್ನಸಂಚಯಂ || ೯೬
ಕಂ || ನೆಲೆವೀಡು ರತಿಗೆ ತಿಱುವಾ
ಯ್ದಲೆವೀಡಂಗಜಶರಕ್ಕೆ ಕಾಮನ ಕಿಸುಗ
ಣ್ಮಲರ್ವೀಡು ವಿಯೋಗಿಗೆ ಸಂ
ಕಲೆವೀಡು ವಸಂತದಂತಿಗುಪನಗರವನಂ ||
ಮ || ವಿ || ಮದನಂ ಕೊಂಬುಗೊಳಲ್ಕೆ ನಚ್ಚುವ ನವಾಮ್ರಂ ಕಂತು ಚಾಪಕ್ಕೆಚಿ
ತ್ತದೊಳಾಳ್ದಿರ್ಪ ಸಿತೇಕ್ಷುಮಾಲೆ ವಿಷಮಾಸ್ತಂ ಪಂಚಬಾಣಕ್ಕೆ ಮಾ
ಣದೆ ಕಣ್ಗಾದಿರಿಸಿ‌ಟ್ಟ ಮಲ್ಲಿಗೆ ಮನೋಜಂ ಸ್ವಚ್ಛವಾಃಕೇಳಿಸ
ಮ್ಮದಕೆಂದೋವಿದ ಪದ್ಮಷಂಡಮೆಸೆಗುಂ ತನ್ನಂದನೋಪಾಂತದೊಳ್ || ೯೮
ಕಂ || ಅಗಜಾನವರತಶೋಭಾ
ಧಿಗತಂ ಭೃತಕಾಲಕಂಠಮುರುಶಿಖಿನಯನಂ
ನಗರೋಪವನಂ ಭವನಂ
ನಗುವುದು ರಕ್ಷೀಕೃತಸ್ಮರಂ ಸವಿಶಾಖಂ || ೯೯
ವ || ಎಂಬಿನಂ ನಯನಶೋಭಾವಳಂಬನಂಗಳಾದ ಬನಂಗಳೊಳ್ ವಿರಹಿಜನ ಮನೋದಾರು ವಿದಾರಣದಕ್ಷಕಾಮತಕ್ಷಕಕ್ರಚನಿಚಯದಂತಗುರ್ವುವೆತ್ತಲೆಯ ಪರ್ವಿನಿಂ ಸುರ್ವುಗೊಂಡು ಬಾೞ್ವೇಲಿಯಾಗಿಬಳಸಿದ ಕೇತಕೀಪಙ್ತಿಗಳುಂ ಪಥಿಕಮೃಗಮೃಗಯಾಪರಿಶ್ರಾನ್ತಕಂತು ರಾಜತೃಷಾಪಕರ್ಷಣಾರ್ಥಂ ವನದೇವತೆಯರಮೃತಸಾರವಾರಿಯಂ ಪಚ್ಚೆವರಲ ಕರಗಂಗಳೊಳ್ ತೀವಿ ತೆಂಬೆಲರ ಪೊಯ್ಲಿನಿಂ ತಣ್ಪುವಡೆಯಲೆಂದು ನೆಱೆಪಿದಂತಿರ್ದ ನೀರ್ಗಾಯ ತುಱುಗಲಿಂದೆಱಗಿದ ನಾಳಿಕೇರಭೂರುಹಂಗಳುಂ ವಿವಿಧನಿಜಕುಜವ್ರಜದ ಬೆಳಸಿಂಗೆಡೆಯಾದ ಗಗನಲಕ್ಷ್ಮಿಗೆತ್ತಿದುದ್ದಂಡಚಂದ್ರಕಚ್ಛತ್ರಷಂಡದಂತೆ ಸಂದಣಿಸಿ ಬಳ್ವಳ ಬೆಳೆದೆಳಗೌಂಗಿನ ಸಸಿಯ ಸಾಲ್ಗಳುಂ ತಳಿರ ಕಳಿಕೆಯ ಮಿಡಿಯ ಪೂಗುಡಿಯ ಪಣ್ಣ ದೋರೆವಣ್ಣ ಬೆರಕೆವಣ್ಣದೊಳ್ದಳಿರ ಪುದುವಿನಿಂ ಬೆಡಂಗುವಡೆದು ಕಾಮುಕಮಿಥುನತತಿಗ ಪೂರ್ವಶ್ರೇಷ್ಠಿಯಾಗಿ ಮದನಂ ಸಮೆದ ನಂದನಭೋಗಭೂಮಿಯ ರತ್ನಮಯಭೂಷ ಣಾಂಗತರುಗಳಂತಿರ್ದ ಮಾಕಂದಾನೋಕಹಂಗಳುಂ ಮಂಜೀರಿಕಾಪುಂಜ ಮಂಜುಶಿಂ ಜಾನಮೊದವುವಿನಮೊದೆವ ಪದದೊಳೊಳಕೆಯ್ದ ಸುದತಿಯರ ಮೃದುಪದಾಲಕ್ತಕರಸ ವಿಸರಮಂ ತಳಿರ ಬೆಳಗೆಂಬನೆಪದಿಂ ಮಗುಳುಗುೞ್ವಂತೆ ಕೆಂಕಮಾದ ಕಂಕೆಲ್ಲೀವಲ್ಲರಿಗಳುಂ ಮದನಮಂಗಳಶಾತಕುಂಭ ಕುಂಭಂಗಳಂತಳವಿಗಗ್ಗಳಮಾಗಿ ಬೆಳೆದೊಳಗೆ ತೀವಿದ ಸರಸಕೇಸರಪ್ರಸರ ಭಾರದಿಂ ತೂಗಿ ನೆಲನಂ ತಾಗುವ ತೋರಗಾಯ್ಗಳಿಂ ಜನನಿಯಪ್ಪವ ನಿಯಂ ಮುದ್ದಿಂ ಮುಂಡಾಡುವಂತಿರಿರ್ದ ಮಾತುಲುಂಗಸಂಘಾತಂಗಳುಂ ಪರಿಮಳಾ ತಿಲಂಪಟಷಟ್ಚರಣಪಟಲಪಾಟಿತಕುಟ್ಮಲಾವಳೀಸ್ಯಂದಮಾನಮಕರಂದಬಿಂದುಸಂದೋ ಹಜನಿತದುರ್ದಿನಂಗಳಿಂ ವಿರಹವಿಧುರಪೌರಸೌಂದರೀಬೃಂದ ವದನಾರವಿಂದಂಗಳಂ ಕಂದಿಸುವ ವಿಕಟಪಾಟಲೀವಿಟಪಿಗಳುಂ ಚಾತಕ ಪೋತಕಪ್ರತಾನಚೇತೋವೃತ್ತಿಯೊಳ ಪೂರ್ವಜಲಧರಕರ್ಬುರಾಭ್ರವಿಭ್ರಮಮನೊಳಪೊಯ್ದು ಕೞ್ತಲೆಯ ಕಾರಾಗಾರದಂತೆ ಬಿತ್ತರಂಬೆತ್ತು ಬಿಚ್ಚತಂ ಪರ್ವಿದ ತಮಾಳಮಾಳಾಪರಂಪರೆಗಳುಂ ನಿಷ್ಪ್ರತ್ಯೂಹಮೋಹ ರಸಪರವಶತೆಯಿಂ ನೆರೆವ ನಗರದಂಪತೀಶತೋತ್ತಾರರಣಿತಕುಹರಣಸೂತ್ರಮಂ ಕಲ್ತು ಪರಿವಿಡಿಗೆಯ್ವ ಪಾರಾವತಪ್ರಕರಕ್ಕೆ ಮಕರಕೇತುಶಾಸ್ತ್ರಾಭ್ಯಾಸಪ್ರಾಸಾದಂಗಳಾದ ಮಣಿ ಮಯಕೃತಪುಂಜದಿರ್ತಡಿಯೊಳಂ ಮಡಲ್ತ ಮರುಗದ ಮಡಿಯ ಮಡಿಯ ಗಾಡಿಯನೊಳಕೆಯ್ದ ಮುತ್ತಿನ ಮಣಲಪುಳಿನದೊಳ್ ನಿರವಿಸಿದ ದೀವದಂಚೆವಯಿಂದಂ ಚಿರಮಲ್ಲದೆಸೆದು ವಾಸಿಸಲ್ಕೆ ಪಸರಿಸಿದ ಪಲವುಮಲರ ನೆರವಿಯ ನೀರ್ವೂಗಳೊಳಗೆ ಪರಿವ ಚಂದನರ ಸಪ್ರವಾಹಕೃತಕವಾಹಿನಿಗಳುಂ ರತಿಯ ಮದನನ ಮದುವೆಯೊಳ್ ಪೊಸಯಿಸಿದ ಪಸುರ್ವಂದರಂತೆ ಮಿಸುಪು ಮೃದ್ವೀಕಾಲತೆಯ ನಾಗಲತೆಯ ನವಮಾಲಿಕಾಲತೆಯ ಜಾತೀಲತೆಯ ಯೂಧಿಕಾಲತೆಯ ವಿಚಕಿಲತೆಯ ಮಂಡಪಂಗಳುಂ ಮನೋಹ ರಂಗಳೆನಿಸಿರ್ದುವು ಅಲ್ಲದೆಯುಂ-
ಕಂ || ಪಣ್ಗಾಯ್ ತೀವಿದ ಬಾೞೆಯ
ಬಿಣ್ಗೊನೆ ನಿಜಭರದಿನಿರದೆ ಬಾೞ್ವೇಲಿಯ ಪಿಂ
ದಣ್ಗಾಗಿ ಜೋಲ್ದು ಪಥಿಕರ
ಕಣ್ಗೊಳ್ಪಂ ಮನಕೆ ಬಯಕೆಯಂ ಪುಟ್ಟಿಸುಉಂ || ೧೦೦
ವಿಧಿ ಬೀಜಪೂರಸಾರ್ಥಾ
ಭಿಧಾನಮಂ ಮಾತುಲುಂಗದೊಳ್ ನಿರವಿಸಿದಂ
ಮುಧೆಯಾಗಾವಿರ್ದಂತೆಂ
ದಧರಿಸಿ ನಗುವಂತೆ ಬಿರಿದ ದಾಡಿಮಮೆಸೆಗುಂ || ೧೦೧
ಇಲ್ಲಿಯದೆ ಚೈತ್ರರಥದೊ
ಳ್ಪೆಲ್ಲಮುಮೆಂದಜನೆ ಹಂಸಪದನಂ ತಪ್ಪೆಂ
ದಲ್ಲಿಟ್ಟನೆನಿವಾ ಬನ
ದಲ್ಲೊಕ್ಕ ಪರಾಗದಲ್ಲಿ ಹಂಸಪದಂಗಳ್ || ೧೦೨
ಚಂ || ಅಭಿಸರದುನ್ಮ ದಭ್ರಮರಸಂಕುಳಝಂಕೃತಿವಾವದೂಕನಾ
ತ್ತಭಯವಿಯೋಗಿನೀಜನಸಖೀಜನವೀಜನಪದ್ಮಪತ್ರಿಕಾ
ಪ್ರಭವಸಮೀರಮಾಂಸಳನನಂತಲತಾಳಿಲತಾಂತವಾಂತಸೌ
ರಭಭರಮಂಧರಂ ಸೊಗಯಿಕುಂ ಪುರನಂದನಮಂದಮಾರುತಂ || ೧೦೩
ಅಲರ್ಗಣೆದಿಂಬಿದಂಬುಜದ ಮೊಗ್ಗೆಯ ಮೂಡಿಗೆ ನೀಳ್ದ ಕೇತಕೀ
ದಳದಲ ಗಾಮ್ರದೊಳ್ದಳಿರ ಕೈಪೊಡೆ ಕೇತಕೀ
ದಳದಲ ಗಾಮ್ರದೊಳ್ದಳಿರ ಕೈಪೊಡೆ ಕರ್ಬಿನ ಬಿಲ್ ತದಗ್ರದೊಳದ
ಮಿಳಿರ್ವ ತಮಾಳಪಲ್ಲವದ ಚಾಮರದುಪ್ಪರವಟ್ಟಮೊಪ್ಪೆ ಬಂ
ದಲೆದಿಸುವೊಂ ಬಣಂಬಿಡಿದು ಪಾಂಥರನಾ ಪರಿಪಂಥಿ ಮನ್ಮಥಂ || ೧೦೪
ಮ || ಸ್ರ || ಧೃತನಾವರ್ಣಪರ್ಣಚ್ಛವಿಸಮುದಯಸಂದರ್ಶನೀಯಂ ದ್ವಿರೇಫೋ
ದಿತನಾದಾಕರ್ಣನೀಯಂ ಸಿಕತಿಲತಲಶಯ್ಯಾಚಯಸ್ಪರ್ಶನೀಯಂ
ಸತತಂ ಪೌರರ್ಗೆ ಪಂಚೇಂದ್ರಿಯಸುಖದೊದವಂ ನಂದನಂ ಮಾೞ್ಪುದೆಂದುಂ || ೧೦೫
ವ || ಅಂತವಿಶ್ರಾಂತವಿಳಸನವಿಶ್ರಮಣಭೂಮಿಯಾದುದ್ಯಾನಮಾಳಾವಳಯದಿಂದೊಳಗೆ-
ಚಂ || ಸುರನಗಮಂ ನಿಮಿರ್ಚಿ ತೆರೆಸುತ್ತಿದನಲ್ತೆ ಸರೋಜಸಂಭವಂ
ಪುರಕೆನೆ ಚೆಲ್ವನಪ್ಪ ನವಹಾಟಕನಿಮಿರ್ತಮಪ್ಪ ಕೋಂಟೆ ಮಉ
ಟ್ಟರೆ ಮುಗಿಲಂ ರಥಕ್ಕೆ ಪಥಮಿಲ್ಲದೆ ಬಿಟ್ಟೆರಡುಂ ಕೆಲಂಗಳಿಂ
ಚರಿಯಿಪನಲ್ಲದಂದು ರವಿಗೆತ್ತಣದುತ್ತರದಕ್ಷಿಣಾಯನಂ || ೧೦೬
ಕಂ || ಎನ್ನಂತೆ ರತ್ನವಿತತಿಗೆ
ತಾನ್ನೆಲೆಯಾಯ್ತೆಂಬ ಸಮಗುಣಪ್ರಣಯದಿನಾ
ಮುನ್ನೀರ್ ಬಂದಪ್ಪಿದುದೆನೆ
ತನ್ನಗರಮನಮಲಪರಿಖೆ ಬಳಸಿದುದೆತ್ತಂ || ೧೦೭
ಕಳಹಂಸಗಳುಂ ಫೇನಂ
ಗಳುಮಬ್ಜಪರಾಗಮುಂ ನಿಮಜ್ಜನ್ನಗರೀ
ಲಳನಾಂಗರಾಗಮುಂ ಬೆರ
ಸಿ ಳೀಳೆಯಂ ತಳೆದುವದಱ ನಿರ್ಮಳಜಳದೊಳ್ || ೧೦೮
ಬಳಸಿದುದು ಮೇರುಶಂಕಾ
ಕುಳಿತಂ ಜ್ಯೋತಿರ್ವಿಮಾನತತಿಯೆನೆ ಬಳಸಿ
ತ್ತೆಳವಳಿಕಿನ ಮುಗಿಲಟ್ಟಳೆ
ವಳಗಂ ಮನಮೆಳಸಿ ಬಳಸಿ ನಿಲೆ ಘರ್ಮಜಳಂ || ೧೦೯
ಪರಿವ ರವಿರಥರಥಾಂಗದ
ಖರನೇಮಿಯೊಳೊಂದಿ ತಳೆದ ಪೊಂದೆನೆಗೊನೆಯಿಂ
ದೆ ರಜಂ ನಿಮಿರ್ದಪುವೆನಿಪುವು
ನಿರವಿಸಿದಟ್ಟಳೆಯ ನಿಮಿರ್ದ ಕೆಂಬೞಯಿಗೆಗಳ್ || ೧೧೦
ತಾರಗೆಗಳ್ ತೆನೆಗೊನೆಗಳೊ
ಳೋರಂದದೆ ಬೆಳಪ ಸೊಡರ್ಗಳಂತಿರೆ ತತ್ಪ್ರಾ
ಕಾರಂ ಭ್ರಮಮಂ ಪಡೆವುದು
ಪೌರರ್ಗಿರುಳಿರುಳಪೂರ್ವದೀಪೋತ್ಸವದಾ || ೧೧೧
ಜನವಿರಹಿತಮಿಲ್ಲೊಂದೆಡೆ
ಜನಮುಂ ಧನಹೀನಮಿಲ್ಲ ಧನಮುಪಭೋಗಾ
ರ್ಜನಶೂನ್ಯಮಿಲ್ಲ ಭೋಗಮು
ಮನಿರಂತರಮೆನಿಪುದೆಂದುಮಿಲ್ಲಾಪುರದೊಳ್ || ೧೧೨
ಇವು ಭವ್ಯಜನಸಮೂಹಾ
ರ್ಣವಗಾಮಿಗಳೆನಿಪ ಪುಣ್ಯವಾಹಿನಿಗಳ್ ಸಂ
ಭವಿಸಿದ ಕುಲಗಿರಿಗಳೆನಿಸು
ವುವು ರತ್ನೋತ್ತುಂಗಶೃಂಗಚೈತ್ಯಗೃಹಂಗಳ್ || ೧೧೩
ಪಸರಿಪ ಚಂದ್ರಿಕೆಯಿಂದಿರು
ಳೊಸರ್ತು ಸಲಿಲಾಭಿಷೇಕಮಂ ತಮ್ಮೊಳ್ ರಂ
ಜಿಸುವ ಜಿನಪ್ರತಿಮಾಳಿಗೆ
ಪೊಸಯಿಪುವವಱಿಂದುಕಾಂತಮಣಿಕೂಟಂಗಳ್ || ೧೧೪
ಅಮಲಜ್ಞಾನಮಯರ್ ದೇ
ಹಮಾತ್ರಪರಿಕರರತರ್ಕ್ಯಸಾಮರ್ಥ್ಯರ್ ನಿ
ರ್ಮಮರೆನಿಪಮುಮುಕ್ಷುಗಳು
ತ್ತಮರೊಪ್ಪುವರವಱ ಪಟ್ಟಶಾಳಾವಳಿಯೊಳ್ || ೧೧೫
ವ || ಅದಲ್ಲದೆಯುಂ –
ಚಂ || ಪುರವನಿತಾಜನಂ ರುಚಿರಹರ್ಮ್ಯಗೃಹಾಗ್ರತಳಂಗಳಲ್ಲಿ ಗಾ
ವರಿಸುವ ಪಂಚಮಂಬೊರೆದ ನುಣ್ಚರಮಂ ನಸುಗೇಳ್ದು ಸೋಲ್ತು ಕ
ಣ್ಮರಲರೆಮುಚ್ಚೆ ಕಂಡು ಕೊಣಕಿಟ್ಟಪುದಲ್ಲಿಗೆ ಗೋರಿಗೊಂಡದೊಂ
ದೆರಳೆಯನಲ್ಲಿರುಳ್ ಶಶಿ ತೊಡರ್ಚುವನಾತ್ಮವಟಪ್ರರೋಹದೊಳ್ || ೧೧೬
ಕಂ || ಹರಿನೀಲಚ್ಛದರುಙ್ಮಂ
ಜರಿಶಬಳಿತಹರ್ಮ್ಯದುಪರಿತಳದೊಳ್ ಕೇಕಾ
ವಿರುತಿಯಿನಲ್ಲದೆ ನಿಟ್ಟಿಸ
ಲರಿದಾಪುರವರದ ಗೃಹಕಳಾಪಿಕಳಾಪಂ || ೧೧೭
ತೊಳಗುವ ಪಳಿಕಿನ ಮಾಡಂ
ಗಳೊಳಿನಿಯರೊಳೊಂದೆ ಪೊಱಗೆ ಮೆಱೆವುದು ಕೇಳೀ
ವಿಳಸನಮೆಂದೊಲ್ಲದೆ ಬಿ
ಟ್ಟೆಳಸುವುದಬಳಾಳಿ ಧವಳಗೃಹದೋವರಿಯೊಳ್ || ೧೧೮
ಅಭ್ರಂಕಷಹರ್ಮ್ಯಾಗ್ರತ
ಳಭ್ರಾಜಿತಮತ್ತವಾರಣಸ್ಥಿತಕಾಂತಾ
ವಿಭ್ರಮನಿರೀಕ್ಷಣೋಪಗ
ತಭ್ರಮದಿಂದಮರಸಮಿತಿಗಾಯ್ತನಿಮೇಷಂ || ೧೧೯
ಬಗೆಯದೊಳಕೆಯ್ದುದೆನ್ನಯ
ಪಗೆಯಂ ಸಂಪತ್ತಿಯಂ ನಿರಂತರಮೆಂಬು
ಬ್ಬೆಗದಿಂ ವಿಪತ್ತಿ ನೋಡದು
ನಗರವಣಿಗ್ವಾಟಿಕೋಟಿಯಂ ಮಱೆದೆಂದುಂ || ೧೨೦
ವ || ಮತ್ತಮುತ್ಪಾದಿತಘ್ರಾಣೇಂದ್ರಿಯಪ್ರಾಪಣಂಗಳಪ್ಪ ಗಂಧಾಪಣಂಗಳೊಳ್-
ಚಂ || ಚಳನಯನಾಂಶುಚಂದ್ರಿಕೆಯಿನೊಯ್ಯನೊದರ್ತಱಿಪಕ್ಕೆ ತಾನೆ ನೀ
ರ್ದಳಿಯೆ ಪಳಚ್ಚನಪ್ಪ ಶಶಿಕಾಂತದ ಸಣ್ಣಿಗೆ ನೋಡಲೀಯದ
ವ್ವಳಿಸೆ ಕುಚದ್ವಯಂ ಪದನಿನುಣ್ಮುವ ಸುಯ್ಯೆಲರ್ಗಂಪುಗಳ್ ದಳಂ
ಗಳನಧಿವಾಸಿಸುತ್ತುಮಿರೆ ಘಟ್ಟಿಮಗುೞ್ಚುದಂಗನಾಜನಂ || ೧೨೧
ಮ || ಸ್ರ || ಜನವಕ್ತ್ರೋನ್ಮುಕ್ತನಿರ್ಯದ್ಧಿಮಪರಿಮಳತಾಂಬೂಲಸಂಸಂಗಿಭೃಂಗೀ
ಸ್ವನದಿಂ ಪ್ರತ್ಯಂತರಾಜಾತ್ಮಜವಿಭವಸಮಾಕರ್ಣಿತೋತ್ತಾನಗಾನ
ಧ್ವನಿಯಿಂ ವಾಃಪಾನಮುಕ್ತದ್ವಿರದನಿಗಡನಿರ್ಘೋಷದಿಂ ಸಂಚರತ್ಪೌ
ರನಿತಂಬಿನ್ಯಂದುಕಾರಾವದಿನತಿಮುಖರಂ ತತ್ಪುರೀಪಟ್ಟಮಾರ್ಗಂ || ೧೨೨
ವ || ವಿ || ತಳಿರ್ದೊಂಗಲ್ ಪುದಿದಂದದಿಂದಿರೆ ತಳೆಪ್ರದ್ಯೋತಿಯಿಂದುದ್ಗಮೋ
ಜ್ಜ್ವಳದಾಮಂ ತದುದಾರಸೌರಭಚಯಂ ಸುಯ್ಗಂಪಿನಿಂದಾವಗಂ
ದಳವೇಱುತ್ತಿರೆ ಪೂತ ಜಂಗಮಲತಾಸಂದೋಹಮೆಂಬಂತೆ ಕ
ಣ್ಗೊಳಿಸುತ್ತಿರ್ಪುದು ಮಾಲೆವೂದಳೆದ ಮಾಳಾಕಾರನಾರೀಜನಂ || ೧೨೩
ವ || ಅಂತು ರಾಜಿಸುವ ರಾಜಮಾರ್ಗದಾದಲೆಯೊಳ್ –
ಮ || ವಿ || ಮಕರಾಂಕಧ್ವಜಮಾಳಿಕಾಪ್ರಕಟಿತಪ್ರದ್ಯುಮ್ನಪಕ್ಷಕ್ರಮಂ
ಶುಕಶಾರಿಪ್ರಕರಪ್ರಕಾಶಿತರತವ್ಯಾಪಾರಚಾತುರ್ಯಮು
ತ್ಸುಕಭೂಪಾಲಭುಜಂಗತಾಡಿತಹಟದ್ಘಂಟಾರವಾವಿಷ್ಕೃತಾ
ಧಿಕಸೌಭಾಗ್ಯಮದೇಂ ಬೆಡಂಗಮರ್ದುದೋ ಗಾಣಿಕ್ಯಸೌಧೋತ್ಕರಂ || ೧೨೪
ಕಂ || ಒಳಗೆ ವಿಟರಂ ಸ್ಮರಂ ದೋ
ರ್ವಳದೊರ್ವನೆ ಬಂದಿವಿಡಿದು ಬಿಡದಿಸೆ ಸರಲು
ಚ್ಚಳಿಪವೊಲುಣ್ಮುವುವಲ್ಲಿ
ರ್ಪೆಳವೆಂಡಿರ ನಯನರುಚಿ ಗವಾಕ್ಷಾವಳಿಯಿಂ || ೧೨೫
ವ || ಮತ್ತಮಾಪುರಂ ಪದ್ಮರಾಗಾರುಣೀಕೃತನಿಶಾಂತಮಾಗಿಯುಂ ಆಸ್ತಮಿತರಾಜಲೀಲಾ ವಿಲಾಸಮಲ್ತು ಅಗಣ್ಯಪುಣ್ಯಜನನಿವೇಶಮಾಗಿಯುಂ ಸದೋಷಾಚರಪ್ರಚಾರಮಲ್ತು ಸದಾನಭೋಗಾನ್ವಿತಮಾಗಿಯುಂ ಅಕುಲೀನವೃತ್ತಿ ಪ್ರವರ್ತನಮಲ್ತು ಅನೇಕಭೂಮಿಕಾಶ್ರಯ ಮಾಗಿಯುಂ ಕ್ಷಣಭಂಗಿ ಶೋಭಾಸಂಗತಮಲ್ತು ವಿವಿಧವರ್ಣಶ್ರೇಣೀಸಂಚೀಯಮಾನ ನವೀನಾರ್ಥ ನಿಚಯಮಾಗಿಯುಂ ವಾಗ್ವಿಷಯವಿಳಸನಮಲ್ತು ವಿಶಿಷ್ಟಪಕ್ಷಭೂಭೃನ್ನಿಕರ ಮಾಗಿಯುಂ ಜಡಾಕರತ್ವೋಪೇತಮಲ್ತು ಆಖ್ಯಾತಸೂತ್ರವಿಧಿಸನಾಥಮಾಗಿಯುಂ ಮಧ್ಯಮಪುರುಷಕ್ರಿಯಾನಿಯುಕ್ತಮಲ್ತು ಅಲ್ಲದೆಯುಂ-
ಚಂ || ತ್ರಿದಶಜನಾನ್ವಿತಂ ಗಡ ಮಹೀರುಹಪಂಚಕಸಂಚಿತಂ ಗಡಂ
ತದು ದಿಟದಿಂದಮಾನಪರಿಮೇಯವಿದಗ್ಧಬುಧಾಶ್ರಯಂ ರಸಾ
ಸ್ಪದಬಹುವೃಕ್ಷಕೇಳಿವನಸಂಗತಮೆಂದು ನಗುತ್ತುಮಿರ್ಪುದಾ
ತ್ರಿದಿವದ ಲಕ್ಷ್ಮಿಯಂ ನಿಯತಲಕ್ಷ್ಮಿಪುರಂ ನವಸೌಧರೋಚಿಯಿಂ || ೧೨೬
ವ || ತನ್ಮಧ್ಯದೊಳ್ –
ಕಂ || ಪರಿವೃತಪುರವರನರಸಾ
ಗರದೊಳಗಣ ತಡಿಯ ವಜ್ರವೇದಿಕೆಯೆಂಬಂ
ತಿರೆ ಸೊಗಯಿಸುವುದು ಧರಣೀ
ಶ್ವರಗೇಹವಿಶಾಲವಜ್ರನಿರ್ಮಿತಶಾಳಂ || ೧೨೭
ವ || ಅದರ್ಕೆ ಗಂಗಾದ್ವಾರಮಿರ್ಪಂತಿರ್ದ ಮಣಿಮಯದಿಂದ್ರಗೋಪಪೇಶಲದ್ವಾರದಿಂದೊಳಗೆ –
ಕಂ || ವಿಗಳನ್ನಿರ್ಝರಹರಿನೀ
ಳಗಿರೀಂದ್ರಮನೊಳಗುಮಾಡಿದುಜ್ಜ್ವಳತಾರಾ
ನಗಮೆನಿಪುದು ನಿರ್ಯದ್ದಾ
ನಗಜಂಗಳ ಸೌಧಶಾಲೆ ನೃಪಮಂದಿರದೊಳ್ || ೧೨೮
ಕಾಂತಕನಕಾದ್ರಿವಿಪುಳಗು
ಹಾಂತರದೊಳ್ ನಿಂದ ತರುಣಕೇಸರಿವಿಸರ
ಭ್ರಾಂತಿಯನೊದವಿಸುವುದು ಹಯ
ಸಂತತಿ ನೆಲಸಿರ್ದು ಹೊನ್ನ ಹೊಸ ಮಂದುರೆಯೊಳ್ || ೧೨೯
ವ || ಮತ್ತಮಲ್ಲಿಂದತ್ತ ಸಪ್ತಕಕ್ಷಪರಿಕ್ಷಿಪ್ತಮಾಗಿ –
ಮ || ಸ್ರ || ಅಡಕಿಲ್ಗೊಂಡಿರ್ದುವೇೞುಂ ಕುಳನಗಮೆನೆ ತದ್ಭೂಮಿಕಾಸಪ್ತಕಂ ಮುಂ
ದಿಡೆ ಚೆಲ್ವಂ ನಾಡೆ ಚೂಡಾಮಣಿಕಳಶಶಿರೋಭಾಗದೊಳ್ ಭಾಸ್ಕರಂ ಕ
ನ್ನಡಿಯಂ ಪೋಲ್ತೊಪ್ಪೆ ಮಧ್ಯಂದಿನದೊಳತುಳಗೋಪಾನಸೀಕಂಗಳೊಳ್ ಮೈ
ದೊಡವಪ್ಪನ್ನಂ ಮುಗಿಲ್ ಕನ್ನಡಿಪುದು ಕರುಮಾಡಂ ನೃಪಶ್ರೀಯಪೆರ್ಚಂ || ೧೩೦
ಕಂ || ಅದಱ ಹರಿನೀಲಕೂಟಾ
ಗ್ರದೀಧಿತಿಪ್ರತತಿ ಬೆರಸೆ ನಿಜಕರದೊಳ್ ತ
ನ್ನುದರಕಳಂಕಮನೆತ್ತಂ
ಕೆದಱುವವೋಲಿರುಳೊಳಲ್ಲಿ ಶಶಿಯೆಸೆದಿರ್ಪಂ || ೧೩೧
ವ || ಅದಲ್ಲದೆಯುಂ ವಿವಿಧಪ್ರದೇಶಂಗಳೊಳ್ ವಿರಚಿಸಿದ –
ಚಂ || ಕಡೆಪದ ಕಾಂತಿ ಕಂಡರಣೆಯುನ್ನತಿ ಚಿತ್ರದ ಚಿತ್ರವೃತ್ತಿ ಬೇ
ಗಡೆವೆಸದೇೞ್ಗೆಯಲ್ಲಿ ಪೊಸತಾದುದೆನುತ್ತದುಗಂಡು ವಿಸ್ಮಯಂ
ಬಡನೆ ಮಯಂ ಬೆರಲ್ಮಿಡಿಯನೇ ಸುರವರ್ಧಕಿ ರೋಮಹರ್ಷದೊಳ್
ತೊಡರನೆ ಚೀರಘಟ್ಟಿ ನಲವಿಂ ತಲೆದೂಗನೆ ಪದ್ಮಸಂಭವಂ || ೧೩೨
ವ || ತತ್ಪುರೋಭಾಗದೊಳ್ –
ಮ || ಸ್ರ || ನವಮಲ್ಲೀಜಾಲಮೋಹಾಕುಳಮಧುಕರಲೇಲಿಹ್ಯಮಾನೋದ್ಘಮುಕ್ತಾ
ನಿವಹಂ ಕೃಷ್ಣಾಹಿಶಂಕಾತುರಗೃಹಶಿಖಿಚೋಚುಂಬ್ಯಮಾನೇಂದ್ರಲೀಲಾಂ
ಶುವಿಶೇಷಂ ಚಂದ್ರಿಕಾಸಂಶಯಚಟುಳಚಕೋರೌಘಪೇಪೀಯಮಾನಾ
ಗ್ರವಿಭಾಗಸ್ಥೇಂದುಕಾಂತದ್ಯುತಿ ಸೊಗಯಿಸುಗುಂ ಕಾಯಮಾನಂ ಸಮಾನಂ || ೧೩೩
ಕಂ || ಗಿರಿಪತಿಸೇವಾರ್ಥಂ ಕುಳ
ಗಿರಿಗಳ್ ಬಂದೆಳಸಿ ಬಳಸಿ ನಿಂದವೊಲಂತಾ
ಕರುಮಾಡುಮನೆತ್ತಲುಮಾ
ವರಿಸಿದ ವರಶಿಖರರತ್ನ ಹರ್ಮ್ಯಾವಳಿಗಳ್ || ೧೩೪
ವ || ಅಲ್ಲಿ –
ಮ || ಸ್ರ || ಘನದೂರ್ವಾಸಕ್ತಿಯಂ ಗಾರುಡಮಣಿರುಚಿಯೊಳ್‌ದಾವವಿಭ್ರಾಂತಿಯಂ ಕಾಂ
ಚನಭಿತ್ತಿವ್ರಾತದೊಳ್ ನಿರ್ಮಳಜಳರುಚಿಯಂ ಸಾಟಿಕಗ್ರಾವಬದ್ಧಾ
ವನಿಯೊಳ್ ವಾನೇಚರಸ್ತ್ರೀಭ್ರಮಮನತುಳನೀಳಾಶ್ಮಪಾಂಚಾಳಿಕಾದ
ರ್ಶನದೊಳ್‌ತಾಳುತ್ತುಮೆತ್ತಂ ಸುೞಿವುದುಮಹಿಭೃದ್ಗೇಹದೇಣೀಸಮೂಹಂ || ೧೩೫
ವ || ಮತ್ತಂ ತದ್ರಾಜಭವನದೇಕದೇಶದೊಳ್-
ಕಂ || ಒಳಗೆ ತಳತಳಿಪ ರತ್ನಂ
ಗಳಿನೊಪ್ಪುವ ನಿಸ್ತರಂಗಮೀಂಗಡಲೆಂಬ
ಗ್ಗಳಿಕೆಗೆಡೆಯಾಗಿ ತೊಳಗುವ
ಪಳಿಕಿನ ಮಾಣಿಕ್ಯಕೋಶಮಂದಿರಮೆಸೆಗುಂ || ೧೩೬
ಆಶೀವಿಷವಿಷಮೋರಗ
ರಾಶಿಯನೊಳಕೆಯ್ದು ವಿಪುಳಪಾತಾಳಳನಿವಾ
ಸಾಶಂಕೆಯನೀವುದು ನಿಚಿ
ತಾಶೇಷಾಸ್ತ್ರಾಳಿ ಜಯನಶಾಲಿಕೆಯದಱೊಳ್ || ೧೩೭
|| ಮಾಲಿನೀವೃತ್ತಂ ||
ಸತತಸವನದುಗ್ಧಸ್ನಿಗ್ಧಕೇಳೀಮರಾಳಾ
ನ್ವಿತಮವಿರಳಧೂಪಾಮೋದಸಂಗಿಭೃಂಗಾ
ನ್ವಿತಮುದಿತಮೃದಂಗಧ್ವಾನನೃತ್ಯನ್ಮಯೂರಾಂ
ಚಿತಮೆಸೆವುದು ಕಾಂತಂ ದೇವಪೂಜಾನಿಶಾಂತಂ || ೧೩೮
ವ || ಅದಲ್ಲದೆಯುಂ –
ಮ || ವಿ || ವಿಕಿರತ್ಪುಷ್ಪಕದಂಬತಾರಕಿತಮಾಯಾತಪ್ರಯಾತಾಂಗನಾ
ನಿಕರೋದ್ಯಚ್ಚರಣಾಂಶುಪಲ್ಲವಿತಮನ್ಯೋರ್ವೀಶ್ವರವ್ರಾತದೂ
ತಕುಳಸ್ತೂಪಿತರತ್ನರುಕ್ಫಬಳಿತಂ ಯಾಮದ್ವಿಪೇಂದ್ರಪ್ರತಾ
ನಕಟೋನ್ಮುಕ್ತಮದೌಘಕರ್ದಮಿತಕಾಂತಂ ರಾಜಗೇಹಾಜಿರಂ || ೧೩೯
ವ || ಮತ್ತಂ –
ಮ || ಸ್ರ || ಅದಱೊಳ್‌ಸಾಮ್ರಾಜ್ಯಸೌಖ್ಯೋಲ್ಲಸಿತಹೃದಯನಿರ್ಪಂ ಧರಾಧೀಶ್ವರಂ ದು
ರ್ಮದಭೂಭೃತ್ಪಾತಿಖಡ್ಗಾಶನಿವಿಳಸನಮೇಘಾಗಮಂ ವಂದಿವಾಂಛಾ
ಪ್ರದವಾರ್ಯೌದಾರ್ಯಕಲ್ಪದ್ರುಮಕನಕನಗಂ ಕೀರ್ತಿಗಂಗಾಪ್ರವಾಹಾ
ಭ್ಯುದಯಪ್ರಾಲೇಯಶೈಲಂ ಕವಿಕುಳಕಳಭವ್ರಾತಯೂಧಾಧಿನಾಥಂ || ೧೪೦
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಕಥಾವತರಣವರ್ಣನಂ
ಪ್ರಥಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಿತೀಯಾಶ್ವಾಸಂ (೧)
ಕಂ || ಶ್ರೀಗೆರ್ದೆವತ್ತುಗೆ ವರವಾ
ಕ್ಛ್ರೀಗೆ ನಿಜಂ ಸುಮುಖವೃತ್ತಿ ತೋಳ್ವೆರಗು ಜಯ
ಶ್ರೀಗೊಲವನೀಯೆ ನೆಗೞ್ದಂ
ಭೂಗಧಿಪತಿ ಜೈನಜನಮನೋಹರಚರಿತಂ || ೧
ಒಳಕೆಯ್ದು ತೋರ್ಪುದನಿಮಿಷ
ಕುಳಮಂ ಕುವಳಯಮನುಚಿತಮೆನೆ ಪುಷ್ಕರಮಂ
ಡಳಮಂ ತದ್ಧರಣೀಮಂ
ಡಳನಾಥನಪಾರಕೀರ್ತಿಗಂಗಾಪೂರಂ || ೨
ಧೃತಶೈತ್ಯಂ ಧಾರಾಜಲ
ಯುತಮನುಕಂಪಾನ್ವಿತಂ ದಲೆನಿಸಿಯುಮಂತಾ
ಕ್ಷಿತಿಪತಿಯ ವಿಜಯಭುಜದಸಿ
ಲತೆ ರಿಪುನೃಪರ್ಗೀವುದಧಿಕತಾಪೋದಯಮಂ || ೩
ಅತುಳಪ್ರಭನಾಗಿಯುಮಾ
ಕ್ಷಿತಿಪತಿ ಕನಕಪ್ರಭಾಭಿಧಾನಮನಾಂತಂ
ವಿತತಾನೂನಕರಂ ದಶ
ಶತಕರನಾಮಮನಶೀತರುಚಿ ತಾಳ್ದುವವೋಲ್ || ೪
ಆ ರಾಜಶಿರೋರತ್ನನ
ವೀರದ ವಿತರಣದ ಪೆರ್ಮೆಯಂ ರಿಪುಭೂಭೃ
ದ್ದಾರಿದ್ರ್ಯಮುಮುಪಚಿತಪರಿ
ವಾರಜನಾನೂನಲಕ್ಷ್ಮಿಯುಂ ಪ್ರಕಟಿಸುಗುಂ || ೫
ಚಂ || ಉಪಕೃತಿಯೆಂಬಿನಂ ನೆನೆವುದೂರ್ಜಿತಮಂಗಳದಂದದಿಂದೆ ಮ
ನ್ನಿಪುದುಪದೇಶದಂತಿರೊಳಕೆಯ್ವುದು ಮನ್ತ್ರಪದಂಬೊಲೊರ್ಮೆಯುಂ
ಜಪಿಯಿಪುದೆಯ್ದೆ ಪುಣ್ಯಕಥೆಯಂದದೆ ಭಾವಿಸಿ ಕೇಳ್ದುದಾ ಧರಾ
ಧಿಪನ ಶರನ್ನಿಶಾಕರಕಳೋಜ್ಜ್ವಳಮಂ ಜಸಮಂ ಜಗಜ್ಜನಂ || ೬
ಮನದೊಲವಿಂದೆ ಕಿನ್ನರಚಯಂ ನರನಾಥನ ಗೀತಮಂ ಮುದಂ
ಜನಿಯಿಸೆ ಪಾಡುವಲ್ಲಿ ನಿಜರತ್ನವಿಮಾನದೊಳೈದೆ ಪೊಣ್ಮಿ ಮಾ
ರ್ದನಿ ಕಿವಿಯಂ ಪಳಂಚಲೆಯೆ ಕಾಯ್ದದನೊಲ್ಲದೆ ಬಂದು ತತ್ಪುರಾ
ವನಿತಳದೊಳ್ ಸಭಾವಿಭವಮಂ ಸತತಂ ಶತಮನ್ಯು ಮಾಡುವಂ || ೭
ವ || ಮತ್ತಮಾ ಮೂರ್ಧಾಭಿಷಿಕ್ತಮುಖ್ಯಂ ವಿಖ್ಯಾತದಾನನಾಗಿಯುಮಮದ ವೃತ್ತಿವರ್ತನನುಂ ಅಹೀನತಾನ್ವಿತನಾಗಿಯುಂ ಅನುಕ್ರಮಸಮೇತನುಂ ಅತಿಮೃದುಕರವಿರಾಜಿತನಾಗಿಯುಂ ಉಗ್ರತೇಜೋವಿರಾಜನುಂ ಅನೂನವಾಹಿನೀಪತಿಯಾಗಿಯುಂ ಅಭಂಗಾನುಷಂಗನುಂ ವಿನೀತವಿನತಾನಂದನನಾಗಿಯುಂ ಅಪಕ್ಷಪಾತಪ್ರಚಾರನುಂ ವಿದೇಹಜಾನುಬಂಧಲೀಲಾ ಶ್ರಯನಾಗಿಯುಂ ಅಖರದೂಷಣಾನ್ವೇಷಣನುಮೆನಿಪಂ ಅಂತುಮಲ್ಲದೆಯುಂ –
ಮ || ವಿ || ಸಮಮಂ ಮಾಡೆ ಸಮಂತ್ರಿವರ್ಗಮರಿಷಡ್ವರ್ಗಕ್ಕೆ ಪಂಚಾಂಗಮಂ
ತ್ರಮೆ ಸಪ್ತಾಂಗಸಮೃದ್ಧಿಯಂ ಕುಡೆ ನಿಜೈಕಂ ದೋರ್ಬಳಂ ಶತ್ರುದು
ರ್ದಮಚಾತುರ್ಬಳನಾಶಮಂ ಪಡೆಯೆ ಚಾರಿತ್ರಂ ನಯಂ ಶೌರ್ಯಮಾ
ದಮೆ ತನ್ನೊಳ್ ದಳವೇಱಿದತ್ತೆನಿಸಿದಂ ಶಕ್ತಿತ್ರಯಾಧೀಶ್ವರಂ || ೮
ಕಂ || ಅಯ್ಸರಲನ ಚೆಲ್ವಿಂದಂ
ಮೆಯ್ಸಿರಿ ಪಿರಿದಾದುದೆಂದು ನೋೞ್ಪರ ಕಣ್ಣಂ
ಕೆಯ್ಸೆಱೆವಿಡಿದುಂ ಮತ್ತವ
ಟಯ್ಸುವುದು ಮನಕ್ಕಮೊಲವನಾ ನೃಪರೂಪಂ || ೯
ವ || ಅಂತುಮಲ್ಲದೆಯುಂ –
ಕಂ || ಕುಪಿತಪ್ರಮದಾಜನದಾ
ಮಪದಾಲಕ್ತಕದೆ ಪಲ್ಲವಿಪ್ಪುದಶೋಕಂ
ನೃಪತಿಲಕಂ ಮುಗ್ಧಾಪಾಂ
ಗಪಾತದಿಂದಲರ್ವನಂಗಜಕ್ರೀಡೆಗಳೊಳ್ || ೧೦
ವ || ಅದಲ್ಲದೆಯುಂ ಸಿದ್ಧಪದವೀಪ್ರಾಪ್ತನಂತಪಗತವಿಗ್ರಹನುಂ ಅವ್ಯಾಬಾಧಪ್ರಕೃತಿಯುಮಶೇ ಷಗುಣಾವಗಾಹನಸಮರ್ಥನುಮಖಂಡಿಸುಖೋನ್ಮುಖನುಮೆನಿಸಿದಾ ಮಹೀಕಾಂತ ನಂತಃಪುರಪ್ರಧಾನಭೂತೆ –
ಕಂ || ಸುಲಲಿತಶೃಂಗಾರಾಮೃತ
ಸಲಿಲಾಕರವೇಲೆ ಮದನವಿಜಯಮಹಾಮಂ
ಗಲಲೀಲೆಯಷ್ಟಮೀಂದೂ
ಜ್ವಲಭಾಲೆ ಸುವರ್ಣಮಾಲೆಯೆಂಬಳ್ ಪೆಸರಿಂ || ೧೧
ಆ ರಮಣಿಯ ದೇಹದ್ಯುತಿ
ವಾರಿಯಿನವಿರಳವಿಸಾರಿಯಿಂ ತೊಳೆದಂತಾ
ಚಾರಮೆನಿತ್ತನಿಂತು ವಿ
ಸ್ತಾರಿಸಿದುದು ವಿಮಲವೃತ್ತಿಯಿಂದನವರತಂ || ೧೨
ಚಂ || ಪ್ರಿಯೆಯಧರಸ್ಥಳೀಮಧುರಿಮಂ ತನಗೊತ್ತೆನೆ ವರ್ತಿಸಿತ್ತು ಧಾ
ತ್ರಿಯೊಳಮೃತಂ ವಿಳೋಚನಮರೀಚಿಗಳಂ ಮಱೆವೆತ್ತು ಚಂದ್ರಿಕಾ
ಚಯಮೆಳಸಿತ್ತು ವಾಸರಮುಮಂ ದರಹಾಸವಿಭಾಸಿತವಕ್ತ್ರಶೋ
ಭೆಯ ನೆವದಿಂದೆ ಚಂದ್ರವಳಯಂ ತಳೆದತ್ತನಿಶಂ ದ್ವಿರೂಪಮಂ || ೧೩
ಸುೞಿ ಸುೞಿದಿರ್ದ ನಾಭಿ ವಳಿಗಳ್ ತೆರೆಗಳ್ ಜಘನಂ ಪೊದೞ್ದನು
ಣ್ಬುೞಿಲೆಸೆದಿರ್ದ ಬಾಸೆ ಜಳನೀಳಿಕೆ ಕಣ್ಗಳೆ ಮೀಂಗಳಾಗೆ ಪೊಂ
ಪುೞಿಯೆನೆ ರಾಜಹಂಸನ ಮನಕ್ಕನುಕೂಲತೆಯಿಂ ಲತಾಂಗಿ ಮೆ
ಯ್ವೞಿಯೊಲವಂ ನಿಮಿರ್ಚಿದಳನಂಗವಿನೋದನದೀವಿಳಾಸದಿಂ || ೧೪
ವ || ಅದಲ್ಲದೆಯುಮಾ ಮಹೀವಲ್ಲಭಂ ಸುವರ್ಣಮಾಲಾಮಹಾದೇವೀರೂಪಸ್ತವಸ್ತು ತಾನೇಕಹೃದ್ಯಗದ್ಯಪದ್ಯಕಥನದಿಂದಾತ್ಮೀಯವಸ್ತುಕವಿತಾಪ್ರೌಢಿಯಂ ರೂಢಂಮಾಡಿಯುಂ ಆ ಸೌಭಾಗ್ಯನಿಧಿಯ ಸೌಭಾಗ್ಯವರ್ಣನೋಪರಚಿತ ಬಹುವಿಧಪ್ರಬಂಧಗೀತಂಗಳಿಂದಾತ್ಮೀ ಯಕವಿತಾಪ್ರಗಲ್ಭ್ಯಮಂ ಪ್ರಕಟಿಸಿಯುಂ ಆ ಶೃಂಗಾರರಸತರಂಗಿಣಿಯ ತುಂಗಸ್ತನಕ ಪೋಲಕ ವಿಲಿಖಿತ ಮೃಗಮದಪತ್ರಭಂಗಂಗಳಿಂ ಚಿತ್ರಕಳಾಕೌಶಲಮಂ ಪ್ರಕಾಶಿಸಿಯುಂ ಆ ಭರತವಿದ್ಯಾಭಾರತಿಯ ಲೀಲಾಲಾಸ್ಯಸಮಯಸಂಪಾದಿತಸ್ವಹಸ್ತವಾದ್ಯ ಮಾನಮಧುರ ತರಮೃದಂಗಪಾಟಪ್ರಹರಣಂಗಳಿಂ ವಾದ್ಯವಿದ್ಯಾವಿಶಾರದತ್ವಮಂ ವಿಶದೀಕರಿಸಿಯುಂ ಆ ಕಂದರ್ಪಕಲ್ಪಲತೆಯ ಸಮಸಮಾಯೋಗಸಮುಪಕ್ರಮಿತಕಾಲಧಾತುವಯೋನುರೂಪ ಕರಣಪರಿರಂಭಚುಂಬನಕಳಾಸಾಮಗ್ರಿಯಿಂ ಕಾಮತಂತ್ರವಿಜ್ಞಾನಮಂ ಸುಜ್ಞಾನಂ ಮಾಡಿಯುಂ ಇಂತು ತಾದಾತ್ಮ್ಯಮನೋಹರಂಗಳುಮಾಯತ್ಯವಿರುದ್ಧಂಗಳುಮಪ್ಪ ವಿನೋದಪರಂಪರೆಗಳಿಂ ಕಾಲಮಂ ಸಲಿಸುತ್ತುಮಿರೆಯಿರೆ –
ಮ || ವಿ || ಒಗೆತರ್ಪಂತಮೃತಂ ಹಿಮಾಂಶುಕಲೆಯಿಂದಂತಾ ಮಹೀಕಾಂತಕಾಂ
ತೆಗೆ ಸಂದಾರ್ಪೊಡವುಟ್ಟೆ ಪುಟ್ಟಿದನತರ್ಕ್ಯಂ ನಂದನಂ ತಾನೆ ಲ
ಕ್ಷ್ಮಿಗಧೀಶಂ ಸಸುದರ್ಶನಂ ಬಳಯುತಂ ಕಂಜಾಕ್ಷನೆಂಬಿಂತಿದಂ
ಜಗದೊಳ್ ಗೋಸಣೆಮಾಡೆ ತನ್ನ ವಿಹಿತಾರ್ಥಂ ಪದ್ಮನಾಭಾಹ್ವಯಂ || ೧೫
ಕಂ || ಶಶಿಯೊಳ್ ಪ್ರಕಾಶಗುಣಮತಿ
ವಿಶದಂ ಸೊಗಯಿಸುವವೊಲ್ ನವೋದಯದೊಳವಾ
ಪ್ರಶಮಿತತಮನೊಳ್ ನೆಱೆದುದು
ಶಿಶುತೆಯೊಳಂ ನಾಡೆ ರೂಢಿವೆತ್ತ ವಿವೇಕಂ || ೧೬
ತರುಣತ್ವದುರ್ಲಭಂಗಳ್
ಪರಿಣತಿಸುಖದಂಗಳೆನಿಪ ಸತ್ಕ್ರಿಯೆಗಳನಾ
ಧರಣೀಶಸುತಂ ಪಲಿತಾಂ
ಕುರಮಿಲ್ಲದ ವೃದ್ಧನಂದದಿಂದಾಚರಿಪಂ || ೧೭
ಓಜಸ್ಸಂಯುತನುನ್ನತ
ಭಾಜನನಾಕಳಿತವಿನಯನಾಯತಕರನಾ
ರಾಜಸುತಕುಂಜರಂ ರಾ
ರಾಜಿಸಿದಂ ಗುರುವಚೋಂಕುಶೈಕಾನುವಶಂ || ೧೮
ವ || ಎನಿಸಿ ನಿಜಸುಹೃಜ್ಜನವೈರಿಜನಮನೋನುರಾಗಹೃದ್ರೋಗಂಗಳೊಡನೆ ಬಳೆಯೆವಳೆಯೆಯೆ –
ಸ್ರ || ಪಡೆವನ್ನಂ ಪಕ್ವಬಿಂಬಕ್ಕಧರಮಧರತಾವಾಪ್ತಿಯಂ ನೇತ್ರಯುಗ್ಮಂ
ಪಡೆವನ್ನಂ ವೈರಮಂ ಕೈರವದೊಳುರುಭುಜಂಗಳ್ ಭುಜಂಗಾಧಿಪಂಗಂ
ಪಡೆವನ್ನಂ ಸೋಲಮಂ ಭಾಸುರದಶನಚಯಂ ಕುಂದದೊಳ್ ಕುಂದನೆಂದುಂ
ಪಡೆವನ್ನಂ ಯೌವನಶ್ರೀ ಪಡೆದುದು ನೃಪಪುತ್ರಾಂಗದೊಳ್ ನಾಡೆ ಚೆಲ್ವಂ || ೧೯
ವ || ಮತ್ತಮಾ ಕುಮಾರನಂ –
ಉ || ನೋಡಿ ಮರುಳ್ದು ಕೂಡಿ ಬಿಡದಿರ್ದರನಾನಱಿಯೆಂ ವಿಯೋಗಮಂ
ಮಾಡಿದ ವಾಮಲೋಚನೆಯರಂಗದೊಳಾಲಿಯ ಸೂಸುನೀರ್ಗಳ
ೞ್ಕಾಡದೆ ತಂದು ಪೆರ್ಮೊಲೆಯೊಳೊತ್ತಿದ ಪಂಕಜಪತ್ರಜಾಳಮಿ
ರ್ಪೋಡದೆ ಪಾಸಿದೊಳ್ದಳಿರ್ಗಳುಂ ನೆಱೆ ಬಾಡದೆ ಸೈತು ಪೋಕುಮೇ || ೨೦
ಕಂ || ತನಯರ್ ಪಲರುಳ್ಳೊಡಮಾ
ಜನಪತಿ ರಂಜಿಸುವನಾಕುಮಾರನಕನಿಂ ಮ
ತ್ತೆನಿತು ಜಳವಿಹಗಮಿರೆಯುಂ
ವನಜವನಂ ರಾಜಹಂಸನಿಂ ರಾಜಿಪವೋಲ್ || ೨೧
ವ || ಅಂತು ಸಂತತೋಪಚೀಯಮಾನಪದ್ಮನಾಭಪ್ರಭಾವಭಾವನಾನಂದಿತಮಾನಸಂ ಕನಕಪ್ರಭಮಹಾರಾಜಂ ಸುಖದಿನಿರ್ದೊಂದು ದಿವಸಂ ಯಾಮತ್ರಯವಿರಾಮಸಮಯದೊಳ್ ತಾಂಬೂಲಕರಂಕವಾಹಿಕಾದ್ವಿತೀಯನುತ್ತುಂಗ ಸೌಧಶಿಖರನಿರ್ಯೂಹಪರ್ಯಂಕದೊಳ್ ಕುಳ್ಳಿರ್ದು ಬಹಿಃಪುರಶ್ರೀಯಂ ಹೇಳಾವಳೋಕನದಿನಳಂಕರಿಸುತ್ತುಮಿರ್ಪನ್ನೆಗಂ ಉಪವನೋಪಾಂತದ ವಿಪುಳತರತಟಾಕತಟದೊಳ್ –
ಕಂ || ಏರಿಯನೀಡಿಱಿವೋಳಿಯೆ
ನೀರುಣ್ಬ ಕನಲ್ವ ಪೋರ್ವ ಮೆಲ್ಕೊತ್ತುವ ತ
ತ್ತೀರದ ಕಱುಂಕೆಗೆಳಸುವ
ಗೋರಾಜಿಯ ಲೀಲೆ ಕಣ್ಗೆ ಪಡೆದುದು ಚೆಲ್ವಂ || ೨೨
ವ || ಅದಂ ವಿನೋದವಿಕಸಿತವಿಳೋಚನಂ ನೋಡುತ್ತುಮಿರೆ –
ಚಂ || ಚಳಗಳಕಂಬಳಂ ಚಳನಕಂಪಿತತುಂಗಕಕುದ್ಭರಂ ಧರಾ
ತಳಪರಿಳಂಬಿವಾಳಧಿ ನವಕ್ಷತಲಕ್ಷಿತಕಂಧರಂ ಖುರೋ
ಚ್ಚಳದುರುರೇಣುಧೂಸರಿತನಗ್ರವಿಶೀರ್ಣವಿಷಾಣನಾತ್ತಮಾಂ
ಸಳತನು ಬಂದುದಂದು ಮುಹುರುತ್ಥಬೃಹದ್ರವನೊಂದು ಪುಂಗವಂ || ೨೩
ವ || ಅಂತು ಬಂದು –
ಕಂ || ನಸೆವಣಕದೆ ಬೆನ್ನಂ ಸಂ
ಧಿಸುವುದುಮಸವಸದಿನೆಡೆಗೆ ಪುಗಲೊಡನಂತಾ
ಬಸವಂ ಪಾಯ್ದೊಡೆ ಕೆಸಱೊಳ್
ಬಸವೞಿದಿರ್ದೊಂದು ಗೊಂದೆ ಪೊಂದಿತ್ತಾಗಳ್ || ೨೪
ವ || ಅದಂ ಕಂಡು ವೃಷಭನ ಅನಿಮಿತ್ತರೋಷಾವೇಶವಿಷಮತೆಗಮಾಜರಾ ದುರ್ಬಲ ಬಲೀವರ್ಧದುರ್ದರ್ಶಮರಣಾಯಾಸಪರಿಣತಿಗಂ ವಿಸ್ಮಯಂಬಟ್ಟು ಸಂಸೃತಿಕೃತಾನು ಶಯನುಂ ಜಾತನಿರ್ವೇದಾಶಯನುಮಾಗಿ ತನ್ನೊಳಿಂತೆಂದಂ –
ಕಂ || ಕ್ಷಣಭಂಗವೃತ್ತಿ ತನುಭೃ
ದ್ಗಣಜೀವನಮಲ್ಲಿ ಸಂಶಯಂ ನೋೞ್ಪೊಡಿನಿ
ತ್ತಣಮಿಲ್ಲದನಱಿದುಮಿದೇ
ನಣಕಮೊ ಮತಿವಂತರುಂ ವಿಮೋಹಿಸುತಿರ್ಪರ್ || ೨೫
ಉಸಿರೆ ಗಡ ಸೀಮೆ ಬಾೞ್ಕೆಯ
ದೆಸೆಯೊಳ್ ಗಾಳಿಯೆ ಗಡದುವುಮದಱೆಸಕಂ ಭಾ
ವಿಸುವೊಡೆ ಚಲತೆ ಗಡಿನ್ನೇ
ವೆಸರ್ಗೊಂಡಪುದಣ್ಣ ನರರ ಚಿರಜೀವಿತೆಯಂ || ೨೬
ಮ || ವಿ || ಅನಿಮಿತ್ತಂ ಕೊಲುತಿರ್ಪ ಮಿೞ್ತು ನರರಂ ಶೀತಾತಪಾನ್ನಾಂಬುವಾ
ಯ್ವನಲಕ್ಷ್ವೇಡನಿಯುದ್ಧವನಭೂತಕ್ರೂರಸತ್ವಾಮಯಾ
ಶನಿದಾರಿದ್ರ್ಯವಿಯೋಗಶೋಕರತಚಿಂತಾಯಾಸಚೌರ್ಯಪ್ರವ
ರ್ತನದೋಷಾದಿಗಳಂ ನೆರಂಬಡೆದವಂ ಮತ್ತೇಕೆ ಕೈವಾರ್ದಪಂ || ೨೭
ಕಂ || ಬೆಸನಂಗಳ್ ಮನಮಂ ಮೋ
ಹಿಸಿ ಕಣ್ಗಂಧತೆಯನಿತ್ತು ಸತ್ಕ್ರಿಯೆಯೊಳ್ ಚೇ
ಷ್ಟಿಸಲೀಯವು ನಿದ್ರೆಯವೋಲ್
ನಿಸದಂ ನರರಂ ಪ್ರಬೋಧಮಪ್ಪನ್ನೆವರಂ || ೨೮
ಹಿತಮನಯದೆ ಕೆಲರ್ ಕೆಲ
ರತಿಸಂಶಯದಿಂದಮಲ್ಲಿ ಕೆಲಬರ್ ವಿಪರೀ
ತತೆಯಿಂದಿಂತಜ್ಞಾನ
ತ್ರಿತಯತಮೋವಿಕೃತಿಯಿಂದ ವಿಹ್ವಲರಪ್ಪರ್ || ೨೯
ಭಾವಿಯೆನಿಸಿರ್ದ ಭೋಗದೊ
ಳಾವುದು ನಿಶ್ಚಯಮತೀತಮದತೀತಮೆ ದಲ್
ಜೀವಂ ತದಾತ್ವಸುಖಲವ
ಸೇವೆಗೆ ಕಳವಳಿಪುದದಱೊಳೇಂ ಪುರುಳುಂಟೇ || ೩೦
ಸಿರಿಗೆ ದರಿದ್ರತೆ ಬಾೞ್ಕೆಗೆ
ಮರಣಂ ಜರೆ ಯೌವನಕ್ಕಮಭಿಘಾತಮೆನು
ತ್ತಿರೆ ಕಂಡುಂ ಕೇಳ್ದುಂ ಗಡ
ಪರಿವರ್ತಿಸರಾತ್ಮಹಿತದೊಳತಿದುರ್ಮತಿಗಳ್ || ೩೧
ಎನಿತಿಷ್ಟಯೋಗದೊಳ್ ಸುಖ
ಮನಿತೆ ಮನೋದುಃಖಮದಱಗಲ್ಕೆಯೊಳೆಂದ
ಲ್ತೆ ನಿವೃತ್ತಿಯೊಳೆಸೆವರ್ ಸ
ಜ್ಜನರಾತ್ಮಜ್ಞತೆಗೆ ನೋೞ್ಪೊಡದು ಫಲಮೆ ವಲಂ || ೩೨
ಪರಿಣತಿಸುಖಮಂ ಭಾವಿಸೆ
ಶರೀರಿಗರ್ಹತ್ಪ್ರವಚನಮಲ್ಲದೆ ಪೆಱತಿ
ಲ್ಲ ರುಚಿಯದಱಲ್ಲಿ ಸಮನಿಸೆ
ಸರುಜಂಗೌಷಧವಿರಕ್ತಿಯಾದಂತಕ್ಕುಂ || ೩೩
ವ || ಎಂದು ಬಗೆದು ಮತ್ತಮಿಂತೆಂದಂ –
|| ಹರಿಣೀವೃತ್ತಂ ||
ಶ್ರುತದೊಳತಿತಾತ್ಪರ್ಯ ಸದ್ಬೋಧಸಾಧುಜನಂಗಳೊಳ್
ಕೃತಸಮುಚಿತಾಭ್ಯಾಸಂ ಜನ್ಮಸ್ವರೂಪದೊಳಂ ವಿವೇ
ಕತೆಯಿವಿನಿತುಂ ಮೆಯ್ವೆತ್ತಿರ್ದುಂ ವಿಚಾರಿಪೊಡೆನ್ನವೋ
ಲಿತರನೃಪನಿಂತಾವೊಂ ಪ್ರೋನ್ಮತ್ತವೃತ್ತಿಯಿನಿರ್ದವಂ || ೩೪
ಉ || ಕಣ್ಬರಿ ಪುತ್ರಮಿತ್ರವನಿತಾಜನದೊಳ್ ಸಮಸಂದು ರಾಜ್ಯಮಂ
ಜಾಣ್ಬಿಡೆ ದುಃಖಹೇತುವನಿದಂ ನೆಱೆ ತಾಳ್ದಿ ಪರತ್ರಸೌಖ್ಯಮಂ
ಪೂಣ್ಬ ತಪೋನಿಯೋಗಮನದಂ ಮಱೆದಿಂತಳಿಪಿಂದೆ ಬಿೞ್ತನ
ಟ್ಟುಣ್ಬ ನರಂಗೆ ಸಂಗಡಿಗನಪ್ಪೆನೆ ತಪ್ಪೆನೆ ಹಾಸ್ಯಭಾರಮಂ || ೩೫
ಕಂ || ನೆಯ್ದಿಲೆಸಳೆಂಬ ಬಗೆ ತ
ಳ್ಪೊಯ್ದಿರೆ ಕೂರ್ವಾಳ ಮೊನೆಗೆ ಪಾಯ್ವಳಿಯಳಿಪಂ
ಮಾಯ್ದೆನ್ನ ಮನಂ ತಳೆದೇ
ನೆಯ್ದಿದುದೋ ಸುಖದಮೆಂದು ದುಃಖಪ್ರದಮಂ || ೩೬
ಸ್ಫುರದಾಶಾಜ್ವಳನಂ ದು
ರ್ಧರಸುತಪಸ್ತೀರ್ಥವಾರಿಪರಿಷೇಕದಿನೆಂ
ತಿರೆ ಕಿಡುಗುಂ ಭೋಗಾಜ್ಯೋ
ತ್ಕರಪಾತದಿನೆಂತುಮಂತದೇಂ ಮೞ್ಗುಗುಮೇ || ೩೭
ವ || ಎಂದು ಸಂಸಾರಶರೀರಭೋಗವೈರಾಗ್ಯರಸವಿಸರಪ್ಲಾ ವಿತಾಶಯಕುಶೇಶಯನಾಗಿರ್ಪನ್ನೆಗಂ –
ಮ || ಸ್ರ || ಸತತಂ ರಾಗಾವಿಳಂ ಪೀಡಿತಕುವಲಯನುನ್ಮಾರ್ಗಸಂಸಕ್ತನುನ್ಮೂ
ಲಿತಸಾರ್ದ್ರತ್ವಂ ಸದುರ್ದರ್ಶನರುಚಿ ಖರದಂಡಪ್ರಿಯಂ ತಾನೆನಿಪ್ಪಾ
ಕ್ಷಿತಿಪಂಗೆನ್ನಂದದಿಂದಂ ಸಮನಿಸುಗುಮಧಃಪಾತಮಸ್ತಾಬ್ಧಿಯೊಳ್ ನಿ
ಶ್ಚಿತೆಮೆಂಬಂತಾ ಪ್ರತೀಚೀಜಲಧಿಗಿೞಿದನಂಭೋಜಿನೀಜೀವಿತೇಶಂ || ೩೮
ವ || ಆಗಳ್ –
ಕಂ || ಭೂವರನ ಹೃದಯಮಂ ಮು
ನ್ನಾವರಿಸಿರ್ದಖಿಳಭೋಗರಾಗಂ ಪೊಱಮ
ಟ್ಟಾವಗಮಾಶಾಂತರಮಂ
ತೀವಿದುದೆನಿಸಿತ್ತು ಸಾಂದ್ರಸಂಧ್ಯಾರಾಗಂ || ೩೯
ವ || ಅನಂತರಮಾ ಮಹಾತ್ಮನ ಆತ್ಮೀಯಸಾಂಸಾರಿಕಮನೋರಥಂಗಳೊಡನೆ ರಥಾಂಗಂಗಳ್ ವಿಘಟಿಸೆಯುಂ ವೈರಾಗ್ಯಮತಿಯೊಡನೆ ಕುಮುದ್ವತಿಗಳ್ ವಿಕಾಸನಮನೆಯ್ದೆಯುಂಮನಃಪ್ರಿಯೆಯಾದ ರಾಜ್ಯಶ್ರೀಯ ಮುಖಕಮಲದೊಡನೆ ಕಮಲಂಗಳ್ ಸಂಕೋಚಿಸೆಯುಂ ಇಂತನುರೂಪಮಾದ ರಜನೀಮುಖದೊಳಲ್ಲಿಂ ತಳರ್ದು ನಿರ್ವರ್ತಿತಸಂಧ್ಯೋ ಚಿತಜಿನೇಂದ್ರವಂದನಂ ಶಯ್ಯಾಗೃಹಕ್ಕೆ ವಂದನಲ್ಪತಲ್ಪತಲಗತನಾಗಿರೆ –
ಕಂ || ನೆರೆಯಲ್ಕೆಂದು ತಪಶ್ಶ್ರೀ
ವಿರಾಗಮತಿದೂತಿಯಂ ಸಮಂತಟ್ಟಿದಳಾ
ದರಿಸಿದಪನವಳನೆಂದೀ
ಪುರುಡಿಂ ನಿದ್ರಾವಧೂಟಿ ಪೊರ್ದಳೆ ನೃಪನಂ || ೪೦
ಅಂತು ಅಂದಿನಿರುಳಂ ಕಳೆದು ಮಱುದೆವಸಮಾಸ್ಥಾನಮಂಟಪಮಧ್ಯ ಸ್ಥಿತನುಮಶೇಷ ಮಂತ್ರಿಪ್ರಧಾನಪರಿವಾರಪರಿವೃತನುಮಾಗಿ ಕುಮಾರನಂ ಬರಿಸಿ ನಿಜಮಣಿಮಯಪೀಠಿ ಕಾಪಾರ್ಶ್ಚಸ್ಥಿತಚಂಚತ್ಕಾಂಚನಾಸಂಧಿಯೊಳ್ ಕುಳ್ಳಿರಿಸಿ –
ಮ || ಸ್ರ || ಮೊದಲೊಳ್ ತಾಂ ಯೌವರಾಜ್ಯಂ ಬೞಿಕೆ ನಡುವೆಸಂದಾಧಿರಾಜ್ಯಂ ಬೞಿಕ್ಕಂ
ತುದಿಯೊಳ್ ಕೈವಲ್ಯಸೌಖ್ಯಪ್ರದಮೆನಿಪ ತಪೋರಾಜ್ಯಮೆಂದೆಂತುಮೀಯಂ
ದದೆ ಸೇವ್ಯಂಗಳ್ ಮದೀಯಾನ್ವಯನೃಪರ್ಗದನಾಂತಪ್ಪಿರಾಜ್ಯೈಕಸೇವಾ
ಮದದಿಂದಿರ್ದಂದು ಕೀರ್ತೀಂದುಗೆ ಸಮನಿಸದೇ ದುರ್ಯಶೋರಾಹುರೋಧಮ || ೪೧
ವ || ಮತ್ತಂ –
ಚಂ || ಬಳಮೞಿದಿರ್ದ ತೋಳನಿೞಿಕೆಯ್ವಳಿಪಿಂದೆ ಪುರುಳ್ ಧುರಕ್ಕೆ ಕಂ (?)
ಟಳಿಸೆ ಕನಲ್ದು ಪೋಗೆ ಸಿರಿ ಬಂಧುವಧೂತತಿ ವೃದ್ಧರಾಜ್ಯಮೆಂ
ದೆಳಸದೆ ಕೂಡೆ ಬೇರ್ಪಡೆ ಬೞಿಕ್ಕಿವನಾನುೞಿವೊಂದು ಮಾತು ಭೂ
ತಳಭರಧಾರಣಕ್ಷಮಭುಜಾಬಳ ಪೇೞ್ ಪುನರುಕ್ತಮಲ್ಲವೇ || ೪೨
ವ || ಅದುಕಾರಣದಿಂ –
ಚಂ || ಸುರಪತಿಸೇವ್ಯಮಾನಮೆನಿಸಿರ್ದುದನೆನ್ನಯ ಸತ್ತ್ವಮಾತಪೋ
ಭರಮನಡುರ್ತು ತಾಳ್ದಲೆಳಸಿರ್ದುದಣಂ ಬಱಿಗಯ್ಯೊಳಾನಿದಂ
ಧರಿಯಿಪುದಾಯ್ತಶಕ್ಯಮದಱಿಂ ಧರಣೀಭರಮಂ ತ್ವದೀಯದೋಃ
ಪರಿಘದಿನಾಂತು ಪಿಂಗಿಪುದು ನಂದನ ದುರ್ವಹಭಾರಖೇದಮಂ || ೪೩
ವ || ಎನಲೊಡಮದಂ ಪ್ರತಿಷೇಧಿಸುವ ಬಗೆಯಿಂ ಕುಮಾರನಿಂತೆಂದಂ –
ಉ || ಜೀವದಯಾಪರಂ ಪರಮದೀಕ್ಷೆಯದಂ ತಳೆಯಲ್ಕೆ ನೀವಿದಂ
ದೇವಿಳೆಯಂ ಸಮಂತಿೞಿಯವಿಟ್ಟೊಡೆ ಶೇಷಫಣೌಘವಾತ್ಮಕಂ
ಠಾವಧಿಯಾಗೆ ತೞ್ಗಿದಪುದಾ ಕಮಠಾಧಿಪಖರ್ಪರಂ ಸ್ವವ
ಕ್ಷೋವಧಿಯಾಗೆ ಮೞ್ಗಿದಪುದೇನಿದು ಸಚ್ಚರಿತಾನುರೂಪಮೇ || ೪೪
ವ || ಎಂಬುದುಮರಸನದನೆ ಪಿಡಿದದುಕಾರಣದಿಂ ನೀಂ ಕುವಳಯಮಂ ನಿಜಕರಕ್ಕೆ ಲೀಲಾ ಕುವಳಯಂಮಾಡಿ ಶೇಷಾದಿಗಳ್ಗಸಹ್ಯಭಾರಸಂಹಾರಮುಮನೆನಗೆ ಪಾವನತಪೋವನ ಪ್ರಯಾಣಮಾಂಗಲ್ಯಾನುಕೂಲಮುಮಂ ನೀನೆ ಮಾೞ್ಪುದೆಂದು ಮತ್ತುತ್ತರಕ್ಕೆಡೆಯಿಲ್ಲದಂತು ನುಡಿಯೆ –
ಕಂ || ಈಡಿತಮೆನಗೆ ಸಮಂತಾ
ಮ್ರೇಡಿತಮುಂ ಮಹಿಪ ಬಗೆವೊಡೆಂದು ಮುಹುರ್ವಾ
ಕ್ಕ್ರೀಡೆಯನುೞಿದು ಕುಮಾರಕ
ಚೂಡಾಮಣಿ ತಂದೆಯೆಂದುದರ್ಕೆರ್ದೆಗೊಡಂ || ೪೫
ಮ || ಸ್ರ || ವಿಭು ತನ್ನಾತ್ಮೋತ್ತಮಾಂಗಸ್ಥಿತಮನತುಳರೋಮಾಂಚದೋರ್ಯುಗ್ಮದಿಂದಾ
ತ್ಮಭವಪ್ರೋತ್ತುಂಗಮೂರ್ಧಾಗ್ರದೊಳಿೞಿಪಲೊಡಂ ಪೂರ್ವಶೈಲೇಂದ್ರಚೂಡಾ
ನಿಭೃತೋದಗ್ರಾರ್ಕಬಿಂಬಪ್ರತಿನಿಧಿಯೆನಿಸಲ್ ಸಾಲ್ದುದೇದಿಪ್ಯಮಾನ
ಪ್ರಭಮೇಂಕಣ್ಗಿಂಬುವೆತ್ತಿರ್ದುದೊ ವಿಕಟಹಟದ್ರತ್ನಕೂಟಂ ಕಿರೀಟಂ || ೪೬
ವ || ಅಂತು ನಿಜಸಾಮ್ರಾಜ್ಯಭಾರಮನಿ ೞಿಪುವಂತಿ ೞಿಪಿ –
ಚಂ || ಅರಮನೆಯಂ ವಧೂವಿತತಿಯಂ ಸುತರಂ ಪರಿವಾರಮಂ ಮಹಾ
ಕರಿಕುಳಮಂ ತುರಂಗಬಳಮಂ ಪಟದೊಳ್ ದಿಟಮಾಗಿ ಚಿತ್ರಿಕಂ
ಬರೆದನೆಗೆತ್ತು ಬಾಱ್ತೆಗೆಯದಾಮಹಿಪಂ ಪೊಱಮಟ್ಟನಂತೆ ಸ
ತ್ಪುರುಷರದೇಕೆ ಬಂಜೆವಡಿಪರ್ ಗಡ ದುರ್ಲಭಕಾಲಲಬ್ಧಿಯಂ || ೪೭
ವ || ಅಂತು ಪೊಱಮಟ್ಟು ಪಲಂಬರರಸುಗಳ್ವೆರಸು ಶ್ರೀಧರತಪೋನಿಧಿಯ ಸನ್ನಿಧಿಯೊಳ್ –
ಕಂ || ಪರಿಹರಿಸಿ ಜಾತರೂಪೋ
ತ್ಕರಮಂ ಮತ್ತೊಂದು ಜಾತರೂಪಮನರಸಂ
ಧರಿಯಿಸಿದಂ ನಾಡೆ ಗುಣಾಂ
ಧರಿಯಿಸಿದಂ ನಾಡೆ ಗುಣಾಂ
ತರಮಱಿವರದೆಂತು ನೆಗೞ್ಪೊಡಂ ಲೇಸಲ್ತೇ || ೪೮
ವ || ಅಂತು ದುರ್ಧರತಪೋಧರನಾದಂ ಇತ್ತ ಪದ್ಮನಾಭಮಹೀಭುಜಂ –
ಕಂ || ಗುರುವಿರಹಜನಿತಚಿಂತಾ
ತರಂಗಿಣೀರಯಮನಾತ್ಮಕುಲವೃದ್ಧವಚ
ಸ್ತರಣಿಯಿನೆಂತಾನುಮಧಃ
ಕರಿಯಿಸಿದಂ ಪಿತೃವಿಯೋಗಮೇಂ ದುಸ್ತರಮೋ || ೪೯
ವ || ಅಂತು ವಿಷಾದವಿಮುಖನುಂ ರಾಜ್ಯಾನುಷ್ಠಾನುಭಿಮುಖನುಮಾಗಿ ಕ್ಷಯಲೋಭವಿರಾಗ ಕಾರಣಂಗಳನೊಡರ್ಚಿದುಭಯಪ್ರಕೃತಿಯುಮನನುರಕ್ತಂ ಮಾಡಿಯುಂ ವಾಕ್ರಂದಪಾರ್ಷ್ಣಿಗ್ರಾಹತಾತ್ಯಂತರ್ಧಿಗಳಂ ಷಾಡ್ಗುಣ್ಯದೊಳುಚಿತಗುಣಪ್ರಯೋಗದಿಂ ವಿಧೇಯತೆಯನೈದಿಸಿಯುಂ ಸಹಜಕೃತ್ರಿಮವಿದ್ವಿಷ್ಟಾದಶತೀರ್ಥಂಗಳೊಳ್ ವಿವಿಧ ವೇಷವಿದ್ಯಾವಿಶಾರದ ಪ್ರಚ್ಛನ್ನಪ್ರಣಿಧಿಗಳಂ ಪ್ರಯೋಗಿಸಿಯುಂ ಅಭಿತಾಪಮಾನಪ್ರಭೃತಿಭೃತ್ಯರನಭಯಸನ್ಮಾನಾದಿಗಳಿಂ ಸ್ವೀಕರಿಸಿಯುಂ ಪ್ರತ್ಯಕ್ಷಾನುಮಾನಂಗಳಿಂ ಕಾರ್ಯಾಕಾರ್ಯಂಗಳನುಪಧಾ ವಿಶುದ್ಧಮಂತ್ರಿಮಂಡಳದೊಳವಿರತಂ ನಿಘರ್ಷಿಸಿಯುಂ ದಿವಸದಾಯವ್ಯಯಸಂಭಾ ಷಣಂಗಳಿಂ ಕುಲ್ಯರಂ ಸೌಶೀಲ್ಯ ವೃತ್ತಿಗೆ ಸಲಿಸಿಯುಂ ಅತಿವ್ಯಸನಕ್ಷೀಣಧನಜನಂಗಳಂ ಮೂಲಧನದಾನದಿಂ ಸಂಭಾವಿಸಿಯುಂ ಸನ್ಮಾನದಾನದರ್ಶನಾಪಾದನಂಗಳಿಂದಂತಃ ಪುರಮಂ ಸಂತೋಷಂಬಡಿಸಿಯುಂ ನಿತ್ಯಪರೀಕ್ಷಣಸ್ಥಳವಿಪರ್ಯಪ್ರತಿಪತ್ತಿದಾನಂಗಳಿಂ ನಿಯೋಗಿಗಳಂ ಕಾಮದುಘರ್ ಮಾಡಿಯುಂ ಸ್ತ್ರೀಪುತ್ರದಾಯಾದ್ಯರತ್ತಣಿಂದಾ ತ್ಮರಕ್ಷಣೆಯಂ ವಿವಕ್ಷಿಸಿಯುಂ ವರ್ಣಾಶ್ರಮವ್ಯವಸ್ಥೆಗಳಂ ಸ್ವಸ್ಥಂಮಾಡಿಯುಂ ತುಳಾ ಮಾನವಿಶುದ್ಧಿಯಂ ವಿಚಾರಿಸಿಯುಂ ಅರಿಷಡ್ವರ್ಗಮನದಿರ್ಪಿಯುಂ ತ್ರಿವರ್ಗಮಂ ಸಮೀಕರಿಸಿಯುಂ ಮೂಳರಂ ಪಾಳಿಸಿಯುಂ ಕೋಶಮಂ ಪೋಷಿಸಿಯುಂ ಇಂತು ಸಾಮ್ರಾಜ್ಯಮಂ ನಿಷ್ಕಂಟಕಮುಂ ನಿಜಾಯತ್ತಮುಮೆನಿಸಿದನಲ್ಲದೆಯುಂ –
ಕಂ || ಕೋಪಪ್ರಸಾದಮಂ ತ
ದ್ಭೂಪತಿ ದುಷ್ಟರೊಳದುಷ್ಟರೊಳ್ ತಳೆದಂ ಸಂ
ತಾಪಪ್ರಿಯಕೃತಿಯಂ ತಾ
ರಾಪತಿ ವಿರಹಿಯೊಳವಿರಹಿಯೊಳ್ ತಾಳ್ದುವವೋಲ್ || ೫೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಿತೀಯಾಶ್ವಾಸಂ (೨)
ಜ್ಯಾಪ್ರತಿಪಾಳನಮಂ ಧ
ರ್ಮಪ್ರೀತಿಯಿನೈದೆ ಮಾಡಿದಂ ಸುಕರತೆಯಿಂ
ದಾಪ್ರಭು ಮಾರ್ಗಣಕುಶಲಾ
ಭಿಪ್ರಾಯನೆನಿಪ್ಪವಂಗೆ ತಾನುಚಿತಮ ದಲ್ || ೫೧
ಮ || ವಿ || ಪಗಲರ್ಕಂ ತಳೆದಬ್ಜಮಸ್ತಮಯಸಂಧ್ಯಾರಾಗವಿಭ್ರಾಂತಿಯಿಂ
ಮುಗಿವನ್ನಂ ದಿಗಿಭೋತ್ಕರಂ ದವಭವಜ್ವಾಳಾವಳೀಶಂಕೆಯಿಂ
ದಗಿವನ್ನಂ ರಿಪುಗಳ್ ದಿನಪ್ರಪತದುಳ್ಕೋದ್ಯತ್ಪ್ರಭಾಭೀತಿಯಿಂ
ಸುಗಿವನ್ನಂ ನಿಮಿರ್ದತ್ತು ತನ್ನೃಪಮಹಾತೇಜಃಪ್ರಭಾಮಂಡಳಂ || ೫೨
ವ || ಅಂತಲಂಘ್ಯತೇಜನುಮವನತರಿಪುಸಮಾಜನುಂ ಸಫಲೀಕೃತಾರ್ಥಿನಿಚಯಾಶನುಂ ವಿಶದಯಶಃಬಳಿತಾಶನುಮೆನಿಸಿ –
ಮ || ಸ್ರ || ಅನಿಶಂ ಸೋಮಪ್ರಭಾದೇವಿಯ ವದನಸುಧಾಸೂತಿಯಿಂದುಳ್ಳಲರ್ತಂ
ದ ನಿಜಸ್ವಾಂತೋತ್ಪಲಕ್ಕತ್ಯಧಿಕವಿಕಸನಶ್ರೀಯನಾದೇಯಕಾಯಂ
ತನುಜಾತಂ ಸ್ವರ್ಣನಾಭಂ ತುಹಿನಪವನಸಂಸ್ಪರ್ಶದಂತಿಯೆ ಪುಣ್ಯಾ
ರ್ಚನವಿಶ್ರಾಂತಾತಿಲೋಭಂ ಸುಖದರಸುಗೆಯುತ್ತಿರ್ದನಾ ಪದ್ಮನಾಭಂ ೫೩
ವ || ಅಂತು ಕತಿಪಯಸಂವತ್ಸರಂಗಳ್ ಸಲ್ವಿನಂ ಪ್ರರೂಢಯೌವನಮನೋಹರನುಂ ಕವಚಹರನುಂ ಆದ ನಿಜತನೂಜನಂ ನೋಡಿ –
ಮ || ಸ್ರ || ಧರಣೀಚಕ್ರೋರುಭಾರೋದ್ಧರಣವಿಧಿಯೊಳಸ್ಮದ್ಭುಜಕ್ಕೀ ಕುಮಾರಂ
ನೆರವಾಗಲ್ ಸಾಲ್ವನೀತಂ ಬಱಿದಿರೆ ಪುರುಳೇನೆಂದು ಮಂತ್ರಿಪ್ರಧಾನೋ
ತ್ಕರಯುಕ್ತಂ ವ್ಯಕ್ತಹರ್ಷಂ ಶುಭದಿನದೊಳಿಳಾಧೀಶ್ವರಂ ಮಾಡೆ ಶೂರ್ಯ
ಸ್ವರದೊಳ್ ತಳ್ಪೊಯ್ದದೇಂ ಶೋಭಿಸಿದುದೊ ಪಿರಿದುಂ ಯೌವರಾಜ್ಯಾಭಿಷೇಕಂ || ೫೪
ವ || ಅನಂತರಂ ಮನೋಹರಮಂಗಳಾಳಮಕಾರಾಳಂಕೃತನಂ ಮಾಡಿ –
ಚಂ || ಸಕಲಧರಾಧಿರಾಜ್ಯಪದಚಿಹ್ನ ಕಿರೀಟಸಮರ್ಪಣಕ್ಕೆ ಸಂ
ಚಕರಮಿದೆಂಬಿನಂ ಪ್ರಿಯಕುಮಾರನ ಕಂಠದೊಳುದ್ಘರತ್ನಕಂ
ಠಿಕೆಯನನೂನಹರ್ಷರಸಗದ್ಗದಕಂಠನಿಳೇಶನುತ್ಸವೋ
ತ್ಸುಕಕಳಕಂಠಿಕಾಂಧುರಮಂಗಳಗೀತಿಗಳುಣ್ಮೆ ಕಟ್ಟಿದಂ || ೫೫
ವ || ಆಗಳ್ –
ಕಂ || ಬಿಡದೆ ನಮೇರುವನಡರ್ದೊಡ
ಮೊಡನೆಯೆ ಸಂತಾನಕಕ್ಕೆ ಕಲ್ಪಲತಿಕೆ ದಾಮ
ಗುಡಿಯಿಟ್ಟು ಲೀಲೆಯಂ ಸಿರಿ
ಪಡೆದುದಧೀಶ್ವರಿಯುಪೇಶ್ವರಾಳಂಬನದಿಂ || ೫೬
ವ || ಅಂತು ಸುವರ್ಣನಾಭಕುಮಾರಂ ಭೂರಿಭುಜಮಂಡಳನಿವೇಶಿತಾರ್ಧರಾಜ್ಯಭರನಾಗಿ –
ಮ || ಸ್ರ || ಎಣಿಪಾಗಳ್ ಕೃತ್ಯಶೇಷಂ ಪರಮಮುನಿಮನಸ್ತರ್ಪಣಂ ಶೀಲಸಂರ
ಕ್ಷಣಮಾಸಂಪನ್ನಭವ್ಯೋದ್ಧರಣಮತುಳಚೈತ್ಯಾಲಯಾನೀಕನಿರ್ಮಾ
ಪಣಮರ್ಹತ್ಸೂಕ್ತಯುಕ್ತಿಶ್ರವಣಮಿವೆ ದಲೆಂದಿಂತವಂ ತನ್ನ ಚಿತ್ತಂ
ತಣಿವನ್ನಂ ಮಾಡಿ ನಿಶ್ಚಂ ಪೊಗಳಿಸಿದನಿಳಾಚಕ್ರದಿಂ ಶಕ್ರಲೀಲಂ || ೫೭
ವ || ಅಂತು ನಿಜನಿರ್ಮಲಸ್ವಭಾವಾನುರೂಪವ್ಯಾಪಾರಂಗಳಿಂ ಪೊೞ್ತುಗಳೆಯುತಿರ್ದೊಂದು ಪುಣ್ಯವಾಸರಪ್ರಥಮಪ್ರಹರದೊಳ್ –
ವ || ಅಂತು ನಿಜನಿರ್ಮಲಸ್ವಭಾವಾನುರೂಪವ್ಯಾಪಾರಂಗಳಿಂ ಪೊೞ್ತುಗಳೆಯುತಿರ್ದೊಂದು ಪುಣ್ಯವಾಸರಪ್ರಥಮಪ್ರಹರದೊಳ್ –
ಮ || ಸ್ರ || ಲಲನಾಲಾವಣ್ಯವಾರಿಪ್ರಸರದೊಳಬಲಾಪಾಂಗರೋಚಿರ್ಮೃಣಾಲೀ
ಕುಲದೊಳ್ ಕಾಂತಾನನಾಂಭೋರುಹಪರಿಕರದೊಳ್ ಕಾಮಿನೀಹಾಸಫೇನಾ
ವಲಿಯೊಳ್ ಸೀಮಂತಿನೀಕುಂತಲಮಧುಕರದೊಳ್ ಪ್ರೇಯಸೀದೋಸ್ತರಂಗಾ ಕುಲದೊಳ್ ತಾನಿರ್ದನಾಸ್ಥಾನಿಯೊಳಮಳಸರಃಕಲ್ಪದೊಳ್ ರಾಜಹಂಸಂ || ೫೮
ವ || ಆಪ್ರಸ್ತಾವದೊಳ್-
ಮ || ಸ್ರ || ಧೃತವೇತ್ರಂ ಚಾರುಚೀನಾಂಬರರಚಿತಶಿರೋವೇಷ್ಟನಂ ಘಂಟಿಕಾಲಂ
ಬಿತಕೂರ್ಪಾಸಂ ಜರಾನಿರ್ಮಳಸರಳತರಶ್ಮಶ್ರುಕೂರ್ಚಂ ನಿಯುಕ್ತ
ದ್ರುತಯಾನೋತ್ಕಂಪಿಪೀನೋದರನವನಪನೊಡ್ಡೋಲಗಕ್ಕೈದೆ ವಂದಂ
ಪ್ರತಿಹಾರಂ ಕೌತುಕಪ್ರಸ್ತುತಯುತಪುರುಷಾವಾಪ್ತಿ ವಿಜ್ಞಾಪನೋತ್ಕಂ || ೫೯
ವ || ಅನಂತರಂ ನಿಟಿಲನಿಹಿತಕರಕುಟ್ಮಳಂದೇವ ವನಮಹತ್ತರಂ ವಿಚಿತ್ರ ಪುಷ್ಪಫಲಹಸ್ತಂ ಬಂದು ಬಾಗಿಲೊಳಿರ್ದಪನೆಂಬುದುಂ ಬರವೇೞೆನೆ ಮಹಾಪ್ರಸಾದಮೆಂದೊಡಗೊಂಡು ಬಂದೊಡವನವನತಿಪುರಸ್ಸರಂ ವಿವಿಧಪತ್ರಪುಟಿಕಾನಿಹಿತಂಗಳಂ ತಂದು ಮುಂದಿೞಿಪಿ –
ಕಂ || ಇವು ಜಂಬೂಫಲಮಂಜರಿ
ಯಿವು ಫಲಿನೀಫಲದ ಗುಚ್ಛಮಿವು ಚೂತಫಲ
ಸ್ತವಕಂ ದಲೆಂದು ತೋಱಿದ
ನವನೀಪಾಲಂಗೆ ಲೀಲೆಯಿಂ ವನಪಾಲಂ || ೬೦
ಮ || ವಿ || ಇವು ಕಂಕೆಲ್ಲಿದಳತ್ಪ್ರಸೂನಮಿವು ಮಲ್ಲೀಸ್ಮೇರಪುಷ್ಪಂ ಪೊದ
ೞ್ದಿವು ನೀಪಪ್ರಸವಂ ಬೞಿಕ್ಕಿವಸನಪ್ರೋತ್ಫುಲ್ಲಪುಷ್ಪಂ ಸಮಂ
ತಿವು ಮಂದಸ್ಮಿತಸಿಂಧುವಾರಕುಸುಮಂ ನೋೞ್ಪಂದಿವಿಂತೈದೆ ಲೋ
ಧ್ರವಿನಿದ್ರೋದ್ಗಮಮೆಂದು ತೋಱಿದನನೂನಾಶ್ಚರ್ಯಮಪ್ಪನ್ನೆಗಂ || ೬೧
ವ || ಆಗಳವಂ ಕಂಡು ಕಾಲತ್ರಯಋತುಷಟ್ಕೋಚಿತಂಗಳಪ್ಪ ಫಲಪ್ರಸವಂಗಳೇಕೆ ಸಮಯ ಪ್ರಸವಮೆಂತಾದುದೆಂದು ವಿಸ್ಮಯಂಬಟ್ಟು ತನ್ನೊಳೆ ವಿಚಾರಿಸಿ ಬೞಿಕ್ಕರಸನವನನಿಂ ತೆಂಡಂ-
ಕಂ || ಇದು ಸಮವಸರಣಸಂಸ
ರ್ಗದಿನಲ್ಲದೊಡಮಲಬೋಧಮುನಿಜನಸಾಮ
ರ್ಥ್ಯದಿನಕ್ಕುಮಲ್ಲದಂದಾ
ಗದು ಸಕಲರ್ತುಪ್ರಭಿನ್ನಗುಣಸಮವಾಯಂ || ೬೨
ವ || ಎಂಬುದುಂ ವನಮಹತ್ತರನಿಂತೆಂದು ಬಿನ್ನವಿಸಿದಂ ದೇವರ್ ಬೆಸಸಿದಂದದಿಂದಿಂದು ಮನೋಹರೋದ್ಯಾನಮನನವದ್ಯಚರಿತ್ರನೊರ್ವ ಮುನಿಮುಖ್ಯಂ ಬಂದು ಪೊಕ್ಕಂ ಆನುಮಾಸಮಯದೊಳ್ –
ಕಂ || ತ್ರೈಕಾಲ್ಯಯೋಗಿ ಬಂದುದ
ನೀ ಕುಸುಮಫಳಂಗಳಿಂದಮಸಯಕೃತಭೃಂ
ಗೀಕೀರಕೇಕಿಕೋಕಿಳ
ಕಾಕಳಿಯಿಂದಱಿದು ಬನದೊಳಱಸಿದೆನಾಗಳ್ || ೬೩
ವ || ಅನಂತರಮೊಂದು ಪಾವನಪ್ರದೇಶದೊಳ್ –
ಮ || ಸ್ರ || ಯತಿಪಂ ಪಂಚಾತಿಚಾರಪ್ರಕೃತನಿಯಮದಿಂ ತುಂಗಶಾಖಾಚ್ಛದಚ್ಛ
ನ್ನತರುಚ್ಛಾಯಾವನೀಭಾಗದೊಳಳವಡೆ ಕೈಯಿಕ್ಕಿಕೊಂಡಿರ್ದು ಚೈತ್ಯ
ಕ್ಷಿತಿಜಾತಪ್ರಾಂತದೇಶಸ್ಥಿ ತಕನಕಮಯಪ್ರಾತಿಹಾರ್ಯಾಷ್ಟಕಾರ್ಹ
ತ್ಪ್ರತಿಬಿಂಬಭ್ರಾಂತಿಯಂ ಮಾಡಿದನವಯದಿಂದೀಕ್ಷಣಕ್ಕಾಗಳೆನ್ನಾ || ೬೪
ಕಂ || ಅತಿಸೌಮ್ಯಾಕೃತಿಯುಮನು
ಗ್ರತಪಸ್ತೇಜಮುಮನಾದಮೊಳಕೆಯ್ದಂತಾ
ವ್ರತಿಪತಿ ಶಶಿಸೂರ್ಯಸಮಾ
ಹೃತಿಯಿಂ ನಿಷ್ಪನ್ನವಾದ ತೆಱದಿಂದಿರ್ದಂ || ೬೫
ಸಕಲವ್ಯಾಪಿನಿಯಂ ಭ
ವ್ಯಕಮಲನಿಕರಪ್ರಮೋದದಾಯಿನಿಯಂ ತಿ
ಗ್ಮಕರಂ ಪ್ರಭೆಯಂ ತಳೆವಂ
ತಕಳಂಕಂ ಶ್ರೀಧರಾಖ್ಯೆಯಂ ಮುನಿ ತಳೆದಂ || ೬೬
ಮುಕುರದೊಳಾ ಪ್ರತಿಬಿಂಬಂ
ನಿಕಾಮಮೆಸೆವಂತೆ ತದ್ವಚೋವಿಸ್ತರದೊಳ್
ಸಕಲಜಗಂ ಸೊಗಯಿಸುಗಂ
ತ್ರಿಕಾಲಗೋಚರಮನಂತಪರ್ಯಾಯಯುತಂ || ೬೭
ದಂತರುಚಿನಿಚಯಮುಕ್ತಾ
ಕ್ರಾಂತಂ ಭಾಸುರಸುವರ್ಣರಚಿತಂ ತದ್ವಾ
ಕ್ಸಂತತಿ ವಿಬುಧಜನಕ್ಕೆ ನಿ
ರಂತರಕಮನೀಯಮಾಯ್ತು ಕರ್ಣಾಭರಣಂ || ೬೮
ಬಳಸಿ ಭುವನಂಗಳಂ ನಿ
ಶ್ಚಳಂಗಳೆನಿಸಿದುವು ಮತ್ತೆ ಗಣನೀಯತೆಯಂ
ತಳೆದಿರ್ದುಮಸಂಖ್ಯೇಯಂ
ಗಳೆನಿಸಿದುವು ತನ್ಮುನೀಶನಮಲಗುಣಂಗಳ್ || ೬೯
ಏವೇೞ್ವುದೊ ತತ್ಪದರಾ
ಜೀವರಜೋವ್ರಾತದಿಂದಳಂಕರಿಸಿ ಶಿರೋ
ಜಾವಳಿಯಂ ನರಸುರಖಚ
ರಾವಳಿ ಮಾಣ್ದತ್ತು ತಳಿವ ಪುಡಿಗತ್ತುರಿಯಂ || ೭೦
ಆ ಮುನಿಪನ ಪರಮತಪ
ಸ್ಸಾಮರ್ಥ್ಯದಿನಾದ ವನದ ಮರಗಳ ಸಿರಿಯು
ದ್ದಾಮತೆಯಂ ಪೊಗೞ್ವಂದೆನ
ಗೇಮಾತೊ ಫಣೀಶವೃತ್ತಿ ಸಮನಿಸವೇೞ್ಕುಂ || ೭೧
ವ || ಆದೊಡಮೆನ್ನಱಿವನಿತನಱಿಪಿದಪೆನದೆಂತೆಂದೊಡೆ –
ಕಂ || ಪಾರದೆ ವಸಂತಮಂ ಕೈ
ವಾರದ ತೆಂಬೆಲರನಾ ಮುನೀಶನ ಬರವಿಂ
ಪಾರೈಸಿದಂದದಿಂ ಸಹ
ಕಾರಂ ತಾಳ್ದಿತ್ತು ಪುಳಕಮೆನೆ ಕಳಿಕೆಗಳಂ || ೭೨
ಯತಿಪತಿಸನ್ನಿಧಿಯಿಂ ಶಾಂ
ತತೆಯಂ ತಳೆದಂತೆ ಕಾಮಿನೀವಾಮಪದಾ
ಹತಿಯಂ ಬಯಸದೆಯುಂ ಪು
ಷ್ಪಿತಮಾದುದು ಲಲಿತಪಲ್ಲವಂ ಕಂಕೆಲ್ಲಂ || ೭೩
ನಿರುತಮಣುವ್ರತಮಂ ಮುನಿ
ವರನೊಳ್ ಕೈಕೊಂಡ ತೆಱದೆ ಮಧುಸೇಕಮನಾ
ದರಿಸದೆ ವಕುಳಂ ಮುಕುಳಮ
ನರಲಂ ಧರಿಸಿದುದು ಕೊಂಬುಕೊಂಬಿನೊಳೆಲ್ಲಂ || ೭೪
ತಿಲಕಂ ಕಾಣಲೊಡಂ ಭೂ
ತಿಲಕನನೊಲವಿಂದಮಲರ್ದುದಂತುಟೆ ವಸುಧಾ
ತಲದೊಳ್ ಸ್ವಪಕ್ಷದರ್ಶನ
ವಿಲಾಸಮೊದವಿಸದೆ ಮುದಮನಾರ್ಗಂ ಮನದೊಳ್ || ೭೫
ಅವಿವೇಕಂ ತದ್ಧರ್ಮ
ಶ್ರವಣದಿನೋಸರಿಸಿದಂತಿರಾಶ್ರಯಮಣಮಾ
ಗವೆ ಚಂಪಕಧಾತ್ರೀರುಹ
ನಿವಹಂಗಳ್ ಮುಖರಮಲಿನಮಧುಪವ್ರಜದಾ || ೭೬
ಜಯಜಯರುತಿಯಂ ಖಗಸಂ
ಚಯರುತಿಯಿಂದೈದೆ ಮಾೞ್ಪ ವನಲಕ್ಷ್ಮೀಕಾಂ
ತೆಯ ಕಾಂತಧವಳದಂತಾ
ಳಿಯವೊಲ್ ಸೊಗಯಿಸಿತು ಕುಂದಕುಟ್ಮಲನಿಕರಂ || ೭೭
ಶುಚಿಸಂಗದಿಂದರಲ್ವುದಿ
ದುಚಿತಮೆನಗೆ ನೋೞ್ಪೊಡೀ ಮುನೀಂದ್ರನುಮಾದಂ
ಶುಚಿಯೆಂದರಲ್ದುದೊಲವಿಂ
ವಿಚಕಿಲನಿಚಯಂ ನವೀನಗಂಧೋಪಚಯಂ || ೭೮
ಆಡುವ ಸೋಗೆನವಿಲ್ಗಳ
ಗಾಡಿಯನೊಲವಿಂದೆ ಪಲವು ಕಣ್ಮಲರ್ಗಳಿನೇಂ
ನೋಡಿದಪುದೆಂಬ ಸಂದೆಗ
ದಾಡಿಂಬೊಲನಾಯ್ತು ಪಲವುಮಲರಿಂ ಕುಟಜಂ || ೭೯
ಮುನಿ ಪೊಕ್ಕನೆಂಬ ಭಯದಿಂ
ಬನದೊಳಗೆ ಬಿಸುಟ್ಟು ಪೋದ ವಿಷಮಾಸ್ತ್ರನ ನ
ಚ್ಚಿನ ಬಾಣಾವಳಿಯೆನಿಸಿದು
ವನೂನಕುಸುಮಾವಕೀರ್ಣಬಾಣಾವಳಿಗಳ್ || ೮೦
ಧರಣೀವಲ್ಲಭ ತನ್ಮುನಿ
ನಿರೀಕ್ಷಣಕ್ಷಣದೊಳಲರ್ದು ಕಡವಿನ ಮರಗಳ್
ಪರಿಗತರೋಮಾಂಚತೆಯಿಂ
ದೊರೆಮಾಡಿದುದೆನ್ನ ತನುವುಮಂ ನೆಱೆ ತನ್ನೊಳ್ || ೮೧
ಎಂದುಂ ತಪಃಪ್ರಭಾವದೊ
ಳೊಂದಿಯೆ ಕುಸುಮಿಸುವುವಂತದಂ ಮಾಣ್ದಲರಂ
ಸೆಂದುರಮಂ ಲೋಧ್ರಮುಮಿರ
ದಿಂದು ತಪಸ್ವಿಪ್ರಭಾವದಾಂತುದು ಚಿತ್ರಂ || ೮೨
ಚಂ || ಅಲರ್ಗಳ ಕೀೞೆಸಳ್ ಕೞಲದಂತು ಲತಾಳಿಯ ತಳ್ಪು ಬಿರ್ಚದಂ
ತೆಲೆಯ ತೊಡಂಬೆಗಳ್ ಪಱಿಯದಂತು ಸರೋರುಹಿಣೀವನಂಗಳೊಳ್
ವಲಿ ತಲೆದೋಱದಂತು ನಲಿದಾಡುವ ಸೋಗೆಯ ಸೋಗೆ ಸೂಸದಂ
ತೆಲರೊಲವುಣ್ಮೆ ತೀಡಿದುದು ತಣ್ಣನೆ ಪಣ್ಣನೆ ತದ್ವನಾಂತದೊಳ್ || ೮೩
ಬನದೊಳಗುಬ್ಬರಂ ಪರಿವ ಶಾಂತರಸಾಮೃತದಿಂದಮೆಯ್ದೆ ತ
ಣ್ಣನೆ ತಣಿದಂತೆ ಚುಂಬಿಸವೆ ಪೂಗುಡಿಯಂ ಮಱೆದುಂ ಮದಾಳಿಗಳ್
ಕನರ್ಗೊನರಂ ಕರ್ದುಂಕವೆ ವಿನೋದದೊಳಂ ಕಳಕೋಕಿಳಂಗಳೊಂ
ದಿನಿತುಮನಪ್ಪೊಡಂ ಗಿಳಿಗಳುಣ್ಣವೆ ಪಣ್ಣನದೆಲ್ಲಿ ನೋೞ್ಪೊಡಂ || ೮೪
ವ || ಮತ್ತಂ –
ಉ || ಆತ್ತವಿರಾಗವರ್ತನೆ ದೃಢೀಕೃತಮೂಲಗುಣಂ ನಿರೀಹತಾ
ವೃ‌ತ್ತಿಯಸಂಗಭಾವಭಜನಂ ಸುಮನಃಪ್ರತಿಪತ್ತಿ ಮಾನಸಂ
ಪತ್ತಿ ಕರಂ ವಿರಾಜಿಸೆ ವನಸ್ಥಿತಶಾಖಿನಿಕಾಯಮಾವಗಂ
ಪೆತ್ತುದು ಚೆಲ್ವನಾಮುನಿಪನೊಳ್ ತಳೆದಂತೆ ತಪೋನಿಯೋಗಮಂ || ೮೫
ವ || ಅದಲ್ಲದೆಯುಂ ನಿರ್ಭರಭಕ್ತಿರಸರಸಿಕವನದೇವತಾಪ್ರೇರಣದಿಂ –
ಕಂ || ಬಳಸಿ ಮುನಿಗರ್ಘ್ಯಮಂ ಮರ
ಗಳೆ ಕುಡುವಂತೆಸೆವ ತಳಿರ ಮೞೆಯಂ ಪೊಸವೂ
ಗಳ ತಂದಲನೊಪ್ಪುವ ಪ
ಣ್ಗಳ ಸರಿಯಂ ಸುರಿಯುತಿರ್ದುವಿರ್ದಿರ್ದೆಡೆಯೊಳ್ || ೮೬
ಆನವಱೊಳಾಯ್ದು ತಂದ ನ
ವೀನಫಲಪ್ರಸವಮಿವು ದಲೆಂದಱಿಪಿದನು
ದ್ಯಾನಮಹತ್ತರನರಸಂ
ಗಾನತಭುವನನ ಸಮಾಗಮಪ್ರಸ್ತುತಮಂ || ೮೭
ವ || ಅದಂ ಕೇಳ್ದು ಹರ್ಷರಸವಿಸರಮಕರಂದಸಂದೋಹಭರಿತಹೃದಯಾರವಿಂದನುಂ ಪುಳಕ ನಿಕರಕಳಿಕಾವಳೀಕಳಿತನಿಜಶರೀರೋದಾರಪಾರಿಜಾತನುಂ ಪ್ರಮೋದಬಾಷ್ಪ ಜಲಲುಳಿತ ನಯನಪಾಠೀನನುಮಾಗಿ – ೮೮
ಕಂ || ನಾಮಱಸಿ ಪೋಗಿ ಪೂಜಿಸು
ವಾಮುನಿಪತಿ ತಾನೆ ದಯೆಯಿನೆೞ್ತಂದಂ ಮ
ತ್ತೇಮಾತೊ ನಮ್ಮ ಪುಣ್ಯದ
ಸಾಮರ್ಥ್ಯಮನೂನಮನುಪಮಾನಮದಲ್ತೇ || ೮೯
ವ || ಎಂದು ಮಣಿಮಯನಿಜೋವಿಷ್ಟವಿಷ್ಟರಾಗ್ರದಿಂದೆ –
ಕಂ || ಇೞಿದಾ ದೆಸೆಗೇೞಡಿಯಂ
ಗೞಗೞನವನಿಪತಿ ಮುಗಿದ ಕೈಯಂ ನೊಸಲಿಂ
ದಿೞಿಪಿದನಡಿಗೆಱಗಿದನೋ
ಕುೞಿಯಾಡೆ ಪೊದೞ್ದ ರಾಗರಸದಿಂ ಚಿತ್ತಂ || ೯೦
ವ || ಆಗಳ್ –
ಶಾ || ಧಾತ್ರೀಶಾಜ್ಞೆಯಿನುಣ್ಮಿದತ್ತು ಪೊೞಲೊಳ್ ಪಾಪಪ್ರತೀಪದ್ವಿಪೈ
ಕತ್ರಾಸಪ್ರದಪುಣ್ಯಕೇಸರಿರವಂ ಭವ್ಯಾವಳೀಸೌಖ್ಯಸ
ಸ್ಯತ್ರಣಾಮೃತವರ್ಷಧರ್ಮಘನಘೋಷಂ ಬಂಧುರಂ ವಂದನಾ
ಯಾತ್ರೋತ್ಸಾಹನಿವೇದಕಂ ಕನಕಕೋಣಾಘಾತಭೇರೀರವಂ || ೯೧
ವ || ಅನಂತರಂ –
ಕಂ || ಬಳೆದ ಮುನಿನಾರ್ಥವಾರ್ತಾ
ವಿಳಸತ್ಕಲ್ಪಲತೆ ಫಲಿತವಾದತ್ತೆನೆ ಭೂ
ತಳಪಾಲಂ ವನಪಾಲಂ
ಗಳತೆಗೆ ಮಿಗಿಲೆನಿಸಿ ಪಾರಿತೋಷಕಮಿತ್ತಂ || ೯೨
ವ || ಅಂತನೇಕಾಳಂಕಾರವಸನವಸುವಿಸ್ತರದಿಂ ಸಂತಸಂಬಡಿಸಿ ಭೇರೀರವಾಕರ್ಣನನಿಮೀಳಿತ ನಾನಾರ್ಚನಾವ್ಯಗ್ರಹಸ್ತಪರಿವಾರಪರಿವೃತಾನೇಕರಾಜಲೋಕಸಂಕೀರ್ಣಮಪ್ಪ ರಾಜ ಮಂದಿರದ್ದಾರದೊಳ್ ಪಣ್ಣಿ ಬಂದಿರ್ದ ಪಟ್ಟವರ್ಧನಗಂಧಸಿಂಧುರಸ್ಕಂಧಾರೂಢನಾಗಿ ಪುರಮಂ ಪೊಱಮಟ್ಟು –
ಕಂ || ಬಳೆದ ಮುನಿನಾರ್ಥವಾರ್ತಾ
ವಿಳಸತ್ಕಲ್ಪಲತೆ ಫಲಿತವಾದತ್ತೆನೆ ಭೂ
ತಳಪಾಲಂ ವನಪಾಲಂ
ಗಳತೆಗೆ ಮಿಗಿಲೆನಿಸಿ ಪಾರಿತೋಷಕಮಿತ್ತಂ || ೯೨
ವ || ಅಂತನೇಕಾಳಂಕಾರವಸನವಸುವಿಸ್ತರದಿಂ ಸಂತಸಂಬಡಿಸಿ ಭೇರೀರವಾಕರ್ಣನನಿಮೀಳಿತ ನಾನಾರ್ಚನಾವ್ಯಗ್ರಹಸ್ತಪರಿವಾರಪರಿವೃತಾನೇಕರಾಜಲೋಕಸಂಕೀರ್ಣಮಪ್ಪ ರಾಜ ಮಂದಿರದ್ವಾರದೊಳ್ ಪಣ್ಣಿ ಬಂದಿರ್ದ ಪಟ್ಟವರ್ಧನಗಂಧಸಿಂಧುರಸ್ಕಂಧಾರೂಢನಾಗಿ ಪುರಮಂ ಪೊಱಮಟ್ಟು –
ಕಂ || ಸಸುತಂ ಸಸ್ತ್ರೀನಿಕರಂ
ಸಸುಹೃತ್ಪ್ರಕರಂ ಸಪೌರಲೋಕಂ ಸಬಲ
ಪ್ರಸರಂ ಸಮಂತ್ರಿವಿಸರಮ
ವಸುಧಾಪತಿ ನಡೆದನಧಿಕವಿಭವಸಮೇತಂ || ೯೩
ವ || ಆ ಪ್ರಯಾಣದೊಳ್ –
ಉ || ಕಾರಮುಗಿಲ್ಗಳಿಂ ಪೊಳೆವ ಮಿಂಚುಗಳಿಂ ಸುರಕಾರ್ಮುಕಂಗಳಿಂ
ಪೂರಿಸಿದಂದದಿಂದವನಿಮಂಡಲಮಷ್ಟದಿಶೋರುಮಂಡಳಂ
ನೀರದಮಾರ್ಗಮಂಡಲಮದೇನೆಸೆದತ್ತೊ ಮದದ್ವಿಪಾವೃತಂ
ವೀರಭಟಾಸ್ತ್ರರುಕ್ಪರಿವೃತಂ ಮಣಿಭೂಷಣಕಾಂತಿಸಂವೃತಂ || ೯೪
ವ || ಅಂತು ನಡೆದು –
ಕಂ || ನುತಕಮಳಾಕರಮಂ ಪರಿ
ವೃತಪುನ್ನಾಗಮನುದಾತ್ತಚಂದನತಿಲಕಾ
ನ್ವಿತಮಂ ವಿರಾಜಿತಮನಾ
ಕ್ಷಿತಿಪತಿ ಸಾರ್ತಂದನಾತ್ಮಸಮಮಂ ವನಮಂ || ೯೫
ವ || ಆಗಳಾಮುನೀಂದ್ರಪ್ರಭಾವದೂತಾಹೂತವಸಂತವಲ್ಲಭನವೀನಸಂಯೋಗದಿಂ ಪರಿಶ್ರಾಂತೆ ಯಾದುದ್ಯಾನಲಕ್ಷ್ಮಿಯ ನಱುಸುಯ್ಯದೆನಿಸಿ ಪಸರಿಸುವ ತಣ್ಗಾಳಿಯುಂ ತೆಣ್ಗಾಳಿಯಲೆಪ ದಿಂದೊಲೆದು ಪುಣ್ಯಪಣ್ಯಾರ್ಥಿಭವ್ಯ ಸಾರ್ಥಮನಿತ್ತಲೆೞ್ತರ್ಪುದೆಂದು ಕೈಸನ್ನೆಯಿಂ ಕರೆವಂತೆ ಕರಮೆ ಸೊಗಯಿಸುವ ತಳಿರ್ಗೊಂಬುಗಳುಮ ತಳಿರ್ಗೊಂಬುಗಳೊಳಿರ್ದು ಮುನ್ನಿನಂದದಿಂದಿಂದು ಪೊಕ್ಕೊಡೆ ಪೊಲ್ಲದಕ್ಕುಮೆಂದು ಕಂದರ್ಪನಂ ಪುಗಲ್ ಪುಗಲೆಂ ಬಂದದಿಂ ಸರಂಗೆಯ್ವ ಗಂಡುಗೋಗಿಲೆಯ ದನಿಗಳುಂ ಗಂಡುಗೋಗಿಲೆಯ ದನಿಯ ವಾದ್ಯನಿನದಮಪ್ಪಿನಮಾಗಳೆ ಬಂದ ಮುನಿವೃಂದಾರಕನ ಬರವಿನೊಸಗೆಯೊಳ್ ಮಂಗಳಂ ಬಾಡುವಂತಿನಿಯದನಿಯಂ ನೆರೆದು ಮೊರೆವ ಪೆಣ್ದುಂಬಿಗಳುಂ ಅಸದಳಂ ಸೊಗಯಿಸುವ ಬನದ ಬಾಗಿಲೊಳ್ ಸೇನಾಪತಿ ಪ್ರಮುಖಚತುರಂಗಪೃತನಾಪ್ರತಾನಮನಿಲ್ಲಿಯೆ ನಿಲ್ಕೆಂದು ಬೆಸಸಿ ವಿಗತಧವಲಚ್ಛತ್ರ ಚಾಮರಾದಿರಾಜಚಿಹ್ನಸಮಾಜನುಂ ಕತಿಪಯ ಭವ್ಯಪಾರ್ಥಿವಪ್ರಧಾನಪರಿವಾರನುಂ ಸಜ್ಜನಸಜ್ಜೀಕೃತಾನೇಕಪೂಜಾರಪರಿಕರನುಂ ವನಮ ಹತ್ತರಪುರಸ್ಸರನುಮಾಗಿ –
ಮ || ಸ್ರ || ಪುರಹೂತಂ ಪ್ರೀತಿಯಿಂನಂದನವನಕೆ ಮಹೋತ್ಸಾಹದಿಂ ಚೈತ್ರದೊಳ್ ಚೈ
ತ್ರರಥೋದ್ಯಾನಕ್ಕೆ ವಿತ್ತಾಧಿಪನತುಳವಿಳಾಸಾನ್ವಿತಂ ಬರ್ಪವೋಲ್ ತ
ದ್ಧರಣೀಚಕ್ರೇಶನಂತಾ ಬನಕೆ ಸವಿಭವಂ ಬಂದು ಯೋಗೀಂದ್ರಪೂಜಾ
ತುರಚಿತ್ತಂ ಪೊಕ್ಕನುದ್ಯತ್ಪುಳಕತನುಲತಂ ಕಾವ್ಯನೌಕರ್ಣಧಾರಂ || ೯೬
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಿಕೀರ್ತಿ ತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಪದ್ಮನಾಭಮುನಿವಂದನಾಯಾತ್ರೋತ್ಸವಂ
ದ್ವಿತೀಯಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ತೃತೀಯಾಶ್ವಾಸಂ (೧)
ಕಂ || ಶ್ರೀಪತಿನಿರ್ಮಲಭಕ್ತಿ
ವ್ಯಾಪಿತಮನನೆಯ್ದೆವಂದನಾ ಮುನಿಮುಖ್ಯ
ಶ್ರೀಪಾದೋಪಾಂತಮನವ
ನೀಪಾಲಂ ಜೈನಜನಮನೋಹರಚರಿತಂ || ೧
ವಿಸ್ತೀರ್ಣಮೆನಿಪ ನೀಲ
ಪ್ರಸ್ತರದೊಳ್ ಮುನಿಪನಿರ್ದನಪಗತಜೀಮೂ
ತಸ್ತೋಮಮಾಗಿ ವಿಮಳನ
ಭಸ್ತಳದೊಳ್ ತೊಳಪ ಚಂದ್ರನಂದದಿನಾಗಳ್ || ೨
ವ || ಅಂತಿರ್ದನಂ ತ್ರಿಪ್ರದಕ್ಷಿಣಂಗೆಯ್ದು ವಿವಿಧಪೂಜಾಪುರಸ್ಸರಂ ಗುರುಭಕ್ತಿಯಿಂ ವಂದಿಸಿ ತದಾಶೀರ್ವಚನಾಮೃತಭರಿತಕರ್ಣಕುಹರನುಂ ಪಾದಪ್ರದೇಶನಿಷಣ್ಣನುಮಾಗೆ –
ಕಂ || ಪಿರಿದುಂ ಜಿನೇಂದ್ರದಿವಿಜೇಂ
ದ್ರರಿರ್ವರಿಂದೆಸೆವ ಸಮವಸರಣಸ್ಥಳಿಯೊಳ್
ಸರಿಯಾದುದಾಪ್ರದೇಶಂ
ಪರಮಮುನೀಶಕ್ಷಿತೀಶರಿಂ ತತ್ಷಣದೊಳ್ || ೩
ಕ್ಷಿತಿಪತಿಯ ಕರಸರೋಜ
ದ್ವಿತಯಮನಡಿಗಡಿಗೆ ಮುಕುಲತೆಯನೈದಿಸಿ ತ
ದ್ಯತಿಪತಿ ನಿಜಕುವಲಯಬಂ
ಧುತೆಯಂ ಪ್ರಕಟಿಸಿದನಾ ಸಭಾಭ್ಯಂತರದೊಳ್ || ೪
ಆಗಳ್ ಮುನಿನಾಯಕನಂ
ಭೂಗಧಿಪತಿ ಭವ್ಯತುಮುಲಜಯಜಯನಿನದಾ
ವೇಗಂ ಮಾಣ್ದಿನಿಸುಂ ತೆಱ
ಪಾಗಿರೆ ಬೆಸಗೊಂಡು ಜೀವತತ್ತ್ವಸ್ಥಿತಿಯಂ || ೫
ವ || ಅಪಗತಸಂಶಯನಾಗಿ ಮತ್ತಮಿಂತೆಂದಂ
ಕಂ || ವಿಗತಾಲೋಕಂ ಶಿವಪದ
ವಿಗಳಿತಮೆನಿಸಿದ ಜನಕ್ಕೆ ಕೃತಸನ್ಮಾರ್ಗಾ
ನುಗತೋಪದೇಶದಿಂದೀ
ಜಗದೊಳ್ ನೀನಾದೆ ನಾಥ ಕಣ್ಣುಂ ಗತಿಯುಂ || ೬
ದೇವ ನಿರವಧಿಗುಣಾತಿಶ
ಯಾವಧಿಲೋಚನನ ನಿನ್ನ ಕಾಣ್ಕೆಗೆ ಪೊಱಗಾ
ದಾ ವಸ್ತು ಭುವನದೊಳ್ ಪರಿ
ಭಾವಿಸೆ ವಂಧ್ಯಾಸ್ತನಂಧಯೋಪಮಮಲ್ತೇ || ೭
ವ || ಅದು ಕಾರಣದಿಂ –
ಕಂ || ಮನದೊಳೆನಗೀಶ ಮತ್ಪ್ರಾ
ಕ್ತನಜನ್ಮಾವಳಿಯನೆಯ್ದೆ ಕೇಳ್ವೞ್ತಿಕರಂ
ಜನಿಯಿಸಿದಪುದದನುಸಿರ್ವುದು
ವಿನೇಯಕುಮುದಪ್ರಮೋದಕರತುಹಿನಕರಾ || ೮
ಎನೆ ಜನ್ಮಪರಂಪರೆಯಂ
ಮುನಿಪತಿ ಪೇೞಲ್ಕೆ ತೊಡಗೆ ಮಧುರಧ್ವನಿಯಿಂ
ಮನದವಧಾನಪರಂಪರೆ
ಯನಶೇಷಂ ತಾಳ್ದಿದತ್ತು ಭವ್ಯವ್ಯೂಹಂ || ೯
ವ || ಅದೆಂತೆಂದೊಡೆ ಪುಷ್ಕರಾರ್ಧದ ಮೂಡಣ ಮಂದರದಪರವಿದೇಹದ ಸೀತಾನದಿಯ ಬಡಗಣ ತಡಿಯೊಳ್ ಸುಗಂಧಿಯೆಂಬ ವಿಷಯಮುಂಟದಱೊಳ್ ಕರಪೀಡನಂ ಧೇನುಕುಚದೊಳ್ ಬಂಧನಂ ಕಚದೊಳ್ ವಿರೋಧಂ ಪಂಜರದೊಳ್ ಗಳಿತದಾನತೆ ಕುಂಜರದೊಳ್ ಅವಗ್ರಹಂ ನಿತ್ಯವ್ರತದೊಳ್ ಆಸವಾಸಕ್ತಿ ಮಧುವ್ರತದೊಳ್ ಕಲ್ಯಾಣ ಹೀನತೆಯನಗಾರಕೇವಳಿಯೊಳ್ ಗಳಗ್ರಾಹಿತ್ವಮೇಕಾವಳಿಯೊಳ್ ಕಂಟಕವಕ್ರಿಮಂ ಬದರದೊಳ್ ಅಧಃಕೃತಸನಾಭಿತೆಯುದರದೊಳ್ ಅಧರತೆಯೋಷ್ಠದೊಳ್ ದಂಡ ಭ್ರಮಂ ಕುಲಾಲಚಕ್ರದೊಳ್ ಜಡಸ್ಥಿತಿ ನಕ್ರದೊಳ್ ಪ್ರಹರಣಶ್ರಮಂ ಖುರಳಿಯೊಳ್ ಮುಖರತೆ ಪುರಳಿಯೊಳ್ ಚಾಪಲತಾಯೋಗಂ ಜೀವೆಯೊಳ್ ಪ್ರತಾರಣಂ ನಾವೆಯೊಳ್ ರುಕ್ಸಮಾಕುಲತೆ ಮಣಿಯೊಳ್ ಮಹಾಮಾತ್ರವರ್ತನಂ ಸೃಣಿಯೊಳಲ್ಲದಿಲ್ಲಮೆಲ್ಲಿಯುಂ –
ಕಂ || ಸರ್ವರ್ತುಕಮೆ ಬನಂ ನೆಲ
ನುರ್ವರೆಯೆ ಕೊಳಂ ಸಮಂತು ಪೂಗೊಳನೆ ಬೞಿ
ಕ್ಕುರ್ವೀಧ್ರಂ ರೋಹಣಮೆ ಗ
ಡಾರ್ವರ್ಣಿಸಲಱಿವರಣ್ಣ ತಜ್ಜನಪದಮಂ || ೧೦
ಚಂ || ಪರಿಣತಗಂಧಶಾಲಿವನಗಂಧದಿನುಲ್ಲಸಿತಾಂಬುಜಾಕರೋ
ತ್ಕರನವಗಂಧದಿಂ ಪ್ರಚುರಚಂದನನಂದನಗಂಧದಿಂ ದಿಶಾ
ಪರಿಧಿಯನೆಯ್ದೆ ಬಾಸಣಿಸುತಿರ್ಪುದು ಸಾರ್ಥತೆಯಂ ನಿಜಾಖ್ಯೆಯೊಳ್
ನೆರಪಿ ಸುಗಂಧಿಮಂಡಲಮಿಳಾರಮಣೀರಮಣೀಯಕುಂಡಲಂ || ೧೧
ಕಂ || ಕಳ್ಪದ್ರುಮಾನ್ವಿತಂಗಳ್
ನೋೞ್ಪೊಡೆ ಕುರುಧರೆಗಳೆಂಬ ಪುರುಡೊದವಿದವೋಲ್
ಮಾೞ್ಪುದು ಜನಕ್ಕೆ ಮುದಮಂ
ಬೇೞ್ಪುದನೋರಂತೆ ಬೆಳೆದುದವನೀವಳಯಂ || ೧೨
ಆ ಮಹಿಮಹಿಳೆಗೆ ಲೀಲಾ
ತಾಮರಸಮಿದೆನಿಸಿ ರುಚಿರಮಣಿತೋರಣಮಾ
ಲಾಮಯಗೋಪುರಲಕ್ಷ್ಮೀ
ಧಾಮಂ ಸುರಪುರಸಮಾಹ್ವಯಂ ಪುರಮೆಸೆಗುಂ || ೧೩
ವ || ತತ್ಪುರೀಪರಿಸರದೊಳ್ –
ಶಾ || ಆವಾಸಂ ಮದನಂಗೆ ಜನ್ಮಭವನಂ ಚೈತ್ರಕ್ಕೆ ಲಾಸ್ಯೈಕಲೀ
ಲಾವೇಶ್ಮಂ ರತಿಗಾಸವಾವಸಥಮುನ್ಮತ್ತಾಳಿಗೆಂಬಂದದಿಂ
ಮಾವಿಂ ಮಾಧವಿಯಿಂ ತಮಾಲಲತೆಯಿಂ ಪುನ್ನಾಗದಿಂ ನಂದನ
ಶ್ರೀ ವಿಸ್ತಾರಮನಾಂತುದುಚ್ಛೃತದಳಚ್ಛಾಯಾತ್ತಪೀತಾತಪಂ || ೧೪
ವ || ಅಲ್ಲಿ –
ಚಂ || ತನಿತು ತೊಣಂಬೆವಿಟ್ಟುದಿರ್ದ ಪಣ್ಗಳನೞ್ತಿಯೆ ಮೆಲ್ದು ಸೋರ್ವತೆಂ
ಗಿನ ತಿಳಿನೀರನೀಂಟ ಲತೆಯಿಂದುಗುತಂದಲರೊಳ್ ಮಲಂಗಿ ಮೆ
ಲ್ಲನೆ ತೊನೆಯುತ್ತುಮಿರ್ಪೆಲೆಯ ತಣ್ಣೆಲರಿಂ ಬೆಮರಾಱಿಪೌರನಂ
ದನದೊಳಗಿಂತಯತ್ನಸುಖಮಂ ಪಥಿಕರ್ ಪಡೆವರ್ ನಿರಂತರಂ || ೧೫
ವ || ಅದಲ್ಲದೆಯುಂ –
ಕಂ || ಬೇಱೊಂದಮರಾವತಿವೋಲ್
ತೋಱುವುದತುಳಾಪ್ಸರಃಪ್ರತಾನದಿನೊಲವಂ
ಬೀಱುವ ನಂದನದಿಂ ಬಗೆ
ಗೇಱುವ ವಿಬುಧಾಲಯಂಗಳಿಂದಾ ನಗರಂ || ೧೬
ಮ || ಸ್ರ || ಹರಿನೀಲಾಟ್ಟಾಳಜಾಲಾಳಕೆ ವಿಶದಗವಾಕ್ಷಾಕ್ಷೆ ಚಂಚತ್ಪತಾಕಾ
ಕರೆ ವೃತ್ತೋತ್ತುಂಗಚೈತ್ಯಾಯತನಕುಚೆ ಕೃತಾಗಾರಪಾರಾವತೇಂದೀ
ವರಕರ್ಣೋತ್ತಂಸೆಯುತ್ತೋರಣಪರಿಖಚಿತಾದರ್ಶಬಿಂಬಾಸ್ಯೆ ವೇಲ್ಲ
ತ್ಪರಿಖಾಂಬುಕ್ಷೌಮೆ ಪಾಂಥಪ್ರತತಿಗೊದವಿಕುಂ ತತ್ಪುರೀಲಕ್ಷ್ಮಿ ಚೆಲ್ವಂ || ೧೭
ಕಂ || ಬಗೆಯೆ ಬಹುಭೂಮಿಕಂ ಮಾ
ನಗುಣೋನ್ನತಿಸಂಯುತಂ ಮಹಾಭೋಗಂ ತ
ನ್ನಗರಜನಾವಳಿಯುಂ ಹ
ರ್ಮ್ಯಗೃಹಾಳಿಯುಮೆಂದೊಡೊಳ್ಪನೇವಣ್ಣಿಪುದೋ || ೧೮
ಆ ಪುರಪತಿ ಸಿರಿಯಿಂದಳ
ಕಾಪುರಪತಿಗಸಮವಿಭವವಿಳಸನಲೀಲಾ
ವ್ಯಾಪಾರದಿಂದೆ ಭೋಗವ
ತೀಪುರಪತಿಗಧಿಕನೆನಿಸುವಂ ಶ್ರೀಷೇಣಂ || ೧೯
ನೇರ್ವಟ್ಟಾನರನಾಥನೆ
ಕೂರ್ವಾಳೊಳಳಂಕೆಗೊಮಡ ಧಾರಾಜಲದೊಳ್
ಬೇರ್ವರಿದಿರೆ ಮನದೆಱಕಂ
ನೀರ್ವಾನಸೆಯಂತೆ ವಿಜಯವಧು ನೆಲಸಿರ್ಪಳ್ || ೨೦
ಚಂ || ತಳಮನಹೀಂದ್ರರುಂದ್ರಫಣಮೆಂದು ಧನುರ್ಗುಣವೇಗತಾಡನಾ
ಕಳಿತವಿಕೀರ್ಣಕೋಷ್ಠಮನೆ ಕೂರ್ಮವಿನಿಷ್ಠುರಪೃಷ್ಠಭಾಗಮೆಂ
ದಳಘುತರಾಂಸಮಂ ದಿಗಿಭಕುಂಭಮಿದೆಂದು ಧರಿತ್ರಿ ಬಂದು ನಿ
ಶ್ಚಳತೆಯಿನಿರ್ಪಳಲ್ತೆ ಭುಜಮಂಡಳದೊಳ್ ವಸುಧಾಧಿನಾಥನಾ || ೨೧
ಕಂ || ಚತುರಂಗಸೈನಿಕಂ ಭೂ
ಪತಿಪರಿಕರಮೆನಿಪುದನಿತು ಸಪ್ತಾಂಗಮನಾ
ಕ್ಷಿತಿಪಾಲಕನೇಕಾಂಗದಿ
ನತುಳಯಶಂ ಗೆಲ್ದು ತನಗೆ ಮಾೞ್ಪುದಱಿಂದಂ || ೨೨
ಪರಿಕಿಪೊಡತಿವೃದ್ಧಂ ನಿ
ಷ್ಠುರವೃತ್ತಿ ಸದಾನುವರ್ತಿ ನೀತಿಯುತಂ ಭಾ
ಸುರತೇಜಂ ಕಂಚುಕಿಯಂ
ತಿರೆ ನಿಶ್ಚಲೆಮಾಡಿತಾ ನೃಪಶ್ರೀವಧುವಂ || ೨೩
ಪ್ರಿಯದಿಂದೊಂದೆಡೆಯಿರವಂ
ಬಯಸಿದ ಶೌರ್ಯಾದಿಸಕಲಪಾರ್ಥಿವಗುಣಸಂ
ಚಯದಭ್ಯರ್ಥನದಿಂದಾ
ಶ್ರಯರೂಪನನಾಮಹೀಶನಂ ಬಿದಿ ಪಡೆದಂ || ೨೪
ವ || ಎನಿಪಂ ಅಂತುಮಲ್ಲದೆಯುಂ –
ಕಂ || ಸತತಂ ನಿಜದೇಹದಿನ
ವ್ಯತಿರಿಕ್ತಯೆನಿಪ್ಪ ಹೃದಯವಲ್ಲಭೆಯೊಳ್ ತತ್
ಕ್ಷಿತಿಪಂ ಶ್ರೀಕಾಂತೆಯೊಳೊಂ
ದಿ ತೋಱುವಂ ಕಳೆಯೊಳೊಂದಿದಿಂದುವ ತೆಱದಿಂ || ೨೫
ಉ || ಆ ವಧು ಯೌವನೋದಯರಸಾಯನಸಿದ್ಧಿ ಮನೋವಿಮೋಹಸಂ
ಭಾವನವಿದ್ಯೆ ಕಂಜಭವಕೌತುಕಸೃಷ್ಟಿ ಮನೋಜಸಿದ್ಧಸಂ
ಜೀವನೆ ನೇತ್ರಪಾತ್ರನಟನಸ್ಥಳಿ ವಿಶ್ವಜಗದ್ವಿಲಾಸಜ
ನ್ಮಾವನಿ ಯೋಷಿದಾತ್ಮಗುಣನಾಮಮೆನಿಪ್ಪಳದೇಂ ಸುರೂಪೆಯೋ || ೨೬
ಮ || ವಿ || ಶರದಿಂದುಪ್ರಭೆಯೊಳ್ ಪ್ರಕಾಶನಮುಮಾಸೇವ್ಯತ್ವಮುಂ ಚೂತಮಂ
ಜರಿಯೊಳ್‌ಸೌರಭಮುಂ ವಿಕಾಸಮುಮುದನ್ವದ್ವೀಚಿಯೊಳ್ ಸ್ವಾಚ್ಛಮುಂ
ಪಿರಿದುಂ ಗೌರವಮುಂ ಬೆಡಂಗಿಡಿದು ತೋರ್ಪೊಂದಂದದಿಂ ನಾಡೆ ಬಂ
ಧುರಮಾಯ್ತಾ ನೃಪಕಾಂತೆಯೊಳ್ ಬಹುಕಲಾನೈಪುಣ್ಯಮುಂ ಪುಣ್ಯಮುಂ || ೨೭
ಕಂ || ಧಾತ್ರೀಶನ ಸಾಂದ್ರಮನ
ಸ್ಸೂತ್ರದೊಳಾಸತಿಯ ಗುಣಗಣೋತ್ತಮ ತತಿಯಮ
ಚಿತ್ರವಿಧದಿಂ ತೊಡರ್ಚಿದ
ಧಾತ್ರಂ ಮುಂ ಮಾಲೆಗಾಱರೊಡನಾಡಿದನೋ || ೨೮
ವ || ಎಂಬಿನಂ ನಿಜಮನಃಪ್ರಸಾದಭೂಮಿಯಾದ ಮಹಾದೇವಿಯುಂ ತಾನುಮೋರೊರ್ಮೆ ವಿಕಚಕೋಕನದಮಕರಂದಶೀಕರನಿಕರಾಕುಲಕೇಳೀಕಾಸಾರಂಗಳೊಳ್ ಕಳಹಂಸಮಿಥುನ ದಂತೆ ಜಲಕ್ರೀಡೆಯನೊಡರ್ಚಿಯುಂ ಓರೊರ್ಮೆ ಸುರಭಿಪರಿಮಳೋದ್ಗಾರಿಸ್ಮೇರಕು ಸುಮಮಂಜರೀನಿಕರಭರವಿನತಲತಿಕಾಗೃಹಂಗಳೊಳ್ ಭ್ರಮರಮಿಥುನದಂತೆ ಪುಷ್ಪಾ ಪಚಯದಿಂ ಭ್ರಮಿಸಿಯುಂ ಓರೊರ್ಮೆ ಮೃದುಳಕದಳೀವನವಳಯಿತೋತ್ತುಂಗಮಣಿ ಶೃಂಗ ಸಂಗತಕೃತಕಕುತ್ಕೀಲಂಗಳೊಳ್ ಕಿನ್ನರಮಿಥುನದಂತೆ ದಿಗವಲೋಕನವಿನೋದದಿಂ ರಮಿಯಿಸಿಯುಂ ಓರೊರ್ಮೆ ರಾಜದ್ರಜತಶೈಲಶಂಕಾಕಾಶಪ್ರಾಂಶುಸೌಧಮೂರ್ಧಂಗಳೊಳ್ ಚಕೋರಮಿಥುನದಂತೆ ಚಾರುಚಂದ್ರಿಕಾಸೇವನೆಯಂ ಸಂಭಾವಿಸಿಯುಂ ಓರೊರ್ಮೆ ಸಮುನ್ನತಶಾತಕುಂಭಸ್ತಂಭ ಸಂಭೃತಾಂದೋಳಲೇಖನವಿಳಾಸಮಿಷದಿಂ ವಿದ್ಯಾಧರ ಮಿಥುನದಂತಾಕಾಶ ಸಂಚಾರಮಂ ವಿಸ್ತಾರಿಸಿಯುಮಿಂತು ವಿವಿಧವಿನೋದಯಾನ ಪಾತ್ರೋತ್ತಾರಿತಾನೇಕವತ್ಸರಸರಿತ್ಸಂದೋಹರಾಗಿರ್ಪಿನಮೊಂದುದಿವಸಮಾ ಶ್ರೀಕಾಂತಾ ಮಹಾದೇವಿಗೆ ದೇವಪೂಜಾವಸಾನದೊಳ್ ಧರ್ಮಕಥಾಪ್ರಸಂಗದಿನಾಹಾರದಾನಮಾ ಹಾತ್ಮ್ಯಪ್ರಸ್ತುತಮಾಗೆ ಸುಶ್ರುತನೆಂಬ ಪುರೋಹಿತನಿಂತೆಂದಂ –
ಕಂ || ಉಪಚಿತವಿಧಿದಾತೃದ್ರ
ವ್ಯಪಾತ್ರಫಲಭೇದದಿಂದಮಯ್ದುತೆಱಂ ಭಾ
ವಿಪೊಡನ್ನದಾನಮದಱೊಳ್
ಪ್ರಪಂಚಿಪೊಡೆ ವಿಧಿಯದೊಂದೆ ನವವಿಧಮಕ್ಕುಂ || ೨೯
ವ || ಅದೆಂತೆಂದೊಡೆ –
ಕಂ || ಇದಿರ್ಗೊಂಡುಚ್ಚದೊಳಿರಿಸುವ
ಪದಯುಗಮಂ ತೊಳೆವ ಪೂಜಿಪೆಱಪಂಗವಚೋ
ಹೃದಯಾನ್ನಶುದ್ಧಿಯಂ ನೆಱೆ
ಪದವಡಿಸುವ ಭೇದದಿಂದೆ ಪರಮಾಗಮದೊಳ್ || ೩೦
ಭಕ್ತಿಜ್ಞಾನಶ್ರದ್ಧಾ
ಶಕ್ತಿತಿತಿಕ್ಷಾದಯಾಮಹೌದಾರ್ಯಸಮಾ
ಯುಕ್ತಂ ಸಪ್ತಗುಣಂ ಜೈ
ನೋಕ್ತಿಯಿನಾ ದಾತೃವೆನಿಪ ಭವ್ಯಂಗಕ್ಕುಂ || ೩೧
ವ || ಮತ್ತಂ ದ್ರವ್ಯಮೆಂಬುದು ಯೋಗ್ಯಾಯೋಗ್ಯಭೇದದಿಂದಿರ್ತೆಱಂ ಅಲ್ಲಿ ಯೋಗ್ಯಮಾಹಾ ರಾದಿಕಮಯೊಗ್ಯಂ ಕನಕಾದಿಕಂ ಅಲ್ಲದೆಯುಂ –
ಕಂ || ಉತ್ತಮಪಾತ್ರಂ ಸಕಲನಿ
ವೃತ್ತಂ ವಿರತಾವಿರತನೆ ಮಧ್ಯಮಪಾತ್ರಂ
ಮತ್ತಮಸಂಯುತಸಮ್ಯ
ಗ್ವೃತ್ತಮನಂ ತಾಂ ಜಘನ್ಯಪಾತ್ರಮೆನಿಕ್ಕುಂ || ೩೨
ವ || ಫಲಂ ಸ್ವರ್ಗಭೋಗಭೂಮಿಸಂಭವಂ ಅಲ್ಲಿ ಸ್ವರ್ಗಮೆಂಬಿನಂ ಸೌಧರ್ಮೆಶಾನಾದಿಗಳ ವರವಿಮಾನಂಗಳಿಂದ್ರಕಾಶ್ರೇಣಿಬದ್ಧಪ್ರಕೀರ್ಣಕಂಗಳೆಂದು ಮೂದೆಱಂ ಅಲ್ಲಿಯುಪಪಾದ ಭವನದಮಳ್ವಾಸಿನೆಡೆಯೊಳ್ ಸಹಜ ಯೌವನರುಂ ವಿಭೂಷಿತಮಕುಟಕಟಕಮಾಲ್ಯಾಂ ಬರಾದಿಭೂಷಣರಾಗಿ ಪುಟ್ಟುವಮರರ್ಗೆ ದೇವಪ್ರಾಣಾಯುಷ್ಯಪ್ರವಿಚಾರೋಚ್ಛ್ವಾಸನಿ ಶ್ವಾಸಲೇಶ್ಯಭೇದಂಗಳುಮಕ್ಕುಂ ಭೋಗಭೂಮಿಗಳ್ ಜಘನ್ಯಮಧ್ಯಮೋತ್ತಮ ನಾಮಯು ತಂಗಳಧ್ಯರ್ಧದ್ವೀಪದ ಹೈಮವತಹೈರಣ್ಯವತಂಗಳೆಲ್ಲಂ ಜಘನ್ಯಭೋಗಭೂಮಿಗಳಕ್ಕುಂ ಹರಿವರ್ಷರಮ್ಯಕಂಗಳೆಲ್ಲಂ ಮಧ್ಯಮಭೋಗಭೂಮಿಯಕ್ಕುಂ ದೇವೋತ್ತರಕುರುಗಳೆಲ್ಲಂ ಉತ್ತಮಭೋಗಭೂಮಿಗಳಕ್ಕುಂ ಅಲ್ಲಿ –
ಮ || ಸ್ರ || ಇಳೆ ಚಂಚತ್ಪಂಚರತ್ನಾಂಚಿತಮಮಳಸರಿತ್ಸಂಕುಳಂ ಕೈರವಾ
ಕುಳಮುದ್ಯಾನಂ ಕನತ್ಕೋಕಿಳರವಮುಖರಂ ಶೈತ್ಯಸೌರಭ್ಯಮಾಂದ್ಯಾ
ಕಳಿತಂ ವಾತಂ ನಿಶಾಹಶ್ಶಿಶಿರಜಳಧರಗ್ರೀಷ್ಮಕಾಲಂ ವಿಹೀನಂ
ಸಳಿಳಂ ಚಂದ್ರದ್ರವಾಭಂ ತರುಣತೃಣಗಣಂ ಮುಷ್ಟಿಮಾತ್ರಂ ಸುಪತ್ರಂ || ೩೩
ವ || ಮತ್ತಮಲ್ಲಿ –
ಕಂ || ವಸನಾಂಗಾತೋದ್ಯಾಂಗಪ್ರಸವಾಂಗಜ್ಯೋತಿರಂಗದೀಪಾಂಗಾನ್ನಾಂ
ಗಸುರಾಂಗಭಾಜನಾಂಗಾ
ವಸಥಾಂಗವಿಭೂಷಣಾಂಗದಶಕಲ್ಪಕುಜಂ || ೩೪
ವ || ಸೊಗಯಿಸುವುವಲ್ಲದೆಯುಂ –
ಕಂ || ಹುಸಿ ಹಸಿವಾಮಯಮಾಯಿಲ
ಮಸುರಾಹಿಕ್ರೂರಸತ್ವಬಾಧೆಗಲಿವು ವ
ರ್ತಿಸವೆನೆ ಭೋಗಕ್ಷಿತಿಗಳೆ
ನಿಸದಂ ಸಗ್ಗಕ್ಕಮಗ್ಗಳಂ ತಾಮಲ್ತೇ || ೩೫
ಪಿರಿದುಂ ವಿವೇಕದಿಂ ಮೆಯ್
ಸಿರಿಯಿಂದಾಯುಷ್ಯದಿಂ ವಿಳಾಸೋದಯದಿಂ
ಪರಿಣತೆಯಿಂ ತನ್ನೊಳ್ ಸರಿ
ದೊರೆ ಸುರರೇಂ ಭೋಗಭೂತಲಂ ಸುಖಮಯಮೋ || ೩೬
ವ || ಆ ಭೋಗಭೂಮಿಯೊಳ್ ಪಾತ್ರತ್ರಿತಯದಾನಫಲಂಗಳಿಂದೇಕದ್ವಿತ್ರಿಪಲ್ಯೋಪಮಾ ಯುಷ್ಯರುಮೇಕದ್ವಿತ್ರಿದಿವಸಾಂತರಿತಾಮಳಕಾಕ್ಷಬದರಮಾತ್ರಾಹಾರರುಂ ವ್ಯಪಗತ ನೀಹಾರರುಂ ದ್ವಿಚತುಷ್ಷಟ್ಸಹಸ್ರಚಾಪೋತ್ಸೇಧರುಂ ನಿಷ್ಕಷಾಯರುಮಾರ್ಯಾಭಿಧಾನರು ಮಾಗಿ ದಂಪತಿಸ್ವರೂಪದಿಂ ಪುಟ್ಟಿ –
ಚಂ || ನಿಸದಮೆನಿಪ್ಪ ಪುಟ್ಟೆಸೆವ ಜವ್ವನದಿಂದೆಮನಕ್ಕೆ ನಿಚ್ಚಲುಂ
ಪೊಸತೆನಿಸಿರ್ದ ರೂಪೊಲವನೋಸರಿಸಲ್ಕಣಮೀರ್ಯದಿರ್ಪಿನಂ
ಪಸರಿಪ ಕಾಮರಾಗರಸವಾರಿಧಿಯೊಳ್ ನಲವಿಂದೆ ದಂಪತಿ
ಪ್ರಸರಮೆ ನಾಡೆ ಮೂಡಿ ಮುೞುಗಾಡುವುದೀಡಿತಭೋಗಭೂಮಿಯೊಳ್ || ೩೭
ವ || ಮತ್ತಂ –
ಮ || ಸ್ರ || ಭವನಾಂಗಂ ಕಲ್ಪಭೂಜಂ ಸಮೆದ ಬಹುವಿಧೋತ್ತುಂಗಹರ್ಮ್ಯಾವಳೀಗ
ರ್ಭವಿಲಾಸಾವಾಸದೊಳ್ ಬಾೞ್ಮೊದಲಿದು ಬಸನಕ್ಕೆಂಬಿನಂ ಚೆಲ್ವುವೆತ್ತೊ
ಪ್ಪುವ ಶಯ್ಯೋದ್ದೇಶದೊಳ್ ಪೆರ್ಚಿದ ಸಮರತಲೀಲಾವಿನೋದಂಗಳಿಂದು
ತ್ಸವಮಂ ತಾಳ್ದುತ್ತುಮಿರ್ಪುಜ್ಜುಗಮೆ ಬವಸೆ ತದ್ಭೂಮಿಜರ್ಗೆಲ್ಲಮೆಂದುಂ || ೩೮
ವ || ಅಂತನಲ್ಪಕಂದರ್ಪಸುಖಸಮಾಸ್ವಾದನತತ್ಪರತೆಯಿಂದಿರ್ದು ನವಮಾಸಾವಶೇಷಾಯು ಕ್ಷಯರಾಗೆ ನೆಲಸಿರ್ದ ಗರ್ಭಂ ತದವಸಾನದೊಳ್ ಪುಟ್ಟಲೊಡಂ ಪಿತೃದ್ವಂದ್ವಂ ಕ್ಷುತಜೃಂ ಭಣವ್ಯಾಜದಿಂ ಪರಾಸುಗಳಕ್ಕುಮೆಂದು ಪೇೞೆ ಕೇಳ್ದು ಸುಶ್ರುತನಂ ತಾಂಬೂಲದಾನ ಪುರಸ್ಸರಂ ವಿಸರ್ಜಿಸಿ –
ಕಂ || ಗೞಗೞನಮೃತವಿಷಂಗಳ
ಮೞೆಯೊರ್ಮೆಯೆ ಕರೆದ ತೆಱದೆ ತನುಜೋದಯಮುಂ
ಬೞಿಯೊಳೆ ಜನನೀಜನಕ
ರ್ಗೞಿವುಂ ಸಮನಿಸಿದುದಿಂತಿದೇಂ ವಿಸ್ಮಯಮೋ || ೩೯
ವ || ಎಂದಾತ್ಮಗತದೊಳೆ ಬಗೆಯುತಿರ್ದನಂತರಂ ಕೆಲದೊಳಿರ್ದ ಕಳಭಾಷಿಣಿಯೆಂಬ ಕೆಳದಿಯ ಮೊಗಮಂ ನೋಡಿ –
ಕಂ || ಫಳಪಾಕಾಂತತೆಯೋಷಧಿ
ಗಳ ತೆಱದಿಂದೆಯ್ದೆ ಸಮನಿಸಿತ್ತಕ್ಕಟ ಸಂ
ಗಳಿಸದೆ ತನಯನ ಲೀಲಾ
ವಿಳೋಕನಪ್ರಭವಸೌಖ್ಯಮಾ ದಂಪತಿಯೊಳ್ || ೪೦
ಮ || ಸ್ರ || ಅವರೊಳ್ ಸಂಸಾರಸೌಖ್ಯಕ್ಕಿದುವೆ ಮೊದಲೆನಿಪ್ಪಾತ್ಮಜಾಲಿಂಗನಂ ಪೊ
ರ್ದುವುದಲ್ತೆಂದಂದದೆಂದುಂ ತವದ ತರುಣಿಮಂ ಬೇೞ್ಪುದಂ ಮಾೞ್ಪ ಕಲ್ಪ
ದ್ರುವಿತಾನಂ ವೀತವಿಶ್ವಾಮಯತೆಯುಚಿತಪಲ್ಯೋಪಮಂ ಜೀವನಂ ವ್ಯೋ
ಮವಿಭಾಗವ್ಯಾಪ್ತಿಯಪ್ಪುನ್ನತತನುವಿನಿತುಂ ನಿಶ್ಚಯಂ ವ್ಯರ್ಥಮಲ್ತೇ || ೪೧
ಕಂ || ಬೇಟಕ್ಕೆ ತವದ ಕೂಟಂ
ಕೂಟಕ್ಕೆ ತನೂಜರಾ ತನೂಜರೊಳಂ ಮು
ದ್ದಾಟಂ ಫಲಮದೆ ತಮ್ಮೊಳ್
ನಾಟದು ಗಡ ಪೆಱವು ಸುಖಲವಂಗಳೊಳೇನೋ || ೪೨
ಸುತರಿಲ್ಲದ ಸಿರಿ ತುಹಿನೋ
ದ್ಗತಿಯಿಲ್ಲದ ವಾರಿ ಬೇಟಮಿಲ್ಲದ ಕೂಟಂ
ವ್ರತಮಿಲ್ಲದಱಿವು ಮೃದುಪದ
ಗತಿಯಿಲ್ಲದ ಲಾಸ್ಯಮಿಂತದೇಂ ಮೆಱೆದಪುದೇ || ೪೩
ವ || ಅದುಕಾರಣದಿಂ –
ಉ || ಚುಂಬಿಸಿ ಲೋಳೆವಾಯ್ದೆಱೆಯನೀಕ್ಷಿಸಿ ಮಕ್ಕಳಮುದ್ದುಗೆಯ್ತದೊ
ಳ್ಪಂ ಬಿಡದಪ್ಪಿ ಕೋಮಲತರಾಂಗಮನಾಲಿಸಿ ನುಣ್ದೊದಳ್ ಪೊದ
ೞ್ದಿಂಬಿನಿವಾತನೞ್ಕಱೊಳೆ ವಾಸಿಸಿ ನೆತ್ತಿಯನಿಂತು ಸೌಖ್ಯಮಂ
ತುಂಬಿ ನಿಜಾಖಿಲೇಂದ್ರಿಯದೊಳಂ ತಣಿವೆಯ್ದುವರೇಂ ಕೃತಾರ್ಥರೋ || ೪೪
ಎಂದು ಪುತ್ರದೋಹಳಾಕುಲೀಕೃತಮನೋವೃತ್ತಿಯಾಗಿ ಮತ್ತಮಿಂತೆಂದಳ್ –
ಚಂ || ಮಱೆಯದೆ ಬೆಚ್ಚುನೀರೆಱೆದು ತೊಟ್ಟಿಲೊಳಿಟ್ಟು ಬಸಿರ್ಗೆ ಚೀನದೊ
ರ್ಚೆಱಗನೆ ತಂದು ಸೂನುಗೊಲವಿಂ ಸೊಡರ್ವಕ್ಕಿನ ಬೊಟ್ಟನಿಟ್ಟು ತೂ
ಪಿಱಿದು ಪಲರ್ಮೆಯುಂ ಪರಸಿ ಸೋಗಿಲೊಳಿಟ್ಟುರೆ ನಿಚ್ಚನಿಚ್ಚಮ
ೞ್ಕಱಿನೊಳೆ ಮೆಚ್ಚನಿತ್ತು ತನಿವೆರ್ಚುವ ಸೈಪೆನಗೆಂದು ಸಾರ್ಗುಮೋ || ೪೫
ಕಂ || ಅರಸಂ ಕರತಳತಾಡನ
ಪುರಸ್ಸರಂ ದೇವ ಬನ್ನಿಮೆಂದೊಲವಿಂದೊ
ಡ್ಡಿರೆ ಕೈಯನೊಲ್ಲದೆನ್ನಯ
ಕೊರಲಂ ತೞ್ಕೈಪ ತನಯನೆಂದಾದಪನೋ || ೪೬
ಎತ್ತಿದೊಡೆನ್ನಂಗದೊಳೊಗೆ
ದೆತ್ತುವ ಪುಳಕಕ್ಕೆ ಸೌಕುಮಾರ್ಯದಿನೇವೈ
ಸುತ್ತುಂ ಕೈಯಿಂದಿೞಿಯ
ಲ್ಕತ್ತವಳಿಪ ಸುತನ ಪರಿಯನೆಂದೀಕ್ಷಿಪೆನೋ || ೪೭
ಮಾಂಗಾಯ್ ಕದಪಂ ಚುಂಬಿಸೆ
ಪೊಂಗವಡಿಕೆ ನೊಸಲೊಳಲೆಯೆ ಗೆಜ್ಜೆಗಳುಲಿಪಂ
ಸಂಗಳಿಸೆ ಚಲನದೊಳ್ ಭವ
ನಾಂಗಣದೊಳ್ ಕಂದನೆಂದು ದಟ್ಟಡಿಯಿಡುವಂ || ೪೮
ಅಂಜನಕರ್ಬುರಕಾಯಂ
ರಂಜಿತಕರಪುಷ್ಕರಂ ರದದ್ವಿತಯಯುತಂ
ಗುಂಜತ್ಪದಾಂದುಕಂ ನವ
ಕುಂಜರಮೆನೆ ತನಯನೆಂದು ಕಣ್ಬೊಲನಪ್ಪಂ || ೪೯
ನಂದನನುತ್ಸಂಗದೊಳಿ
ರ್ದೊಂದೈದೆರಡೊಂಬತೆಂದು ತೊದೞಿಸೆವಿನಮೋ
ರೊಂದನೆ ಕುಡುವೆರಲಿಂದಮ
ದೆಂದೆಣಿಸುಗುಮೆನ್ನ ಕೊರಲ ಹಾರದ ಮುತ್ತಂ || ೫೦
ವ || ಎಂದು ಭಾವ ಭಾವಿತನೂಭವಾನುಕ್ರಮಪ್ರಭವಭಾವಂಗಳಂ ಭಾವಿಸಿ ಪಲುಂಬಿ ಪಂಬಲಿಸಿಯುಂ ಅಪರಿಪೂರ್ಣಮನೋರಥೆಯುಮಪ್ಪುದಱಿಂ ಸಮಸ್ತಸನಾಭಿಸಂಯುಕ್ತೆಯಾಗಿಯುಮೇಕಾಕಿನಿಯಂತೆಯುಂ ರಾಜಸದನಸಂಸ್ಥೆಯಾಗಿಯುಂ ಶೂನ್ಯಾರಣ್ಯಸಂಸ್ಥೆಯಂತೆಯುಂ ಸಾಮ್ರಾಜ್ಯ ಲೀಲಾಸಮೇತೆಯಾಗಿಯುಂ ವಿಪನ್ನಿಪೀಡಿತೆಯಂತೆಯುಂ ಪತಿ ಪ್ರಸಾದಭೂಮಿಯಾಗಿಯುಂ ಅನಾಥೆಯಂತೆಯುಂ ಸನ್ನಿಹಿತದೈವೆಯಾಗಿಯುಮದೈವೆಯಂತೆಯುಂ ಕುಮುದದಳದೀರ್ಘಲೋಚನೆಯಾಗಿಯುಮಂಧೆಯಂತೆಯುಂ ಪವಿತ್ರ ಪ್ರಾರ್ಥಿವಕುಲಪ್ರಸೂತೆಯಾಗಿಯುಂ ಅಜನ್ಮೆಯಂತೆಯುಂ ತನ್ನಂ ಬಗೆದುಬ್ಬೆಗದಿನಲ್ಲಿಂ ತಳರ್ದು ನಿಜನಿವಾಸಕ್ಕೆ ವಂದು ಮುಂದಣ ಮೌಕ್ತಿಕಮಂಡಪದ ನಡುವಣ ಮರಕ ತಪರ್ಯಂಕದೊಳವಿರಳಾಶ್ರುಬಿಂಸಂದೋಹದಂತುರಿತಪಕ್ಷ್ಮಮಾಲಾಲುಳಿತ ನೇತ್ರೆಯುಂ ಕಪೋಲಮೂಲಕೀಲಿತವಾಮಕರಶತಪತ್ರೆಯುಂ ಆಕ್ರಾಂತಚಿಂತಾಭರಸ್ತಿ ಮಿತಗಾತ್ರೆಯುಂ ಆಶ್ವಾಸನಪರಾಂತಃಪುರವೃದ್ಧಾಂಗನಾನಿಷೇವ್ಯಮಾನೆಯುಂ ಮ್ಲಾನ ವದನಸಖೀಪ್ರಕರಪರಿಚಾರಿಕಾಪರಿಷ್ಕೃತೆಯುಂ ದೂರದೂರೋಪವಿಷ್ಟ ಮೂಕಮುಖ ಕುಬ್ಜವಾಮನಕಿರಾತವರ್ಷಧರಕಂಚುಕಿಪ್ರಪಂಚೆಯುಮಾಗಿರ್ಪಿನೆಗಂ –
ಚಂ || ಪಲವು ವಿಧಂಗಳಿಂ ತುಱುಗಿ ಮೆಟ್ಟುವ ವಾರುವದೊಂದು ವಲ್ಗನ
ಕ್ಕಲುಗೆ ಕದಂಪಿನೊಳ್ ಕನಕಕುಂಡಲವಡ್ಡತರಕ್ಕೆ ವಂದು ನಿ
ಶ್ಚಲಮೆನಿಪಂಘ್ರಿಯೊಂದೆಸೆಯೆ ಸನ್ನೆಯ ಸನ್ನೆಯನೊಂದುಮಾಡೆ ಭೂ
ತಲಪತಿ ಬಂದನುಚ್ಛ್ರಿತಸಿತಾತಪವಾರಣಪುಷ್ಪಿತಾಂಬರಂ || ೫೧
ವ || ಅಂತು ವೈಹಾಳಿಯಿಂದರಸಿಯ ಮನೆಗೆ ಬಂದುಚ್ಚೈಶ್ಶ್ರವದಿನವನಿಗವತರಿಸುವ ಮಹೇಂದ್ರನಂತೆ ತುಂಗತುರಂಗದಿಂದಮಿೞಿತಂದು ಅಂತಃಪುರಪ್ರವೇಶೋಚಿತಪರಿಜನಂ ಜನಪನೊಳಪೊಕ್ಕು –
ಕಂ || ಭೋಂಕನೆ ಕಂಡಿನಿವಿರಿದಾ
ತಂಕಮನರಸಿಯ ಮನಕ್ಕೆ ಮಾಡಿದರಾರೆಂ
ದುಂ ಕಾಣೆನಿನಿತನೆಂದೆರ್ದೆ
ಶಂಕಿಸೆ ನವಸೇವಕಂಬೊಲೊಯ್ಯನೆ ಸಾರ್ದಂ || ೫೨
ವ || ಅಂತೆಯ್ದೆವಂದು ಪರ್ಯಂಕತಲದೊಳ್ ಕುಳ್ಳಿರ್ದು –
ಕಂ || ಜಗದಧಿಪತಿ ಸಮದುಃಖಂ
ಮೃಗನಯನೆಯ ಮನದ ಖೇದಮಂ ಪಚ್ಚುಗೊಳಲ್
ಬಗೆದಂತಾಕುಳಚಿತ್ತಂ
ದೃಗಂಬುವಂ ತೊಡೆದು ಮೆಲ್ಲನಂದಿಂತೆಂದಂ || ೫೩
ಚಂ || ಕರತಲಕಾಂತಿಯಿಂ ವದನಚಂದ್ರಮನೊಳ್ ನವಸಾಂಧ್ಯರಾಗಮಂ
ಸುರಿವ ನಿರಂಜನಾಶ್ರುಕಣದಿಂ ಕುಚದೊಳ್ ಪೊಸಮುತ್ತಿನಾರಮಂ
ಸರಳತರೋಷ್ಣನಿಶ್ವಸಿತಮಾರುತನಿಂದೆ ನಿಜೋತ್ತರೀಯದೊಳ್
ತರಳತೆಯಂ ನಿಯೋಜಿಪ ನೆಗೞ್ತೆಗೆ ಕಾರಣಮೇನೊ ಕಾಮಿನೀ || ೫೪
ವ || ಅದಲ್ಲದೆಯುಂ –
ಕಂ || ಚರಣಾಂಗುಲಿಗಳ್ ಮಣಿನೂ
ಪುರಂಗಳಿಂದೆಸೆದು ತೋಱುತಿರ್ದಪುವಿಲ್ಲೇ
ಕರಸಿ ಪರಾಗಾರುಣಷ
ಟ್ಚರಣಂಗಳ್ ನೆಲಸದಬ್ಜದೆಸೆವೆಸಳ್ಗಳವೋಲ್ || ೫೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ತೃತೀಯಾಶ್ವಾಸಂ (೨)
ಮನಸಿಜಫಣಿವಲ್ಮೀಕಮಿ
ದೆನಿಪ ನಿತಂಬದೊಳುದಗ್ರಮಣಿರಶನಾರ
ಶ್ಮಿನಿಕರಸುರಚಾಪಂ ಪೊ
ಣ್ಮಿ ನಿಮಿರ್ಚದಿದೇಕೆ ಮನ್ಮನಶ್ಶಿಖಗೊಲವಂ || ೫೬
ಕಾಮನ ಕೃತಕಾದ್ರಿಗಳೆನಿ
ಪೀ ಮೊಲೆಗಳ ಮೇಲೆ ವಿಮಲನಿರ್ಝರಪೂರೋ
ದ್ದಾಮತೆಯಂ ನವಮೌಕ್ತಿಕ
ದಾಮದಿನೊಡರಿಸದ ತೆಱನಿದೇನಿಂದುಮುಖೀ || ೫೭
ಸರಸೀರುಹನಾಳಮನಾ
ವರಿಸಿದ ಶೈವಾಲಮೆನೆ ಹರಿದ್ರತ್ನಮಯ
ಸ್ಫುರಿತಕಟಕಂ ಪ್ರಕೋಷ್ಠದೊ
ಳರುಣಾಧರೆ ತೊಳಗಿ ಬೆಳಗದಿರ್ಪುದಿದೇನೋ || ೫೮
ಎರಡುಂ ಕರ್ಣದೊಳಂ ಪೊಳೆ
ವ ರತ್ನಮಯಪತ್ರದಿಂದಮಿನಬಿಂಬಯುಗಾಂ
ತರಿತಮೆನಿಪಿಂದುಬಿಂಬದ
ಪರಿಜಂ ಪರಿಭವಿಸದೇಕೆ ನಿನ್ನಯ ವದನಂ || ೫೯
ತರದೆ ಪೆಱೆ ತನ್ನ ಕಱೆಯಂ
ಶಿರದೊಳ್ ತಾಳ್ದಿರ್ದುದೆನಿಸೆ ನಿಜನಿಟಿಲಂ ತ
ಳ್ತುರುಳಿಗುರುಳ್ಗಳನಾತ್ಮೋ
ಪರಿದೇಶದೊಳಾಂತುದಿಲ್ಲದೇಕಾರಣದಿಂ || ೬೦
ಮದನಪರಿವಾದಿನೀನಾ
ದದಿನಗ್ಗಳಮೆನಿಪ ನಿನ್ನ ನುಣ್ನುಡಿ ಪೊಱಪೊ
ಣ್ಮದೋಡೇಕಾಯತ್ತಮದಾ
ಗದೆ ಕಳರವಲಕ್ಷ್ಮಿ ಸಮದಕೋಕಿಲಕುಲದೊಳ್ || ೬೧
ಉ || ಆಮ್ಮ ಱೆದೊರ್ಮೆಯುಂ ನಿನಗೆಯಪ್ರಿಯಮಂ ನೆಗೞೆಂ ಮನಕ್ಕಿನಿ
ತ್ತುಮ್ಮೞಮಾದುದಾರಿನಿದು ದೇವಿ ನಿವೇದಿಪುದೆಂದು ಜೀವಿತೇ
ಶಮ್ಮಿಗೆ ತನ್ನನಾಗ್ರಹಿಸೆ ಸೊಲ್ಲಿಸಲೊಲ್ಲದೆ ನಾಣ್ಚಿ ನೋಡಿದಳ್
ತಾಮ್ಮನದನ್ನಳಪ್ಪ ಕಳಭಾಷಿಣಿಯಂ ನಯನತ್ರಿಭಾಗದಿಂ || ೬೨
ವ || ಅಂತಶ್ರುಮಿಶ್ರಕಟಾಕ್ಷದಿಂದೀಕ್ಷಿಸುವುದುಮೆಲ್ಲಮಾಕೆಯ ಮನಮನಱಿದು ಪುತ್ರದೋಹಳ ಕಾರಣಮಂ ಧಾರಿಣೀಪತಿಗೆ ಸವಿಸ್ತರಂ ಬಿನ್ನವಿಸೆ ಕೇಳ್ದರಸನುಂ ತಕ್ಕ್ಷಣೋಪಗತತನೂಭ ವಾಲಾಭಚಿಂತಾಪಾರತಂತ್ರತೆಯಿಂ ಮ್ಲಾನಮನನುಂ ದೀನಾನನನುಮಾಗಿ –
|| ಪೃಥ್ವೀವೃತ್ತಂ ||
ಸರೋಜಸಖನಿಲ್ಲದಂಬರಮನಾದಮುದ್ದ್ಯೋತಿಸಲ್
ಸರೋಜರಿಪುವಂಚೆಯಿಲ್ಲದ ಸರೋವರೋದ್ದೇಶಮಂ
ಸರೋರುಹಮೆ ಭೂಷಿಸಲ್ನೆರೆಗುಮನ್ಯನಾವಂ ದಿಟಂ
ತೆರಳ್ಚುಗುಮಪತ್ಯಮಿಲ್ಲದ ಕುಲಕ್ಕೆ ಸಂಪತ್ತಿಯಂ || ೬೩
ವ || ಎಂದು ತನ್ನೊಳ್ ಬಗೆದು ಬೞಿಯಮರಸನರಸಿಯಂ ಸಂತೈಸಲೆಂದಿಂತೆಂದಂ –
ಕಂ || ಇದು ದೈವಸಾಧ್ಯಮೆನಿಸಿ
ರ್ದುದಱೊಳ್ ನಿನಗಿನಿತು ದೇವಿ ಬಗೆವೊಡಯುಕ್ತಂ
ಹೃದಯಶರೀರೇಂದ್ರಿಯಶೋ
ಷದಾಯಕಂ ತಾನೆನಿಪ್ಪ ಶೋಕೋದ್ರೇಕಂ || ೬೪
ಉ || ಈ ತೆಱದಿಂದೆ ನೀನಿರೆ ಸಮಂತೆನಗಂ ದೊರೆಕೊಳ್ಗುಮಲ್ತೆ ದುಃ
ಖಾತಿಶಯಂ ಬೞಿಕ್ಕದುವೆ ಮಾೞ್ಕುಮಶೇಷಜನಕ್ಕಮೆಯ್ದೆ ಚಿಂ
ತಾತರಳತ್ವಮಂ ತೊಱೆವುದಂತದಱಿಂ ತರಳಾಯತಾಕ್ಷಿ ನಿ
ರ್ಹೇತುಕಮಪ್ಪ ಖೇದಮನಿದಲ್ತು ಕೃಪಾವತಿಯರ್ಗೆ ಚೇಷ್ಟಿತಂ || ೬೫
ಕಂ || ಪರಿಣಾಮವಶದೆ ಜನ್ಮಾಂ
ತರದೊಳ್ ಶುಭಮಶುಭಮೆಂಬ ಕರ್ಮಂಗಳೊಳಾರ್
ದೊರೆಕೊಳಿಸಿದರಾವುದನಾ
ದೊರೆಯದೆ ಫಲಮಕ್ಕುಮವರ್ಗೆ ಪೆಱತಾದಪುದೇ || ೬೬
ವ || ಅದಱಿನಿಷ್ಟಾನಿಷ್ಟಂಗಳಾತ್ಮಶುಭಾಶುಭಕರ್ಮಾಯತ್ತಂಗಳದಱೊಳ್ ಮನೋರಾಗಕ್ಕಂ ಹೃದ್ರೋಗಕ್ಕಮವಕಾಶಮಿಲ್ಲಮದಲ್ಲದೆಯುಂ –
ಕಂ || ಆರಯೆ ದುರ್ಘಟಮೆನ್ನ ಮ
ನೋರಥಮೆಂದಲಸಗಮನೆ ಮನದೊಳ್ ಪಿರಿದುಂ
ದೂರಿಸಲದೇಕೆ ಬಿದಿ ಕೈ
ವಾರಿಸಿದೊಡೆ ತೀರದಿರ್ಪುದಾವುದುಮುಂಟೇ || ೬೭
ವ || ಅಂತುಮಲ್ಲದೆಯುಂ –
ಉ || ವಿಷ್ಟಪಮೊರ್ಮೆಯುಂ ತಮಗೆ ಹಸ್ತತಲಾಮಲಕಂಬೊಲೆಯ್ದೆ ವಿ
ಸ್ಪಷ್ಟಮೆನಿಪ್ಪ ಬೋಧಯುತರಿಂ ತಿಳಿದಿಲ್ಲಿಗೆ ತಕ್ಕುದೇನುಮಂ
ಚೇಷ್ಟಿಪಮನ್ನೆಗಂ ಮನದೊಳುಮ್ಮೞಿಸಲ್ಕಣಮಾಗದೆಂದು ವಾ
ಗ್ವೃಷ್ಟಿಯಿನಾ ಲತಾಂಗಿಯ ಮನೋಲತೆಗಿತ್ತನಪೂರ್ವತುಷ್ಟಿಯಂ || ೬೮
ವ || ಅಂತುಮೆಂತಾನುಮಾಕಾಂತೆಯಂ ಸಂತೈಸಿ ಕೆಲವು ದಿವಸಂ ಸಲುತ್ತುಮಿರೆಯಿರೆ –
ಉ || ಪೌರವನಾಂತರಾಳದೊಳಗೊರ್ಮೆ ವಸಂತವಿಲಾಸಕೌತುಕ
ಪ್ರೇರಿತಮಾನಸಂ ತೊಳಗುತಿರ್ದು ವಿಯತ್ತಳದಿಂ ತಮಾಲಧಾ
ತ್ರೀರುಹಮೂಲಭೂತಲಕೆ ವರ್ಪನನಾಗಳನಂತಸಂಜ್ಞನಂ
ಚಾರಣಯೋಗಿಯಂ ನೃಪತಿ ಕಂಡನಖಂಡಸುಖೈಕಭಾಗಿಯಂ || ೬೯
ವ || ಕಂಡೆಯ್ದೆವೋಗಿ –
ಕಂ || ಅತುಳತಪಶ್ಶ್ರೀಕನನು
ನ್ನತರಾಜ್ಯಶ್ರೀಕನವಧಿದರ್ಶನನಂ ಸ
ನ್ನುತಶುದ್ಧದರ್ಶನಂ ತ
ದ್ವ್ರತಿಪತಿಯಂ ನೃಪತಿ ಭಕ್ತಿಯಿಂ ವಂದಿಸಿದಂ || ೭೦
ವ || ಆಗಳ್ –
ಕಂ || ಮಿಸಿಸಿದಪಂ ಕರುಣಾಮೃತ
ವಿಸರದಿನವನಿಪನನೆಂಬವೋಲ್ ಕಾಯೋತ್ಸ
ರ್ಗಸಮಾಪ್ತಿಯೊಳೀಕ್ಷಣರುಚಿ
ಪಸರಿಸೆ ಮುನಿ ನೋಡಿ ಪರಸಿದಂ ಮೃದುರವದಿಂ || ೭೧
ವ || ಅಂತು ಪರಸಿ ಕುಳ್ಳಿರೆ ತನ್ಮುನೀಂದ್ರಪಾದಪಾರ್ಶ್ವದೊಳ್ ಮುಕುಳಿತ ಕರಸರೋಜನುಂ ಪ್ರಶ್ರಯಾವನತಶಿರಸ್ಸರೋಜನುಮಾಗಿ ಕುಳ್ಳಿರ್ದು –
ಕಂ || ಅರಸಂ ಮುನಿಪತಿಪಾದಾಂ
ಬುರುಹಕ್ಕತಿವಿಶದದಶನರುಚಿನಿಚಯಪರಂ
ಪರೆಯಿಂ ಚಂದನಚರ್ಚಾ
ವಿರಚನೆಯಂ ಮಾೞ್ಪ ತೆಱದಿನಂದಿಂತೆಂದಂ || ೭೨
ಅಱನಂ ಪೆರ್ಚಿಸುವಱಿವಂ
ನೆಱಪುವ ದುಃಖಮನದಿರ್ಪುವುತ್ಸವಮಂ ಕ
ಣ್ದೆಱೆಯಿಪ ನಿಮ್ಮಯ ದರ್ಶನ
ಕಱಿದೆಂ ಕಾರಣಮನೆನ್ನ ಪುಣ್ಯಮೆ ಪೆಱತೇಂ || ೭೩
ಭಾವಿಭವದ್ಭೂತಮೆನಿ
ಪ್ಪಾವಸ್ತುಗೆ ನೀಂ ಪ್ರಮಾಣನಱಿಯಿಪುದದಱಿಂ
ದೇವ ಭವಸ್ಥಿತಿಯಂ ಪರಿ
ಭಾವಿಸಿಯುಂ ವಿರತಿಭಾವಮೆನಗಾಗದುದೇಂ || ೭೪
ಎನೆ ಮುನಿಪತಿ ತನ್ಮಹಿಪತಿ
ಮನೋಗತಮನಱಿದು ಬೞಿಕಮಿಂತೆಂದಂ ನಂ
ದನಲಾಭವಾಂಛೆ ನಿನಗು
ಳ್ಳಿನೆಗಂ ಸಮನಿಸದಣಂ ವಿರತಿಪರಿಣಾಮಂ || ೭೫
ಸುತಜನ್ಮಕ್ಕಂ ಪಿರಿದುಂ
ಪ್ರತಿಬಂಧಕಮೊಂದು ಪೂರ್ವಜನ್ಮಾಂತರಸಂ
ಗತಮುಂಟದನುಸಿರ್ದಪ್ಪೆಂ
ಕ್ಷಿತಿಪತಿ ಕೇಳ್ ಮುನ್ನೆ ನಿನ್ನ ವಧುವೀಪುರದೊಳ್ || ೭೬
ವ || ದೇವಾಂಗದನೆಂಬ ವಣಿಗ್ವರಂಗಂ ಆತನ ಕುಟುಂಬಿನಿ ಶ್ರೀನಿತಂಬಿನಿಗಂ ಸುನಂದೆಯೆಂಬ ಮಗಳಾಗಿ ಪುಟ್ಟಿ ನಿರ್ಭರಪ್ರಥಮಗರ್ಭಭಾರಪರಿಕ್ಲೇಶಾಯಾಸಿತಸ್ವಾಂತೆಯುಮಂಗವೈ ರಸ್ಯಾಕ್ರಾಂತೆಯುಮಾಗಿರ್ದ ವೈಶ್ಯಕಾಂತೆಯನೊರ್ವಳಂ ಕಂಡು –
ಕಂ || ಮನದೊಳತಿಭೀತಿಯಂ ಭೋಂ
ಕನೆ ತಳೆದಾಭೀರುವಾವ ಜನ್ಮದೊಳಂ ಮ
ತ್ತೆನಗೆ ನವವಯಸದೊಳ್ ತಾಂ
ಜನಿಯಿಸದಿರ್ಕೆಮ ವಿಷಾದಗರ್ಭಂ ಗರ್ಭಂ || ೭೭
ವ || ಎಂದು ನಿಧಾನಂಗೆಯ್ದು ನಿಜಾಯುರ್ವ್ಯಪಾಯದೊಳಾಚರಿತಾಣುವ್ರತ ಫಲದಿಂದಂ –
ಕಂ || ಸೌಧರ್ಮದೊಳಮರತ್ವ
ಶ್ರೀಧಾರಿಣಿಯಾಗಿ ಮತ್ತೆ ಬಂದೀಗಳ್ ದು
ರ್ಯೋಧನಸುತೆಯುಂ ಭವದವ
ರೋಧಜನಾಗ್ರಣಿಯುಮಾದಳದುಕಾರಣದಿಂ || ೭೮
ಇನ್ನೆವರಂ ಸುತಜನ್ಮವಿ
ಪನ್ನತೆ ಭವದೀಯಸತಿಯೊಳಾಯ್ತುದಯಿಸಿದ
ಪ್ಪಂ ನಿಜಕುಲದೀಪಕನಿ
ನ್ನುನ್ನತಮತಿ ರಿಪುಲತಾಲವಿತ್ರಂ ಪುತ್ರಂ || ೭೯
ಆತನ ಭುಜಶಿಖರದೊಳೀ
ಭೂತಳಮಂ ನಿಱಿಸಿ ಬೞಿಕ ನೀಂ ಜಿನದೀಕ್ಷಾ
ಪೂತತನುಮಾಗಿ ಮೋಕ್ಷಪು
ರಾತಿಥಿಯಾದಪ್ಪೆ ಘಾತ್ಯಘಾತಿಚ್ಯುತಿಯಿಂ || ೮೦
ವ || ಎಂದಾ ಮಹರ್ಷಿ ಪೇೞೆ ಕೇಳ್ದು ನಿಜಚಿಂತಾಪಹಾರಿಚಂದನನಂದನನಭ್ಯುದಯಮವಶ್ಯಮೆಂದು ಆನಂದಮನೆಯ್ದಿ ಬೀೞ್ಕೊಂಡರಮನೆಗೆ ವಂದು ಅರಸಿಗಮಱಿಪಿ ಬೞಿಯಮಿರ್ವರುಂ ಮನದೆ ಸಮೀಹಿತಾವಾಪ್ತಿನಿಮಿತ್ತಂ ಸಕಲಜಗದೇಕಕಲ್ಪವೃಕ್ಷಮಪ್ಪ ಧರ್ಮಮನೊ ಡರ್ಚಲುದ್ಯುಕ್ತರಾಗಿ –
ಮ || ಸ್ರ || ಪಗಲುಂ ಬೆಳ್ದಿಂಗಳಂ ಬೀಱುವ ಸೊದೆವೆಳಗಂ ತಾಳ್ದು ನೀಳ್ಪಿಂದಮೆತ್ತಂ
ಮುಗಿಲಂ ಪೊತ್ತಿರ್ಪ ಕೂಟಪ್ರಕರದಿನಿವು ದಲ್ ಜೈನಜನ್ಮಾಭಿಷೇಕ
ಸ್ಥಗಿತಕ್ಷೀರಾಂಬುಫೇನಪ್ರಕರದೆ ಕಡುವೆಳ್ಪೇಱಿದಿಂದ್ರಾದ್ರಿಯೆಂಬ
ನ್ನೆಗಮೊಪ್ಪಂಬೆತ್ತುವಂ ಮಾಡಿಸಿದರತುಲಚೈತ್ಯಂಗಳಂ ಭಕ್ತಿಯಿಂದಂ || ೮೧
ವ || ಅದಲ್ಲದೆಯುಂ –
ಶಾ || ದಾನಕ್ಕುತ್ತಮಪಾತ್ರಸಂತತಿ ಮಹಾಪೂಜಾವಿಧಾನಕ್ಕೆ ಚೈ
ತ್ಯಾನೀಕಂ ನಿಜಶೀಲವರ್ತನೆಗೆ ಸಾಗಾರವ್ರತವ್ರಾತಮ
ನ್ಯೂನೋಪಕ್ರಮಿತೋಪವಾಸವಿಸರಕ್ಕಾಪುಣ್ಯತಿಥ್ಯುತ್ಕರಂ
ತಾಣೆಯ್ದಿತ್ತಣಮಿಲ್ಲದೇಂ ನಿರತರೋ ಭೂಕಾಂತನುಂ ಕಾಂತೆಯುಂ || ೮೨
ವ || ಅಂತನೇಕಸತ್ಕ್ರಿಯಾನಿಯತರಾಗಿರ್ಪಿನಮೊಂದುದೆವಸಂ –
ಚಂ || ಋತುಸಮಯೋಪಯುಕ್ತೆ ಸತಿನೂತ್ನವಸಂತಋತುಪ್ರಮೋದಸಂ
ಗತವನಲಕ್ಷ್ಮಿಯಂತೆ ನಯನೋತ್ಸವಮಂ ದಯೆಗೆಯ್ದು ಮಾಧವೀ
ವಿತತಿಯ ಬಳ್ವಳಪ್ಪ ಸೆಳೆಯಂ ಪಿಡಿದಂಗಜಲಾಸ್ಯಲೀಲೆಯಂ
ಕ್ಷಿತಿಪನ ಚಿತ್ತವೃತ್ತಿಗುಪದೇಶಿಪ ಲಾಸಕಿಯಂತೆ ತೋಱಿದಳ್ || ೮೩
ವ || ಅನಂತರಂ ಚತುರ್ಥಸ್ನಾನದೊಳ್ ಧವಳಮಂಗಳಾಲಂಕೃತೆಯಾಗಿ ನಿಜಮನಃಪ್ರಿಯನ ಸೂೞ್ಗೆ ವಂದು ಸುಖದಿನಿರೆ –
ಕಂ || ಅಮಳೋತ್ಪಳಿನಿಗೆ ಮಧ್ಯದೊ
ಳಮೃತದ್ಯುತಿಬಿಂಬಭಾಸುರಪ್ರತಿಬಿಂಬಂ
ಸಮನಿಪವೋಲುದರದೊಳಾ
ರಮಣಿಗೆ ನೆಲಸಿತ್ತು ಹರ್ಷಗರ್ಭಂ ಗರ್ಭಂ || ೮೪
ವ || ಅಂತು ನೆಲಸಿ –
|| ಮಾಲಿನೀವೃತ್ತಂ ||
ಮಸುಳೆ ತಿವಳಿ ಕರ್ಪಂ ಬಾಸೆ ಪೆತ್ತೊಪ್ಪೆ ಲೀಲಾ
ಲಸಿಕೆ ಮನದೊಳಾದಂ ಪುಟ್ಟೆ ನೇರ್ವಟ್ಟ ಕೊರ್ವಿಮ
ಬಸಿಱೆಸೆಯೆ ಮೊಗಂ ಬೆಳ್ಪೇಱೆ ಪೀನಸ್ತನಾಗ್ರ
ಕ್ಕಸಿತಲಸಿತಭಾವ್ಯಂ ಪೆರ್ಚೆ ಪೆರ್ಚಿತ್ತು ಗರ್ಭಂ || ೮೫
ವ || ಮತ್ತಂ –
ಕಂ || ಸ್ತನಮುಖದಿಂ ಪೋದಪ್ಪುದು
ತನೂಭವಾಲಾಭಚಿಂತೆಯಿಂ ಕಂದಿದ ತ
ದ್ವನಿತೆಯ ಹೃದಯದ ಕಾಳಿಕೆ
ಯೆನೆ ಸೊಗಯಿಸಿದತ್ತು ಮೇಚಕತೆ ಚೂಚುಕದೊಳ್ || ೮೬
ಉದರದೊಳಿರ್ದ ತನೂಜನ
ಸದಮಲಗುಣಗಣದ ಭರದೆ ಸಮನಿಸಿದತ್ತೆಂ
ಬುದನೆನಿಸಿ ಚಂದ್ರಸುಂದರ
ವದನೆಯ ಮೃದುಗತಿಯೊಳೊಂದಿತ್ತತಿಮಾಂದ್ಯಂ || ೮೭
ಚಂ || ಅಸಿತಪಯೋಧರಾನನಮುಪಾತ್ತವಿಜೃಂಭಮುಖಾಂಬುಜಂ ಸಮು
ಲ್ಲಸಿತಜಡತ್ವಮುಚ್ಛ್ವಸಿತಬಂಧುರಗಂಧಸಮೀರಣಂ ಮನ
ಕ್ಕೆಸೆದುದು ಕಾರುಮಂ ಪೊಸಬಸಂತನುಮಂ ನೆಱೆ ಪೋಲ್ತು ನಾಡೆ ಭಾ
ವಿಸೆ ಮದವನ್ಮರಾಳಮ್ಯದುಯಾನೆಯ ನಿರ್ಭರಗರ್ಭವಿಭ್ರಮಂ || ೮೮
ತರಳಮನಾಂತ ಚಂದನದಳಂಕೃತಿ ಭಾವಮನಾಂತ ವಸ್ತು ವಿ
ಸ್ತರಕೃತಿ ತತ್ವನಿಶ್ಚಯಮನಾಂತ ಲಸನ್ನುತಿ ಗಂಧಮಂ ಮನೋ
ಹರತೆಯಿನಾಂತ ಚಂದನಘನಧೃತಿಯೆಂಬ ವಿಲಾಸಮಂ ಸಮು
ದ್ಧರಿಪವೊಲಾಂತಳಾಸತಿ ಮಹೋತ್ಸವಗರ್ಭಮನಂದು ಗರ್ಭಮಂ || ೮೯
ವ || ಆ ಸಮಯದೊಳ್ –
ಚಂ || ಅಲಸಿಕೆ ಪೆರ್ಚದಂತಿರೆ ವಿಪಂಚಿಯ ನುಣ್ಚರಮೊಂದೆ ಪಾಡಿ ಕೋ
ಮಲಮೆನೆ ಚಿತ್ರಮಂ ಬರೆದು ತೋಱಿ ಪದಂಬಡೆದೆಯ್ದೆ ಮೇಳದೊಳ್
ನೆಲಸಿದ ಮಾತನಾಡಿ ಪೊಸನಾಟಕಮಂ ರಸವೃತ್ತಿಯಾದ ನಾಳ್
ಕೞಿಪಿನಮಾಡಿ ತತ್ಸತಿಯನೋಲಗಿಸಿತ್ತೊಲವಿಂ ಸಖೀಜನಂ || ೯೦
ಕಂ || ಸ್ಪಷ್ಟಂ ಗರ್ಭಾರ್ಭಕನಿಂ
ದಷ್ಟಮತೀರ್ಥಾದಿನಾಥನಾದಪನೆಂಬೊಂ
ದಷ್ಟಾಹ್ನಿಕಜಿನಪೂಜಾ
ಸೃಷ್ಟಿಯೊಳಾವಧುವ ಬಯಕೆ ಬಳೆದತ್ತಾಗಳ್ || ೯೧
ಸಮನಿಸಿತು ಪಂಚಕಲ್ಯಾ
ಣಮಹೋತ್ಸವವರ್ಣನಂಗಳಂ ಕೇಳ್ವಿಷ್ಟಂ
ರಮಣಿಗೆ ತದ್ಭಾವಿಜಿನೋ
ತ್ತಮನಿಂ ಬಸಿಱಲ್ಲಿ ಬಯಕೆ ಪೆಱತಾದಪುದೇ || ೯೨
ವ || ಅಂತು ತನೂಭವಪ್ರಭವಸೂಚಕಂಗಳಪ್ಪ ದೋಹಳಂಗಳಂಗನೆಗೆ ನೆಗೞೆ ನಿಜನಾಥ ಕಲ್ಪಿತಪುಂಸವನ ಸೀಮಂತೋನ್ನಯನಾದಿಮಂಗಳಂಗಳನೊಳಕೆಯ್ದುಂತರ್ವತ್ನೀತ್ವದಿಂ ನವಮಾಸಂ ನೆರೆಯೆ ಸುಖಪ್ರಸೂತಿಸಮಯದೊಳ್ –
ಕಂ || ಪುಟ್ಟಿದನಾಕೆಗೆ ಮಗನೊಡ
ಪುಟ್ಟೆ ಮಹಾಭಾಗಧೇಯಲಕ್ಷಣನಿಕರಂ
ಪುಟ್ಟೆ ಧರಾಭಾರಕೆ ನೆರ
ಪುಟ್ಟಿದುದೆಮಗೆಂಬ ನಲವು ದಿಗ್ದಂತಿಗಳೊಳ್ || ೯೩
ವ || ಅನಂತರಂ –
|| ಅನವದ್ಯವೃತ್ತಂ ||
ತಿಳಿದುದೆಯ್ದೆ ಜಲಾಶಯಮಾಕಾಶಂ ವಿಶದತ್ವಮನಾವಗಂ
ತಳೆದುದೂರ್ಜಿತಧೂಮಸಮಾಜಂ ದಕ್ಷಿಣವರ್ತನದಿಂದೆ ಪ
ಜ್ಜಳಿಸುತಿರ್ದುದು ವಹ್ನಿಸಮಸ್ತಂ ವ್ಯಸ್ತರಜಸ್ತತಿಯಾಯ್ತಿಳಾ
ವಳಯಮುತ್ತಮಸೌರಭಮೂದಿತ್ತಣ್ಣನೆ ಪಣ್ಣನೆ ತಣ್ಣೆಲರ್ || ೯೪
ವ || ಆಗಳಾ ನೃಪಸುತೇಂದೂದಯಕ್ಷೋಭಿತಸೌರರಾಗಸಾಗರನಿರ್ಘೋಷಾಯಮಾಣಯು ಗಪದುತ್ಥಿತಮಂಗಳಮೃದಂಗಢಕ್ಕಾಭೇರೀಶಂಖಕಾಹಳಾರವದೊಡನೆ –
ಚಂ || ಕರಪರಿವೃತ್ತಿಯಿಂದೊಗೆಯೆ ಕಾಂಚನಕಂಕಣದೀಂಚರಂ ಪರಿ
ಸ್ಫುರಿತದಿನೊರ್ಮೊದಲ್ ನೆಗೞೆ ಕಾಂಚಿಯ ನುಣ್ಚರಮೆಯ್ದೆ ಪಾದಸಂ
ಚರಣದಿನುಣ್ಮೆ ನೂಪುರದ ಮೆಲ್ಸರಮಂದು ನೃಪೇಂದ್ರಮಂದಿರಾ
ಜಿರದೊಳಗೆತ್ತಲುಂ ನಲಿದು ನರ್ತಿಸಿದತ್ತು ವಿಲಾಸಿನೀಜನಂ || ೯೫
ವ || ಆ ಸಮಯದೊಳ್ –
ಉ || ರಾಗದ ಬಳ್ಳಬಳ್ಳಿಯೆನೆ ರನ್ನದ ವಂದನಮಾಲೆಗಳ್ ಬೆಡಂ
ಗಾಗೆ ವಿಯನ್ಮಹೀರುಹದ ಪೂಗುಡಿಯೊಲ್ ಗುಡಿಗಳ್ ಪೊದೞ್ದು ಚೆ
ಲ್ವಾಗೆ ಸಮಂತಿಳಾತಳದ ತಾರಗೆಯಂತುಪಹಾರಮಾದ ಚೆಂ
ಬೂಗಳಳುಂಬಮಾಗೆ ನಯನೋತ್ಸವಮಾದುದು ತತ್ಪುರೋತ್ಸವಂ || ೯೬
ವ || ಆಗಳರಸಂ ಸುಹೃನ್ಮಹೀಪಾಲಪೂರ್ಣಪಾತ್ರಾಹರಣಪರಿಣತಪ್ರಧಾನಪ್ರತೀಹಾರಪ್ರಕರ ಪಾದಪಾತಪ್ರಚಳಿತಪ್ರಘಣತಳಮುಂ ಇತಸ್ತತಃಪ್ರಸರ್ಪನ್ಮಂಗಳೋಪಕರಣಸಂಪಾದ ನವ್ಯಗ್ರನಾನಾಪರಿಜನೋಪಜನಿತಸಮ್ಮರ್ದಸ್ಖಲಿತಗಮನಕುಬ್ಜವಾಮನಕಿರಾತಸಂಘಾತಮುಂ ಉತ್ಸವೋನ್ಮತ್ತಧಾತ್ರೇಯಿಕಾನಿಕಾಯವಿಕೀರ್ಣಪಿಷ್ಟಾತಕಚೂರ್ಣಸಂಜಾತ ಪಿಂಜರವರ್ಣ ಪಲಿತಶ್ಮಶ್ರುಕೂರ್ಚೋಪವಿದ್ಧವೃದ್ಧಕಂಚುಕಿಸಂಚಯಮುಂ ಅನೂನರತ್ನಕಂಠಿಕಾಸಮುದ ಯೋದ್ಗೀಯಮಾನಮಂಗಳಕೈಶಿಕನಾದಾಕರ್ಣನೋತ್ತಾನೈಕಕರ್ಣಸ್ಪಂದಿತಾಂಗಗೃಹಕುರಂಗ ಶಾಬಸಂದೋಹಮುಂ ಉನ್ಮುಚ್ಯಮಾನಕೇಳೀಕೀರಪಾರಾವತಶಾರಿಕಾಜಾಲಹಲೋಡ್ಡಯನನದದಂಬರಾಲೋಕನೋದ್ಗ್ರೀವಪರಿಚಾರಿಕಾಪೇಟಘಟಿತಸಂಕಟಮುಂ ಅಪತ್ಯೋದಯಮುಹೂರ್ತಫಲಪ್ರಭಾವಭಾವನಾಜಾತವಿಸ್ಮಯಾಂದೋಳಿತಶಿರಸ್ಸರೋರುಹಾನನೇಕ ಕಾರ್ತಾಂತಿಕಸಂತಾನಸಂಛನ್ನ ಮುಮಪ್ಪಂತಃಪುರಮಂ ನಿವಾರಿತಾಶೇಷ ಪರಿಜನಂ ಪೊಕ್ಕು ಬಾಲಕವದನದರ್ಶನೋತ್ಸುಕನಿರ್ಪಾಗಳ್ –
ಚಂ || ಪರಿಚಿತಭೂತಿರೇಖಮುಖದರ್ಶಿತಸರ್ಷಪಪುಂಜಮಂಜನೋ
ಪರಚಿತಖಡ್ಗ ಖೇಟಕಸಮುದ್ಭಟವಿದ್ಧಪಿನದ್ಧಭಿತ್ತಿ ಚಂ
ಚುರಪಿಚುಮಂದಪಲ್ಲವಸಮುಲ್ಲಸಿತಂ ಮುಸಲೋರುಸೀರಡಂ
ಬರಯುತಮೇಂ ಮನಕ್ಕೊಲವನಿತ್ತುದೊ ಬಾಗಿಲರಿಷ್ಟಸದ್ಮದಾ || ೯೭
ವ || ಅನಂತರಂ ತತ್ಕ್ಷಣಸಂಧುಕ್ಷ್ಯಮಾಣರಕ್ಷಾಧೂಪಧೂಮೋದ್ದಾಮಮುಂ ಪ್ರಸೂತಿಕ್ರಿಯಾ ಪರಿಣತಾಂತಃಪುರಪರಿಚರಾತಿಸಂತಾನನಿರಂತರಮುಂ ಚಂಚತ್ಕಾಂಚನಸ್ಥಾನದೀಪಿಕಾಗ್ರನಿರ್ವ್ಯಗ್ರದೇದೀಪ್ಯ ಮಾನದೀಪಪ್ರಭಾಭಿಭೂತತಮಸ್ತೋಮಮುಮಪ್ಪ ಗರ್ಭಗೃಹಮನಭ್ಯುಕ್ಷಿತೋಜ್ವ್ವಲನಾಗಿ ಪೊಕ್ಕಾಗಳ್ –
ಕಂ || ಐಂದ್ರೀನಿಕಟದ ನವದಿವ
ಸೇಂದ್ರನವೊಲ್ ಮಾತೃನಿಕಟದರ್ಭಕನಾದಂ
ಸಾಂದ್ರಾನಂದಮನಾಭೂ
ಪೇಂದ್ರನ ಹೃನ್ನಯನಜಲರುಹಕ್ಕೊದವಿಸಿದಂ || ೯೮
ಜನನಿಯ ಶರೀರದೊಳ್ ತೆ
ಕ್ಕನೆ ತೀವಿದ ರಾಗರಸದೊಳೋಲಾಡಿಯೆ ಗ
ರ್ಭನಿವಾಸದಲ್ಲಿ ಬಳೆವಂ
ತೆ ನವಪ್ರಸವಾರುಣಾಂಗನೆಸೆದಂ ತನಯಂ || ೯೯
ನಾಳಂ ಸೊಗಯಿಪ ನಾಭೀ
ನಾಳಂ ಮೃದುಚರಣಕರತಳಂ ಕೋಮಳಪ
ತ್ರಾಳಿಯಿದೆನೆ ನೆನೆಯಿಸಿದಂ
ಬಾಳಕನಿಂದಿರೆಯ ಕೈಯ ಕೆಂದಾವರೆಯಂ || ೧೦೦
ವೀಣಾರಂಜಿತಮಂಜು
ಕ್ವಾಣಮನಿೞಿಕೆಯ್ದುದಲ್ಲಿನಿತ್ತೆಂಬಿನೆಗಂ
ಕ್ಷೋಣೀಶನ ಕಿವಿಯಂ ಸವಿ
ಗಾಣಿಸಿದುದು ಬಾಲರೋದನೋದಿತನಾದಂ || ೧೦೧
ಚಂ || ಕೆಲದೊಳೆ ಕಿೞ್ತು ಸಾರ್ಚಿದ ಕೃಪಾಣದ ಕರ್ಪು ನಿಜಾಂಗನಾಂಗದ
ಗ್ಗಲಿಪ ಬೆಳರ್ಪು ಬಾಲಕನ ಕೋಮಲದೇಹದ ಕೆಂಪು ನಾಡೆಯುಂ
ನಲವನಿಳಾಧಿಪಂಗೆ ನೆಲೆವೆರ್ಚಿಸಿದತ್ತು ಗೃಹಾಧಿದೇವತಾ
ವಿಲಸದಪಾಂಗದೊಳ್ ನೆರೆದು ಮೂದೆಱದೊಪ್ಪುವ ಬಣ್ಣದಂದದಿಂ || ೧೦೨
ವ || ಅಂತು ಸಂತೋಷಬಾಷ್ಪವಿಸರದಿಂ ಮೀಯಿಸುವಂತೆಯುಂ ದಿಟ್ಟಿವೆಳಗಿನಿಂ ನಿವಳಿಸು ವಂತೆಯುಂ ಕಣ್ಣೊಳಗಿಟ್ಟು ಮುಚ್ಚುವಂತೆಯುಂ ಬಗೆಯೊಳೆ ತೆಗೆದಪ್ಪುವಂತೆಯುಂ ಅಕ್ಷೂಣಲಕ್ಷಣಲಕ್ಷಿತಂಗಳಪ್ಪ ಪುತ್ರನಂಗೆ ಪ್ರತ್ಯನಂಗ ಪ್ರತ್ಯಂಗಂಗಳಂ ನೀಡುಂ ಭಾವಿಸಿ ನೋಡಿ ಸಂಸಾರಸುಖದ ಪರಮಕೋಟಿಯನೆಯ್ದಿದಂತಾಗಿ ಮುಖ್ಯಮಂಗಳಮನರ್ಹತ್ಪರಮೇಶ್ವರಂಗೆ ಮಹಾಮಹಮಂ ಮಾಡಲ್ವೇೞ್ದು ಜಾತಕರ್ಮೋತ್ಸವಮನೊರ್ಚಿ ಬೞಿಯಂ ದಶಮದಿನದೊಳ್ ಅತ್ಯುದ್ದಾಮಮಂ ಶ್ರೀವರ್ಮನಾಮಮನಿಟ್ಟು –
ಚಂ || ಅೞಿಪಿ ನಿರಾಕುಳಂ ತನಗೆ ಕೀರ್ತಿಯನಾತ್ಮಭವಂಗೆ ನಲ್ಮೆಯಿಂ
ದುೞಿಪೆ ನಿಜಾತಪತ್ರಹರಿವಿಷ್ಟರಚಾಮರಮೆಂಬಿವಂ ಬೞಿ
ಕ್ಕುೞಿದುದನಿತ್ತುಮೊಂದುೞಿದುದಿಲ್ಲೆನೆ ಕೊಟ್ಟನಿಳಾದಿನಾಥನಾ
ರ್ಗುೞಿಯದೆ ಬೇೞ್ಪ ಬೇಡದವರ್ಗಂ ಸಲೆ ಕೀೞ್ಪಡೆ ಕಲ್ಪಭೂರುಹಂ || ೧೦೩
ವ || ತನ್ಮಹೋತ್ಸವಾನಂತರದೊಳ್ –
ಮ || ಸ್ರ || ಸುರರಾಜೋದ್ಯನದೊಳ್ ಕಲ್ಪಕುಜದ ಸಿರಿ ದುಗ್ಧಾಬ್ಧಿಯೊಳ್ ನೂತ್ನರತ್ನಾಂ
ಕುರಮಾ ಗೋತ್ರಾದ್ರಿಯೊಳ್ ಸಿಂಗದ ಸಿಸು ಬಳೆವೊಂದಂದದಿಂದಾರ್ಪುತೇಜ
ಸ್ಸ್ಫುರಿತಂ ವಿಕ್ರಾಂತಮೆಂಬೀಗುಣಮೊಡವೆಳೆಯುತ್ತಿರ್ಪಿನಂ ನಂದನಂ ತ
ದ್ಧರಣೀಶಾವಾಸದೊಳ್ ಶೋಭಿಸುತ್ತಿರೆ ಬಳೆದಂ ಭಾರತೀ ಭಾಳನೇತ್ರಂ || ೧೦೪
|| ಗದ್ಯಂ ||
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಶ್ರೀವರ್ಮೋದಯಪ್ರಮೋದವರ್ಣನಂ
ತೃತೀಯಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಚತುರ್ಥಾಶ್ವಾಸಂ (೧)
ಕಂ || ಶ್ರೀಕೇಳೀನಿಲಯಂ ರ
ಮ್ಯಾಕೃತಿ ದಿವಸಾನುಸಾರದಿಂ ಪುದಿದೊಡವಂ
ಸ್ವೀಕರಿಸಿದನಮಳಿನಕಮ
ಳಾಕರಮೆನೆ ಜೈನಜನಮನೋಹರಚರಿತಂ || ೧
ವ || ಅಂತನುಕ್ರಮೋಪಚಿತಬಾಲಲೀಲಾಪೀಯೂಷವರ್ಷದಿಂ ಪಿತೃಜನಸುಹೃಜ್ಜನೋದಾರ ಶರೀರಕೇದಾರಂಗಳೊಳ್ ಪುಲಕಸಸ್ಯಸಮೃದ್ಧಿಯಂ ಮಾಡುತುಂ ಬಳೆಯೆವಳೆಯೆ –
ಕಂ || ಕಿಡುತಂದುದು ಮನದಱಿಯಮೆ
ನುಡಿಯ ತೊದಳ್ ಪಿಂಗಿ ಪೋಯ್ತು ತಳರ್ವಡಿಯೊಳ್ ಬ
ಲ್ಪಡರ್ದುದು ಬಳ್ವಳಿಕೆಗೆ ತನು
ವೆಡೆಗೊಟ್ಟುದು ನಾಡೆ ಶೈಶವಾತಿಕ್ರಮದೊಳ್ || ೨
ವ || ಅ ಸಮಯದೊಳ್-
ಕಂ || ಜನನೀಸ್ತನ್ಯಾಮೃತಸೇ
ವನೆ ಮಾಣ್ದ ಬೞಿಕ್ಕಮಖಿಳವಿದ್ಯಾಮೃತಸೇ
ವನೆಯೊಳೆ ಯೋಜಿಪುದುಚಿತಂ
ತನಯನನೆಂದವನಿಪಾಲಕಂ ಬಗೆದಂದಂ || ೩
ವಿದ್ಯೋಪವಿದ್ಯೆಗಳನತಿ
ಹೃದ್ಯಂಗಳನಾತ್ಮಜಂಗೆ ಶಿಕ್ಷಿಸುವಂತಾ
ತೋದ್ಯರವಮುಣ್ಮೆ ತತ್ತ
ದ್ವಿದ್ಯರನಪ್ಪೈಸಿದಂ ನೃಪಂ ಶುಭದಿನದೊಳ್ || ೪
ವ || ಅನಂತರಮಾಕ್ಷತ್ರಪುತ್ರಂ ಸಿತಪಕ್ಷದತ್ರಿಪುತ್ರನಂತೆ ಕಳಾಕಳಾಪೋಪಚಯಮನಪ್ಪುಕೆಯ್ದಿರೆ ಕತಿಪಯವಾಸರಾಪಸರಣದೊಳ್ –
ಕಂ || ಅಮಲಸ್ವಭಾವನೊಳ್ ನಿ
ತ್ಯಮಹತ್ವನೊಳತುಳರಾಜವಿದ್ಯಗಳನಿತುಂ
ಕ್ರಮದೆ ಸಮನಿಸಿದುವಾತನೊ
ಳಮಳಿನತಾರಾಳಿ ಗಗನದೊಳ್ ನೆಲಸುವವೊಲ್ || ೫
ವ || ಅನ್ತುಪಾರ್ಜಿತೋಪರ್ಜಿವಿದ್ಯಾವಿಳಾಸನಾಗಿರ್ಪಿನಂ –
ಮ || ಸ್ರ || ಲಲನಾಸಂಮೋಹಲಗ್ನೋದಯಮಸಮಶರಾನೇಕಪೋದ್ದೀಪನಂ ದೇ
ಹಲತಾವಲ್ಲೀವಸಂತಂ ವಿಭವಶರಧಿಚಂದ್ರೋದ್ಗಮಂ ಶೌರ್ಯಸೂರ್ಯೋ
ಪಲಭಾಸ್ವತ್ಸಂಪದಂ ತನ್ನೃಪತನಯನೊಳಂದೊಂದಿ ಚಿತ್ತಕ್ಕೆ ಮಾಡಿ
ತ್ತೊಲವಂ ತಾರುಣ್ಯಮಾಸಾಧಿತಬಹಳಿಮಲಾವಣ್ಯಶೋಭಾವರೇಣ್ಯಂ || ೬
ಮ || ವಿ || ಕಳಧೌತಚ್ಛವಿ ಕುಂದಕುಟ್ಮಲರದಂ ಬಾಲಪ್ರವಾಳೋಷ್ಠನು
ತ್ಪಳಪತ್ರಾಂಬಕನಷ್ಟಮೀಂದುನಿಟಿಳಂ ಶೇಷೋಲ್ಲಸದ್ಬಾಹು ಕಾ
ದಳಕಾಂಡೋರು ಗವೇಂದ್ರಕಂಧರನಿಭದ್ವಿಣ್ಮಧ್ಯನಿಂದಿಂದಿರೋ
ಜ್ಜ್ವಳಕೇಶಂ ಧರಣೀಶಸೂನು ತಳೆದಂ ಸಾಶ್ಚರ್ಯಸೌಂದರ್ಯಮಂ || ೭
ಕಂ || ಕಣ್ಗಳ್ಗೆ ಗೊತ್ತು ಮನಕೆ ಸ
ರಣ್ಗಾಡಿಗೆ ಗಡಿಯೆನಿಪ್ಪ ಕುವರನ ರೂಪೊ
ಳ್ವೆಣ್ಗಳನೀಕ್ಷಣಮಾತ್ರದೆ
ನಾಣ್ಗಿಡಿಸಿದುದಾದಮೆಸೆವ ಪೊಸಜವ್ವನದೊಳ್ || ೮
ಜನಕನೊಳನುರೂಪತೆಯಂ
ತನೂಭವಂ ತಾಳ್ದಿದಂ ತಮಸ್ಸಂಹೃತಿಯಿಂ
ಘನತೇಜದಿನುನ್ನತಿಯಿಂ
ಕನತ್ಪ್ರದೀಪೋಪಜಾತದೀಪಾಕೃತಿಯಿಂ || ೯
ಶ್ರೀ ವಕ್ಷಸ್ಸ್ಥಳದೊಳ್ ವಾ
ಕ್ಶ್ರೀವಕ್ತದೊಳತುಳಭುಜದೊಳೂರ್ಜಿತವಿಜಯ
ಶ್ರೀ ವಿಸ್ತಾರಿಸೆ ನೆಗೞ್ದಂ
ಶ್ರೀವರ್ಮಂ ಶ್ರೀಮಯಂ ಯಶಶ್ಶ್ರೀನಿಳಯಂ || ೧೦
ಅನಿತೊಂದು ಸಿರಿಯ ಮೈಮೆಯೊ
ಳಿನಿತೌದ್ಧತ್ಯಕ್ಕೆ ಸಲ್ಲದಾನೃಪತನಯಂ
ವಿನಯೇನ ವಿನಾ ಕಾ ಶ್ರೀ
ಯೆನಿಪುಕ್ತಿಗೆ ಟೀಕುವರೆದ ತೆಱದಿಂ ನಡೆದಂ || ೧೧
ವ || ಅದಲ್ಲದೆಯುಂ –
ಮ || ವಿ || ಪಿತೃಸಂದೇಶದಿನಾ ಮಹೋನ್ನತಿಯುತಂ ಸಾದ್ರಾಂತರಂಗಂ ನಿರಾ
ಕೃತಭೂತಾಪಭರಂ ಕುಮಾರನಧಿಕೋತ್ಸಾಹಾವಗಾಹಂ ಪ್ರಭಾ
ವತಿಯೆಂಬಗ್ಗದ ಕನ್ನೆಯಂ ಮದುವೆನಿಂದಂ ಸಾರ್ವಭೌಮಾನ್ವಯೋ
ದ್ಗತೆಯಂ ನೂತ್ನಘನಾಘನಂ ಪಡೆವವೊಲ್ ಸೌದಾಮಿನೀಸಂಗಮಂ || ೧೨
ವ || ಅನಂತರಮೊಂದು ದಿವಸಂ ಪರಿಣತಭಾರ್ಯನುಮಾಶ್ಚರ್ಯಸೌಂದರ್ಯನುಮುಪಾರೂಢ ತಾರುಣ್ಯನುಮಾಸಾದಿತಕಳಾನೈಪುಣ್ಯನುಮಾದ ಕುಮಾರನಂ ನಿಜಪದಸರೋಜಸೇವಾ ಸಮಾಗತಮನನನಾಸ್ಥಾನಸ್ಥಿತಂ ಶ್ರೀಷೇಣ ಮಹಾರಾಜಂ ದೂರದೊಳ್ ಕಂಡು –
ಮ || ವಿ || ಚತುರಂತಕ್ಷಿತಿಭಾರಮಂ ತಳೆಯಲಾಂ ಸಾರ್ದಿರ್ದೊಡಂ ರಾಜ್ಯಮೋ
ಹಿತನಾಗಿರ್ದಪನಿಂದುಮೆಂದು ನಖರಚ್ಛಾಯಾಕದಂಬಂಗಳಿಂ
ಸುತಬಾಹಾಪರಿಘಂ ಸಮಂತು ನಗುವಂತಿರ್ದಪ್ಪುದಿನ್ನೆನ್ನ ಭೂ
ಪತಿವೃತ್ತಂ ದೊರೆಯಲ್ಲದೆಂಬ ಬಗೆಯಂ ತಂದಂ ನಿಜಸ್ವಾಂತದೊಳ್ || ೧೩
ವ || ಎಂದು ಬಗೆಯುತ್ತಿರ್ಪಿನಮೆಯ್ದೆವಂದು ಪೊಡೆಮಡಲೊಡಂ-
ಕಂ || ಕಟ್ಟುವುದು ರಾಜ್ಯಪದವೀ
ಪಟ್ಟಮನೀಯೆಡೆಯೊಳೆಂದು ಕಂಕಣರವದಿಂ
ನೆಟ್ಟನೆ ಪೇೞ್ದಾಯೆಡೆಯಂ
ಮುಟ್ಟಿಯೆ ತೋರ್ಪಂತೆ ನೊಸಲೊಳೆಸೆದುವು ಕೈಗಳ್ || ೧೪
ವ || ಅಂತು ಪೊಡಮಟ್ಟು ಸಮುಚಿತಾಸನದೊಳ್ ಕುಳ್ಳಿರ್ದ ತನಯನಾನನಮನವನೀವಲ್ಲಭಂ ಮಂದೀಭೂತಮೋಹರಸಾನುಬಂಧಿಗಳಪ್ಪ ದೃಷ್ಟಿಗಳಿಂ ನೋಡಿ ಸಮಂತು ನಿಜ ಮನೋಗತಮನಿಂತೆಂದಂ-
ಚಂ || ನೆಱೆದಧಿರಾಜಸೌಖ್ಯಹಿಮವಾಹಿನಿಯಂ ಸಮಸಂದಲಂಪಿನಿಂ
ಪೊಱಮಡದಿನ್ನೆಗಂ ನೆಲಸಿ ನೀರ್ ಸೆಱೆಗೊಂಡವೊಲಿರ್ದುದರ್ಕೆ ಮೈ
ಬಱತವೊಲಾಗಿ ಪಾವನತಪೋವನಸಂಚರಣಕ್ಕೆ ತಾನೆ ಮ
ತ್ತೆಱಕಮನಾಂತುದೀಗಳನಿವಾರಣಮೆನ್ನಯ ಚಿತ್ತವಾರಣಂ || ೧೫
ವ || ಅದುಕಾರಣದಿಂ-
ಕಂ || ಜರೆ ಬಿಱುಗಾಳಿಯ ತೆಱದಿಂ
ದಿರದೆಯ್ದೆ ಮದೀಯಕಾಯತೃಣಕುಟಿಯಂ ಜ
ರ್ಝರಿತಂ ಮಾಡದ ಮುನ್ನಮೆ
ಪರಮತಪೋಭರಮನಾಂಪ ಬಗೆಯಂ ಬಗೆದೆಂ || ೧೬
ಪ್ರವಚನಪರಿಪಠನಕ್ಷಮ
ತೆ ವಾಣಿಯಂ ತೀರ್ಥಯಾನದಕ್ಷತೆ ಪದಮಂ
ಕಿವಿಯಂ ಜಿನವರಚರಿತ
ಶ್ರವಣಪಟುತೆ ಪಿಂಗದನ್ನಮಾರ್ಜಿಪೆನಱನಂ || ೧೭
ವ || ಅದಲ್ಲದೆಯುಂ –
|| ಪಿರಿಯಕ್ಕರಂ ||
ತೊಱೆಯಲೆಂದಿರ್ಪ ರಾಜ್ಯಮನಾಳುತಿರ್ದುಂ ಮಱೆಯಯಲೆಂದಿರ್ದ ಬಂಧು ಸಮೂಹಮಂ
ನೆಱಪಲೆಂದಿರ್ದ ಸತ್ತಪೋವೃತ್ತಿಯಂ ಮಱೆದಂತೆ ರಾಗವಿಹ್ವಳತೆಯಿಂದಂ
ತೊಱೆಯದೆ ಮಱೆಯದೆ ನೆಱಪದಾಯುಷ್ಯಂ ಪಱಿಪಡುವಾಗಳೆ ಬೆರ್ಚಿದಂತೆ
ಮಱುಗುವ ಮರುಳಿಂಗಾರಯ್ವ ವಿಭವಂ ಮಱುಭವಂ ನಾಡೆಯುಂ ವ್ಯರ್ಥಮಲ್ತೇ || ೧೮
ವ || ಅದಱಿನವಿರಳವಾತೂಳಿಕಾಭ್ರಮಣಪರಿಗತತೂಳಿಕಾತಳಮಪ್ಪ ಮನಕ್ಕೆಂತಾನುಂ ಕಾಲ
ಲಬ್ಧಿವಶದಿಂ ನಿವೃತ್ತಿಪರಿಣತಿಯೊಳ್ ಪರಿಣಮಿಸಿದ ಸುಸ್ಥತೆಯಂ ವ್ಯರ್ಥಮಾಡದೆ
ತಪೋವನಾಭಿಮುಖನಾದೆನ್ನ ಪರಿನಿಷ್ಕ್ರಮಣದೊಳ್ ಪರಿಪಂಥಿಭಾವಮಂ ಪೊರ್ದ
ದೊಡಂಬಡುವುದೆ ಮಿಗೆ ವಿನಯಮದಲ್ಲದೆಯುಂ –
ಚಂ || ಪ್ರಣಯವಚೋವಿಲಾಸಮಣಮಲ್ತು ದಿಟಕ್ಕೆ ವಿಚಾರಿಪಂದು ದ
ಕ್ಷಿಣಭುಜಮಲ್ತೆ ನೀನೆನಗೆ ನಿನ್ನಯ ಸತ್ತ್ವಸಮೃದ್ಧಿಯಪ್ಪಿನಂ
ಮಣಿಯದೆ ಪೊತ್ತುದಿನ್ನೆವರಮೀ ಪುಸಿಗೈಯದಱೊಂದು ಖೇದಮಂ
ಕ್ಷಣದೊಳೆ ತೂಳ್ದಿ ತಾಳ್ದುವುದು ಪಿಂಗದೆ ಪುತ್ರ ಸಮಸ್ತಧಾತ್ರಿಯಂ || ೧೯
ಕಂ || ಕುವಳಯಮಂ ಮೃದುಕರಪಾ
ತವಿಳಾಸದಿನೆಯ್ದೆ ನೀನಲರ್ಚಿ ನಿಮಿರ್ಚೀ
ಭುವನಾಂತರಾಳದೊಳ್ ತನು
ಭವ ನಿನ್ನಯ ರಾಜನಾಮಮಂ ಸಾರ್ಥಕಮಂ || ೨೦
ಅಸಮವಿಭೂತಿಗಳನುಪಾ
ರ್ಜಿಸುವೊಡೆ ಜನಮಂ ಸ್ವಕೀಯಮಂ ಮಾೞ್ಪುದು ಕೋ
ಪಿಸದಂತವರ್ಕೆ ಪರಿಭಾ
ವಿಸೆ ಜನದನುರಾಗಮದೆ ನಿಬಂಧನೆಯಲ್ತೇ || ೨೧
ಪೊರ್ದುವುದವ್ಯಗ್ರತೆಯಿಂ
ದಿರ್ದರಸನನಖಿಲವಿಭವಮಂತಾಯಿರವುಂ
ಪೊರ್ದುವುದು ತನಗೆ ವಶಮಾ
ಗಿರ್ದೊಡೆ ಪರಿವಾರಮಾರಯಲ್ ಸರ್ವಸ್ವಂ || ೨೨
ಅನುರಕ್ತತೆಯಂ ನಿಜಪರಿ
ಜನದೊಳ್ ಮಾೞ್ಪೀಕೃತಜ್ಞತೆಯೆ ಮಾೞ್ಕುಂ ಮ
ತ್ತೆನಿತು ಗುಣಮುಳ್ಳೊಡಂ ಸ
ಮ್ಮನಿಸದಣಂ ತಜ್ಜನಂ ಕೃತಘ್ನನನೆಂದುಂ || ೨೩
ಕೃತಮಱಿವೊಡೆ ಸದ್ಗುರುಶಿ
ಕ್ಷಿತನಪ್ಪವನಱಿಗುಮಂತಱಿಂ ಸತತಂ ಸಂ
ಗತಿ ಗುರುವಿನೊಳಾದೊಡೆ ನರ
ಪತಿ ಸುರಪತಿಲೀಲೆಯಂ ಸಮಂತೈದಿದಪಂ || ೨೪
ವ || ಎಂದು ಶಿಕ್ಷಾಪುರಸ್ಸರಂ ಸಕಲಸಾಮ್ರಾಜ್ಯಶ್ರೀಯಂ ಶ್ರೀಷೇಣಭೂಪತಿ ನಿಜತನೂಜನೊಳ್ ನಿಯೋಜಿಸಿ ಸಮಸ್ತಸಾಮಂತಮಂತ್ರಿಸಂದೋಹಮಂ ಪಟ್ಟಬಂಧೋತ್ಸವಮಂ ಮಾಡಲ್ವೇೞ್ದು ಸಹಪಾಂಸುಕ್ರೀಡಿತರಪ್ಪ ಪಲಂಬರರಸುಗಳ್ವೆರಸು ಪುರಮಂ ಪೊಱಮಟ್ಟು ಪೋಗಿ ಶ್ರೀಪ್ರಭವಮುನಿಪ್ರಭುವ ಪಾದಮೂಲದೊಳ್ ನಿಷ್ಕೃತದಿಗಂಬರಶ್ರೀಕನಾಗಿ ನಿಖಿಲಕರ್ಮ ನಿರ್ಮುಕ್ತಿಯಿಂ ಪ್ರಾಪ್ತ ಸಪ್ತಪರಮಸ್ಥಾನನಾದನಿತ್ತಲ್ –
ಮ || ವಿ || ಗುರುಶಿಕ್ಷಾವಚನಂಗಳಂ ಹೃದಯದೊಳ್ ಮಾಂಗಲ್ಯಗೀತಾಮೃತ
ಸ್ವರಮಂ ಕರ್ಣದೊಳಾಂತು ರತ್ನಮಯಪಟ್ಟೋದ್ಯತ್ಪ್ರಭಾಮಂಜರೀ
ಭರಮಂ ಭಾಳದೊಳಿಂದ್ರಶೈಳಮಣಿಶೃಂಗೋತ್ತುಂಗಮಂ ಮೌಳಿಯಂ
ಶಿರದೊಳ್ ತಾಳ್ದಿದನುತ್ತರೋತ್ತರತೆಯಿಂ ಶ್ರೀವರ್ಮಭೂಮೀಶ್ವರಂ || | ೨೫
ವ || ಅನಂತರಂ –
ಕಂ || ಸಮನಿಸಿ ಮನದೊಳ್ ರತ್ಯು
ತ್ಸವಮಂ ಕರಜಾತಹತಿಗೆ ಮೆಯ್ಯಾನಿಸಿದಂ
ಕ್ರಮದೆ ಬೞಿಕ್ಕಂ ಪ್ರಜೆಯಂ
ಪ್ರಮದೆಯನೆಂತಂತೆ ನಯವಿದಂಗರಿದುಂಟೇ || ೨೬
ವ || ಅದುಮಲ್ಲದೆಯುಂ –
ಮ || ವಿ || ಕರಿಸೇನಾಕರಲೂನವೈರಿವನದುರ್ಗವ್ರಾತನಶ್ವಾವಳೀ
ಖುರಟಂಕಾಹತಿಪಾತಿತಾರಿಗಿರಿದುರ್ಗವ್ರಾತನನ್ಯೋನ್ಯಸೈ
ನ್ಯರಜೋವ್ರಾತಸಮೀಕೃತಾನ್ಯಜಳದುರ್ಗವ್ರಾತನುತ್ತಾನತೂ
ರ್ಯರವಾಕಂಪಿತಶತ್ರುದಿಗ್ವಿಜಯಯಾತ್ರಾಕ್ರೀಡೆಯಂ ಮಾಡುವಂ || ೨೭
ತುರಗಾರೋಹಣದಿಂದಮೊರ್ಮೆ ಗಜಶಿಕ್ಷಾಲೀಲೆಯಿಂದೊರ್ಮೆ ಕಾ
ವ್ಯರಸಾಸ್ವಾನದಿನೊರ್ಮೆ ವೈಣಿಕಕೃತಪ್ರಸ್ತಾವದಿಂದೊರ್ಮೆ ಗ
ರ್ಘರಿಕಾಸ್ವಾದನದಿಂದದೊರ್ಮೆ ವನವಾರಿಕ್ರೀಡೆಯಿಂದೊರ್ಮೆ ಚಿ
ತ್ರರುಚಿಪ್ರೀತಿಗಳಿಂದೆ ಪೊೞ್ತುಗಳೆವಂ ಶ್ರೀಗೋಮಿನೀವಲ್ಲಭಂ || ೨೮
ವ || ಅಂತಂಗೀಕೃತಕಳಾವರ್ಗನುಂ ಕೃತಾರ್ಥೀಕೃತವಂದಿವರ್ಗನುಂ ವಶೀಕೃತವಧೂವರ್ಗನುಂ ಪ್ರಸನ್ನೀಕೃತಗುರುವರ್ಗನುಂ ತರಳೀಕೃತಾಶಾವರ್ಗನುಂ ದೂರೀಕೃತಾರಿಷಡ್ವರ್ಗನುಂ ಸಮೀಕೃತತ್ರಿವರ್ಗನುಂ ದೃಢೀಕೃತತಳವರ್ಗನುಂ ನಮೀಕೃತಸಾಮಂತವರ್ಗನುಮಾಗಿ ಪ್ರಭಾವತಿಮಹಾದೇವಿವೆರಸು ಇಷ್ಟವಿಷಯಕಾಮಭೋಗಾನುಭವನಿರತಂ ಪಲಕಾಲಮರಸುಗೆಯುತುಮಿರೆ –
ಮ || ಸ್ರ || ಜಳದೌಘಶ್ಯಾಮಧೂಮಪ್ರತತಿ ಚಳತಟಿನ್ಮಾಳಿಕಾಲೋಲಕೀಲಾ
ವಳಿ ಸಂಜಾತೇಂದ್ರಗೋಪಪ್ರಸರವಿಸರದರ್ಚಿಃಕಣಂ ಪಶ್ಚಿಮಾಶಾ
ನಿಳಪಾತೋಜ್ಜೃಂಭಿತಂ ಬಂದುದು ವಿರಹಿತರುವ್ರಾತಮಂ ಪರ್ವುವುಗ್ರಾ
ನಳನೆಂಬಂತಬ್ದಕಾಲಂ ಸ್ತನಿತಧಗಧಗಧ್ವಾನರೌದ್ರಾಯಮಾಣಂ || ೨೯
ವ || ಆಗಳ್ –
|| ಮಾಳಿನೀವೃತ್ತಂ ||
ವರುಣಮಕರಹಸ್ತೋಚ್ಛೀಕರಾರ್ದ್ರಂ ಪ್ರತೀಚೀ
ಶರಧಿವಿಮಳಫೇನಾಪಾಂಡುವಸ್ತಾದ್ರಿಕುಂಜ
ಸ್ಫುರಿತಕುಟಜಕುಂದಾಮೋದನಿಷ್ಯಂದಿ ತಿಂಡಿ
ತ್ತಿರದೆ ಮುದಿತವಿಶ್ವಂ ನಾಭಸಂ ಮಾತರಿಶ್ವ || ೩೦
ಮ || ಸ್ರ || ಘನವಹ್ನಿಜ್ವಾಲಧೂಮಾಳಿಯೊ ಗಗನಗಂಗಾತಟೋದ್ಯತ್ತಮಾಳೀ
ವನಮೋ ವಿದ್ಯನ್ನಟೀಕರ್ಬುರಜವನಿಕೆಯೋ ಚಾರುಮೇಘಾಗಮಶ್ರೀ
ವನಿತಾಪಿಂಛಾತಪತ್ರಪ್ರಕರಮೊ ವಿಯದುತ್ತುಂಗಮಾತಂಗಭೂಷಾ
ಜಿನಪಕ್ಷತ್ರಾಣಮೋ ಮೇಣೆನೆ ನೆಗೆದುದಳಿಶ್ಯಾಮಳಂ ಮೇಘಜಾಳಂ || ೩೧
ಕಂ || ಸ್ತನಿತಘನಬೃಂಹಿತಂ ದು
ರ್ದಿನಮದಪೂರಂ ಪಯೋದಗಜಘಟೆ ಸುೞಿದ
ತ್ತಿನರುಚಿಪಲ್ಲವಕುಳಕಬ
ಳನಲೀಲೆಯಿನಂತರಿಕ್ಷಕಕ್ಷ್ಯಾಂತರದೊಳ್ || ೩೨
ಉ || ಮುಂ ಬಿಸುಜೋದ್ಭವಂ ಸಮೆದನಂಬುದಮಂ ಪವಮಾನಧೂಮತೇ
ಜೋಂಬುಗಳಿಂದಮೆಂಬ ನುಡಿ ತಥ್ಯಮದಲ್ಲದೊಡುಂತೆ ಕಾರ ಕಾ
ದಂಬಿನಿ ಮಾೞ್ಕುಮೇ ಬಿರಯಿಗಂಗಜವಹ್ನಿ ವಿಜೃಂಭಮಂ ವಿಳೋ
ಳಾಂಬಕವಾರಿಯಂ ತನುನಿಧಾಘಮನುತ್ಕಳಿಕಾಪ್ರಪಂಚಮಂ || ೩೩
ಕಂ || ಇಂಬುಗಿಡಿಸಿದುವು ದೆಸೆಗಳ
ನಂಬರಮಂ ಪೀರ್ದುವಹಿಮಹಿಮಕರಕಿರಣಾ
ಡಂಬರಮಂ ನೊಣೆದುವು ಪಿರಿ
ದುಂ ಬೇಸಱಿಸಿದುವು ಬಿರಯಿಯಂ ಜಳದಂಗಳ್ || ೩೪
ಮ || ವಿ || ಪಿಕಮೌನವ್ರತದುಂದುಭಿಧ್ವನಿ ಬಲಾಕಾದೃಶ್ಯಚೂಡೋದಯಾ
ನಕರಾವಂ ಶಿಖಿನೃತ್ಯವಾದ್ಯರುತಿ ಪೋತಕ್ಯುದ್ಘಗರ್ಭೋತ್ಸವೋ
ತ್ಸುಕವಾದಿತ್ರರವಂ ಮರಾಳಗಮನಾತೋದ್ಯಸ್ವನಂ ಚಾತಕೋ
ದಕಕೇಳೀಕೃತತೂರ್ಯನಾದಮೆಸೆದತ್ತಂಭೋದನಿರ್ಘೋಷಣಂ || ೩೫
ಮ || ಸ್ರ || ಸಕಳಾಬ್ದಾಂಭಸ್ಸಿರಾಮೋಚನಸುನಿಶಿತಶಸ್ತ್ರಂ ಪ್ರಯಾಣೋತ್ಕಹಂಸ
ಪ್ರಕರಪ್ರಸ್ಥಾನಭೇರೀಕನಕಮಯಕನತ್ಕೋಣಮಾಸಾರಲಕ್ಷ್ಮೀ
ಪ್ರಕಟಾಂಭೋದಾವಳೀವಿಶ್ಲಥಕಬರಿಭರಸ್ರಂಸಿದಾಮಂ ಚಳಚ್ಚಾ
ತಕರಾಜ್ಯಶ್ರೀಕಟಾಕ್ಷದ್ಯುತಿಲತಿಕೆ ತಟಿನ್ಮಾಲೆ ಚೆಲ್ವಾದುದಾದಂ || ೩೬
ಕಂ || ಘನಸಮಯಶಬರಕರಗತ
ಕನತ್ತಟಿದ್ದಂಡಪಾತವಿಗಳನ್ನೀಳ
ಸ್ತನಯಿತ್ನುಕುಳತಮಾಳೀ
ವನಪ್ರಸೂನಂಗಳೆನಿಸಿದುವು ಕರಕಂಗಳ್ || ೩೭
ಕಱೆದುವು ಕಾಳಿಮಮಂ ಮುಂ
ಕಱೆದುವು ಮಿಂಚಂ ಬೞಿಕ್ಕೆ ಕರಕೋಪಲಮಂ
ಕಱೆದುವು ಬೞಿಕಂ ಬೞಿಕಂ
ಕಱೆದುವು ನುಣ್ಬನಿಯನೊಗೆದ ಮುಗಿಲೆಳಗಾರೊಳ್ || ೩೮
ಕಾರ್ಮುಗಿಲಿಂ ಜಲಲವತತಿ
ಕಾರ್ಮುಕದಿಂ ಸ್ಮರಶರಂ ವಿಯೋಗಿಗಳ ಮನೋ
ಧರ್ಮದಿನೊಂದಿರ್ದಱಿಯಮೆ
ಯೊರ್ಮೆಯೆ ಬಿಡುತಂದುವೈದೆ ಜಲದಾಗಮದೊಳ್ || ೩೯
ಮ || ವಿ || ಅಧೃಢಾಗಾರವಿಪನ್ನ ಖಿನ್ನಗೃಹಿಣೀನಿಶ್ವಾಸದಿಂ ಕೂಡೆ ತೂ
ಱಿದುವಾವಾಸಪರಿಕ್ರಿಯಾಕುಲವಧೂವಕ್ಷೋಜದೊಳ್ ಬಿೞ್ದು ಸೇ
ಱಿದುವುತ್ಕಂಠವಿಯೋಗಿನೀಜನತೃಷಾತ್ಯುಷ್ಣಾಂಗಸಂಸಂಗದಾ
ಱಿದುವಾದಂ ನವನೀಲನೀರಧರಮುಕ್ತವ್ಯಕ್ತವಾರ್ಬಿಂದುಗಳ್ || ೪೦
ಮ || ಸ್ರ || ಪುರಮಂತರ್ದ್ವೀಪಮೆಂಬಂತಿರೆ ವಿಪಿನಚರಾನೇಕಪಾನೀಕಮಂಭಃ
ಕರಿಯೂಧಂ ತಾನಿದೆಂಬಂತಿರೆ ನಗನಿಕರಂ ಪಕ್ಷಕುತ್ಕೀಳಮೆಂಬಂ
ತಿರೆ ಮತ್ತಂ ಲೋಕಮೇಕಾರ್ಣವಮೆನಿಸಿದುದೆಂಬಂತಿರೆತ್ತತ್ತಲುಂ ಕಾ
ೞ್ಪುರಮಾದಂ ಕೊರ್ವೆ ಬಿರ್ದಂ ಕಱೆದುದುಬಹಳಾಸಾರಮಂ ನೀರದೌಘಂ || ೪೧
ಕಂ || ಮಿಳಿರ್ವ ಗುಡಿ ಮಿಂಚು ಸುರಧನು
ತಳಿರ್ದೋರಣವಾಲಿ ರಂಗವಲಿ ಬದ್ದವಣಂ
ಜಳದರವಮಾಗೆ ಜಯಮಂ
ಗಳಸೂಚಕಮಾದುದತನುಗಾ ಘನಸಮಯಂ || ೪೨
ವ || ಮತ್ತಮದು ಸಮುಚಿತನೀಲಕಂಠವಿಳಾಸಮಾಗಿಯುಂ ವೀತಕೇತಕಮಲ್ತು ವಿಧೃತಮದನ ಜನಕತ್ವಮಾಗಿಯುಂ ಕಮಲೋತ್ಸವಕಾರಿಯಲ್ತು ಅಂಗೀಕೃತಕುಟಜಶೋಭಾಪ್ರಭಾವಮಾಗಿಯುಂ ಸಂಶೋಷಿತಜಡಾಕರಮಲ್ತು ಸಮುಚ್ಛ್ರಿತಾನೇಕಮೇಘಡಂಬರಚಾರು ತಾವಳಂಬಿಯಾಗಿಯುಂ ಪ್ರಕಟೀಕೃತರಾಜಲೀಲೋದಯಮಲ್ತು ಪ್ರಕರ್ಷಾನೇಕವರ್ಷಾನು ಗತಮಾಗಿಯುಂ ಅಚಪಳಾಚರಣಪರಿಣತಮಲ್ತು ಅತಿಕ್ರಾಂತವೈಶಾಖವೃತ್ತಿಯಾಗಿಯುಂ ಅಬರ್ಹಿಲೀಲಾರ್ಹಮಲ್ತು ಅಂತುಮಲ್ಲದೆಯಂ –
ಕಂ || ಉಪಶಾಂತರಜೋವಿಕೃತಿಯಿ
ನುಪಾತ್ತ ಕಾಳಿಮಪಯೋಧರಾಸ್ಯತೆಯಿಂ ಮ
ತ್ತುಪಚಿತಜಡವೃತ್ತಿಯಿನೆ
ಯ್ದೆ ಪೋಲ್ತುದಭ್ರಾಗಮಂ ಸಗರ್ಭಾಂಗನೆಯಂ || ೪೩
ಚಂ || ವಿಳಸಿತಕಂದಳಂ ವಿನಿಪತತ್ಕರಕಂ ಕ್ಷುಭಿತೋರುವಾಹಿನೀ
ಕುಳನಿನದಂ ಗಳಚ್ಛರಸಮಗ್ರಮುದಗ್ರಸುಪರ್ವಚಾಪಮಂ
ಡಳಲಲಿತಾಂಬರಂ ವಿಹರಿದಶ್ವಸಮುತ್ಕರಮಂದಗುರ್ವನೇಂ
ತಳದುದೊ ಪೋಲ್ತು ಯುದ್ಧಸಮಯಕ್ರಮಮಂ ಜಳದಾಗಮಕ್ರಮಂ || ೪೪
ವ || ಆಸಮಯದೊಳ್ –
ಕಂ || ಮಲ್ಲಿಗೆಯಂಬೇವುವು ಗಿರಿ
ಮಲ್ಲಿಗೆಯಂಬುಳ್ಳೊಡೆನಗೆ ಬೆಳ್ಗರ್ಬಿನ ಮೆ
ಲ್ಬಿಲ್ಲೇವುದೊಗೆದ ಕಾಮನ
ಬಿಲ್ಲುಳ್ಳೊಡೆನುತ್ತೆ ಕಂಡು ಮುಯ್ಯಾಂತಿರ್ಪಂ || ೪೫
ಚಂ || ಅದಿರ್ದುದು ಪಶ್ಚಿಮಾನಿಳನಗುರ್ವಿಸೆ ಕೆಮ್ಮುಗಿಲುರ್ಬೆ ಪರ್ಬುಗೆ
ಟ್ಟುದು ಕುಡಿಮಿಂಚು ಸಂಚಳಿಸೆ ಸಂಚಳಿಸಿತ್ತು ಘನಾಘನಸ್ವನಂ
ಪೊದೞೆ ಪೊದೞ್ಕೆಗುಂದಿದುದು ವಾಃಕಣಸಂತತಿ ಸೋರೆ ಸೋರ್ದಡಂ
ಗಿದುದೆಳಗಾರೊಳಾ ಸಕಳಚಾತಕಪೋತತೃಷಾವಿಷಾದನಂ || ೪೬
ಮ || ಸ್ರ || ಬಡಪಂ ಬೆಂಬತ್ತೆ ಮೇಪಂ ಮಱೆದು ಬಿಡದೊಡಲ್ ಕೋಡೆ ತನ್ನಿಚ್ಚೆಗೆಟ್ಟಿ
ರ್ದೆಡೆಯೊಳ್ ಬೆಚ್ಚಂತೆ ಬಾಲಂ ನಿಲೆ ನವಿರೊಡೆದುರ್ವೆೞ್ದು ಬೆಂಪೋಗೆ ಕಾಲೊಳ್
ನಡುಕಂ ಮೆಯ್ವೆರ್ಚೆ ಗಂಟಲ್ ಕುಸಿದು ಕಿವಿಯೆೞಲ್ತಂದು ನಿಂದಿರ್ದುದೋರೊಂ
ದೆಡೆಯೊಳ್ ತಾಱಲ್ಗಳೊತ್ತಂಬಿಡಿದು ಮೃಗಮೃಗೀವೃಂದಮೋರಂದದಿಂದಂ || ೪೭
ನೊರೆವುಲ್ಲಂ ಮೇದೆರೞ್ಕಣ್ ತುಮುಳೆ ಕುಡಿದು ಪೂರಾಂಬುಮಂ ಬೀಗಿ ಬೆನ್ನಿಂ
ಬಿರಿವನ್ನಂ ಕೊರ್ವಿ ಮುಂಗಾಲ್ ಗಡಿಯೆನೆ ಕಡುಗೆಚ್ಚಲ್ ಪೊದೞ್ತಂದು ವತ್ಸೋ
ತ್ಕರಕೆಲ್ಲಂ ಬಾಲವಂಬಂ ಕಱೆಯೆ ಬಹಳರೋಮಂಥಫೇನಾವಳೀಪಾಂ
ಡುರವಕ್ತ್ರಂ ಮಾಹಿಷೀಸಂತತಿ ವಿಪಿನಭವೆಂ ಕಣ್ಗಗುರ್ವಾಯ್ತು ಕಾರೊಳ್ || ೪೮
ವ || ಅದಲ್ಲದೆಯುಂ –
ಚಂ || ವಿಯದವಳಂಬಿನೀಳಘನಮಾಳಿಕೆಯಂ ಗಜರಾಜಿಯೆಂದು ದಿ
ಕ್ಚಯಪರಿಪೂರ್ಣಮೇಘರುತಿಯಂ ಪಟಹಧ್ವನಿಯೆಂದು ಮಿಂಚಿನಂ
ಗಿಯ ಪೊಳಪಂ ಭಟಾಸ್ತ್ರರುಚಿಯೆಂದಿರದಂಗಜರಾಜಸೈನ್ಯಭೀ
ತಿಯನೊಳಕೆಯ್ದುದಬ್ದಸಮಯೋತ್ಸವದೊಳ್ ಪಥಿಕಾಂಗನಾಜನಂ || ೪೯
ವ || ಅಂತು ಬಂದ ವರ್ಷರ್ತುವಿರಾಮಸಮಯದೊಳೊಂದು ದೆವಸಂ ಪಲ್ಲವಿತವಲ್ಲೀತರುಗಹ ನಕೇದಾರಹರಿತಾಯಮಾನಮಪ್ಪ ಹರಿತ್ಪ್ರದೇಶಮನೀಶಂ ಮಹಾಪ್ರಾಸಾದದುಪರಿಮತಳದೊಳಿರ್ದು ನೋಡುತಿರ್ಪನ್ನೆಗಂ –
ಚಂ || ಎಸೆವ ನಭಸ್ಸರೋವರದೊಳುಣ್ಮಿ ಕೆಲಕ್ಕೆ ತೆರಳ್ದ ನೀಲಿಕಾ
ಪ್ರಸರಮೊ ಮೇಣಿದಂಬರಮಹಾಂಬುಧಿಪಾರದಪಾರರತ್ನರು
ಗ್ವಿಸರಮೊ ಭಾವಿಪಂದಿದು ವಿಯಚ್ಛುಕಕಂಠದ ವರ್ಣರಾಜಿಯೊಂ
ದೆಸಕಮೊ ತಾನಿದೆಂದೆನಿಸಿತಂದು ಪುರಂದರಚಾಪವಿಭ್ರಮಂ || ೫೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಚತುರ್ಥಾಶ್ವಾಸಂ (೨)
ವ || ಆಗಳದಱ ಚಾಷಚ್ಛದಚ್ಛಾಯಾನುಕಾರಿಯಪ್ಪ ಮಸೃಣವರ್ಣಪ್ರಸರಮೇಳಾಪಚೈಚಿತ್ಯ್ರಮಂ ಚಿತ್ರಕಳಾವಿಶಾರದಂ ಪರಿಭಾವಿಸುತ್ತುಮಿರ್ಪನ್ನೆಗಂ;
ಕಂ || ನರರ ಸಿರಿ ಕರಗುವಂತಿರೆ
ನರರ ವಯೋಲಕ್ಷ್ಮಿ ಕರಗುವಂತಿರೆ ಮತ್ತಂ
ನರರಾಯು ಕರಗುವಂತಿರೆ
ಕರಗಿದುದದು ನೋಡೆ ನೋಡೆ ಗಗನಾಂತರದೊಳ್ || ೫೧
ವ || ಅಂತಾ ಋಜುರೋಹಿತಂ ತಿರೋಹಿತಮಾಗೆ ವೈರಾಗ್ಯರಸಾವಗಾಹಿತಮತಿ ಮಹೀಪತಿ ಸಂಸೃತಿಯ ಅನಿತ್ಯತೆಗಿದುವೆ ನಿದರ್ಶನಮೆಂದು ಆತ್ಮಗತದೊಳಿಂತೆಂದಂ –
ಕಂ || ಕತಿಪಯನಿಮೇಷಮಾತ್ರ
ಸ್ಥಿತಿ ಸಾಂಸಾರಿಕವಿಳಾಸಮದನೆ ವಲಂ ಶಾ
ಶ್ವತಮೆಂದೆ ಬಗೆದು ರಾಗಾಂ
ಧತೆಯಿಂ ಗತಿಗಿಡುವರೇಂ ವಿಚಿತ್ರಮೊ ಕರ್ಮಂ || ೫೨
ಮ || ವಿ || ತರುಣೀಲೋಚನಲೋಲಮಾಯುವಚಲಸ್ರೋತಸ್ವಿನೀಸಂಚಲಂ
ಸಿರಿ ಹಸ್ತಿಶ್ರವಣಾಂಚಳಾಸ್ಥಿರತರಂ ತಾರುಣ್ಯಮಾಕಾಲಿಕೀ
ಸ್ಫುರಿತಾತಿಕ್ಷಣಿಕಂ ಶರೀರಿಮೆನಿಪೀಮಾನುಷ್ಯಮಂ ದೂಷ್ಯಮಂ
ಚಿರಮೆಂದಾಟಿಪನಾವನಾತನೆ ವಲಂ ನಿಶ್ಚೇತನಂ ಲೋಕದೊಳ್ || ೫೩
|| ತ್ರಿಪದಿ ||
ಕೇಡನಾಗೆಂದಾಗಂ ಕಿಡೆಂದು ವಿಪರೀತಂ
ಮಾಡಿಯೆ ನೆಗೞ್ದು ಜಡಜಂತು ಮೂಡಿ ಮು
ೞ್ಕಾಡುಗುಂ ಜನ್ಮಜಡಧಿಯೊಳ್ || ೫೪
ಕಂ || ಒಕ್ಕಮಳಮಳಯಜಾಂಬುವ
ನಕ್ಕಟ ಪಲ್ವಲಸಮುಲ್ಬಣಾಂಬುವನೀಂಟ
ಲ್ಕಕ್ಕುಮೆ ನಿರ್ವೃತಿಯಂ ಪೆಱ
ಗಿಕ್ಕಿ ಬುಧಂ ತೊಡರಲಕ್ಕುಮೇ ಸಂಸೃತಿಯೊಳ್ || ೫೫
ಆನಿದಱವನೆನ್ನದಿದೆಂ
ಬೀ ನುಡಿಯಿಂದಾದಣುಪ್ರಮಾಣದ ಸುಖಕ
ಜ್ಞಾನದೆ ಜೀವಂ ದುಃಖಮ
ನೇನೆಯ್ದಿದಪುದೊ ಮಹಾಮಹೀಧರಸಮಮಂ || ೫೬
ಜಳಬುದ್ಬುದಮಂ ಕರ್ಬೊ
ನ್ನೊಳೆ ಕಟ್ಟಿಪೆನೆಂಬ ಮರುಳಗುರುವಾಗದಿರಂ
ವಿಳಯಸ್ವಭಾವಮಂ ಸಲೆ
ತಳೆದೊಡಲಂ ನಿಟ್ಟೆಮಾಡಲುಜ್ಜುಗಿಪಾತಂ || ೫೭
ವ || ಅದುಕಾರಣದಿಂ –
ಕಂ || ಕಲ್ಲಿಂ ಕಾಂಚನಮಂ ತಡ
ಮಿಲ್ಲದೆ ಸತ್ಕ್ರಿಯೆಯ ಬಲದೆ ತೆಗೆವಂತೆ ಕರಂ
ಪೊಲ್ಲಮೆನಿಪ್ಪೊಡಲಿಂ ಕೇ
ಡಿಲ್ಲದ ಪುಣ್ಯಮನುಪಾರ್ಜಿಪಾತಂ ಚತುರಂ || ೫೮
ವ || ಅದಲ್ಲದೆಯುಂ –
ಕಂ || ಅಱಿಯದೆ ಬಹ್ವಾರಂಭದೊ
ಳುಱೆ ಬೆಂದೆಂ ತೊಡರ್ದು ಮುನ್ನವದೆ ಸಾಲದೆ ಮ
ತ್ತಱಿದುಂ ತೊಡರ್ದೊಡೆ ನಾಡೆಯು
ಮಱುವರುಳೆಂದಱಿವರೆನ್ನನುೞಿವರ್ ಬೞಿಯಂ || ೫೯
ವ || ಎಂದು ಪರಿಚ್ಛೇದಿಸಿ –
ಮ || ಸ್ರ || ಜನನಾಥಂ ಗೋತ್ರಮಿತ್ರಾಧಿಕೃತಸಚಿವಸಾಮಂತಶುದ್ಧಾಂತಕಾಂತಾ
ಜನಕಾತ್ಮೋದ್ಯೋಗಮಂ ಪೇೞ್ದಿರದೆ ಬಿಡಿಸಿ ತನ್ಮೋಹಮಂ ರಾಜ್ಯಮಂ ನಂ
ದನನೊಳ್ ಶ್ರೀಕಾಂತನೊಳ್ ಯೋಜಿಸಿ ತಳರ್ದು ತಪೋಲಕ್ಷ್ಮಿಯಂ ತಾಳ್ದಿದಂ ಪಾ
ವನಮಂ ಶ್ರೀಶ್ರೀಪ್ರಭಾಚಾರ್ಯರ ಪದಕಮಲೋಪಾಂತದೊಳ್ ಶಾಂತಚಿತ್ತಂ || ೬೦
ವ || ಅಂತಖಂಡಿತವೈರಾಗ್ಯಮಂಡಿತಂ ಶ್ರೀವರ್ಮಮಂಡಲೇಶ್ವರಂ ದುರ್ದರತಪೋಮಹಾತ ಪಕ್ಷಪಿತಜೀವನಂ ಜೀವಿತಾನ್ತ್ಯದೊಳ್ ಸಮಾಧಿವಿಧಿಯಿನವತೀರ್ಣಶರೀರಭಾರನಾಗಿ ಸಕಲಸಂಸಾರಸುಖಕಾರ್ಮಮೆನಿಪ ಸೌಧರ್ಮಕಲ್ಪದ ಶ್ರೀಪ್ರಭವಿಮಾನದುಪಪಾತನಿಕೇತನದೊಳ್ –
ಚಂ || ಶರದದ ಬೆಳ್ಮುಗಿಲ್ಘೊಱೆಯಿನುಣ್ಮುವ ನಿರ್ಮಳಮೌಕ್ತಿಕಕ್ಕೆ ತಾಂ
ದೊರೆಯೆನೆ ಪುಟ್ಟಿದಂ ಧವಳತಳ್ಪಯುಗಾಂತರದೊಳ್ ನಮೇರುಶೇ
ಖರಧರನಾತ್ತನೂತ್ನವಯಸಂ ಮಣಿಕುಂಡಲಮೌಳಿಮೇಖಳಾ
ಭರಣವಿರಾಜಿತಂ ತರುಣಕಂಚುಕಿಕಂಚುಕಚಂಚುರಾಂಬರಂ || ೬೧
ವ || ಅಂತು ಪುಟ್ಟಲೊಡಂ –
ಕಂ || ನೆಱೆದಾತನ ಪುಣ್ಯಮೆ ಕ
ಣ್ದೆಱೆದಂತಿಱೆ ತೆಱೆದುವಾ ವಿಮಾನದ ಪಡಿಗಳ್
ನಱುಗಂಪು ಪೊಣ್ಮಿ ಸಗ್ಗದ
ಮಿಱುಪಿನಿಯರ ಮನಮುಮೊಡನೆ ಪಡಿದೆಱೆವಿನೆಗಂ || ೬೨
|| ರಗಳೆ ||
ಆ ಸಮಯದೊಳರಲ್ಗಳ್ ಸುರಿಯುತ್ತಿರೆ
ಬೀಸಿದುದೆಲರುತ್ಸವಮೊಱೆಯುತ್ತಿರೆ ||
ತೆಱೆದತ್ತುಪಗೃಹನಿವಹದ ಪಡಿಗಳ್
ತುಱುಗಿದುವೆತ್ತಂ ಜೈನರ ಗುಡಿಗಳ್ ||
ಹರಿನೀಳಸ್ಥಳಿಯೊಳ್ ಬಣ್ಣವುರಂ
ಪರಿವೆತ್ತುದು ಬಗೆ ಮರುಳ್ವನ್ನೆವರಂ ||
ಹರಿಚಂದನವಂದನಮಾಲಿಕೆಗಳ್
ಪರಿವೇಷ್ಠಿಸೆ ಮೆಱೆದುವು ಶಾಲಿಕೆಗಳ್ ||
ಕೆದಱಿದ ಪೂವಲಿಗೆಱಗಿತು ಸುತ್ತುಂ
ಮಡಮಧುಪಾವಳಿ ಗಾವರಿಸುತ್ತುಂ ||
ಮುತ್ತಿನ ಕಡೆ ಭಿತ್ತಿಯ ಕಡೆಗಡೆಯೆನೆ
ಸುತ್ತಿಱಿದುದು ಮಣಿಗೃಹದೆಡೆಯೆಡೆಯನೆ ||
ಸೂಸುವ ನವಪಟವಾಸದ ಚೂರ್ಣಂ
ಮಾಸರಮಾದುದು ದಿಕ್ಷರಿಪೂರ್ಣಂ ||
ಮಂಗಳಗೀತಿಯ ನಿನದೊಳಾದಂ
ಸಂಗಳಿಸಿದುದು ಮೃದಂಗನಿನಾದಂ ||
ಬಿಡದಚ್ಚರಸಿಯರಂತಾಲಯಮಂ
ಪಿಡಿದಭಿನಯಿಸಿದರೆಸೆವಭಿನಯಮಂ ||
ಸುರವಂದಿವ್ರಜಜಯಜೀಯರವಂ
ಪರಿಪೂರಿಸಿದತ್ತಾಶಾಂಬರವಂ ||
ವಿಕರಣಸಂಭವದೇವೀಪ್ರಕರಂ
ಸಕಳೋಪಕರಣನಿಕರಾತ್ತಕರಂ ||
ಬಂದಿದಿರೊಳ್ ನಿಂದುದು ನಲವಿಂದಂ
ಸಂದಣಿಸಿರ್ದುದು ದೇವೀವೃಂದಂ ||
ಕನ್ನಡಿಯಡಪದ ಡವಕೆಯ ಚೆನ್ನೆಯ
ರೇನ್ನಡೆದೆಯ್ತಂದರೊ ಸುರಕನ್ನೆಯ ||
ರುಲ್ಬಣರಾಗದಿನೆಱಗಿದುದನಿತುಂ
ಕಿಲ್ಬಿಷಿಕಪ್ರಕರಂ ಜೀಯೆನುತುಂ ||
ವಿವಿಧಾರ್ಘ್ಯಕರರ್ ಕಾಣ್ಬುಜ್ಜುಗದಿಂ
ಭವನಮಹತ್ತರದೇವರ್ ಕ್ರಮದಿಂ ||
ಬರೆ ಸುರಪತಿ ಕಂಡಿನಿತು ಮಹಕ್ಕಂ
ಪಿರಿದುಂ ಬೆಕ್ಕಸಮುತ್ತು ಬೞಿಕ್ಕಂ || ೬೩
ಚಂ || ಪೆಣೆದೆರ್ದೆಯಲ್ಲಿ ತಣ್ಮಲೆವ ಸಂತಸವೆತ್ತಣದೀವಿಮಾನವೆ
ತ್ತಣದಿದಿರೊಳ್ ನಿಗುಂಬಿಪಮರಾಳಿಯೆತ್ತಣದೆಯ್ದೆ ತೋರ್ಪ ಪೆ
ಕ್ಕಣದ ವಿಳಾಸವೆತ್ತಣರು ಲೋಕವಿದೆತ್ತಣದಾನುಮೀಗಳೆ
ತ್ತಣನೆನುತುಂ ವಿಚಾರಿಸಿದನೇಂ ಭವಸಂಧಿವಿಮೋಹದಂದಮೋ || ೬೪
ವ || ತದನಂತರಂ –
ಕಂ || ತೊಟ್ಟನಿರುಳ್ ನಡೆವಂ ಪೊಲ
ಗೆಟ್ಟಲ್ಲಿಯೆ ನೇಸಱೊಗೆವವೊಲ್ ಕಲ್ಲೆರ್ದೆಯೊಳ್
ಪುಟ್ಟಿ ಭವಪ್ರತ್ಯಯಮೊಡ
ವುಟ್ಟಿರ್ದಱಿಯಮೆಯನಳಱೆ ದಿವಿಜಂಗಾಗಳ್ || ೬೫
ವ || ಅಂತು ಪಲಕಾಲಮೇನಾನುಮಂ ಮಾಡಿ ಮಱೆದವಂಗೆ ನೆನವಿ ಪುಟ್ಟುವಂತೆ ಪುಟ್ಟಿದ ಭವಪ್ರತ್ಯಯಜ್ಞಾನಪ್ರಭಾವದಿಂದಂ –
ಮ || ವಿ || ಪ್ರಥಮಸ್ವರ್ಗಮಿದೀವಿರಾಜಿಪ ವಿಮಾನಂ ಶ್ರೀಪ್ರಭಂ ಸತ್ತಪಃ
ಪ್ರಥಮಂ ಶ್ರೀಜಿನನಾಥದರ್ಶಿತಮನಾಂ ಮುಂ ಪೊರ್ದಿ ಬಂದಿಲ್ಲಿ ತ
ತ್ಪೃಥುಪುಣ್ಯೋದಯದಿಂದೆ ಪುಟ್ಟಿದೆನಿದೆಲ್ಲಂ ಪ್ರಾಪ್ತಸೇವಾಮನೋ
ರಥಮಸ್ಮತ್ಪರಿವಾರಮೆಂದಱಿದನಾವೃತ್ತಾಂತಮಂ ಸ್ವಾಂತದೊಳ್ || ೬೬
ಉ || ಅನ್ನೆಗಮೆಯ್ದೆವಂದು ಪೊಡಮಟ್ಟು ಮಹತ್ತರದೇವರೀಶ ನೀಂ
ಮುನ್ನಿನ ಜನ್ಮದೊಳ್ ನೆಗೞ್ದ ಜೈನತಪಃಫಲದಿಂದಮೀ ನಿಳಿಂ
ಪೋನ್ನತಸೌಖ್ಯಮಂ ಪಡೆದೆಯಂತದಱಿಂ ಜಿನರಾಜಪೂಜೆಯಂ
ಮುಂ ನೆಗೞಲ್ಕೆ ವೇೞ್ಕುಮದು ಕೃತ್ಸ್ನಸುಖಪ್ರಭವೈಕಕಾರಣಂ || ೬೭
ಕಂ || ಜಿನಪದಯುಗಪ್ರಸಾದದಿ
ನಿನಿತು ಸುರಶ್ರೀಯನೆಯ್ದೆ ತಾಳ್ದಿದೆಯದಱಿಂ
ನಿನಗನ್ವರ್ಥಂ ಶ್ರೀಧರ
ವಿನುತಾಹ್ವಯಮೆಂದು ಪೊಗೞ್ದುದಾ ದಿವಿಜಜನಂ || ೬೮
ವ || ಅನಂತರಮಾ ದೇವಂ ದೇವಾಧಿದೇವಪದರಾಜೀವಸೇವಾಧೀನಮಾನಸಂ ತದ್ವಿಮಾನದಿಂ ಪೊಱಮಟ್ಟು ಆತ್ಮರಕ್ಷಕಾಭಿಯೋಗ್ಯಪ್ರಕೀರ್ಣಸಂಮಾನಿತಾಮರಾದಿಪರಿಜನಪರೀತನುಂ ಅನರ್ಘ್ಯಮೌಳಿಮಣಿಗಣಪ್ರಭಾಪ್ರಸರಪರಿವೇಷಪರಿವೃತೋದ್ದಂಡಪುಂಡರೀಕಪೂರ್ಣಿ ಮಾಚಂದ್ರನುಂ ದೇದೀಪ್ಯಮಾನ ಮಾಣಿಕ್ಯಕುಂಡಲಪ್ರತಿಬಿಂಬಮಾರ್ತಂಡಮಂಡಳ ಮಂಡಿತಾಂಶೂದಯಾಚಲ ಶಿಖಂಡನುಂ ಆ ನಾಭೀವಲಯಪ್ರಲಂಬಮಾನಚಕಚಕಿತ ಮುಕ್ತಾಹಾರಭಾರಮಳಯಜಸ್ಥಾಸಕಸ್ಥಗಿತವಿಸ್ತೀರ್ಣವಕ್ಷಸ್ಸ್ಥಲನುಂ ಅಯನಲೀಲಾಂದೋಳಾಯಿತರತ್ನವಳಯೋನ್ಮುಖಮಯೂಖಲತಿಕಾಪ್ರತಾನಪರಿವೇಷ್ಟಿತಭುಜಾದಂಡಪಾರಿ ಜಾತಕಾಂಡನುಂ ಉತ್ತಪ್ತತಪನೀಯಚ್ಛಾಯಾಪ್ರಾಯಕಾಯಕಾಂತಿಸಂತಾನಸಂಗಮಪಿಶಂಗೀಭೂತಸಹಜಾತನೂತನದುಕೂಲಾಂಚಲನುಂ ಅತಿವಿಶದಚರಣನಖಕಿರಣಶಂಕಾಸ ಮುತ್ಪಾದಕಪಾದಾಲಂಕಾರಶೌಕ್ತಿಕೇಯದೀರ್ಘದೀಧಿತಿಕ್ಷೀರಧಾರಾಪ್ರಕ್ಷಾಳಿತಾಕ್ಷೂಣಹರಿನೀಳ ಮಣಿಕುಟ್ಟಿಮನುಮಾಗಿ ಪಾದಮಾರ್ಗದಿಂ ಪೋಗಿ ಸೌಧರ್ಮಕಲ್ಪದೊಳುಳ್ಳಕೃತಕಚೈತ್ಯಾಲಯಂಗಳಂ ಕಲ್ಪಪಾದಪಪ್ರತಿಪಾದಿತವಿವಿಧಾರ್ಚನಂಗಳಿಂರ್ಚಿಸಿ ಬಂದು ನಿಜಮಂದಿರ ಪುರೋಭಾಗದ ಚಂಚತ್ಪಂಚರತ್ನಮಯಮಂಡಪಮಧ್ಯಾಧಿಷ್ಠಿತನಿಷ್ಟಪ್ತಕಾಂಚನ ಪಂಚಾನನವಿಷ್ಟರದೊಳ್ –
ಚಂ || ಎಸೆವ ಜಿನೇಂದ್ರಬಿಂಬಮನಳುಂಬಮಿದೆಂಬಿನಮೞ್ತಿಯಿಂ ಪ್ರತಿ
ಷ್ಠಿಸಿ ಮನವಾಱೆ ಮಾಡಿ ಸವನೋತ್ಸವಮಂ ಕ್ರಮದಿಂ ಬೞಿಕ್ಕಮ
ರ್ಚಿಸಿ ನೆಱೆದೆಂಟುಮರ್ಚನೆಗಳಿಂ ರಸವೃತ್ತಿಯ ನೃತ್ತಮಂ ಪ್ರವ
ರ್ತಿಸಿ ಮಗುೞ್ದಾಪ್ರಕಾರದಿನನುಷ್ಠಿಸಿದಂ ದಿವಸಾಷ್ಟಕಂಬರಂ || ೬೯
ವ || ಅಂತಷ್ಟಾಹ್ನಿಕಮಹಾಮಹಮನರ್ಹತ್ಪರಮೇಶ್ವರಂಗೆ ಮಾಡಿ ಬೞಿಕಮಣಿಮಾದಿಗುಣ ಸಂಪನ್ನನುಂ ಜರಾರೋಗಸ್ವಪ್ನಸಂತಾಪಾಕ್ಷಿಪಕ್ಷಪಾತವ್ಯಪೇತನುಂ ಸಪ್ತಾರತ್ನಿ ಪ್ರಮಾಣ ದೇಹೋತ್ಸೇಧನುಂ ಸಾಗರೋಪಮದ್ವಿತಯಸಮ್ಮಿತಾಯುಷ್ಕನುಂ ದ್ವಿಸಹಸ್ರಹಾಯನಾಂ ತರಕೃತಾಮೃತಾಶನನುಂ ಏಕೈಕಮಾಸಪ್ರಭವದಭಿವದಭಿನವಸುರಭಿನಿಶ್ವಾಸೋಚ್ಛಾಸ್ವನುಂ ಕಾಯಪ್ರವಿಚಾರಚತುಸ್ಸಹಸ್ರಪ್ರಿಯಪ್ರಮಾಧೀಶ್ವರನುಂ ಅತರ್ಕ್ಯವಿಭವವಿಳಸಿತನುಮಾಗಿ –
ಚಂ || ಉರಮಮರ್ದಪ್ಪಿ ಚಪ್ಪಲರ್ದ ಪೆರ್ಮೊಲೆಯಿಂ ವದನಂ ಸುಧಾಮಯಾ
ಧರಪರಿಸೇವೆಯಿಂ ತೊಡೆ ತೊಡಂಕಿದ ನುಣ್ದೊಡೆಯಿಂ ಮನಂ ನಿರಂ
ತರಸುರತಪ್ರಪಂಚಸುಖದಿಂ ಪೆಱಪಿಂಗದಿನಿತ್ತು ಮೆಂಬಿನಂ
ಸುರನುಪಭೋಗಮಂ ತ್ರಿದಶವಾರವಧೂಜನದೊಳ್ ನಿಮಿರ್ಚಿದಂ || ೭೦
ವ || ಮತ್ತಂ –
ಚಂ || ಸೊಗಯಿಪ ಪೊಂಕು ಲಾಲಿಸುವ ಲಲ್ಲೆ ಮರಲ್ಚುವ ಮಾತು ಚಿತ್ತಮಂ
ತೆಗೆವ ತೆಗೞ್ತೆ ಮೋಹಿಪ ವಿನೋದಮರಲ್ಚುವಪಾಂಗವೀಕ್ಷಣಂ
ಪೊಗೞಿಪ ಪೊರ್ದುವಾಸೆ ಬಸದಾಗಿಪ ಬಟ್ಟೆನಿಪೀವಿಭಾವಚೇ
ಷ್ಟೆಗಳಿನದೇನಲಂಪನೆರ್ದೆಗಿತ್ತರೊ ಸಗ್ಗದ ಪೆಂಡಿರಾತನಾ || ೭೧
ಅಮರ್ದುಣಿಸಗ್ಗದಚ್ಚರಸಿಯರ್ ವಧುವರ್ ನಿಳಯಂ ಪರಾರ್ಥ್ಯರ
ತ್ನಮಯವಿಮಾನಮಾಳ್ಗಳಮರರ್ ಹರಿನೀಳತಳಂ ಧರಾತಳಂ
ಪ್ರಮದವನಂ ಸುರದ್ರುಮವನಂ ಬಿನದಂ ನವದಿವ್ಯನಾಟಕೋ
ದ್ಯಮಮೆನೆ ಬಣ್ಣಿಪಂಗೆ ಸುಖಸಂಪದಮೇಂ ಗಳ ಮೊಗ್ಗೆ ಸಗ್ಗದಾ || ೭೨
ಕಂ || ದಿಟದಿಂದೊಲ್ದವರಂ ಲಂ
ಪಟತೆಯಿನಮರ್ದಪ್ಪಿ ನೆರೆವ ನೆರೆವನಿತು ಸುಖಂ
ಘಟಿಯಿಸದು ತಮ್ಮೊಳೆನಿಸುವ
ಮಿಟಮಿಟಸಗ್ಗಂಗಳೋಳಿಯೇ ಸೌಧರ್ಮಂ || ೭೩
ವ || ಅದಲ್ಲದೆಯುಮೋರೊರ್ಮೆ ನಿಜವಿಮಾನದುಪವನಂಗಳೊಳಗಣೋಲಗಸಾಲೆಯೊಳನೇಕ ನಾಕಿನಿಕರಪರಿವೃತನಾಗಿರ್ಪಲ್ಲಿ –
ಚಂ || ಜಲಜಲಿಸುತ್ತು ಮಿರ್ಪ ಮಣಿಭಿತ್ತಿಗಳೊಳ್ ನಿಜಮೂರ್ತಿಯೆತ್ತಲುಂ
ನೆಲಸಿ ಜಲಕ್ಕನಾಗಿರೆ ನಿರೀಕ್ಷಿಸಿ ಲೀಲೆಯಿನೋಲಗಕ್ಕೆ ವ
ರ್ಪಲಘುವಿತಂಬೆಯರ್ ಸುರಪುರಂಧ್ರಿಯರೆತ್ತಣಿನೆಂದು ನಿಟ್ಟಿಪಾ
ಕುಲತೆಯನೊಂದೆ ಕಂಡು ದಿವಿಜಂ ತಳೆವಂ ದರಹಾಸಲಕ್ಷ್ಮಿಯಂ || ೭೪
ಕಂ || ಮಱಪಿಕ್ಕಿ ನೋಡುವಮರಿಯ
ತುಱುಗೆಮೆಗಣ್ಬೆಳಗು ಬಳೆಯೆ ಚಾಮರದೆಲರಿಂ
ನೆಱೆ ಮಿಳಿರ್ದು ಮಿಱುಪ ದುಗುಲದ
ಸೆಱಗೆಂದೆಂದಂದು ತೆಗೆಯಲಾತಂ ಬಗೆದಂ || ೭೫
ಸಂಕೇತಸಮಯಮಂ ನಲ
ವಿಂ ಕಿವಿಯೊಳ್ ಪಚ್ಚುವಚ್ಚರಸಿಯಧರಮಯೂ
ಖಂ ಕರ್ಣಪೂರಪಲ್ಲವ
ಶಂಕೆಯನೊದವಿಸೆ ಸುರೋತ್ತಮಂ ಸೊಗಯಿಸಿದಂ || ೭೬
ವ || ಮತ್ತಂ ಕ್ರೀಡಾಸ್ವಭಾವೆಯರಪ್ಪ ಪಲರುಂ ದೇವಿಯರ್ವೆರಸು ವಾಹನಾಮರವಿಕ್ರಿಯಾ ಶಕ್ತಿಸಂಜನಿತವಾಜಿಸಾಮಾಜಾದ್ಯನೇಕಯಾನಂಗಳನೇಱಿಪೋಗಿ –
ಮ || ಸ್ರ || ಸುಮನೋಭೂಭೃದ್ದರೀಸುಂದರತರವನದೊಳ್ ನಿರ್ಮಳಾಂಭಸ್ಸ್ವಯಂಭೂ
ರಮಣಾಕೂಪಾರದೊಳ್ ಲೋಚನಹೃದಯಸುಧಾಸ್ಯಂದಿನಂದೀಶ್ವರದ್ವೀ
ಪಮಹಾಚೈತ್ಯಾಳಿಯೊಳ್ ಪಾವನತರನವಸಂಗೀತಕಕ್ರೀಡೆಯಂ ಮಾ
ಡಿ ಮನಃಪ್ರಹ್ಲಾದಮಂ ತಾಳ್ದುವನನವರತಂ ಶ್ರೀಧರಂ ಕೇಳಿಶೀಳಂ || ೭೭
ವ || ಅಂತಾತ್ಮಿಯಸುಕೃತಾಸಾದಿತಮುಮಂ ಅನತಿಶಯಮುಮಂ ಅನನೂನ ವಿಭವಮುಮಂ ಅಪ್ರತಿಬಂಧಕಮುಮಂ ಅಭಿಮತಾನುಗತಮುಮಪ್ಪ ದೇವಲೋಕಶ್ರೀಯನನುಭವಿಸುತ್ತುಮಿರೆ ನಿಜಾಯುರಬ್ಧಿದ್ವಯಮರ್ಧವತ್ಸರಾವಶೇಷಮಾಗಲೊಡಂ –
|| ಹರಿಣೀವೃತ್ತಂ ||
ತಳೆದ ಸುಮನೋದಾಮಂ ನೀರೋಡಿ ಬಾಡಿದುದಾಗಳಾ
ಗುಳಿಯನೊಳಕೆಯ್ದತ್ತಾಸ್ಯಾಂಭೋರುಹಂ ನಿಜದೇಹದು
ಜ್ಜ್ವಳಿಕೆ ಮಸುಳ್ದೈತಂದಂದೊಂದು ತಂದ್ರತೆ ಚಿತ್ತಮಂ
ಬಳಸಿದುದು ಪೇಱಾವೊಂಗೇನಾಗದಾಯುವ ತೌಗೆಯೊಳ್ || ೭೮
ವ || ಅಂತೆಯ್ದೆವರ್ಪ ಜವನ ಜವದಿನಾಜವಂಜವದಸಾರತೆಯನಱಿದಱುದಿಂಗಳುಮನಾತ್ಮ ತತ್ವಭಾವನೆಯೊಳಂ ಪುಣ್ಯಕಥಾಶ್ರವಣಸಂಭಾವನೆಯೊಳಂ ಜಿನಪೂಜಾಪ್ರಭಾವನೆಯೊಳಂ ಕಳಿಪಿ ಬೞಿಯಂ ಸೌಧರ್ಮೇಂದ್ರಮಂದಿರಾಭ್ಯರ್ಣದ ಕೃತ್ರಿಮಚೈತ್ಯಾಗಾರದೊಳ್ –
ಕಂ || ಪಂಚಗುರುಚರಣಸರಸಿರು
ಹಂ ಚಿತ್ತದೊಳಖಿಳಮಳಹರಂ ನಾಲಗೆಯೊಳ್
ಪಂಚಪದಂ ನೆಲಸಿರೆಯಿರೆ
ಪಂಚತೆಯಂ ನಿಷ್ಪ್ರಪಂಚನೆಯ್ದಿದನಮರಂ || ೭೯
ವ || ಆ ಸಮಯದೊಳ್ –
ಕಂ || ಘೞಿಲನೆ ಬಳಾಕೆಯಾಕೃತಿ
ಮೞಿಗಾಲದೊಳಿರದದೃಶ್ಯಮಪ್ಪಂದದಿನಿ
ತ್ತುೞಿಯದೆ ಕಡೆಗಾಲದೊಳಳ
ವೞಿಯೆ ಸುರಂ ಮಾಯವಾಯ್ತು ದಿವಿಜನದೇಹಂ || ೮೦
ವ || ಅಂತಲ್ಲಿಂದಂ ತಳರ್ದು ಬಂದೀ ದ್ವಿತೀಯದ್ವೀಪದ ಯಾಮ್ಯದಿಶೆಯೊಳೆಸೆವಿಷುಕಾ ಧಾರಿಣೀಧರದ ಮೂಡಣ ಭರತದೊಳ್ ಉಪಹಿತಲೋಭವಶಜನಪರಿಪೂರ್ಣ ನಾನಾನಗರನಂದನವನನದೀರತ್ನ ನಿಕರಾಕರಸರಃಕೇದಾರಸಾರ ಸಂಪದ್ವಿಷಯಮಪ್ಪ ಅಳಕಾವಿಷಯಮೆಂಬ –
ಉ || ದೇಶದೊಳೊಪ್ಪುಗುಂ ನಗರಿ ಕೋಸಳೆಯೆಂದದನಾಳ್ವನುಗ್ರಖ
ಡ್ಗಾಶನಿಪಾತಿತಾನ್ಯಮಹಿಭೃದ್ವ್ರಜನಪ್ಪಜಿತಂಜಯಂ ತದು
ರ್ವೀಶನ ಯೋಷೆ ಸಂದಜಿತಸೇನೆ ಬೞಿಕ್ಕವರ್ಗಾಸುಧಾಶನಿ
ರ್ದೇಶಿತವೇಶ್ಮನಪ್ಪಜಿತಸೇನಸಮಾಹ್ವಯನಾದನಾತ್ಮಜಂ || ೮೧
ವ || ಆತನನವದ್ಯರಾಜವಿದ್ಯಾಸಮುದಯವಿಶಾರದನುಂ ಶಾರದಶಶಿಪ್ರಭಾವಿಶದ ಯಶೋದೀಪ್ತಿದಿಗ್ದದಿಕ್ಚಕ್ರನುಂ ಚಕ್ರವರ್ತಿಲಕ್ಷಣೋಪಲಕ್ಷಿತಾಕ್ಷೂಣ ಶೋಭಾಸಂಗತಾಂಗಪತ್ಯಯನುಂ ಅಂಗಪ್ರತ್ಯಂಗಸಂಭವಾಂಗಿಕಾವ್ಯಭಿನಯಚತುಷ್ಟಯಪ್ರಯುಕ್ತ ಶ್ರುತಕಳಾಪರಿಣತನುಂ ಪರಿಣತಪ್ರವಾಳಪಾಟಳಿಮಲೀಲಾಧರನಿಜಾಧರಪಲ್ಲವನುಂ ಪಲ್ಲವಪಾರಿಯಾತ್ರಪ್ರಭೃತಿ ನಾನಾದೇಶಯೋಷಿದ್ಗೀಯಮಾನಸೌಭಾಗ್ಯಗೀತನುಂ ಗೀತವಾದ್ಯವಿದ್ಯಾವಿವೇಕವಿಜಿತ ಚತುರಾನನನುಂ ಚತುರಾನನಸಂಸ್ಕಾರಸಂಯುತೋಪನ್ಯಾಸವಿತ್ರಾಸಿತಪರಮತನುಂ ಪರಮತತ್ತ್ವ ಪರಿಚಿತಗುರುಜನಮನಃಪ್ರಹ್ಲಾದಜನಕನುಂ ಜನಕಪ್ರತಿಷ್ಠಿತಪ್ರಾಜ್ಯಯೌವರಾಜ್ಯಪದವೀಸುಸ್ಥಿತನುಮಾಗಿ –
ಕಂ || ಕುಳಿಶರಥಾಂಗಾಂಕಂ ಕರ
ತಳದೊಳ್ ಕರಮೆಸೆಯೆ ಲಸಿತವೈಭಲಕ್ಷ್ಮೀ
ನಿಳಯಂ ಯುವರಾಜಂ ಕ
ಣ್ಗೊಳಿಸಿದನಿಂದ್ರನೊಳುಪೇಂದ್ರನೊಳ್ ಸರಿವರುತುಂ || ೮೨
ಚಂ || ಮಣಿಮಯಮಂ ವಿಭೂಷಣಸಮುಚ್ಚಯಮಂ ಸಹಜಾತಮಂ ವಪುಃ
ಕಿಣಕರಮಂ ನಿರರ್ಥಮಮರ್ತ್ಯತೆಯೊಳ್ ಸಲೆ ಪೊತ್ತೆನೆಂಬುದೊಂ
ದೆಣಿಕೆ ಮನಕ್ಕೆ ವಂದುದೆನೆ ಮರ್ತ್ಯತೆಯೊಳ್ ತಳೆದಂ ಸಹಾರ್ಥಮಂ
ಗುಣಮಯಮಂ ವಿಭೂಷಣಕದಂಬನಂಗಸುಖಾವಳಂಬಮಂ || ೮೩
ಕಂ || ದಿವಿಜತೆಯ ಮೂರ್ತಿ ಮೆಯ್ಯಿ
ಕ್ಕುವುದುಂ ತಾನೆ ಗಡ ಮಾಣ್ದುದದು ಚೆಲ್ವಲ್ತೆಂ
ದವನ ಮನುಜತೆಯ ತನು ನೋ
ೞ್ಪವರೊಳ್ ಮಾಣಿಸಿದುದಾದಮೆವೆಯಿಕ್ಕುವುದಂ || ೮೪
ವ || ಎನಿಸಿ ಸಕಲಸೌಂದರ್ಯಸಾರಸಂಪನ್ನತೆಯನಪ್ಪುಕೆಯ್ದು –
ಮ || ಸ್ರ || ಸಕಳಾರ್ಥಿವ್ರಾತಚೇತೋಮುದಮನಮಲರೈಧಾರೆಯಿಂ ವೈರಿಭೂಪಾ
ಳಕಜಾಳಸ್ವಾಂತಚಿಂತಾಭರಮನಸಿಲತಾಧಾರೆಯಿಂ ಕಿಲ್ಬಿಷವ್ರಾ
ತಕಳಂಕೋಚ್ಛಿತ್ತಿಯಂ ಸಂತತಜಿನಸವನೋದ್ಯತ್ಪಯೋಧಾರೆಯಿಂ ಮಾ
ಡಿ ಕರಂ ಪ್ರಖ್ಯಾತಿವೆತ್ತಂ ನೃಪತನಯನನೇಕಾಂತವಿದ್ಯಾವಿನೋದಂ || ೮೫
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮ ನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಶ್ರೀಧರಾಮರಸ್ವರ್ಗಾವತರಣವರ್ಣನಂ
ಚತುರ್ಥಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಪಂಚಮಾಶ್ವಾಸಂ (೧)
ಕಂ || ಶ್ರೀಜನ್ಮನಿಳಯನಖಿಲಮ
ಹೀಜೀವನಮೂರ್ತಿ ವಾಹಿನೀಪ್ರಿಯನೇಂ ರಾ
ರಾಜಿಸಿದನೊ ಶರನಿಧಿಯೆನೆ
ರಾಜಸುತಂ ಜೈನಜನಮನೋಹರಚರಿತಂ || ೧
ತನ್ನಯ ತನಯನನಮಳಕ
ಳೋನ್ನತನಂ ನೋಡಿ ವಾರ್ಧಿ ಪೆರ್ಚುವ ತೆಱದಿಂ
ತನ್ನಯ ತನಯನನಮಳಕ
ಳೋನ್ನತನಂ ನೋಡಿ ಪೆರ್ಚುವಂ ನೃಪತಿಲಕಂ || ೨
ವ || ಅಂತನೂನಪ್ರಮೋದಾಲಿಂಗಿತಾಂತರಂಗನಾಗಿರ್ದೊಂದು ದಿವಸಮಜಿತಂಜಯಮಹಾರಾಜಂ ಯುವರಾಜಂಬೆರಸು ನಿಜಭುಜಾಕ್ರಾಂತಪ್ರತ್ಯಂತ ರಾಜಸಮಾಜಂಬೆರಸು ಪ್ರೇಷಿತಾ ಶೇಷಪ್ರಕೃತಿಸಮೇತಸಚಿವಸಂದೋಹ ಸಂದರ್ಶನಾರ್ಥಂ ಸರ್ವಾವಸರಸಭಾಮಂಟಪ ದೊಳಂತಃಪುರಾಂಗನಾಜನಸಂಗತಖಿಳಪ್ರಧಾನಪರಿವಾರಪರಿಕೃತನುಮಾಗಿರೆ –
ಮ || ಸ್ರ || ಸಿರಿಯಂ ಮಂದಾರಮಂ ಚಂದ್ರನನಮಲಮಣಿಶ್ರೇಣಿಯಂ ಮಾಣದಂತಃ
ಕರಿಸಿರ್ದಾಪೂರ್ಣದುಗ್ಧಾರ್ಣವದೊರೆಗೆಣೆವಂದತ್ತು ಮಾದೇವಿಯಂ ಭೂ
ವರನಂ ತತ್ಪುತ್ರನಂ ಸೇವಕಸಕಲನೃಪಾನೀಕಮಂ ಕೂಡೆ ಗರ್ಭೀ
ಕರಸಿರ್ದುದ್ದಾಮಸೌಧದ್ಯುತಿಭರಿತಹರಿದ್ವ್ಯೂಹಮಾಸ್ಥಾನಗೇಹಂ || ೩
ವ || ಅಂತೊಡ್ಡೋಲಗಂಗೊಟ್ಟಿರ್ಪಿನೆಗಂ –
ಮ || ವಿ || ಭರದಿಂದಂಬರವೀಧಿಯೊಳ್ ನಿಜವಿನೋದಾಪಾದನೋದ್ಯೋಗದಿಂ
ಬರುತುಂ ಕಣ್ಬೊಲನಾಗೆ ಚಂಡರುಚಿಯೆಂಬೊಂ ದೈತ್ಯನತ್ಯಂತದು
ರ್ಧರಜನ್ಮಾಂತರವೈರದಾರುಣವನಂ ಭೂಪಾಂತಿಕಾಸೀನನಾ
ಗಿರೆ ಕಂಡಂ ಶನಿ ಕಾಣ್ಬವೊಲ್ ಕುವರನಂ ವಿಸ್ಫಾರತಾರೇಕ್ಷಣಂ || ೪
ವ || ಕಾಣಲೊಡಮಕ್ಷಿಶ್ರುತಿಯಂ ಕಂಡ ತಾರ್ಕ್ಷ್ಯನಂತೆ ರೂಕ್ಷಭಾವಮನಪ್ಪುಕೆಯ್ದನಿತಱೊಳಂನಿಲ್ಲದೆ –
ಚಂ || ಕುದುಕುಳಿ ದಾನವಂ ನಿಜವಿಮೋಹನವಿದ್ಯದಭೇದ್ಯಶಕ್ತಿಯಿಂ
ದೊದವಿಸೆ ಮೋಹಮಂ ಹೃದಯದೊಳ್ ಸಭೆಗಾಸಭೆ ತಾಂ ಬೞಿಕ್ಕ ಚಿ
ತ್ರದ ಸಭೆಯಂತೆ ನೋಡುತಿರೆ ಬಂದು ಕುಮಾರನನೆತ್ತಿಕೊಂಡು ಮಾ
ಣದೆ ಗಗನಕ್ಕೆ ಮತ್ತೊಗೆದನುರ್ವಿಗೆ ಬಿೞ್ದ ಸಿಡಿಲ್ ಸಿಡಿಲ್ವವೊಲ್ || ೫
ವ || ಅಂತು ಭಾನುವಂ ಸ್ವರ್ಭಾನು ಪಿಡಿದುಯ್ವಂತೆ ಗಗನಮಾರ್ಗದಿನುಯ್ವನ್ನೆಗಮಿತ್ತಲ್ –
ಚಂ || ದನುಜನ ಮಾಯೆಯೊಂದಿನಿಸು ಬೇಗದಿನೊರ್ಮೆಯೆ ಮಾಯಮಾಗೆ ಚೇ
ತನವಡೆದಿಂದ್ರಜಾಲದ ವಿಮೋಹಮೊ ಮೇಣಿದು ಮೂರ್ಚ್ಛೆಯೊಂದು ಸಂ
ಜನನಮೊ ನಿದ್ರೆಯೞ್ತರಮೊ ಮುನ್ನಱಿವಂತುಟುಮಲ್ಲದೆಂದು ತ
ಜ್ಜನಮನಿತುಂ ಮನಂಬಸುತುಮಿರ್ದುದು ನಿಟ್ಟಿಸಲಾರದೇನುಮಂ || ೬
ವ || ಆಗಳರಸಂ ವಿಸ್ಮಯರಸಾಕುಳಮನಸ್ತಾಮರಸನಾಗಿ ನೋೞ್ಪನ್ನೆಗಂ –
ಕಂ || ಇನನುದಯಿಸಿ ಪೋದುದಯಾ
ವನಿಧರಚೂಳಿಕೆವೊಲಿರ್ದುದಂ ಕಂಡೆರ್ದೆ ಪ
ವ್ವನೆ ಪಾಱಿದತ್ತು ನಿಜನಂ
ದನನಿಲ್ಲದ ಬಲದ ಕೆಲದ ಹೇಮಾಸನಮಂ || ೭
ವ || ಅನಂತರಂ –
ಕಂ || ದನುಜಾಮರಖಚರರೊಳಾ
ವನಾನುಮೊರ್ವಂ ವಿಮೋಹಮಂ ಪುಟ್ಟಿಸಿ ಸಂ
ಜನಿತಭವಬದ್ಧರೋಷಂ
ತನಯನನೆೞೆದುಯ್ದನೆಂದು ವಿಹ್ವಳನಾದಂ || ೮
ವ || ಆಗಲೊಡಂ –
ಕಂ || ಕ್ಷಿತಿಪತಿಯ ಧೈರ್ಯಗುಣಪ
ರ್ವತಮಂ ತಱಗೆಲೆಗಳೊಟ್ಟಿಲಂ ತೂಳ್ದುವವೋಲ್
ಅತಿವೇಗದೆ ಪಾಱಿಸಿದುದು
ಸುತವಿರಹಪ್ರಳಯಪರುಷಪವನಾಪಾತಂ || ೯
ವ || ಅಂತು ವಿಗತಪುರಷಾಕಾರಂ ಭಾಗ್ಯಾನರ್ಥವಜ್ರಪಾತಸಂತಪ್ಯಮಾನ ಮಾನಸನುಂ ಅವಿರಳಗಳದಶ್ರುಬಿಂದುಸಂದೋಹಮಿಶ್ರಿತಶ್ಮಶ್ರುಲೇಖನುಂ ಅನ್ಯೂನಮನ್ಯೂದ್ಗತೋಚ್ಛೂನಕಂಠನಾಳ ಸಂಕಟಪ್ರಕಟಿತನಿರ್ಯನ್ನಿಶ್ವಾಸನುಮಾಗಿ –
ಉ || ಮಾಯ್ದ ವಿಧಾತ್ರನೆನ್ನಣುಗಿನಗ್ರತನೂಜನನಿಂತಗಲ್ಚಿ ಕೊಂ
ಡುಯ್ದನಪಾರಶೋಕರಸಪೂರದೊಳೀಸಭೆಯಂ ನಿರಾಕುಳಂ
ತೊಯ್ದನಡುರ್ತುಗುರ್ವಿದನದಲ್ತೆರ್ದೆ ನಿಚ್ಚನರಲ್ಚೆ ತನ್ನೊಳಂ
ಪೊಯ್ದನಿದರ್ಕೆಕೃತ್ಯವೆನಗೇನೆನುತುಂ ತಳೆದಂ ಪ್ರಳಾಪಮಂ || ೧೦
ಚಂ || ಬಳೆಯಿಸೆ ಬಾಸುಳಂ ಬಸಿಱೊಳೈದೆ ಕರಾಂಗುಲಿಗಳ್ ಕಪೋಲದೊಳ್
ಬಳೆಯಿಸೆ ಬಾನಲಂ ಸುರಿವ ಬಾಷ್ಪಜಳಂ ಕರುಣಾರ್ದ್ರಹಾರವಂ
ಬಳೆಯಿಸೆ ಬಾಯ ಬತ್ತುಗೆಯನಿಂತೆರ್ದೆಗೆಟ್ಟೞುತುಂ ಮೃಣಾಳಕೋ
ಮಳತನು ಬಿೞ್ದಳಂದಜಿತಸೇನೆ ನೃಪಾಲಪದಾಬ್ಜಮೂಲದೊಳ್ || ೧೧
ವ || ಅದಂ ಕಾಣಲೊಡಂ ದ್ವಿಗುಣೀಭೂತಶೋಕೋದ್ರೇಕನಾಗಿ –
ಕಂ || ತ್ವಜ್ಜನನಿಯ ಹಾರಮನಾಂ
ತುಜ್ಜಳಿಪ ಶಿರೋಧಿ ಹಾರವಮನನವರತಂ
ಕಜ್ಜಳಮಂ ತಳೆವಕ್ಷಿ ಗ
ಳಜ್ಜಳಮಂ ತಾಳ್ದೆ ತನಯ ನೀಂ ಸೈರಿಪುದೇ || ೧೨
ಸುತ ನಿನ್ನ ಚಂದ್ರವದನ
ವ್ಯತಿರಿಕ್ತತೆಯಿಂ ಸಭಾನಭೋವಳಯಂ ಸಂ
ವೃತವಾಯ್ತು ತಮದಿನದು ಸ
ಮ್ಮತಮೊಸರ್ದುಪುದೇಕೆ ನಯನಶಶಿಕಾಂತಂಗಳ್ || ೧೩
ಘನಶೋಕಘನಾಗಮಜಳ
ಜನಿತೋತ್ಕರ್ಷಮನನೂನಬಾಂಧವ ಜನಿತಾ
ಶ್ರುನದೀಪೂರಮನುಡುಗಿಪು
ದಿನತೇಜ ಪಸಂತದಂತೆ ಬಂದೀಕ್ಷಣದೊಳ್ || ೧೪
ಇರದಧಿಕಭ್ರಾಂತತೆಯಂ
ಧರಿಯಿಸಿ ಕಡುಗಂದಿ ಜಿನುಗುವಾಱಡಿಯಾದಂ
ತಿರೆ ತೋರ್ಪೀಪರಿಜನಮಂ
ಹರಿಸದೊಳೊಡಗೂಡಿ ತೋಱು ಚರಣಾಂಬುಜಮಂ || ೧೫
ಎನಗೆ ಸುತ ಸುಜನವತ್ಸಲ
ನೆನವಿಗೆ ಗೋಚರನೆಯಾಗಿ ಪೋಗದೆ ಮತ್ತಂ
ದಿನ ತೆಱದೆ ನಯನಗೋಚರ
ನೆನಿಪ್ಪುದಂ ಪೇೞ ಪುಣ್ಯತರವಾಸರಮಂ || ೧೬
ವ || ಎಂದು ಕಾಣದೆ –
ಉ || ಆರ ಮೃದೂಕ್ತಿಯಂ ಬಯಸಿ ಕೇಳ್ದು ತನೂಜ ಮದೀಯಕರ್ಣದೊಳ್
ಪೂರಿಪೆನಿಂ ರಸಾಯನಮನಾರ ಮುಖೇಂದುವನೊಲ್ದು ನೋಡಿ ವಿ
ಸ್ತಾರಿಪೆನೀ ಮದಕ್ಷಿಗೆ ಸುಧಾರಸಪೂರಮನೆಂದು ತಾರಹಾ
ರಾರವದಿಂದವಳ್ ತಳವಗಲ್ದಳೊಱಲ್ದನಿಳಾತಳಾಧಿಪಂ || ೧೭
ವ || ಅನ್ನೆಗಂ –
ಕಂ || ಶೋಕಾಗ್ನಿಭರದಿನರಸಂ
ವ್ಯಾಕುಳನಾದಪ್ಪನಿನಿತಗಲ್ಚುವೆನಾನೆಂ
ಬೀಕರುಣದಿಂದೆ ಬಂದವೊ
ಲಾಕಳಿಸಿತ್ತಂದತುಚ್ಛಮೂರ್ಚ್ಛಾವೇಗಂ || ೧೮
ಚಂ || ಉಸಿರೆಲರೊಯ್ಯನೊಯ್ಯನೊಳಸಾರ್ದುಡುಗುತ್ತಿರೆ ಲೋಚನದ್ವಯಂ
ನಸುಮುಗುಳ್ದಶ್ರು ಪೊಣ್ಮದಿರೆ ಹಸ್ತಪದಂಗವಿರ್ದುವಿರ್ದವೋಲ್
ಮಿಸುಕದೆ ಪೊಂಗುಗೆಟ್ಟಿರೆ ತದಂತರದೊಳ್ ಬಿಡದನ್ನೆಗಂ ವಿಡಂ
ಬಿಸಿದುದು ಮೂರ್ಚ್ಛೆಯಾರುಮನದಿರ್ಪದೆ ಪುತ್ರವಿಯೋಗವಿಕ್ಲಬಂ || ೧೯
ವ || ಅನಂತರಮಂತವುರದ ಬಾಲೆಯರ್ ಬೀಸುವ ಬಾೞೆಯೆಲೆಯ ತಾಳವೃಂತದ ತಣ್ಣೆಲರ ತಾರ್ಮುಟ್ಟಿನೊಳಳವಿದಪ್ಪಿದಾಕುಳತೆಯಿಂ ಬಂಧುಜನಂಗಳ್ ಕೆದಱೆ ಮಂಜಿನಂತೆ ಪಸರಿಸುವಭಿಷೇಕದ ಪುಡಿಯ ಪೊರೆಹದೊಳಂ ಕಳವಳಿಸಿ ಪರಿಜನಂಗಳ್ ತಳಿವ ಪೀಲಿಗರದಾಲಿಗುಡುವ ನೀರ ತೋರವನಿಯ ತಂದಲೊಂದುಗೆಯೊಳಮೆಂತಾನುಂ ಹಮ್ಮದದಿನಗಲ್ದು ತನ್ನವಸ್ಥಾಂತರಕ್ಕೆ ತಾನೆ ಬೆಕ್ಕಸಂಬಡುತ್ತಿರ್ಪನ್ನೆಗಂ –
ಮ || ಸ್ರ || ದೆಸೆಯಂ ಬಾಲಾತಪಂ ಬಾಸಣಿಸಿದುದೆನೆ ತಳ್ಪೊಯ್ಯೆ ದೇಹಾಂಶುವಂದಾ
ಗಸದಿಂದುಗ್ರತ್ವಮಂ ಬಿಟ್ಟವನಿಪತಿಯನಾಶ್ವಾಸಿಸಲ್ ಬಂದಪಂ ತಾ
ನೆ ಸಹಸ್ರೋಸ್ರಂ ದಲೆಂಬಂದದಿನಿೞಿದು ತಪೋಭೂಷಣಾಭಿಖ್ಯನೊರ್ವಂ
ರಿಸಿ ಬಂದಂ ಚಾರಣಂ ಕಾರಣವಱಿದಿನನೆಂದೆಂಬಿನಂ ರಾಜಲೋಕಂ || ೨೦
ವ || ಅಂತಾಸ್ಥಾನವೆಲ್ಲಂ ಕೌತುಕಂಬಡುವನ್ನಮೆಯ್ದೆ ಬರ್ಪುದುಂ –
ಕಂ || ವಾಸರಮುಖದರ್ಶನದಿಂ
ದೋಸರಿಸುವ ಚಕ್ರವಾಕದೆರ್ದೆಯದವೞಲಂ
ತಾಸಮಯದೊಳವನಿಪನೞ
ಲೋಸರಿಸಿದುದಾ ಮುನೀಂದ್ರಮುಖದರ್ಶನದಿಂ || ೨೧
ಮಱೆಯೆ ಸುತಶೋಕಮಂ ಮನ
ದೆಱಕದಿನಿದಿರ್ವೋಗಿ ಯೋಗಿಪದತಳಮಿಳೆಯಂ
ನೆಱೆ ಮುಟ್ಟದ ಮುಂದುಗುಲದ
ಸೆಱಗಂ ಪಡಿಪಾಸಿ ಮೊೞ್ಗಿದಂ ಮುನ್ನಡಿಯೊಳ್ || ೨೨
ವ || ಅಂತು ಭಕ್ತಿಭರದಿನೆಱಗುವಂತೆಱಗಿ ಕೈಗೊಟ್ಟೊಡಗೊಂಡು ಬಂದು ತಾನೆತಂದಿಕ್ಕಿದ ಪವಿತ್ರವೇತ್ರಾಸನದೊಳಿರಿಸಿ ವೈಹಾಯಸಮಾರ್ಗದಿನಸ್ಪೃಷ್ಟಪಾಂಶುವಾದೊಡಂ ಶಾಂತಿ ಧಾರಾರ್ಥಮಾಗಿ –
ಕಂ || ಶ್ರೀಪದಮಂ ಹರ್ಷಾಶ್ರು
ವ್ಯಾಪಿತಜಳದಿಂದೆ ತೊಳೆದು ತಲೆಯೊಳ್ ತಳಿದಾ
ಭೂಪತಿ ನಲಿದಂ ಗತಸಂ
ತಾಪಂ ಮುನಿಜನದ ಮೈಮೆ ಮಱೆಯಿಸದೇನಂ || ೨೩
ವ || ಅನಂತರಂ ಸಸಂಭ್ರಮಂ ಪುರೋಹಿತೋಪನೀತಬಹುವಿದ್ಯಾರ್ಘ್ಯಪೂಜಾಸಮಾಜಂಗಳಿಂದಮರ್ಚಿಸಿ –
ಕಂ || ಜೀವಸಮಸುತವಿಯೋಗದೊ
ಳಾವರಿಸಿದ ಖೇದವಿನಿತು ಪಿರಿದಲ್ತೆನೆ ಮ
ತ್ತಾವರಿಸಿದುದವನಿಪನಂ
ಭೂವಿಶ್ರುತಯೋಗಿನಾಥಯೋಗಾಹ್ಲಾದಂ || ೨೪
ವ || ಆಗಳ್ ಮಹಾಪ್ರತೀಹಾರಂ ಪಾಸಿದುತ್ತರೀಯವಸನದೊಳ್ ಕುಳ್ಳಿರ್ದು –
ಕಂ || ಅಮರ್ದಿಂದರ್ಘ್ಯಮನಿತ್ತಪು
ದು ಮುಖೇಂದು ಮುನೀಂದ್ರಪದನಖೇಂದುಗೆನಿಪ್ಪಂ
ತಮರೆ ದಶನಾಂಶು ನುಡಿದಂ
ಕ್ರಮದಿಂ ಪ್ರಶ್ರಯನಿಯುಕ್ತಮಧುರೋಕ್ತಿಗಳಂ || ೨೫
ಸೊಗಯಿಪ ಮನೋರಥಕ್ಕಂ
ಮಿಗಿಲೆನಿಸುವ ನಿಮ್ಮ ಬರವು ದೊರೆಕೊಂಡತ್ತಿಂ
ಜಗತೀಮಾನ್ಯಂ ಧನ್ಯಂ
ಬಗೆವೊಡೆ ಮತ್ತಾವನೆನ್ನವೋಲನ್ಯನೃಪಂ || ೨೬
ಕೃತಕೃತ್ಯತೆಯಿಂ ವಾಂಛೆಯಿ
ನತಿಶಮಭಾವನೆಯಿನೆಲ್ಲಿಯುಂ ಪ್ರೇಮಮನೂ
ರ್ಜಿತಗುಣಿ ಬಿಟ್ಟಿರ್ದುಂ ಪರ
ಹಿತದೊಳೆ ಸಲ್ವುದೆ ವಲಂ ಭವದ್ವಿಧರ್ಗೆ ನಿಜಂ || ೨೭
ವ || ಅದಲ್ಲದೆಯುಂ-
ಕಂ || ಬಂಧುವಿಯೋಗದಿನೆನಗನು
ಬಂಧಿಸಿದ ಮಹೋಪತಾಪಮದು ನೀಂ ಬರೆ ನಿ
ರ್ಬಂಧದಿನಳಱಿತ್ತದಱಿಂ
ಬಂಧುಗಳಿಂ ನೀನೆ ಬಂಧು ಜಗತೀಬಂಧೂ || ೨೮
ವಿಗತಾಳೋಕಂ ಶಿವಪಥ
ವಿಗಳಿತಮೆನಿಸಿದ ಜನಕ್ಕೆ ಕೃತಸನ್ಮಾರ್ಗಾ
ನುಗತೋಪದೇಶದಿಂದೀ
ಜಗದೊಳ್ ನೀನಾದೆ ನಾಥ ಕಣ್ಣುಂ ಗತಿಯುಂ || ೨೯
ವ || ಎಂದು ನುಡಿದು ವಿನಯವಿನಮಿತನಾಗಿರ್ದ ಜನಪತಿಯು ಮುನಿಪತಿಯಿಂತೆಂದಂ-
ಉ || ಬೋಧದಿನಿಂದು ಭೂಭುಜ ಭವಾಂತರವೈರವಶಪ್ರಕಾಶಿತ
ಕ್ರೋಧನೆನಿಪ್ಪ ದಾನವನಿನಾದ ಸುತಾಹೃತಿಯೊಳ್ ಪೊದೞ್ದ ನಿ
ನ್ನಾಧಿಯನಾನಭೀಕ್ಷಿಸಿ ಗುಣಪ್ರಣಯಿತ್ವದೆ ಬಂದೆನಲ್ತೆ ಸಂ
ಬೋಧಿಸಲೆಂತುಮೊಳ್ಗುಣಮೊಡರ್ಚುಗುಮಾರ ಮನಕ್ಕಮೞ್ಕಱಂ || ೩೦
ಕಂ || ಶ್ರುತುನಿಧಿ ತತ್ತ್ವಾಭ್ಯಾಸಾ
ನ್ವಿತಮತಿ ಚರಮಾಂಗಮೆನಿಪ ನಿನಗೀಜನ್ಮ
ಸ್ಥಿತಿಯಂ ಪೇೞ್ವೊಡೆ ಭೂಪತಿ
ಶತಮನ್ಯುಗೆ ಪೇೞ್ವ ತೆಱನೆ ನಾಕಶ್ರೀಯಂ || ೩೧
ಪ್ರಿಯಮಪ್ರಿಯಮೆಂಬೆರಡಱ
ವಿಯೋಗಸಂಯೋಗವೆಂಬಿವೆಲ್ಲ ಜನಕ್ಕಾ
ರಯೆ ಸಾಧಾರಣಮೆಂದ
ಲ್ತೆ ಯಥಾರ್ಥಜ್ಞರ್ ಬಿಸುಟ್ಟರೞಲೊಸಗೆಗಳಂ || ೩೨
|| ಮಾಳಿನಿ ||
ಅದಱಿನುೞಿವುದಿಂತೀದೇಹದಾಹಾವಗಾಹ
ಪ್ರದಮೆನಿಪ ವಿಷಾದೋನ್ಮಾದಮಂ ನೋೞ್ಪೊಡೆಂತುಂ
ಪುದಿದೆಡರ್ಗಳೊಳಾದುಮ್ಮಚ್ಚದಿಂ ಭೀರು ಬಾಯ್ವಿ
ಟ್ಟದಿರ್ಗುಮದಿರ್ವನೇ ಪೇೞ್ ಧೀರಚಿತ್ತಪ್ರವೃತ್ತಂ || ೩೩
ವ || ಅದಲ್ಲದೆಯುಂ-
ಕಂ || ನಂದನನ ದೆಸೆಗೆ ಪಿರಿದಾ
ನಂದಂದಾಳ್ದಿರ್ಪುದಲ್ಲಿ ನಿಲ್ಲಂ ಕೆಲವಾ
ನುಂ ದಿವಸದೊಳಗೆ ಬರ್ಪಂ
ಸಂದೆಯಮಿಲ್ಲವನ ಪುಣ್ಯಮಪ್ಪೊಡಗಣ್ಯಂ || ೩೪
ವ || ಅದೆಂತೆಂದೊಡೆ –
ಶಾ || ಷಟ್ಖಂಡಕ್ಷಿತಿನಾಥನಪ್ಪಧಿಕಪುಣ್ಯಂ ತತ್ಪ್ರಭಾಸಾದಿವಿ
ದ್ವಿಟ್ಖೇದೋದಯಹೇತುವಪ್ಪತುಳವಿಕ್ರಾಂತಂ ಸಮುದ್ಯನ್ನಿಜ
ತ್ವಿಟ್ಖಂಜೀಕೃತಸೂರ್ಯಪಾದಚಯಮಪ್ಪುದ್ದಾಮತೇಜಂ ತುರಾ
ಷಾಟ್ಖಡ್ಗೋಪಮಮಪ್ಪ ತೀಕ್ಷ್ಣತರಚಕ್ರಂ ಸಾರ್ಗುಮಿನ್ನಾತನಂ || ೩೫
ವ || ಅದುಕಾರಣದಿಂ-
ಚಂ || ಕುಳಗಿರಿಗಾವಗಂ ಪವನಬಾಧೆಯನಾ ಪವನಂಗೆ ಬಂಧನಾ
ಕುಳತೆಯನಬ್ದಿಗಗ್ನಿಭಯಮಂ ಬಿಡದಗ್ನಿಗೆ ಶೀತಭೀತಿಯ
ಗ್ಗಳಿಕೆಯನೈದೆ ಚಿಂತಿಪ ಮರುಳ್ಗೆಣೆಯಾಗದೆ ಪೋಗನಾ ಮಹಾ
ಬಳನೊಳತಿಪ್ರತಾಪನೊಳುಪಪ್ಲವಮಂ ಬಗೆವೊಂ ಮಹೀಪತೀ || ೩೬
ವ || ಎಂದು ಪೇೞ್ದಾ ಮಹಾಋಷಿ ಪರಸಿ ಭೋಂಕನೆ ಮಿಂಚಿನಂತೆ ಗಗನಕ್ಕೊಗೆದು ನಿಜವಾಸಕ್ಕೆ ಪೋಪುದುಮರಸನುಂ ಪರಿಜನಮಂ ವಿಸರ್ಜಿಸಿ ತಾನುಮರಸಿಯುಂ ತನ್ಮುನೀಶ್ವರ ದಿವ್ಯವಚನಮೃತ್ಯುಂಜಯಮಂತ್ರಸಾಮರ್ಥ್ಯಸಂಧಾರ್ಯಮಾಣಜೀವಿತರಾಗಿರ್ದರಿತ್ತಲ್-
ಉ || ಮೇರುನಗಾಗ್ರದಿಂ ಧರೆಗುರುಳ್ಚುವೆನೋ ರಸೆಯಾಂಕೆಯಪ್ಪಿನಂ
ವಾರಿಧಿಯಲ್ಲಿ ನೂಂಕುವೆನೊ ನಟ್ಟುರಿವೀವನವಹ್ನಿವಕ್ತ್ರದೊಳ್
ಪೂರಿಪೆನೋ ಕಱುತ್ತುಗಿದು ಕತ್ತಿಗೆಯಿಂದೆರಡಾಗಿ ಪೋೞ್ವೆನೋ
ನಾರಕದುಃಖಮಂ ಸೆಱೆಯೊಳೂಡುವೆನೋ ಪಲಕಾಲಮೀತನಂ || ೩೭
ವ || ಎಂದು ನಿಶಾಚರಂ ರೋಷಾವೇಶಮಾನಸಂ ಮಾನಸದೊಳೆ ಬಗೆಯುತ್ತುಂ ಪೋಗೆ ಮುಂದೊಂದು ಮಹಾಟವೀಮಧ್ಯದೊಳ್ –
ಉ || ಮೇರುವನೊತ್ತಿ ಕಿೞ್ತೊಡೆ ಪಯೋಮಯವಾಯ್ತೊ ನಭಂ ನೆಲಕ್ಕನಾ
ಧಾರತೆಯಿಂದೆ ಬಿೞ್ದುದೊ ದಿಶಾಗಜರಾಜಿಯ ವಾರಿಕೇಳಿಕಾ
ಸಾರಮೊ ಬಾಡಬಾಗ್ನಿಭಯದಿಂ ವರುಣಂ ಮಡಗಿಟ್ಟ ನೀರ ಭಂ
ಡಾರಮೊ ಭಾವಿಪಂದದೆನೆ ಕೌತುಕಮಾಯ್ತು ಮಹಾಸರೋವರಂ || ೩೮
ಕಂ || ಪಾತಾಳವರಂ ಸ್ವಾಚ್ಛಗು
ಣಾತಿಶಯದೆ ಕಾಣಲೆಯ್ದೆ ಬಂದಪುದೆಂಬೀ
ಮಾತನೊದವಿಪುದು ತಟತರು
ಜಾತಪ್ರತಿಬಿಂಬವಿಸರವಂತಾ ಸರದೊಳ್ || ೩೯
ಕಾಂತಮಧುಸಮಯಮಾಧವಿ
ಯಂತುತ್ಕಳಿಕಾನ್ವತಂ ನಭೋಮಂಡಳದಂ
ತಂತಃಕೃತಭುವನಂ ನಟ
ನಂತೆ ದಿಟಂ ಪ್ರಬಳನಕ್ರಮಕರಸಮೇತಂ || ೪೦
ವ || ಮತ್ತಮದು ವಾರಯೊಳರ್ದಿಕೊಳ್ವರಣ್ಯವಾರಣಂಗಳೊಡನೆ ಭರದಿಂ ಪೋರ್ಗಂ ಮೊಗಂ ಬುಗುವ ನೀರ ಪೇರಾನೆಗಳ ತೊಳವಿಗೆಗಳೊಳಂ ನೀರ್ಗುಡಿವೆಡೆಯೊಳ್ ಪೊಳೆವ ತಮ್ಮ ನೆೞಲಂ ಮಾರ್ಪಡೆಯೆ ಗೆತ್ತು ಎಡೆಮಡಗದೆ ಕಡುಪಿನಿಂ ಪಾಯ್ದು ಬಾಯ್ದೆಱೆದೆೞ್ದ ನೆಗೞ ಮೊಗದೊಳರ್ದಡಂಗುವ ಶಾರ್ದೂಲಸಂದೋಹಂಗಳೊಳಂ ಕಾಡಾನೆಗಳ ಕೋಡೇಱಿಂದಿಡಿದು ಕಳೆದ ಖರ್ಜೂರದ ಕಡಿಗಳಂತೆ ತಡಿದಡಿಯ ತಱುಂಬಿನೊಳ್ ಬಿಸಿಲಂಕಾಯ್ವ ಮೊಸಳೆವಿಂಡಿನ ಪಸರಂಗಳೊಳಂ ನೀರ್ವಾನಸಂ ಮೆಲ್ದು ಬಿಸುಡೆ ಪಸರಿಸುವ ತೆರೆಗೊನೆಯೊಳ್ ತೇಂಕಿ ಬರ್ಪ ಜಳಮೃಣಾಳನಾಳಮಂ ಜಳವ್ಯಾಳಮೆಂದು ಕೆಲದ ಬಿಲದಿಂ ಪಿಡಿಯಲೆಂದು ಧೀಂಕಿಡುವ ವಿಷಾಪಹಾರ ಶಾಲೂರಜಾಲಂಗಳೊಳಂ ಮೇಗೆ ನೆಗೆದಿಸುವ ಪಾವಸೆಗೊಂಡ ಪೇರಾವೆಯಂ ತಾವರೆಯ ಕೊಡೆಯೆಲೆಗೆತ್ತಱಿಯದೆಱಗಿದೊಡದು ತೆಱಂಬೊಳೆಯೆ ಬೆಚ್ಚಿಬಿಚ್ಚತಂಬಾಳಱಿ ಕಳವಳಿಪ ವಿಕಳಕುರ ವಕನಿಕರಂಗಳೊಳಂ ಕಾಲ್ದೊಳೆಯಲೊಳಪೊಕ್ಕು ಪಟ್ಟ ಕಾಂತಾರಸೈರಿಭಂಗಳ ಭಂಗುರಶೃಂಗ ತಾಡನದಿನುಜ್ಜ್ವಳಿಪ ಜಳವೇಣಿಯಂ ಪೊಣ್ಮಿ ಪೊಳೆವೆಳವಾಳೆಯೆಂದು ಕರ್ದುಂಕಿ ಕನಲ್ವ ಬಾಳಬಕಕದಂಬಂಗಳೊಳಂ ಭೀಷಣರಮಣೀಯಮೆನಿಸಿತ್ತು ಅಂತುಮಲ್ಲದೆಯುಂ –
|| ಮಾಲಿನಿ ||
ಕುಸುಮರಜವ ಕೆಂಪಂ ತಾಳ್ದಿ ನೀಳ್ದೇಱಿಯಂ ಲಂ
ಘಿಸುವ ತೆರೆಯ ಜಿಹ್ವಾಡಂಬರಂ ಪೊಣ್ಮೆ ಸುತ್ತಂ
ಮಿಸುಪ ಪಿರಿಯ ಮೀಂಗಳ್ ದಾಡೆ ತಾಮಾಗಿಳಾರಾ
ಕ್ಷಸಿಯ ತೆಱೆದ ಬಾಯಂತಿರ್ದುದಾ ಪದ್ಮಸದ್ಮಂ || ೪೧
ವ || ಅಂತನೂನಮುಮತಳಸ್ಪರ್ಶಮುಮಮಾನುಷಮುಮತಿಕ್ರೂರಸತ್ವಮುಮಪ್ಪ ಮನೋರಮಣಮೆಂಬ ಸರೋವರಮಂ ಕಂಡು –
ಕಂ || ಇದು ಕಡಲಂದದೆ ಕಡುಗಡಿ
ದಿದಱೊಳಗಾನಿವನನಿಕ್ಕಿ ಕೋಪಮನಾಱಿ
ಪ್ಪುದೆ ಪಂಥಮೆಂದು ಬಂದಂ
ತದಗ್ರದೇಶಕ್ಕೆ ಕೋಣಪಂ ವಿಗತಕೃಪಂ || ೪೨
ವ || ಬಂದು ತನ್ನನೆತ್ತಿಕೊಂಡಾಗ್ರಹಮನೊಡೆಯಿಕ್ಕುಂತಿಕ್ಕಿ ಪೋಪುದುಮಾಕುಮಾರಂ –
ಕಂ || ಬಿೞ್ದ ಭರದಿಂದೆ ವಾರಿಯೆ
ರೞ್ದೆಸೆಗಂ ಪಚ್ಚು ಸೂಸೆ ಕೊಳದೊಳಗೆ ಬಯಲ್
ಬಿೞ್ದುದು ತದ್ರಭಸಕ್ಕು
ರ್ಚೆೞ್ದು ಕಡಂಗಿದುವು ಜಳಚರಪ್ರಕರಂಗಳ್ || ೪೩
ವ || ಅಂತು ಪಾತಾಳಮೂಲಂಬರಂ ಮುೞುಗಿ ದಿವಿಜದೀರ್ಘಿಕೆಯೊಳ್ ಮುೞುಗಿ ನೆಗೆವ ಅಭ್ರಮೂಪತಿಯಂತೆ ನೆಗೆಯಲೊಡಂ –
ಕಂ || ಇನನೊಗೆಯೆ ತಾರೆಗಳ್ ಭೋಂ
ಕನೆ ನಭದೊಳದೃಶ್ಯವಪ್ಪ ತೆಱದಿಂ ನೃಪನಂ
ದನನೊಗೆಯೆ ಜಳಚರಂಗಳ
ವನಿತುಂ ಕೊಳದೊಳಗೆ ಮತ್ತಡಂಗಿದುವಾಗಳ್ || ೪೪
ಏನಂ ಪೇೞ್ವೆಂ ತನ್ನೃಪ
ಸೂನುವ ಪುಣ್ಯಪ್ರವಾಹಮಂ ಗ್ರಾಹಮಹಾ
ಮೀನಕುಳೀರಾಹಿಗಳಂ
ದೇನುಂ ಪೊಸಯಿಸುದುವಿಲ್ಲ ನಿಜವಿಷಮತೆಯಂ || ೪೫
ವ || ಆಗಳ್ ಪ್ರೇಂಖೋಳನವಿಳಾಸದಿಂದಾ ಸರಮಂ ಲೀಲಾಸರಮನುತ್ತರಿಸುವಂತುತ್ತರಿಸಿ ತತ್ತೀರದೊಳಿನಿತುಬೇಗಂ ವಿಶ್ರಮಿಸಿ ಬೞಿಯಂ ಮಲಯಪವನನಂತುತ್ತರಾಭಿಮುಖನುಂ ವಿಕ್ರಮೈಕಸಹಾಯನುಮಾಗಿ ನಡೆಯೆ –
ಕಂ || ಪರುಷತರಶರಭಕೇಸರಿ
ವಿರಾವದಿಂ ಕಿವುಡುವಡಿಸುತುಂ ದೆಸೆಗಳನಾ
ಸರಸಿಯ ತಡಿವಿಡಿದಿರ್ದುದು
ಪರುಷಾಟವಿಯೆಂಬ ಪೆಸರರಣ್ಯಮಗಣ್ಯಂ || ೪೬
ಕರಿಗಳ ಕಣಿ ಶಬರರ ನಿಧಿ
ಮರಗಳ ವಡ್ಡಾಗರಂ ದವಾಗ್ನಿಯ ಸತ್ರಂ
ಹರಿಣಂಗಳ ಹರವರಿ ಕೇ
ಸರಿಗಳ ಸರಿ ಪರ್ವಿದಡವಿ ಪಡೆದುದಗುರ್ವಂ || ೪೭
ವ || ಅಲ್ಲಿ-
ಕಂ || ಮರದ ತುದಿಗೋಡುಗಳ್ ಕೊಳೆ
ಧರೆಗಲ್ಲುಗುತಿರ್ಪ ತರಳತಾರೆಗಳೆನಿಕುಂ
ಖರಸೂಕರದಂಷ್ಟ್ರಾಹತಿ
ಪರಿಸ್ಫುಟದ್ವೇಣುಮುಕ್ತಮುಕ್ತಾನಿಕರಂ || ೪೮
ನಡಪಾಡುವ ವನದೇವಿಯ
ರಡಿಯೂಡಿದಲಕ್ತಕದ್ರವಂ ಪತ್ತಿದವೋಲ್
ಕಡುಗೆಂಪನಾಳ್ದುವೊಂದೊಂ
ದೆಡೆ ವನಚರವಿದ್ಧಮೃಗಗಣಾರುಣಜಳದಿಂ || ೪೯
ಮದಗಂಧಸಾರಸಪ್ಪ
ಚ್ಛದಂಗಳಿಂ ಪುದಿದು ಬೆಳೆದ ತಾಪಿಂಛದ ಪೆ
ರ್ವೊದಱ ಕರಿಶಂಕೆಯಿಂ ಪಾ
ಯ್ದದಱೊಳ್ ಹರಿವಿತತಿ ಬಂಜೆವಡಿಪುದು ಮುಳಿಸಂ || ೫೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಪಂಚಮಾಶ್ವಾಸಂ (೨)
ಅತಿನಿಶಿತದರ್ಭಸೂಚೀ
ಹತಿಗಳ್ಕಿದ ತೆಱದಿನುಗ್ರಕರನತುಳ ವನ
ಸ್ಪತಿಸಂಕೀರ್ಣವೆನಪ್ಪೀ
ವಿತತಾಟವಿಯಲ್ಲಿ ಸಲಿಸನೆಂದುಂ ಕರಮಂ || ೫೧
ಬಿಗಿದಡರೆ ಸುತ್ತಿ ಮರನಂ
ಮೊಗಂಗಳಂ ನೆಗಪಿ ಸುಯ್ವ ಶ್ವಯುನಿಕರದ ಮೇ
ಗೊಗೆವ ನಿಡುಸುಯ್ಯ ಕಡುವೆಂ
ಕೆಗಳಿಂ ಕಳಿಪುವವು ಕಪಿಗಳದಱೊಳ್ ಹಿಮಮಂ || ೫೨
ವ || ಮತ್ತಮಾ ಮಹಾವನಂ ಯೌವನದಂತೆ ಮದನೋತ್ಕಳಿತಾ ಕಮನೀಯಮುಂ ಚಿತ್ರಕಾಯ ಶೋಭಾಪ್ರಾಯಮುಂ ಕಾಂತಾಕದಂಬದಂತೆ ಲೋಹಿತಚಂದನಾಲಂಕೃತಮುಂ ತಮಾಲ ಪತ್ರಶೋಭಿತಮುಂ ಸನ್ನದ್ಧಸಪ್ತಿಯಂತೆ ಖಲೀನಶಾಖಾಮುಖಮಂ ಉಪಕಂಠಚಳಚ್ಚಾಮರಮುಂ ತಾಳಪಾತವಿಧಿಯಂತೆ ಶಮ್ಯಾರಮ್ಯಮುಂ ತಳೋಪಲಾತಮುಂ ರಣಾಂಗಣದಂತೆ ಚಮೂರಚಿತಪ್ರಹರಣವಿಶೀರ್ಣರೂಪಮುಂ ದಂತಿದಾನವವಿಲೀನಶಿಲೀಮುಖಮಂ ಪಾಂಡವಪ್ರಕರದಂತಾತ್ತಭೀಮನಕುಲದ್ರುಪದಮುಂ ಅರ್ಜುನೋರ್ಜಿತಮುಂ ನಾಕಿನಿಳಯದಂತೆ ಅನೂನಾಪ್ಸರೋಗಣಪ್ರಣೂತಮುಮತರ್ಕ್ಯಗೋಚರಮುಂ ಅಸಂಯುತಹಸ್ತಸಮುದಯದಂತೆ ಆತ್ತಕಪಿಸ್ಥಮುಂ ತಾಮ್ರಚೂಡಾವಲೀಢಮುಂ ಕ್ಷೇತ್ರಾ ಕರ್ಷದಂತೆ ಪೋತ್ರಿಪೋತ್ರಾಹತಧರಣಿತಳಮುಂ ಗೃಹೀತಗೋಲಾಂಗೂಲಮುಂ ಗಗನಮಂಡಲದಂತೆ ಋಕ್ಷಾಕೀರ್ಣಮುಂ ಕುಟಜಕುಳವಿಭ್ರಾಜಿತಮುಂ ಜಾಂಬೂನದ ಪ್ರದೇಶದಂತೆಅಷ್ಟಾದೋತ್ಪತ್ತಿಸ್ಥಾನಮುಂ ಅಪರಿಮಿತಕುಶಪ್ರಸರಮುಂ ಸಭಾಸದನದಂತೆ ವೇತ್ರಾಸನಾಧಿಷ್ಠಿತರಾಜರಾಜಿತಮುಂ ಸ್ವರಸಮುದಯದಂತೆ ನಿಷಾದನಿಷೇವ್ಯಮುಂ ಆರಾಧಕನಂತಕ್ಷಮಾಲಾಗಣಿತಜಪೋಪೇತಮುಂ ರಾಜ್ಞೀನಿವಾಸದಂತೆ ಜರತ್ಕಂಚುಕಿಶ ತೋದಂಚಿತಮುಂ ನಾಟಕಪ್ರಕರದಂತೇಹಾಮೃಗೋಪಗೂಹಿತಮುಂ ಅಭಿನಯದಂತ ನೇಕಾಹಾರ್ಯಕನಿವಿಷ್ಟಮುಂ ಭೈರವಾವಳಿಯಂತೆ ರುರುಪರಿಚಿತಮುಂ ಪಿತಾಮಹಾನನಂದತೆ ಸಾಮಜಪದಾಭಿರಾಮಮುಂ ಸ್ಥಾಣುನಿವಸನಮಾಗಿಯುಂ ಅಪರ್ಣಾನ್ವಿತಮಲ್ತು ಬಹುಳಸತ್ವೋಪೇತಮಾಗಿಯುಂ ತಮೋವಿರಹಿತಮಲ್ತು ಮಯೂರಾಧಿರೂಢಮಾಗಿಯುಂ ವಿಶಾಖಾಕರಮಲ್ತು ಆತ್ತಸಾರಸ್ವತಾತಿಶಯಮಾಗಿಯುಂ ವಿವೇಕಾಕರಮಲ್ತು ನಿರಂತರಚ್ಛಾಯಾಶೇಷಮಾಗಿಯುಂ ಕೃತಾಂತರೂಪಮಲ್ತು ಅಂತುಮಲ್ಲದೆಯುಂ-
ಉ || ಪಾತ್ರವಿಕೀರ್ಣಮಾತತಸುತಾಳಧರಂ ವಿವಿಧಾವನದ್ಧವಾ
ಸೂತ್ರಿತವಂಶಕಾರನಿಕರಂ ಕಳಕಂಠಸಮೂಹಸಂಶ್ರಿತಂ
ಚಿತ್ರಿತರೂಪಶೋಭೆಗೆಡೆಯಾದುದು ಭಾವಿಸಿ ನೋಡೆ ನಾಡೆ ತೂ
ರ್ಯತ್ರಯಸಂಪ್ರದಾಯಮೆನೆ ಕಾನನಮಾವೃತದಿಕ್ಕುಳಾನನಂ || ೫೩
ವ || ಆ ಮಹಾಟವೀಮಧ್ಯದೊಳೊಂದು ಪುಲ್ವಟ್ಟೆವಿಡಿದು ನಡೆಯ ಮುಂದೊಂದು ವಿರಳತರ ತರುಪ್ರದೇಶದೊಳ್ –
ಚಂ || ಹೊಸಹೊದೆಗಟ್ಟುವಂಬುಗಳ ಕುಪ್ಪಿಯನಾವರಿಪಾರ್ದ್ರಜಾಳಮಂ
ಪಸರಿಪ ಸಂಡುಗೋಲನುಡಿಗಟ್ಟುವ ಪೀಲಿಗಳಿಂ ತರಂಗಮಂ
ಪೊಸೆಯಿಪ ಬೆತ್ತಗಣ್ಣಿವಲೆಯಂ ಸಮಕಟ್ಟುವ ಬೆಟ್ಟುಗೂಂಟಮಂ
ಬಸಿವ ಪುಳಿಂದಸಂಕುಳದ ಪೆರ್ಕಣದಿಂದೆಸೆದತ್ತು ಪಕ್ಕಣಂ || ೫೪
ಕಂ || ಪರಿಕಿಸೆ ವೃಕ್ಷಾರೋಹಣ
ವರಾಹಚರ್ವಿತಕವೇಣುದಾರಿತಕಂಗಳ್
ಕರಮೆಸೆಯೆ ಕಾಮಶಾಸ್ತ್ರದ
ದೊರೆಯಾದುದು ಶಬರಶಿಶುಗಳುಜ್ಜುಗಮದಱೊಳ್ || ೫೫
ವ || ಮತ್ತಂ ತತ್ಸಮೀಪದ ವಿಶಾಲತಾಲಷಂಡದೊಳ್ –
ಮ || ವಿ || ಸ್ಮರಸಮ್ಮೋಹನಧೂಪಧೂಮಕಳಿಕಾಸಂದೋಹಮೋ ಚಿತ್ತಜೋ
ದ್ಭವವಶ್ಯಾಂಜನಮಂಜರೀನಿಕಾರಮೋ ಕಾಮತ್ರಿಲೋಕೀಜಯಾ
ಕರಶಾತಾಸಿಲತಾಳಿಯೋ ಬಗೆವೊಡೆಂಬಂತಿರ್ದುದಿಂದ್ವಂಕಕ
ರ್ಬುರಕಾಯಂ ಶಬರೀಚಯಂ ನೆರೆದು ಪಾನಕ್ರೀಡೆಯೊಳ್ ನಾಡೆಯುಂ || ೫೬
ವ || ಮತ್ತೊಂದೆಡೆಯೊಳೊರ್ವಂ ಮೃಗಯಾನಿಮಿತ್ತದಿಂ ಬರುತ್ತುಂ –
ಮ || ಸ್ರ || ವಿಕರಾಳಾಳೋಕನೀಷಜ್ಜಳಗತನಳಿನೀಶ್ಯಾಮನುದ್ಭ್ರಾಮ್ಯದೇಕಾ
ಸ್ತ್ರಕರಾಗ್ರಂ ವೇಣುಬಾಣಾಸನವಿನಿಹಿತಕಕ್ಷಂ ಸಕೌಳೇಯಕಸ್ತ್ರೀ
ನಿಕರಂ ಹ್ರಸ್ವಾಸಿಧೇನುಸ್ಥಗಿತಜಘನನಂದೊಪ್ಪಿದಂ ದ್ವೀಪಿಲಾಂಗೂ
ಲಕೃತೋಷ್ಣೀಷಂ ಶಿರೋಳಂಕೃತವರವಿಕಸತ್ಕಿಂಕಿರಾತಂ ಕಿರಾತಂ || ೫೭
ಮ || ವಿ || ಚಕಿತೇಣೀನಯನಾಂಶುವಿಂ ಶ್ರವಣಪೂರೇಂದೀವರಂ ಪುಂಡರೀ
ಕಕನಚ್ಛಾಯೆಯನೀಯೆ ಬಿಂಬರುಚಿರೋಷ್ಠದ್ಯೋತಿಯಿಂ ವೇಣುಮೌ
ಕ್ತಿಕಹಾರಂ ಗುರುಗುಂಜಿಯೆಕ್ಕಸರಮಂ ಕೀೞ್ಮಾಡೆ ಸಂದಳ್ ಪುಳಿಂ
ದಿ ಕುಚಶ್ರೋಣಿಗಳೆಕ್ಕೆಯಿಂದೆ ತನಿಗೆತ್ತುತ್ತೊಪ್ಪೆ ಪಿಂದೋಪನಂ || ೫೮
ವ || ಅಂತು ಪೋಪಲ್ಲಿ –
ಕಂ || ಇದಿರೊಳ್ ಗರ್ಜಿಸಿ ಪುಲಿ ನಿಲೆ
ಬೆದಱಿ ಕರಂ ಶಬರಿ ಬರಿಯನಪ್ಪಲೊಡಂ ರೋ
ಷದಿನಲರ್ದುದೊಂದು ಕಣ್ ರಾ
ಗದೆ ಮುಗುಳ್ದುದದೊಂದು ಕಣ್ ವನೇಚರಪತಿಯಾ || ೫೯
ವ || ಅದಲ್ಲದೆಯುಮೊಂದು ಪಲ್ವಲಪ್ರಾಂತದೊಳ್ ಕಾಂತಾರಕಳಭಪ್ರಾಯ ಪೋತ್ರಿಸಂತಾನದೊಳಗೆ –
ಮ || ವಿ || ಬರಿಗಂಡಂ ಪಿಣಿಲೇಱೆ ರೋಮಮುಡಿದಿರ್ಬೆನ್ನಾಗೆ ಮುಂಗಾಲಗ
ಲ್ತರೆ ಬಿರ್ಕುರ್ವೆ ಮೊಗಂ ಕರಂ ಪೆಗಲ ಬಿಣ್ಪಿಂ ಜೋಲ್ವಬಾಲಂ ಮುೞುಂ
ಕಿರೆ ಬಂಬಲ್ಗಡಿವಂ ಪೊದೞ್ದಗಸೆವೂಗೊಂಬೊಪ್ಪೆ ಕೋೞ್ಕುಟ್ಟಿ ಪೆ
ರ್ನೊರೆ ಸೂಸುತ್ತಿರೆ ಭೀಕರಂ ಸೊಗಯಿಸಿತ್ತುತ್ತೇಕರಂ ಸೂಕರಂ || ೬೦
ವ || ಬೇಱೊಂದೆಡೆಯೊಳ್ –
ಮ || ಸ್ರ || ಗುರುನಿದ್ರಾಭಂಗಜಭ್ರೂಕುಟಿವಿಕಟಲಲಾಟಂ ಜಪಾಪಾಟಳಾಪಾಂ
ಗರುಚಂ ವೇಶಂತಶಯ್ಯಾಪರಿಮಿಳಿತಲಸತ್ಕರ್ದಮಾರ್ದ್ರಂ ಬೃಹತ್ಕಂ
ಧರಕಂಡೂಬಂಧನೋಲ್ಲೇಖನಮಳಿನಿತಶಾಖಿಪ್ರತಾನಪ್ರಕಾಂಡಂ
ನೆರೆದಿರ್ದತ್ತೊಂದು ನಾನಲ್ವಿಡಿದು ಮಹಿಷವೃಂದಂ ಯಥಾಸ್ವೇಚ್ಛೆಯಿಂದಂ || ೬೧
ವ || ಆ ಮಹಾಮಹಿಷಮಂಡಲಮಿರ್ದುದಲ್ಲದೆಯುಂ –
ಮ || ಸ್ರ || ನೆರೆದೇೞ್ತಂದತ್ತು ತೀವ್ರಾನಿಳಭಯವಶದಿಂದಲ್ಲಿಗಾ ನೀಳಮೇಘೋ
ತ್ಕರಮೆಂಬಂತಿರ್ದುದಾ ಬೃಂಹಿತರುತಿ ಮೊೞಗಂ ಪಿಂಗಳಾಪಾಂಗರುಗ್ಮಂ
ಜರಿಯುದ್ಯದ್ವಿದ್ಯುತೋದ್ಯೋತಮನವಿರಳದಾನಂ ಗಳದ್ವರ್ಷಮಂ ಪೋ
ಲ್ತಿರೆ ವೇಲ್ಲತ್ಸಲ್ಲಕೀಸಂಕುಲವೆನಿಪೆಡೆಯೊಳ್ ಹಸ್ತಿಯೂಧಂ ವನೋತ್ಥಂ || ೬೨
ಕಂ || ಅದು ಬಗೆಯೆ ಮಹಾಪ್ರಾಸಾ
ದದಂತೆ ಭದ್ರೋಪಲಕ್ಷಿತಂ ಗ್ರಹಕುಳದಂ
ತದು ಮಂದಬಂಧುರಂ ಮ
ತ್ತದು ಸಕಲಶಶಾಂಕನಂತೆ ಮೃಗಸಂಸ್ಥಗಿತಂ || ೬೩
ವ || ಅಂತಳುಂಬಮಾದ ಮದಸ್ತಂಬೇರಮಕದಂಬದೊಳ್ –
ಚಂ || ಪಸಿದೊಡೆ ಸಲ್ಲಕೀಕಿಸಲಯಂಗಳನೊಯ್ಯನೆ ನೀಡಿ ಮೆಯ್ಯ ತೀನ್
ಮಸೆದೊಡೆ ಕೋಡೊಳಿಟ್ಟೊರಸಿ ನೀರ್ಗೆಳಸಿರ್ದೊಡೆ ತಂದು ನೀರನೂ
ಡಿಸಿ ನಸೆಯಿಚ್ಚೆಯಾದೊಡೊಡಗೂಡಿ ಬೞಲ್ದೊಡೆ ಕರ್ಣವಾತಮಂ
ಪಸರಿಸಿ ತನ್ನ ಕೈಪಿಡಿಯವೊಲ್ ಪಿಡಿಯಂ ಪಿಡಿದಿರ್ದುದೊಂದಿಭಂ || ೬೪
ಲಳಿತವಿಷಾಣಕೋಟಿಗಳಿನೀಡಿಱಿದಾಗಳೆ ತಾಳವಟ್ಟಮಂ
ಸೆಳೆದು ತುಡುಂಕಿ ಮತ್ತೆ ಮೊಲೆಯಂ ನಲವಿಂ ಕಡೆವಾಯ ಪಲ್ಲವಂ
ಗಳನೆಳೆಕೊಂಡು ಸೂಸೆ ಪೆಱಗಾಲೆಡೆಯಿಂ ನುಸುಳ್ಬೋಡಿ ಕಾಡಿ ಸಂ
ಗಳಿಸಿತದೊಂದು ಪಲ್ಲಮಱಿ ತಾಯ್ವಿಡಿಗಂತುಮನಂತಸೌಖ್ಯಮಂ || ೬೫
ವ || ಅದಲ್ಲದೆಯುಂ ಮುಂದೆಡೆಯೊಳ್ ಉತ್ತಾಳತಾಳಚೂಳದಿಂ ಬಿೞ್ದೊಡೆದು ಪಸರಿಸುವ ಪಣ್ಣರಸದಿಂ ತಳಂಗಳಂ ತೊಯ್ದು ನಕ್ಕುವ ಗೋಳಾಂಗೂಳಂಗಳುಂ ಒಂದೊಂದೆಡೆಯ ಮುಳ್ಗಿಡುಗಳೊಳ್ ತೊಡರ್ದ ಮೆಯ್ನವಿರ್ ಪಱಿಗುಮೆಂದು ಮಿಡುಕಲೊಲ್ಲದಲ್ಲಿಯೆನಿಂದು ಬಿಲ್ಲರ್ಗೆ ತಮ್ಮಿಂ ತಾಮೆ ಪಡುಮಿಗಂಗುಡುವ ಚಮರೀಮೃಗಂಗಳುಂ ಒಂದೊಂದೆಡೆಯೊಳ್ ಮರದ ಮಱೆಗಳೊಳ್ ಬೞಿದಪ್ಪಿದ ಮಱಿಯನಱಸಿ ಮಱುಕದಿಂ ಸೂರ್ೞ್ಪ ಖಡ್ಗಧೇನುಗಳ ತೊರೆದ ಮೊಲೆಯಿಂದಂಬಿರಿವಿಡಿದು ಸುರಿವ ಪಾಲ್ಗೆ ಪಜ್ಜೆವಿಡಿದು ಪರಿವರಣ್ಯಮಾರ್ಜಾರಪೋತಕಂಗಳುಂ ಒಂದೊಂದೆಡೆಯೊಳೊಗೆವದಾವಶಿಖಿಯ ಪೊಗೆಗೆ ಪೀರ್ವ ಜತುಕನಿಕರಂಗಳುಂ ಒಂದೊಂದೆಡೆಯೊಳಡವಿ ಯಾನೆಗಳಡಿಗೊಂಬುಗೊಂಡತದುಕಿನ ಮರದ ಮುಱಿಗಣ್ಣೊಳೊಗೆದ ಪಗಿನೊಳಗ್ಗಿವೆಗಡಿಂ ಕಾಲ್ದೊಡರ್ದು ಮಿಡುಕಿ ಕಳವಳಿಪ ಕಳವಿಂಕಸಂಕುಳಂಗಳುಂ ಒಂದೊಂದೆಡೆಯೊಳುಣ್ಮುವ ಮೆಯ್ಯ ಸುಯ್ಯ ಕಡುಗಂಪಿಂಗೆ ಕವ್ವರೆಗೊಂಡು ಮುಸುಱಿಮೊಱೆವ ತುಂಬಿಯ ಬಂಬಲ್ಗೇವಯ್ಸಿ ಬೆಳೆದ ಮೆಳೆಗಳೆಡೆಯೊಳ್ ನುಸುಳ್ದಡಂಗಿ ಪೋಪ ಕತ್ತುರಿಮಿಗದಮೊತ್ತಂಗಳುಂ ಅಗುರ್ವುವಡೆಯೆ ನೃಪತನೂಜಂ ವಿಪಿನಚರವಿವಿಧಸತ್ವಂಗಳಂಗಚೇಷ್ಟಾಭಾವಂಗಳಂ ಭಾವಿಸಿ ವಿಸ್ಮಯಂಬಡುತ್ತುಂ ಪೋಗೆವೋಗೆ ಪುರೋಭಾಗದೊಳ್ –
ಮ || ಸ್ರ || ಶರಭಗ್ರಸ್ತೋತ್ಥಕಂಠೀರವಕಟುರಟನೋತ್ಥಪ್ರತಿಧ್ವಾನವದ್ಗ
ಹ್ವರದುಶ್ಶ್ರಾವಶ್ರವಂ ನಿಷ್ಠುರಗರಳರಸಾರ್ದ್ರಸ್ಫುರಜ್ಜಿಹ್ವದರ್ವೀ
ಕರದುರ್ದರ್ಶಂ ಸಮುತ್ಕಂಟಕವಿಟಪಿಲತಾವರುದತ್ಯಂತವೃತ್ಯು
ತ್ಕರದುರ್ವೇಶಂ ಮನಕ್ಕದ್ಭುತರಸದೊದವಂ ತಂದುದಂದೊಂದಗೇಂದ್ರಂ || ೬೬
ವ || ಅಂತು ತೋಱುತಿರ್ದ ವಂಶಧರಮೆಂಬ ಗಿರಿವರಮಂ ಕಂಡೆಯ್ದೆವರ್ಪಾಗಳ್ –
ಕಂ || ಆ ಕುವರನ ಬಂದೊಸಗೆಯೊ
ಳೋಕುೞಿಯಾಡಿದಪುದಚಲಮೆನೆ ಸೊಗಯಿಸಿದೆ
ತ್ತಾಕೀರ್ಣಧಾತುನಿರ್ಝರ
ಶೀಕರತತಿ ನೆಗೆದು ನಗದ ನಾಲ್ಕುಂ ದೆಸೆಯೊಳ್ || ೬೭
ವ || ಮತ್ತಂ –
ಕಂ || ಈಗಳೆ ಸಮನಿಸಿದಪ್ಪುದು
ರಾಗಂ ನಿನಗೆನ್ನೊಳೆಂದು ನೃಪತನಯನನಂ
ತಾ ಗಿರಿ ಕರೆವಂತಾದುದು
ಕೇಗುವ ಸೋಗೆಗಳ ತಾರಕೇಕಾರವದಿಂ || ೬೮
ವ || ಆಗಳಾ ಪರ್ವತಮನೇಱಿ ದುರ್ಗದುರ್ಗಮಮಾರ್ಗಮಂ ನೋೞ್ಪೆನೆಂದು ಬಗೆದಂದು-
ಕಂ || ಗುರುವಂಶಮತುಳದಂತಂ
ಪರಿವೃತಘನಸತ್ವಮುನ್ನತಂ ತಾನೆನಿಪಾ
ಗಿರಿಪತಿಯಂ ನೃಪತಿಸುತಂ
ಕರಿಪತಿಯಂ ಲೀಲೆಯಿಂದಮೇಱುವ ತೆಱದಿಂ || ೬೯
ವ || ಏಱಿ ತದಧಿತ್ಯಕದೊಳ್ ನಿಂದು ನೋೞ್ಪನ್ನೆಗಂ –
ಉ || ಬಿಟ್ಟ ಕುರುಳ್ ಪೊದೞ್ದ ಕಿಸುಗಣ್ ಮೀಸೆ ಬಾಂಗೆತೂಂ
ತಿಟ್ಟವೊಲಪ್ಪ ಮೆಯ್ ಮಿಳಿರ್ವ ನಾಲಗೆಯುರ್ಬಿದ ಪುರ್ವು ಕರ್ವುನ
ಕ್ಕಿಟ್ಟಳಮಪ್ಪ ಕರ್ಕಶತೆಯೆತ್ತಿದ ಕೆಚ್ಚಿನ ಡಂಗೆ ಭೀತಿಯಂ
ಪುಟ್ಟಿಸೆ ಬಂದು ಕಟ್ಟಿದಿರೊಳಿರ್ದನದೊರ್ವನಡುರ್ತು ಜಟ್ಟಿಗಂ || ೭೦
ಕಂ || ಇರ್ದನಂತರಂ ಪ್ರತಿನಿನಾದಿತವಿಯದ್ವಿವರಮಪ್ಪ ಘೋರಘರ್ಘರಧ್ವನಿಯಿನಿಂತೆಂದಂ –
ಉ || ಈ ಗಿರಿ ಮದ್ಭುಜಾಪರಿಘಪಾಲಿತಮಾವನುಮಿಲ್ಲಿ ಪೊಕ್ಕವಂ
ಬೇಗದೆ ಪೊಕ್ಕವಂ ಯಮನಿವಾಸಮನಂತದಱಿಂದಮಾಮರು
ದ್ಭೋಗಿವಿಯಚ್ಚರರ್ ಮಱೆದುಮೆನ್ನಯ ಬೆಟ್ಟದ ಮೇಲೆ ಬಟ್ಟೆಯಂ
ಪೋಗರದರ್ಕೆ ಸಕ್ಕಿಯಿದಱಕ್ಷತಪಲ್ಲವಪುಷ್ಪಸಂಕುಳಂ || ೭೧
ಕಂ || ಅತಿಬಳತುಹಿನಗನಿರ್ಝರ
ತತಿಯೆನಿಸಿದ ಮದ್ಗಿರೀಂದ್ರಮಂ ಚಂಡಕರ
ದ್ಯುತಿಪುಗದು ಪೊಕ್ಕೊಡಂ ತಿ
ಗ್ಮತೆಯಂ ಬಿಡುವುದದು ಮತ್ಪ್ರತಾಪದಿನಲ್ತೇ || ೭೨
ಏನೆಂದು ಪೊಕ್ಕೆಯದಱಿಂ
ದೀ ನಗಮಂ ನಾವಿಚಾರಿತಂ ಕೃತ್ಯಮೆನಿ
ಪ್ಪೀ ನುಡಿ ನಿನ್ನಯ ಕಿವಿಯಂ
ತಾನೆಂದುಂ ತಾಗದಕ್ಕುಮಕ್ಕಟ ಪೆಱದೇಂ || ೭೩
ವ || ಅದಲ್ಲದೆಯಂ-
ಉ || ಮೀಱೆ ಮದಾಜ್ಞೆಯಂ ಗಿರಿಯನೇಱಿದ ನಿನ್ನಯ ನೆತ್ತಿಗೀಗಳಿಂ
ತೇಱಿಸಿ ಜೀವಮಂ ಜವನ ಲೆಕ್ಕದೊಳೇಱಿಸಿ ಮತ್ತೆ ನಿನ್ನನಾ
ನೇಱಿಪೆನೆನ್ನ ತೋಳ್ಗೆ ಬೞಿಯಂ ನೆರೆಗೆಲ್ಲಮನಲ್ಲದಂದು ಬ
ಲ್ಪೇಱದೆನುತ್ತವಂ ತಿರಿಪಿದಂ ನಿಜನಿಷ್ಠುರಕಾಷ್ಠದಂಡಮಂ || ೭೪
ವ || ಆಗಳವನ ಗರ್ವಗರ್ಭಂಗಳಪ್ಪ ನಿರ್ಭರೋಕ್ತಿಗಳಂ ಕೇಳ್ದು ಕುಮಾರಂ ಪರ್ಜನ್ಯಗರ್ಜನಮಂ ಕೇಳ್ದು ಕೇಸರಿಕುಮಾರನಂತು ಕೆಳರ್ದು –
ಮ || ವಿ || ವಿಗತಾರ್ಥಂಗಳೆನಿಪ್ಪ ಮಾತುಗಳೊಳಾರಂ ಬೆರ್ಚಿಸಲ್ಬಂದೆ ಬೇ
ಡ ಗಡಾ ಸಾಯದೆಪೋಗು ಪೋಗದೊಡೆ ಮೇಣ್ ಮೇಲ್ವಾಯ್ದುನೋಡೀಗ
ಳಿಂತೆ ಗಜಾರಾತಿಯನಾಂತ ದಂತಿಗೆಣೆಯಾಗಾಂ ಮಾಡಿ ನಿನ್ನಂ ಬೞಿ
ಕ್ಕಗಮಂ ವ್ಯಾಧವಧೂಜನಕ್ಕೆ ವನಕೇಳೀಶೈಲಮಂ ಮಾಡುವೆಂ || ೭೫
ಕಂ || ಎನೆ ಕೈದುವಿಡಿಯೆನಾಂ ನಿನ
ಗನಾಯುಧಂಗೆಂದು ಕೈಯ ಪಾವಂ ವಿನತಾ
ತನಯಂ ಬಿಸುಡುವವೋಲ್ ತೊ
ಟ್ಟನೆ ಬಿಸುಟಂ ಪಿಡಿದ ಬಡಿಯನಂತಾದಡಿಯಂ || ೭೬
ವ || ಅಂತು ಬಿಸುಟ್ಟು ಮಲ್ಲಯುದ್ಧಸನ್ನದ್ಧರಾಗಿರ್ವರುಂ ಭುಜಾಸ್ಫಾಲನಂ ಮಾಡಲೊಡಂ –
ಕಂ || ಕುವರನ ಬಾಹಾಸ್ಫಾಲನ
ರವಮುರ್ಬಿಸೆಯಗಿದು ಪಾಡಿಬಿಡದೊದಱುತ್ತಿ
ರ್ದವೊಲಾದುದು ತದ್ಗಹ್ವರ
ನಿವಹನಪ್ರಭವಾತಿಭೀಷಣಂ ಪ್ರತಿಘೋಷಂ || ೭೭
ವ || ಅನಂತರಮಾ ಶಿಖರಿಶಿಖರಮೆ ಕಳನಾಗಿಯುಂ ವನದೇವತಾಪೇಟಕಮೆ ನೋಟಕರಾಗಿಯುಂ ಪಳುಕಿನ ಕೋಡುಗಲ್ಗಳೊಳ್ ಪೊಳೆವ ತಮ್ಮ ನೆೞಲೆ ನೆರೆದ ಮಲ್ಲರ ನೆರವಿಯಾಗಿಯುಂ ನಿಕುಂಜೋಪಾಂತಜರ್ಝರನಿರ್ಝರಧ್ವನಿಯೆ ಮಲ್ಲದಾಳಮಾಗಿಯುಂ ಕಳಂಬೊಕ್ಕು ನಿರಿಸುಗೆಯ್ದು ನಖಹತಿ ದಶನಹತಿ ಪಾದಪಾತಂ ಮುಷ್ಟಿಪಾತಮೆಂಬ ದೋಷಂಗಳಂ ಪೊರ್ದದ ನಾಲ್ಕುಂ ಸ್ಥಾನದೊಳಂ ಮೂಱುಂ ಲಗ್ಗದೊಳಂ ಐದುಂ ಡೊಕ್ಕರದೊಳಂ ಎಣ್ಬತ್ತುನಾಲ್ಕು ಬಿನ್ನಣದೊಳಂ ಪಲತೆಱದ ಪಾತಂಗಳೊಳಂ ನೆಱೆದು –
ಚಂ || ಎಸೆವ ಮುಹಗ್ಗಳಂ ಠಡಕಿ ಕಕ್ಖವಡಂ ಮುಹಡಂ ತುಳಾಡಿ ಸಂ
ದಸುವಿಡಿವಟ್ಟಸಂ ಗುಣವಳುಂಬಗೆ ಪಾಸಗೆವನ್ನಿಮುಟ್ಟಿ ಚ
ಟ್ಟುಸಿರಣವಟ್ಟಿ ಬಾಹುದಣೆ ಖಮ್ಮರಿ ಕತ್ತರಿ ಖೋಡವಂಕುಶಂ
ಸಸಿಕುವೆನಿಪ್ಪ ಜೆಟ್ಟಿಗನ ನಚ್ಚಿನ ಬಿನ್ನಣಮೊಪ್ಪೆ ಕಾದಿದರ್ || ೭೮
ಕಂ || ಕರಿಯೊಳ್ ಕರಿ ಗಿರಿಯೊಳ್ ಗಿರಿ
ಹರಿಯೊಳ್ ಹರಿ ಪೋರ್ವ ತೆಱದೆ ಪೋರ್ದರ್ ತಮ್ಮೊಳ್
ಭರದಿಂ ವನದೇವತೆಯರ
ನೆರವಿಯ ಕಣ್ಬಸಿವು ನಿಸದಮೋಸರಿಸುವಿನಂ || ೭೯
ಉ || ಮಿಕ್ಕುದು ವಜ್ರಪಾತಮುಮನೆಂಬಿನಮುಬ್ಬಸಮಾದ ತೋರಹ
ತ್ತಕ್ಕೆ ತಗುಳ್ದು ಪತ್ತಿಸುವ ಮಾನಸಗೋಳಮೆನಿಪ್ಪ ಡೊಕ್ಕರ
ಕ್ಕಿಕ್ಕಿದ ವಜ್ರಲೇಪಮೆನೆ ಪತ್ತುವ ಲಗ್ಗೆಗೆ ಮಾರಿಯೊಳ್ ಮೊಗಂ
ಬೊಕ್ಕವೊಲಾಗೆ ಬೆರ್ಚಿದನವಂ ಕುವರಂಗೆನಸುಂ ನಿಯುದ್ಧದೊಳ್ || ೮೦
ವ || ಅಂತು ಬೆರ್ಚಿ ಬೆಗಡುಗೊಂಡು –
ಉ || ಭೋಂಕನೆ ತಾಂ ನಭಕ್ಕೊಗೆದು ಭಾಸುರರತ್ನಕಿರೀಟಮುಂ ಫಣಾ
ಸಂಕುಳಮುಂ ಚಳನ್ಮಕರಕುಂಡಳಮುಂ ಕಟಿಸೂತ್ರಮುಂ ಕನ
ತ್ಕಂಕಣಮುಂ ಕರಂ ಸೊಗಯಿಪನ್ನೆಗಮಾಗಳೆ ತೋಱಿ ತನ್ನ ರೂ
ಪಂ ಕಱೆದಂ ಬೞಿಕ್ಕಳವಿದಪ್ಪಿನ ಹರ್ಷದೆ ಪುಷ್ಪವರ್ಷಮಂ || ೮೧
ವ || ಅದಂ ಕಂಡು ಕುಮಾರಂ ನೀನಾರ್ಗೇನೆಂಬೆಯೆಂದು ಬೆಸಗೊಳ್ವುದುಮಾತನಿಂತೆಂದಂ ಆಂ ಭವನಾಮರನೆಂ ಹಿರಣ್ಯನೆಂಬೆನಿಂದು ವಂದನಾಭಕ್ತಿಯಿಂ ಮಂದರಕ್ಕೆ ಪೋಗಿ ಬರುತ್ತುಮಿಲ್ಲಿ ನಿನ್ನಂ ಕಂಡು –
ಉ || ಆಂ ಭರದಿಂದೆ ನಿನ್ನಯ ಭುಜಾಬಲದೆೞ್ತರಮಂ ಪರೀಕ್ಷಿಸಲ್
ಡಂಭದಿನೊಂದು ರೂಹುದಳೆದಿನ್ನೆವರಂ ಪೊಣರ್ದಿಕ್ಕುವಟ್ಟು ಕಂ
ಡೆಂ ಭವದೀಯಸಾಹಸಮನೀಗಳದಂ ನೆನೆವಂದು ನಾಡೆ ಮ
ತ್ತಂ ಭಯಮುತ್ತು ಕುಂದಿದಪುದೆನ್ನಮನಂ ಸುಭಟೈಕಮಂಡನಾ || ೮೨
ಕಂ || ಸತಿ ವೀರಜನನಿಯೆನಿಪೊಡೆ
ಸುತನಂ ನಿನ್ನನ್ನನಂ ದಿಟಂ ಪೆತ್ತಂದ
ನ್ವಿತಮಕ್ಕುಮಲ್ಲದಂದಾ
ನುತಿಯಿಂದೆ ಸುಲೋಚನಾಖ್ಯೆಯೆನಿಪನಿತೆ ವಲಂ || ೮೩
ಇನಿವಿರಿದು ಪರಾಕ್ರಮಮು
ಳ್ಳ ನಿನಗೆ ತೀಱದ ಪದಾರ್ಥಮಿಲ್ಲೆಂಬುದನಾಂ
ನೆನೆನೆನೆದು ಲಜ್ಜೆಯಿಂ ಬೇ
ಡೆನಲ ಱಿದಪೆನಿಲ್ಲ ನಿನ್ನನಿನ್ನುಂ ಬರವಂ || ೮೪
ಆದೊಡಮೇಂ ಯತ್ನೋಚಿತ
ಮಾದೆಡೆಯೊಳ್ ನೆನೆವುದೆನ್ನನಸಹಾಯಸಮು
ತ್ವಾದಿತಮೆನಿಸಿದ ಕಾರ್ಯಮ
ದೇದೊರೆಯಂಗಂ ಸಮಂತು ಸಿದ್ಧಿಸದಲ್ತೇ || ೮೫
ಮತ್ತಂ ತೃತೀಯಜನ್ಮದ
ವೃತ್ತಕಮೊಂದುಂಟು ನಿನಗದಂ ಪೇೞ್ದಪೆನಾಂ
ಚಿತ್ತೈಸಿ ಕೇಳ್ ಸುಗಂಧಿಳ
ವರ್ತಿಳವೀಶ್ರೀಪುರಾಹ್ವಯಂ ಪುರಮದಱೊಳ್ || ೮೬
ವ || ನೀಂ ಶ್ರೀವರ್ಮನೆಂಬರಸನಾದೆಯಲ್ಲಿ –
ಕಂ || ಪೊಱವೊೞಲೊಳಿರ್ಪರಿರ್ವರ್
ನೆಱೆದೊಕ್ಕಲ್ತನದ ಪೆರ್ಮೆಯೊಕ್ಕಲಿಗರ್ ಪೇ
ರಱಿಕೆಯ ಶಶಿ ಸೂರ್ಯಾಖ್ಯರ್
ಪಱಿನಂಟರ್ ತಮತದೊಂದು ಕೇಱಿಯ ಮನೆಯೊಳ್ || ೮೭
ವ || ಇರ್ದೊಂದು ದೆವಸಂ ಸೂರ್ಯನಾಮಂ ಬೇಱೂರ್ಗೆ ಪೋಗೆ ಭೇದಿಸಿ ಶಶಿಕೃಷೀವಲಂ ಅವನ ಪೂೞ್ದೊಡಮೆಯಂ ಕಂಡೆತ್ತಿಕೊಂಡೊಡಾತನಱಿದು ಬಂದು ನಿನಗೆ ಪೇೞೆ –
ಕಂ || ಶಶಿಯಂ ಘಾತಿಸಿ ಸೂರ್ಯಂ
ಗಶೇಷಧನಮಂ ಬೞಿಕ್ಕೆ ನೀನಿತ್ತೊಡೆ ತ
ಚ್ಛಶಿ ಪಲವು ಯೋನಿಯೊಳ್ ನಿಂ
ದಶಾಂತಮತಿ ಚಂಡರುಚಿನಿಶಾಚರನಾದಂ || ೮೮
ಕೃತಸುಕೃತವೇಷದಿಂದೀ
ಗತಿಯೊಳ್ ಸೂರ್ಯಚರನಾಂ ಹಿರಣ್ಯನೆನಾದೆಂ
ಪ್ರತಿಕೂಲನಾದನವನೂ
ರ್ಜಿತ ನಿನಗಾಂ ಮಿತ್ರನಾದೆನದುಕಾರಣದಿಂ || ೮೯
ಸಾತಿಶಯಸತ್ವನಿಧಿ ನೀ
ನಾತಂಗೊಳಗಾಗಿ ಬಂದೆಯಿಲ್ಲಿವರಂ ಶೌ
ರ್ಯೇತರನಂದದೆ ಕರ್ಮಮ
ದೇತೆಱದೊಳಮೂಡಿದಲ್ಲದುಪಶಮಿಸುಗುಮೇ || ೯೦
ವ || ಎಂದು ಪೇೞ್ದಾಭವನಾಮರನದೃಶ್ಯವಾಗಿ ಪೋಗೆ ಕುಮಾರನುಂ ತದ್ದೇಶಪ್ರಭಾವದಿಂ ಕಾಂತಾರಪಾರಮನೆಯ್ದಿ ನಗರನಂದನಾನಾಕೇದಾರಪ್ರತಾನಪ್ರಾಯಮಪ್ಪ ಜನಪದಮಂ ಕಂಡು –
ಉ || ಆ ನೃಪಪಾರ್ಶ್ವಮೆತ್ತಸುರನೆತ್ತ ಸರೋವರಪಾತಮೆತ್ತರ
ಣ್ಯಾನಿಯದೆತ್ತ ಪರ್ವತಮುಮೆತ್ತ ಹಿರಣ್ಯನ ಕಾಣ್ಕೆಯೆತ್ತ ಮ
ತ್ತೀನೆಲನೆತ್ತ ಮತ್ಕೃತಪುರಾತನಪುಣ್ಯದ ಪಾಂಗನೇನನಿ
ನ್ನೇನೆನಲಕ್ಕುಮೆಂದಿನಿಸು ವಿಸ್ಮಯಮುತ್ತು ಬರುತ್ತುಮಿರ್ಪಿನಂ || ೯೧
ಮ || ವಿ || ಶಕಟಾರೋಪಿತಸಂಶ್ರಯೋಪಕರಣ ಸ್ವಾರಿವ್ರಜಾರೂಢಬಾ
ಳಕುಳಂ ಧಾಮನಿಯುಕ್ತಕಂಠವಿಚಳದ್ಗೋಮಂಡಳಂ ಶತ್ರುಸೈ
ನ್ಯಕೃತಾಸ್ಕಂದವಿಳೋಕನೋತ್ಸುಕವಳದ್ಗ್ರೀವಾಂಗನಾಸಂಚಯಂ
ಚಕಿತಂ ತದ್ವಿಷಯಪ್ರಜಾಪ್ರತತಿಯೋಡುತ್ತಿರ್ದುದೆತ್ತೆತ್ತಲುಂ || ೯೨
ವ || ಆಗಳಾ ಜನಸಂಕುಳದೊಳೊರ್ವನನಗ್ರಾಮ್ಯಾಕೃತಿಯನಿದಿರೊಳ್ ಬರ್ಪನಂ ಕಂಡು ತತ್ಪ್ರಜಾ ಪಲಾಯನಕಾರಣಮಂ ಮಾರ್ಗೋಪಕಠಂದೊಳ್ ನಿಂದು ಬೆಸಗೊಳ್ವುದುಮವನುಮಾತನ ಮನುಜಾಸಾಧಾರಣಾಕಾರಮಂ ಕಂಡು ರಾಜಪುತ್ರನೆಂದಱಿದೆಱಗಿ ಪೊಡೆಮಟ್ಟು –
|| ಪೃಥ್ವಿ ||
ನಿರಂತರಿತಶಾಲಿಸಸ್ಯಚಯಶಾಡ್ವಲೋರ್ವೀತಳಂ
ಪರೀತನವಪೂಗನಾಗವನಕರ್ಬುರಾಶೋತ್ಕರಂ
ಸ್ಫುರನ್ಮಣಿಖನಿಪ್ರಭಾಶಬಳಿತಾಂಬರಂ ತೋರ್ಪುದಿಂ
ತರಿಂಜಯಸಮಾಹ್ವಯಂ ಜನಪದಂ ಸುಖೈಕಾಸ್ಪದಂ || ೯೩
ಕಂ || ಈ ಭೂಮಂಡಲಲಕ್ಷ್ಮಿಗೆ
ನಾಭೀಮಂಡಲಮಿದೆನಿಸಿ ಮಧ್ಯದೊಳೆನಸುಂ
ಶೋಭಿಸುವುದು ನಗರಂ ವಿಪು
ಳಾಭಿಖ್ಯಂ ವಿಪುಳಶಾಳಮತುಳಾಟ್ಟಾಳಂ || ೯೪
ಆಳ್ವನದಂ ಜಯವರ್ಮಂ
ತೋಳ್ವಲದಿಂದಾತನಗ್ರಮಹಿಷಿ ಜಯಶ್ರೀ
ಯಾಳ್ವಳ್ ತನ್ಮನಮಂ ಕ
ಣ್ಗೊಳ್ವ ನಿಜಾಕಾರಸಾರವಿಳಸನದಿಂದಂ || ೯೫
ರತಿಗಂ ಮದನಂಗಂ ವಿ
ಶ್ರುತಮೋಹನಶಕ್ತಿ ಪುಟ್ಟಿದಳ್ ಸ
ನ್ಮತಿ ಗುಣವತಿ ರೂಪವತಿ ಶಶಿಪ್ರಭೆಯೆಂಬಳ್ || ೯೬
ಮ || ಸ್ರ || ಮೊದಲೊಳ್ ಲಾವಣ್ಯಸರ್ವಸ್ವದ ತವಿಲನಣಂ ನೋಡದಾ ಕನ್ನೆಯಂಮಾ
ಡಿದನೀಗಳ್ ಸ್ವೇಚ್ಛೆಯಿಂದಿರ್ವವನಿಪತಿಗಳೊಳ್ ಕಾಮಸಂತಾಪಮಂ ಕೂ
ಡಿದನಾದಂ ತತ್ಪಿತೃದ್ವಂದ್ವದ ಮನಕೆ ಸಮಾಕಾರಸಂಪದ್ವರಾಲಾ
ಭದುರಂತೋದ್ವೇಗಮಂ ನೀಡಿದನತಿತರನಿರ್ಬಂಧದಿಂ ಪದ್ಮಸದ್ಮಂ || ೯೭
ವ || ಅದಲ್ಲದೆಯುಂ –
ಕಂ || ಮನದ ವಿವೇಕಂ ಪೀನ
ಸ್ತನದೊಳ್ ನಾಲಗೆಯ ಮಾತು ಕಣ್ದೊಳ್ ಕರತ
ರ್ಜನಮಡರೆ ನಿಮಿರ್ದ ಪುರ್ವಿನ
ಕೊನೆಯೊಳ್ ನೆಲಸಿದುದು ಯೌವನಂ ನೆಲಸಲೊಡಂ || ೯೮
|| ಮಲ್ಲಿಕಾಮಾಲೆ ||
ಹಾಸಕಾಸುಮಮಂಬಕದ್ಯುತಿಚಂದ್ರಿಕಂ ಸಸುಗಂಧನಿ
ಶ್ವಾಸದಕ್ಷಿಣವಾಯು ಮಂಜುಳವನ್ಯಪುಷ್ಟರುತಂ ತದು
ದ್ಘಾಸಿನೂತನಯೌವನೋದಯಮಾಧವಂ ನೆರವೆಂದುಮಾ
ಯ್ತಾಸಮಸ್ತಜಗಜ್ಜಯಕ್ಕಿರವೆಂದು ಪೊಂಗುವನಂಗಜಂ || ೯೯
ಕಂ || ಪೆಡೆಯುಡುಗಿದ ಭೋಗಿನಿಯೆಮೆ
ಮಿಡುಕಂ ಸಂಗಳಿಸದಮರಿ ಗಗನಸ್ಥಳಿಯೊಳ್
ನಡೆ ಮಾಣ್ದ ಖಚರಿಯೆಂಬೀ
ನುಡಿಗೆಡೆಗೊಟ್ಟಳ್ ಲತಾಂಗಿ ನವತರುಣಿಮದೊಳ್ || ೧೦೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಪಂಚಮಾಶ್ವಾಸಂ (೩)
ಆಕೆಯನಂಗಜವಿಜಯಪ
ತಾಕೆಯನಸಮಾಸ್ತ್ರಶರಶಲಾಕೆಯನೆರೆದು
ರ್ವೀಕಾಂತನಲ್ಲಿಗಟ್ಟಿದ
ನೇಕಾಗ್ರಮನಂ ಮಹೇಂದ್ರನೆಂಬ ನರೇಂದ್ರಂ || ೧೦೧
ಅಟ್ಟಲೊಡಂ ಜಯವರ್ಮಂ
ಕೊಟ್ಟಪೆನೆಂದಿರ್ದೊಡಾತನಚಿರಾಯುಷ್ಯಂ
ಮುಟ್ಟಿಲ್ಲನೆಂದು ಮಾಣಿಸಿ
ಕಟ್ಟಿದನಾದೇಶಮಂ ನಿಮಿತ್ತದಿನೊರ್ವಂ || ೧೦೨
ಉ || ಬೇಡಿದೊಡಾರುಮಾರ್ಗೆ ಗಡ ಕೊಟ್ಟಪರಾವುದನಂತದಿರ್ಕಣಂ
ಬೇಡದೆ ಕೊಳ್ವೆನಿಂ ನಿಜತನೂಜೆಗೆ ಸಂಗಡಮಾಗೆ ನಾಡುಮಂ
ಬೀಡುಮನೆಂದು ಬಂದು ಪುರಮಂ ನೆರೆ ಮುತ್ತಿ ಮಹೇಂದ್ರನಿರ್ದೊಡಂ
ತೋಡಲೊಡರ್ಚೆ ಕಿೞ್ತಲೆಕಿೞಂದಲೆಯಾದಪುದೀ ಜಗಜ್ಜನಂ || ೧೦೩
ವ || ಎಂದು ಪೇೞ್ದಾತಂ ಬೀೞ್ಕೊಂಡು ಪೋಗೆ –
ಕಂ || ಆಯಾಸಮನೀಮರ್ತ್ಯನಿ
ಕಾಯಕ್ಕಪಹರಿಸಿ ದುರ್ಬಲಸ್ಯ ಬಲೋ ರಾ
ಜಾಯೆಂಬುದನಾಂ ಮಾಡದೊ
ಡೀಯೆಡೆಯೊಳ್ ವ್ಯರ್ಥಮಲ್ತೆ ಪಾರ್ಥಿವಜನ್ಮಂ || ೧೦೪
ವ || ಅದುಕಾರಣದಿಂ ವಿಪುಳನಗರಕ್ಕೆ ನಡೆವೆನೆಂದು ತತ್ಪುರಾಭಿಮುಖಮಾಗಿ ನಡೆದೆಯ್ದೆವರ್ಪಾಗಳ್ –
ಚಂ || ಬಿಡುವುರಿಯೆಣ್ಣೆ ಸೂಸುವ ಕನಲ್ಗಿಡಿ ಬೀಸುವ ಪಾಸಮೋರೆಯಿಂ
ದಿಡುವರೆ ಪೊಯ್ವ ಕತ್ತಳಿಕ್ಕೆ ಕುತ್ತುವ ಕೊಂತಮುರುಳ್ಚುವೊಡ್ಡುಗಲ್
ಕಡೆಸಿರಗೆಯ್ದ ನೂಂಕುದಳಿಯಿಕ್ಕುವ ಬಲ್ದಸಿ ಭೀತಿಯಂ ಮನ
ಕ್ಕೊಡರಿಸೆ ಲಗ್ಗೆಯೊಟ್ಟಳದೊಳಿಟ್ಟಳವಾದುದು ಕೋಂಟೆಗಾಳೆಗಂ || ೧೦೫
ಇಡಿಸುವ ಡೆಂಕಣಕ್ಕೆ ನೆಲವಾಳಿಗೆ ಕೊತ್ತಳದಂಬುಗಂಡಿಯಿಂ
ದುಡುಗದೆ ಪಾಯ್ವ ಕೂರ್ಗಣೆಗೆ ಬದ್ದರಮೊಡ್ಡಿಪ ಕೋಂಟೆಗಾವಗಂ
ಕೆಡಪುವ ಗಗ್ಗೆ ವಂಕದರದಿಂ ಪೊಱಮಟ್ಟಱಿವಾಳ್ಗಮಾನ್ಕೆಯಾಳ್
ಗಡಣಿಸೆ ಕಾದುತಿರ್ದುದು ಮಹೇಂದ್ರಪದಾತಿನಿ ಮುತ್ತಿ ಸುತ್ತಲುಂ || ೧೦೬
ವ || ಅಂತು ಮುತ್ತಿ ಕಾದುತಿರ್ದ ಸೇನಾಮಹೋದಧಿಯಂ ಮಂದರಾಚಲದಂತೆ ಪೊಕ್ಕು ನಿರ್ಗಹನವೃತ್ತಿಯಿಂ ಪುರಮಂ ಪುಗಲ್ ಪೋಪಾಗಳ್ –
ಮ || ಸ್ರ || ನೆರೆದೊಡ್ಡಿರ್ದೊಡ್ಡನೇನುಂ ಬಗೆಯದೆ ಮದಧೀಶಾಜ್ಞೆಯಿಂ ಬಂದವೊಲ್ ನೀಂ
ಪುರಮಂ ಬೇಗಂ ಪುಗಲ್ ಪೋದೊಡೆ ತಲೆ ಪೊಱೆಯೇ ನಿನ್ನಮೆಯ್ಗಕ್ಕಟಾ ಸೈ
ತಿರು ನೀನಾರ್ಗೆಂದು ತನ್ನಂ ನುಡಿದ ಭಟಕಟಾಹಕ್ಕೆ ಕಣ್ಣಿಂದೆ ಸೂಸು
ತ್ತುರಿಯಂ ಕಲ್ಪಾಂತದುಗ್ರಾಂತಕನ ಮಸಕಮಂ ತಾಳ್ದಿದಂ ರಾಜಪುತ್ರಂ || ೧೦೭
ವ || ಅಂತು ಕಡುಮುಳಿದಾಬಲದೊಳೊರ್ವನ ಕೈಯ ಕೋದಂಡಕಾಂಡಂಗಳನೆಱೆದು ಕಳೆದುಕೊಂಡು –
ಕಂ || ಪೆಱಗಿಕ್ಕಿ ಪುರಮನೊಡ್ಡಿದ
ಮಱುವಕ್ಕದ ಮೇಲೆ ಪೋಗದಂಬಿನ ಮೞೆಯಂ
ಕಱೆದಮ ನಂಜಿನ ಮೞೆಯಂ
ಕೞೆವಂದದೆ ವಿಳಯಸಮಯದೊಳ್ ಕೀನಾಶಂ || ೧೦೮
ವ || ಆಗಳ್ –
ಮ || ಸ್ರ || ನೆರೆದಟ್ಟಾಳಂಗಳೊಳ್ ನೋಡುವ ನಗರಜನಕ್ಕಾವಗಂ ಕೋಲನಾಂತಂ
ತಿರುವಾಯೊಳ್ ತೊಟ್ಟಪಂ ತೊಟ್ಟಿರದೆ ತೆಗೆದಪಂ ಬಿಟ್ಟಪಂ ತಾನೆನಿಪ್ಪಂ
ತರಮೇನುಂ ವೇಗಸಂಧಾನದಿನಱಿಯಲಣಂ ಬಂದುದಿಲ್ಲೆತ್ತಲುಂ ದಿಂ
ಡುರುಳುತ್ತಿರ್ಪನ್ಯಸೈನ್ಯಂಗಳ ತಲೆಗಳೆ ಕಾಣಲ್ಕೆ ಬಂದತ್ತದೆತ್ತಂ || ೧೦೯
ಕಂ || ದ್ವಿರದಂಗಳ ಹರಿಗಳ ಮ
ತ್ತೆ ರಥಂಗಳ ಮೇಗಣುಗ್ರಭಟಪಟಳಮನಾ
ರ್ದುರುಳೆಚ್ಚಂ ಪೊರಳೆಚ್ಚಂ
ಮರಳೆಚ್ಚಂ ಚಾಪಚಾಪಳಂ ಯುವರಾಜಂ || ೧೧೦
ವ || ಆಗಳ್ ಕಾಡಿಯುಂ ನೋಡಿಯುಂ ಪೋಪ ನಿಜಧ್ವಜಿನಿಯನತಿದೂರದ ನೆಲೆಯೊಳ್ ನೆರೆದ ರಾಜಲೋಕದ ನಡುವಿರ್ದ ಮಹೇಂದ್ರಮನುಜೇಂದ್ರಂ ಕಂಡಿದೇನೆಂದು ಬೆಸಗೊಳ್ವುದುಮೊರ್ವನಿಂತೆಂದಂ-
ಉ || ಎತ್ತಣನಕ್ಕೆ ಬಂದು ಕಡುಪಂ ಪಡೆದೊರ್ವನ ಬಿಲ್ಲನೀೞ್ದುಕೊಂ
ಡೆತ್ತುತೆ ಮೊಗ್ಗರಂ ಕೆಡೆವಿನಂ ಬಿಡದೆಚ್ಚು ಭವನ್ಮಹೀಶನಂ
ಮಿತ್ತುಗೆ ಬೋನವೆತ್ತಿದಪನಿತ್ತಲೆ ಪೋ ಬರವೇ ೞೆನುತ್ತುಮು
ದ್ವೃತ್ತನದೊರ್ವನಿರ್ದಪನಿದಿರ್ಚುವರಾರೆನಗೆಂಬ ಪೆರ್ಚಿನಿಂ || ೧೧೧
ವ || ಎನಲೊಡಂ ರೋಷಲೋಹಿತಲೋಚನನುಮುದ್ಭೂತತ್ರಿಪತಾಕಾಕರಾಳಭಾಳನುಂ ಘರ್ಮಬಿಂದುಸಂತಾನದಂತುರಿಗಂಡಮಂಡಳನುಂ ಪ್ರಸ್ಫುರಿತದಶನವಸನನುಮಾಗಿ –
ಸ್ರ || ಒರ್ವಂಗೀ ರಾಜಲೋಕಂಬೆರಸು ನಡೆಯೆ ಬಂಟಿಂಗದೆಗ್ಗೆಂದು ಮೊಗ್ಗಿಂ
ದಾರ್ವೆನ್ನೊಳ್ ಬಂದೊಡಿಲ್ಲಿದಂವರ್ಗೆಬೞಿಕಮೆನ್ನಾಣೆಯೆಂದಾಮಹೇಂದ್ರಂ
ಗರ್ವಾಂಧಂ ಸಿಂಧುರಸ್ಕಂಧದಿನಿೞಿದು ಸಕೌಕ್ಷೇಯಕಂ ಬರ್ಪುದಂ ಕಂ
ಡುರ್ವೀಭಾಗಕ್ಕೆ ಕೋಲುಂ ತಲೆಯುಮೊಡನೆ ಬೀೞ್ವನ್ನಮೆಚ್ಚಂಕುಮಾರಂ || ೧೧೨
ವ || ಆ ಸಮಯದೊಳ್ ಸಮಸ್ತಸಾಮಗ್ರಿವೆರಸು ಜಯವರ್ಮಮಂಡಲೇಶ್ವರನಿದಿರ್ವಂದ ಕಾರಣಬಾಂಧವನುಮನಿಮಿತ್ತಮಿತ್ರನುಮಾಗಿರ್ದ ಜಿನಸೇನನಂ ಮಹಾವಿಭೂತಿಯಿಂ ಮುಂದಿರ್ದೊಡಗೊಂಡು ಪುರಮಂ ಪುಗುವಾಗಳ್ –
ಶಾ || ಈತಂ ಕಾದಿ ಮಹೇಂದ್ರನಂ ಬಲಸಮೇತಂ ಬಾಣದಿಂ ಕೂಡೆ ಪೂ
ೞ್ದಾತಂ ನಮ್ಮ ಪುರೀಪುರಂಧ್ರಿಯರ ಕರ್ಣೋತ್ತಂಸಮಂ ನಾಡೆ ಕಾ
ದಾತಂ ರಾಜ್ಯಪದಕ್ಕೆ ಮತ್ತೆ ಜಯವರ್ಮೋರ್ವೀಶನಂ ತಾನೆ ತಂ
ದಾತಂ ನೂತನನೆಂದು ನೋಡಿದುದತಿಪ್ರೀತಂ ಪುರಾಂತರ್ಜನಂ || ೧೧೩
ವ || ಅನಂತರಂ ರಾಜಭವನಮಂ ಪೊಕ್ಕು ಪಳಿಕಿನೋಲಗಸಾಲೆಯೊಳಗಣಿ ಮಣಿಮಯಾ ಸನಂಗಳನಳಂಕರಿಸಿ ಕುಮಾರಂ ಬಂದ ವೃತ್ತಾಂತಮಂ ಬೆಸಗೊಳುತ್ತಿರ್ಪನ್ನೆಗಂ ಶಶಿಪ್ರಭೆಯುಮಾತನಂ ನೋಡುವೞ್ತಿಯಿಂ ತಾನಲ್ಲಿಗೆ ಸೌವಿದಲ್ಲನನಟ್ಟಿ ಲಬ್ಧಾಗಮನಾಭ್ಯನುಜ್ಞನಾಗಿ-
ಮ || ವಿ || ನೃಪಲೀಲಾಪರಿಷನ್ನಿಕೇತನಪುರೋಭಾಗಕ್ಕೆ ಸಾರ್ತಂದಳಂ
ದುಪದೇಶಂಗುಡುವಂದದಿಂದಲಸಯಾನಪ್ರೌಢಿಯಿಂ ಹಂಸೆಗಾ
ತಪಮಂ ಕೊರ್ವಿಸುವಂದದಿಂ ಮಣಿವಿಭೂಷಾರಶ್ಮಿಯಿಂ ನೂಪುರೋ
ಲ್ಲಪನವ್ಯಾಜದಿನಾಗಳೇಸುವೆಸನಂ ಕಾಮಂಗೆ ಪೇೞ್ವಂದದಿಂ || ೧೧೪
ಕಂ || ನಯನಪ್ರಭೋಜ್ಜ್ವಲಜ್ಯೋ
ತ್ಸ್ನೆಯಿನಾದಂ ಕನ್ನೆ ಮುನ್ನ ಧವಳಿಸಿ ಭೂಷಾ
ಚಯಮಣಿಗಣನಿಚಯದೆ ತಾಮ
ಬಯಲಂ ಚಿತ್ರಿಸಿದಳೆಯ್ದೆ ಗಮನೋತ್ಸುವದೊಳ್ || ೧೧೫
ನಡೆವಂತೆ ನುಡಿವ ಪುತ್ರಿಕೆ
ಮಿಡುಕುವ ರಸಚಿತ್ರದೆಸೆವ ಪೆಣ್ಣೆಂಬೊಳ್ಪಂ
ಪಡೆದಳ್ ಕಣ್ಗಂ ಮನಕಂ
ಪಡೆದಳ್ ಪೊಸವೇಟದೆಸಕಮಂ ನೃಪಸುತನೊಳ್ || ೧೧೬
ಅಂತು ಬಂದು-
ಚಂ || ಪದನಖಚಂದ್ರಬಿಂಬಚಯದೊಳ್ ಪ್ರತಿಬಿಂಬಕದಂಬಶೋಭೆಯಿಂ
ದೊದವಿಸುವನ್ನೆಗಂ ಕುಟಿಳಕುಂತಳಮಾಳಿಕ ಲಕ್ಷ್ಮಲಕ್ಷ್ಮಿಯಂ
ಪದಪಿನೊಳಂದು ಕಾಲ್ಗೆಱಗಿದಾತ್ಮಜೆಯಂ ಪರಸುತ್ತುಮೆತ್ತಿ ಪೀ
ಠದ ಕೆಲದಲ್ಲಿ ಕುಳ್ಳಿರಿಸಿದಂ ನೆಲವಿಂ ವಿಪುಳಾಧಿನಾಯಕಂ || ೧೧೭
ವ || ಆಗಳ್ –
ಕಂ || ಬಿದಿ ಮುಟ್ಟಿ ಮಾಡಿದಂದಿನಿ
ತೊದವದು ಲಾವಣ್ಯಮಂತದಲ್ತೊಲವಿಂದೀ
ಸುದತಿಯನತನುವೆ ತಾಂ ಮು
ಟ್ಟದೆ ಮಾಡಿದನೆಂದು ನೋಡಿದಂ ನೃಪತನಯಂ || ೧೧೮
ಉ || ಆರಯೆ ಮತ್ತವೇಂ ಭರಸಹಂಗಳೊ ಜಂಘೆಗಳಾಂತುವೀ ಕಟೀ
ಭಾರಮನೇನುರಂ ಪಿರಿದೊ ತಾಂ ನೆರೆದತ್ತು ಪಯೋಧರದ್ವಯೀ
ಭೂರಿವಿಜೃಂಭಣಕ್ಕೆ ಮುಖಮೇನವಗಾಹನಶಕ್ತಮೋ ನಿಜಾ
ಕಾರದೊಳಿಟ್ಟುದೀಜಗದ ಚೆಲ್ವನಶೇಷಮುಮಂ ಕುಮಾರಿಯಾ || ೧೧೯
ವ || ಎಂದಾಕೆಯ ಭುವನತ್ರಯಲೋಚನೀಯಾಕಾರಮಂ ಸೌಂದರ್ಯಮಂ ನೋಡಿ ಮನದೊಳ್ ವಿಸ್ಮಯಂಬಡುತ್ತುಮಿರ್ಪನ್ನೆಗಂ –
ಮ || ವಿ || ಅಮರ್ದಂ ಸಿಂಪಿಸುವಂತೆ ಸಾಂದ್ರಮಳಯಕ್ಷಾಮೋದಮಂ ಸೂಸುವಂ
ತೆ ಮೃಣಾಳಾಭರಣಂಗಳಂ ತುಡಿಸುವಂತುತ್ಪುಲ್ಲಶುಭ್ರಾಬ್ಜಪ
ತ್ರಮಯಸ್ರಗ್ವಿಸರಂಗಳಂ ಮುದಿಸುವಂತಾಕೇಕರಜ್ಯೋತಿಗಳ್
ನಿಮಿರ್ವನ್ನಂ ಯುವರಾಜನಂ ಯುವತಿ ತಾನುಂ ನೋಡಿದಳ್ ನಾಡೆಯುಂ || ೧೨೦
ವ || ಅಂತು ನೋಡಿಯುಂ –
ಕಂ || ನೋಟಂ ನೃಪಸುತನೊಳ್ ಕ
ಣ್ಬೇಟಂ ಮನದೊಳ್ ವಿಕಾರಚೇಷ್ಟೆಗಳೊಡಲೊಳ್
ನಾಟೆ ಬೆದಱಿದಳನಂಗನ
ಬೇಟೆಯೊಳೊಳಗಾದ ಹರಿಣಿಯೆನೆ ತರುಣಿ ಕರಂ || ೧೨೧
ಉ || ಆತನಿನಾದ ಬೇಟಮಭಿಜಾತತೆಯಿಂ ನೆಗೞ್ದೊಂದು ಧೈರ್ಯವಂ
ತಾತನಿನಾದ ಭೀತಿ ನಿಜಬಾಲ್ಯದೊಳುಣ್ಮಿರ ಲಜ್ಜೆ ಹೃತ್ಸಮು
ದ್ಭೂತನಿನಾದ ಸೊರ್ಕು ಸುಚರಿತ್ರತೆಯಿಂ ಸಮಸಂದ ಸೌಷ್ಠವಂ
ಚೇತದೊಳುಣ್ಮೆ ಕನ್ನೆ ತಳೆದಳ್ ಕಿಲಿಕಿಂಚಿತಭಾವಚೇಷ್ಟೆಯಂ || ೧೨೨
ವ || ಅನಂತರಮರಸನುಂ ವಾಕ್ಪ್ರಸ್ತುತಕಥಾವಸಾನದೊಳ್ ಕುಮಾರನಂ ಪ್ರಮದವನದೊಳಗಣ ದಿಗವಲೋಕನಮಹಾಪ್ರಾಸಾದಮಂ ಬಿಡುದಾಣಂ ಮಾಡಿ ದಿವಸವ್ಯಾಪಾರಮಂ ತೀರ್ಚುವಂತು ತದಧಿಕೃತಜನಂಗಳುಮನಲಸಿಕೆಯಾಗದಂತು ಗೀತದ್ಯೂತಸಾಹಿತ್ಯನಿತ್ಯ ವಾದ್ಯವಾದಿತ್ರವಿಶಾರದೆಯರಪ್ಪ ವಿಳಾಸಿನೀಜನಂಗಳುಮನಪ್ಪಯಿಸಿ ಕಳಿಪಿ ತಾನುಂ ಯಥೋಚಿತ ವ್ಯಾಪಾರದಿಂದಿರ್ದೊಂದು ದೆವಸಂ ಯಾಮಿನೀಪ್ರಥಮಯಾಮವಿರಾಮಸಮಯದೊಳ್ ಸೆಜ್ಜೆವನೆಯೊಳ್ ಜಯಶ್ರೀಮಹಾದೇವಿವೆರಸಿರ್ಪವಸರದೊಳ್ ಶಶಿಪ್ರಭಾದೇವಿಯ ವಯಸ್ಯೆ ಕನಕಪ್ರಭೆಯೆಂಬಳ್ ಬಂದು ಪೊಡಮಟ್ಟು ಕುಳ್ಳಿರ್ದು-
ಉ || ಎಂದು ಮಹೇಂದ್ರಮರ್ದನನನೀಕ್ಷಿಸಿದಳ್ ಭವದಾತ್ಮಜಾತೆಯಂ
ದಿಂದಮಮಾನಮನ್ಮಥವಿಕಾರಶತಂಗಳೊಳೊಂದಿ ಪಾಡಳಾ
ನಂದದಿನಾಡಳೋದಳೊಡನಾಡಿಗಳೊಳ್ ನುಡಿಯಲ್ಕಮೊಲ್ಲಳಾ
ಸೌಂದರಿ ಠಕ್ಕುವಿೞ್ದ ತೆಱನಿರ್ದಪಳೇವುದದರ್ಕಧೀಶ್ವರಾ || ೧೨೩
ವ || ಅದಲ್ಲದೆಯುಂ –
ಚಂ || ನಡು ನಡಪಿತ್ತು ತನ್ನನೆನೆ ಮೆಯ್ ಬಡವಾದುದು ಲೋಚನಾಂಶುಗಳ್
ಬಿಡೆ ತೊಡರ್ದಂತೆ ಗಂಡಯುಗಳಂ ಬಿಳಿದಾದುದು ತೋಳ್ಗಳೊಳ್ ಬರಂ
ಬಡೆದವೊಲೆಯ್ದೆ ಸುಯ್ ಸರಳವಾದುದು ಹಾವರಸಪ್ರವಾಹದೊಳ್
ಗಡಣಿಸಿದಂತೆ ಬಾಷ್ಪಜಲಸಂತತಿ ಕಾೞ್ಪುರಮಾದುದಾಕೆಯಾ || ೧೨೪
ಕಂ || ದಿನದೊಳ್ ಸಜಳತೆಯಿಂ ಮ
ತ್ಸ್ಯನಳಿನಮಂ ಮತ್ತಮಿರುಳೊಳುನ್ನಿದ್ರತೆಯಿಂ
ದೆನಸುಂ ಚಕೋರಕುಮುದಮ
ನನುಕರಿಸಿದುದಾ ವಿಯೋಗವಿಧುರೆಯ ಕಣ್ಗಳ್ || ೧೨೫
ಕರದಿಂ ಮೆಯ್ಯೊಳ್ ಪನಿತ
ಕ್ಕರದಂತಿರೆ ಸಾಂಜನಾಂಬುಕಣತತಿ ಕಾಮಂ
ಬರೆದ ನೃಪಸುತನ ಸೊಬಗಿನ
ನರಶಾಸನದಂತೆ ವಿರಹವಿಹ್ವಲೆಯಿರ್ಪಳ್ || ೧೨೬
ಸುರಿದಬಲೆ ಕಣ್ಣನೀರ್ಗಳ
ಸರಿಯಂ ಸ್ತನಮಂಡಲಂಗಳೊಳ್ ವಿರಹಮಹಾ
ಜ್ವರಜನಿತಪುಳಕಸಸ್ಯಾಂ
ಕುರಂಗಳಂ ಬಳೆಯಿಪಳ್ ನಭೋಲಕ್ಷ್ಮಿಯವೊಲ್ || ೧೨೭
ಮತ್ತಮಾಕೆಗೆ –
ತಂದುದು ನೊಸಲ್ಗೆ ತಾಪಮೆ
ಚಂದನಮಂ ಕರ್ಣಪೂರತೆಗೆ ಕೆಂದಳಮೈ
ತಂದುದು ಹಾರಂ ಕಣ್ಬನಿ
ಯಿಂದಾದತ್ತುೞಿದ ಭೂಷೆಯಂ ದೂಷಿಪವೊಲ್ || ೧೨೮
ಪರಿಕಿಪೊಡಗ್ನಿಗಮಾಕೆಯ
ವಿರಹಾಗ್ನಿಗಮಿಲ್ಲ ಭೇದಮಲ್ಲದೊಡೇಂ ಕ
ಪ್ಪುರದ ರಜಕ್ಕಂ ವೀಜನ
ದೆರಲ್ಗಮದು ಕಿಡದೆ ಬಳ್ವಳಂ ಬಳೆದಪುದೇ || ೧೨೯
ಮಗ್ನತೆಯಿನೆಱಗಿ ಸುಯ್ಯೆಲ
ರಗ್ನಿಯಿನೞಿದಳಿಗಳುದುಱುತಿರೆ ಪೊತ್ತುದು ಸಂ
ಲಗ್ನವಿರಹಾಗ್ನಿತಾಪೋ
ದ್ವಿಗ್ನೆಯ ನಾಸಿಕಮಭೇದಮಂ ಚಂಪಕದೊಳ್ | ೧೩೦
ಅಂಬುಜದಲಮನಮರ್ಚಿ ನಿ
ತಂಬಿನಿ ಪಿಡಿದಿರ್ದ ಕುಚಮೆ ತಪ್ತಾಯಃಪಿಂ
ಡಂಬೋಲ್ತಿರೆ ನಲ್ಮೆಗೆ ದಿ
ವ್ಯಂಬಿಡಿದಳೊ ಪೇೞಿಮೆನಿಪಳಾವ್ಯತಿಕರದೊಳ್ || ೧೩೧
ಕುಳಿರ್ವೆಳಲತೆವನೆಗಂ ಕೆಂ
ದಳಿರ್ವನೆಗಂ ಸೂಸುವಾಲಿನೀರ್ವನಿಗಳ್ಗಂ
ಮಿಳಿರ್ವೆಳವಿಜ್ಜಣಿಗೆಗಳಿಂ
ತಳರ್ವೆಲರ್ಗಂ ಕಾಂತೆ ಕರಮೆ ಹಂಗಿಗೆಯಾದಳ್ || ೧೩೨
ಚಂ || ಪುಗೆ ಪೊಗೆಯೆೞ್ದ ಕಂದಳಿರ ಜೊಂಪಮಿವಂತವಳೀಸೆ ಕಾಯ್ದು ನೀ
ರ್ದೆಗೆದ ಸರೋವರಂಗಳಿವು ಜೋಲ್ದು ಮಲಂಗೆ ಕರಿಂಕುವಿೞ್ದ ಬಾ
ಳೆಗಳಿವು ಸಾರ್ದು ಸುಯ್ಯಡರೆ ಸೀದ ಲತಾಳಿಯಿವಪ್ಪೆ ಬೆಂದು ಕಂ
ದೊಗೆದೆಳಗೌಂಗಿವೆಂಬ ಕುಱುಪಂ ಪಲವಾಂತುವು ನಂದನಂಗಳೊಳ್ || ೧೩೩
ಕಂ || ಅಪಹರಿಸಿದಳೀ ಕಾಮಿನೀ
ಲಪನಶ್ರೀಯಿಂದಮೆನ್ನ ಚೆಲ್ವಂ ತಾನೆಂ
ಬಪಕಾರರೋಷದಿಂ ಶಶಿ
ಯಪಾರಕರಪಾತದಿಂದೆ ಮಥಿಯಿಸುತಿರ್ಪಂ || ೧೩೪
ಎನ್ನಯ ಸೊಬಗಂ ಗೆಲ್ದಳ್
ಕನ್ನೆ ದಲೆಂದೆಂದು ರತಿಯೆ ಪರ್ಚಿಸುತಿರ್ಪಳ್
ತನ್ನಯ ನಲ್ಲನನಲ್ಲದೊ
ಡೆನ್ನರೊಳಂ ಮಾಡನಿನಿಸು ಮುನಿಸಂ ಮದನಂ || ೧೩೫
ಸ್ಮರನಲರ್ಗಣೆಗಳ್ ತಮ್ಮೊಳ್
ದೊರೆಕೊಳ್ಳದ ತಾಪಮಂ ಸಮಂತಿತ್ತಪುವೀ
ತರುಣಿಗೆ ತಮಗುಳ್ಳುದನೇಮ
ನಿರವಿಪುದತಿಶಯಮೆ ಪಂಚತೋದಂಚನಮಂ || ೧೩೬
ವ || ಅದುಕಾರಣದಿನಾಕೆ ದಶಮಾವಸ್ಥೆಗೆ ಪಕ್ಕಾಗದನ್ನೆಗಮಿದರ್ಕೆ ತಕ್ಕುದಂ ದೇವರ್ ಸಮಕಟ್ಟುವುದೆಂದು ಪೇೞ್ದುಪೋಗಲ್ ಅವಳ ಬಿನ್ನಪಮನವಧಾರಿಸಿ ನಿಜವೃತ್ತಿಗೆ ಸದೃಶಮಾದ ಮಗಳ ಮನೋವೃತ್ತಿಗೆ ಅತ್ಯಂತಸಂತುಷ್ಟಹೃದಯನಾಗಿ –
ಕಂ || ಆ ಕುವರನೊಳಲ್ಲದೆ ಪೇ
ೞೀಕನ್ನೆಗೆ ನಲ್ಮೆ ಸಮನಿಕುಮೆ ನವವಿಕಚಾ
ಬ್ಜಾಕರದೊಳಲ್ಲದುದಯಿಕು
ಮೇ ಕಳಹಂಸೆಗೆ ಮನಃಪ್ರಮೋದಮದೆಂದುಂ || ೧೩೭
ವ || ಎಂದು ಪೊಗೞ್ದು ಮಱುದೆವಸಂ ಸಮಸ್ತಮೌಹೂರ್ತಿಕನಿಕುರಂಬರಂ ಬರಿಸಿ ಶಶಿ ಪ್ರಭಾವಿವಾಹವಿಭವಮುಹೂರ್ತಮಂ ಬೆಸಗೊಂಡು ತನ್ಮಂಗಳ ದಿನಾಗಮಮಂ ಪಾರುತ್ತುಮಿರ್ದಂ ಅನ್ನೆಗಂ –
ಕಂ || ಕುಮುದಂ ಶಶಿಪ್ರಭಾಸಂ
ಗಮಮಂ ಪಾರ್ವಂದದಿಂದೆ ಸಂಜನಿತ ಲಸ
ತ್ಕುಮುದಂ ಶಶಿಪ್ರಭಾಸಂ
ಗಮಮಂ ಪಾರುತ್ತುಮಿರ್ದನಾ ಯುವರಾಜಂ || ೧೩೮
ಮ || ಸ್ರ || ಮದನಪ್ರಸ್ಪರ್ಧಿಸೌಂದರ್ಯದೆ ನೃಪಸುತೆಯಂ ಸತ್ಕಳಾಜಾಳಚಾತು
ರ್ಯದೆ ತತ್ತದ್ವಿದ್ಯರಂ ದುರ್ಧರಸಮರಜಯಪ್ರೌಢತಾರೂಢದೋಶ್ಶೌ
ರ್ಯದೆ ಶೂರಾರಾತಿಸಂದೋಹಮನೆಱಗಿಸಿ ನಿತ್ಯೋದಯಾಮಾನಹೃತ್ಸ
ಮ್ಮದನಿರ್ದಂ ಸೌಖ್ಯಸೀಮಂ ಚತುರಜನಮನೋವ್ಯೋಮಪೀಯೂಷಧಾಮಂ || ೧೩೯
ಗದ್ಯಂ
ಇದು ಪರಮಪುರನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಶಶಿಪ್ರಭಾವಿರಹ ವಿಜ್ಞಾಪನಂ
ಪಂಚಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಷಷ್ಠಾಶ್ವಾಸಂ (೧)
ಕಂ || ಶ್ರೀಗೆ ಜಯಶ್ರೀಗೆ ಯಶ
ಶ್ಶ್ರೀಗೆ ಶಶಿಪ್ರಭೆಯ ಸವತಿಯಾದಪಳೆಂಬು
ದ್ಯೋಗದೊಳಿರ್ದಂ ಸಕಲನೃ
ಪಾಗಮಗುರು ಜೈನಜನಮನೋಹರಚರಿತಂ || ೧
ಚಂ || ಎರಡನೆಯದ್ಧಿಯುಂ ಮೊದಲ ವಾರಿಧಿಯುಂ ಗಡಿಯಾಗೆ ನೀಳ್ದು ಬಂ
ಧುರಭರತತ್ರಿಖಂಡಧರೆಗಿಕ್ಕಿದ ಸೀಮೆಯ ಕೋಂಟೆಯೆಂಬಿನಂ
ಕರಮೆಸೆದಿರ್ಪುದಾತತಗುಹಾದ್ವಯವಜ್ರಮಯೀದರೀಪ್ರಭಾ
ಪರಿಚಿತಪಾರ್ಶ್ವಮಗ್ರನಿಭೃತಾಂಬುಧರಂ ವಿಜಯಾರ್ಧಭೂಧರಂ || ೨
ಕಂ || ಆ ಕುತ್ಕೀಲಂ ಸೊಗಯಿಪು
ದಾಕಾಶೋರಗವಿಮುಕ್ತನಿರ್ಮಳತರನಿ
ರ್ಮೋಕಂ ತಾನೆನೆ ರಜತಾ
ಳೋಕಸಹಸ್ರಾಂಶುಧವಳಿತಾಶಾವಳಯಂ || ೩
ಪ್ರತಿಬಿಂಬಿಸಿದುದು ರಜತಾ
ಚ್ಛತೆಯಿಂ ಸುರಲೋಕಮೆಂಬಗುರ್ವಿಂದಾಪ
ರ್ವತದುತ್ತರದಕ್ಷಿಣದಿ
ಕ್ಷ್ರತಿಬದ್ಧಶ್ರೇಣಿಯೊಳ್ ಪುರೋತ್ಕರಮೆಸೆಗುಂ || ೪
ವ || ಅಲ್ಲಿ ದಕ್ಷಿಣಶ್ರೇಣಿಗಲಂಕಾರಮಾಗಿ –
ಉ || ಪ್ರತ್ಯಹಮೊಪ್ಪುಗುಂ ವಿವಿಧರತ್ನವಿನಿರ್ಮಿತಕೂಟಕೋಟಿಮ
ಚ್ಚೈತ್ಯಗೃಹಾವಹಂ ಶುಕಪಿಕಾಕುಳಸೌಂದರನಂದನಾವಳೀ
ವೃತ್ಯುಪಶೋಭಿತಂ ಚತುರಖೇಚರವಾರವಧೂನಿಧಾನಮಾ
ದಿತ್ಯಪುರಂ ಪುರಂದರಪುರಪ್ರತಿಮಂ ಪುರುರತ್ನಗೋಪುರಂ || ೫
ಕಂ || ನಿಜರೂಪವಿಜಿತಮಕರ
ಧ್ವಜನಖಿಳದಿಶಾಂತರಪ್ರತಿಷ್ಠಿತಕೀರ್ತಿ
ಧ್ವ ಜನದನಾಳ್ವಂ ಧರಣೀ
ಧ್ವಜನೆಂಬಂ ಖೇಚರೇಂದ್ರನಪಗತತಂದ್ರಂ || ೬
ಅಪರಿಮಿತಖಚರಭೂಭೃ
ದ್ವಿಪಕ್ಷಕೃಂತನಮನೀಯೆ ದಕ್ಷಿಣಬಾಹಾ
ಚಪಳಾಸಿಕುಳಿಶಮಾವಗ
ಮುಪಮೆಗೆ ವಂದಂ ಸುರೇಂದ್ರನೊಳ್ ಖಚರೇಂದ್ರಂ || ೭
ವ || ಆತನೊಂದುದಿವಸಂ ಸಭಾಭವನದೊಳ್ –
ಉ || ಮಂಡಳಿಸಿರ್ದ ಖೇಚರಸಮೂಹದ ಮಧ್ಯದೊಳಿರ್ದು ದೂರದಿಂ
ಗುಂಡಿಗೆ ಕೈಯೊಳೊರ್ಚೆಱಗಿನಿಂ ಪೊದೆದಂಬರಮುಟ್ಟ ಕಚ್ಚುಟಂ
ಮುಂಡಿತಮೂರ್ಧಮೊಪ್ಪೆ ಬರುತಿರ್ಪದೆಯೊಳ್ ವ್ರತಚಿಹ್ನಧಾರಿಯಂ
ಕಂಡನಣುವ್ರತಪ್ರಕರಪಾಲಕನಂ ಪ್ರಿಯಧರ್ಮನಾಮನಂ || ೮
ಇದಿರೆೞ್ದು ಕೈಗಳಂ ಮುಗಿ
ದುದಾತ್ತವಿಷ್ಟರದೊಳಿರಿಸಿ ಪಾದ್ಯಮನಿತ್ತಂ
ಪದಪಿಂದಾ ಖಚರೇಶ್ವರ
ನದಾರ್ಗೆ ಜಿನಮುದ್ರೆ ಮೂಡಿಸದೊ ಮುದದೊದವಂ || ೯
ವ || ಅನಂತರಂ ಸಕಲವಿದ್ಯಾಧರಲೋಕಮಂ ವಿಸರ್ಜಿಸಿ
ಕಂ || ಇಂದು ನಿಜಾಗಮನದೆ ಮ
ನ್ಮಂದಿರಮಂ ಪೂತವೃತ್ತಿಗೆಯ್ದಿಸಿದುದದೇ
ನೆಂದಱಿಪಿಮೆಂದೊಡಂದಿಂ
ತೆಂದಂ ತದ್ದೇಶಯತಿಕೃತಾಶೀರ್ವಾದಂ || ೧೦
ನೀರಾಗರೆನಿಸಿದೆಮಗಮ
ಕಾರಣದಿಂದೊಲವು ನಿನ್ನೊಳಾದತ್ತೆನೆ ಮ
ತ್ತಾರಯೆ ಸರ್ವಗತಂ ಸಂ
ಸಾರದೊಳೀಮೋಹಮೊಂದೆ ದಲ್ ಖಚರೇಂದ್ರಾ || ೧೧
ವ || ಅದುಕಾರಣದಿನಿಂದು ಭವದೀಯ ವಾರ್ತೆಯೊಂದನೀ ಶಿಖರಿಶಿಖರಸಿದ್ಧಕೂಟಚೈತ್ಯಾಯತನಕ್ಕೆ ವಂದಿರ್ದ ಸುಧರ್ಮರೆಂಬ ಸರ್ವಾವಧಿಬೋಧಸಂಪನ್ನಮುನಿಮುಖ್ಯರಿನಱಿದು ಬಂದೆಂ ಅದಾವುದೆಂದೊಡರಿಂಜಯಜನಾಂತದ ವಿಪುಳನಗರಾಧಿಪತಿ ಜಯವರ್ಮನೆಂಬೊಂ ಜನನಾಥಂ ಆತನರಸಿ ಜಯಶ್ರೀಯೆಂಬಳ್ ಅವರಿರ್ವರ್ಗಂ –
ಕಂ || ತ್ರಿಭುವನಮೋಹನದೀಪ
ಪ್ರಭೆ ನಿಜಕರ್ಣೋತ್ಪಳಾಯತಾಕೇಕರದೃ
ಕ್ಪ್ರಭೆ ಪುಟ್ಟಿದಳೆಸೆವ ಶಶಿ
ಪ್ರಭೆಯೆಂಬುಚಿತಾಭಿಧಾನಕನ್ಯಾರತ್ನಂ || ೧೨
ನಿನ್ನಂ ಧುರದೊಳ್ ಸಾಧಿಸು
ವನ್ನನದೊರ್ವಂ ಗಡಾದಪಂ ಮದುವೆಯನಾ
ಕನ್ನೆಯನೆನೆ ಕಿವಿಯಂ ಕ
ರ್ಬೊನ್ನಸರಲ್ ತಾಗಿದಂತಿರಾದಂ ಖಚರಂ || ೧೩
ವ || ಎಂದು ಮನದೊಳ್ ಮಚ್ಚರಮುಮನುದ್ರೇಕಮುಮನೊಳಕೆಯ್ದುಂ ಸ್ವಭಾವಗಂಭೀರ ವೃತ್ತಿಯಪ್ಪುದಱಿನವಹಿತಭಾವಮನವಳಂಬಿಸಿ ಬೞಿಯಮಿಲ್ಲಿಗೆ ತಕ್ಕುದಂ ಪ್ರತೀಕಾರ ಮನಪ್ರಮತ್ತವೃತ್ತಿಯಿಂ ನೆಗೞ್ದಪ್ಪೆನೆಂದು ವಿನಯದಿನಾಕ್ಷುಲ್ಲಕಮುನಿಯುಮನಂದಿನ ದಿವಸಮುಮಂ ಕಳಿಪಿ ಮಱುದೆವಸಂ –
ಮ || ವಿ || ಕಿವಿ ಶಬ್ದಂಗಿಡೆ ಘಂಟಿಕಾಘನಠಣತ್ಕಾರಂಗಳಿಂದೆಯ್ದೆ ದಿ
ಙ್ನಿವಹಂ ಮೇಘಕುಳಂ ಚಳಧ್ವಜಪಟೀವಾತಂಗಳಿಂ ಕೂಡೆ ತೂ
ಳ್ದೆ ವಿಯನ್ಮಂಡಲಮಧ್ಯದೊಳ್ ಬಹುತರಂ ನಕ್ಷತ್ರಸಂಛನ್ನವಾ
ಗೆ ವಿಮಾನಾವಳಿ ಕೋಪದಿಂದೆ ತಳರ್ದಂ ವಿದ್ಯಾಧರಾಧೀಶ್ವರಂ || ೧೪
ಕಂ || ಗಗನದೊಳೆೞ್ದೊಪ್ಪಿರೆ ಮಿಗೆ
ನೆಗಪಿದ ಧೂಳೀಸಮುಚ್ಚಯಂಗಳಿವೆಂತೆಂ
ತೊಗೆದುವೆನೆ ನಾಶಹೇತುಗ
ಳೊಗೆದುವು ಸುತ್ತಿಱಿದು ಧೂಮಕೇತುಗಳಾಗಳ್ || ೧೫
ಅಳ್ಕೆ ಮನಂ ನೋೞ್ಪರ ಕ
ಣ್ಣುಳ್ಕೆ ವಿಯಚ್ಚರಕಿರೀಟರತ್ನಾಂಶುಚಯಂ
ಗಳ್ಕೊರ್ವೆ ಮಿಱುಗಿದುವು ಪಗ
ಲುಳ್ಕಂಗಳ್ ದೆಸೆಯೊಳವಿರಳಪ್ರಸರಂಗಳ್ || ೧೬
ವ || ಇವು ಮೊದಲಾಗಿ ಮತ್ತಮನೇಕವೈಹಾಯಸೋತ್ಪಾತಂಗಳಾಗೆ ಕಂಡು –
ಕಂ || ಜಯಮನೆಮಗರಿಗೆ ಪಿರಿದುಂ
ಭಯಮಂ ಪೇೞ್ದಪುವಿವೆಂದು ನಡೆದಂ ಖಚರಾ
ನ್ವಯಪತಿಯುಪನತಮೃತ್ಕೂ
ದಯಂಗೆ ದುರ್ಣಯಮೆ ಸುನಯಮೆನಿಸುಗುಮೆ ವಲಂ || ೧೭
ವ || ಅಂತು ನಡೆದು ವಿಪುಳಾಪುರಮನೆಯ್ದಿದಾಗಳ್ –
ಶಾ || ಕೇಳೀಭೂಧರಮೂರ್ಧದೊಳ್ ಬಹುವಿಧೋದ್ಯಾನಾವಳೀಚೂಳದೊಳ್
ಶಾಳೋದ್ಯತ್ಪರಿಕೂಟಜಾಳಶಿರದೊಳ್ ಹರ್ಮ್ಯೋರ್ಧ್ವದೊಳ್ ಸಂವೃತೋ
ತ್ತಾಳಟ್ಟಾಳಕಕೋಟಿಯೊಳ್ ಪುರಮಹಾದ್ವಾರಾಗ್ರಿಮಸ್ಥಾನದೊಳ್
ಲೋಳತ್ಕೇತುಚಯಂ ವಿಮಾನನಿಚಯಂ ನಿಂದತ್ತದೆತ್ತೆತ್ತಲುಂ || ೧೮
ವ || ಅಂತುವಿಸ್ಮಿತಾಶೇಷಪೌರಜನವಿಲೋಕ್ಯಮಾನಾನೂನನಯನನಾಗಿರ್ದು ವಿಯಚ್ಚರೇಶ್ವರಂ ಜಯವರ್ಮಜನೇಶ್ವರನಲ್ಲಿಗನ್ವಯಾಗತನುಂ ನಿಸೃಷ್ಟಾರ್ಥನುಂ ನೀತಿನಿರತನುಮಾಕಾರವಂತನುಂ ವಚನಚತುರನುಮಪ್ಪುದ್ದವನೆಂಬ ದೂತಮುಖ್ಯನನಟ್ಟಿದೊಡಾತಂ ಬಂದು ದೌವಾರಿಕನಿವೇದಿತಂ ಸಭಾಭವನಮಂ ಪೊಕ್ಕು ಸಮುಚಿತಾಸನದೊಳ್ ಕುಳ್ಳಿರ್ದು –
ಉ || ಖೇಚರಚಕ್ರವರ್ತಿ ಧರಣೀಧ್ವಜನಸ್ಮದಧೀಶನುದ್ಘತಾ
ರಾಚಳಚೂಳಶೇಖರನರಾತಿಮದದ್ವಿಪಕೂಟಪಾಕಳಂ
ಯಾಚಕಯಾಚಿತಾರ್ಥಸುಸಮರ್ಥನಗೋಚರಚಿತ್ತನರ್ಥಶಾ
ಸ್ತ್ರೋಚಿತಚಾರಚಕ್ಷು ವಿಮಳಾಚರಣಂ ಸಚರಾಚರಸ್ತುತಂ || ೧೯
ಬಂದು ಭವತ್ಪುರಾಗ್ರಿಮನಭೋವಳಯಾಂತರದಲ್ಲಿ ನಿಂದು ಪೋ
ಗೆಂದೊಡೆ ಬಂದೆನಾಂ ನಿಜಪದಾಂಬುರುಹದ್ವಿತಯಾಂತಿಕಕ್ಕದೇ
ಕೆಂದೊಡೆ ನಿನ್ನ ನಂದನೆ ಶಶಿಪ್ರಭೆಯೆಂಬ ಕುಮಾರಿಯೊರ್ವಳಾ
ನಂದಿತಲೋಕಲೋಚನವಿಳಾಸನಿವಾಸಮೊಳಳ್ ಗಡಾಕೆಯಂ || ೨೦
ಮ || ವಿ || ಅನಭಿಜ್ಞಾತಕುಲಕ್ರಮಂಗೆ ಪಥಿಕಂಗೇಕಾಕಿಗೊಲ್ದೀವ ಠ
ಕ್ಕಿನೊಳಿರ್ದಪ್ಪೆ ವಿವಾಹಲಗ್ನಮನೆ ನೀಂ ಪಾರುತ್ತುಮೆಂಬಿಂತಿದಂ
ಜನದಿಂ ಕೇಳ್ದದು ಸಜ್ಜನಾಚರಿತಮಲ್ತಾರಯ್ಯೆ ಸದ್ವಸ್ತುಭಾ
ಜನನಪ್ಪೆನ್ನೊಳೆ ಮಾೞ್ಪುದಾಕೆಗೆ ವಿವಾಹೋದ್ಯೋಗಮಂ ರಾಗದಿಂ || ೨೧
ಕಂ || ಎಂದಪನಲ್ತೆ ನಭಶ್ಚರ
ವೃಂದಾರಕನೀವುದದಱಿನಾಕೆಯನೊಲವಿಂ
ದಿಂದೆ ಬೞಿಕ್ಕೀಯದೊಡೀ
ಬಂದಾತಂ ಬಱಿದೆ ಪೋಗಲೇನರಿದಪನೇ || ೨೨
ವ || ಎಂದು ಸಾಮಾಭಾಸದಿಂ ದಂಡೋಕ್ತಿಯನೆ ನುಡಿಯಲೊಡಂ –
ಚಂ || ಒದವಿದ ನಿದ್ರೆ ದೂತಜನಗರ್ಜನದಿಂ ಕಿಡೆ ಹೃದ್ಗುಹಾಂತರಾ
ಳದಿನುರುಕೋಪಸಿಂಹಮಿರದೆೞ್ದುದು ಮೀಸೆಯ ಕೆತ್ತು ಕೇಸರಂ
ಕೆದಱುವ ಭಂಗಿ ಪುರ್ವಿನ ಪೊಡರ್ಕೆಯೆ ಮೆಯ್ಮುಱಿವೋಜೆ ಕಣ್ಗಳಿಂ
ದುದಯಿಪ ಕೆಂಪದಾಗುೞಿಪ ವಕ್ತ್ರದ ಕೆಂಪೆನೆ ರಾಜಮೇರುವಾ || ೨೩
ವ || ಅಂತು ಕಡುಮುಳಿದು –
ಚಂ || ಹೃದಯದೊಳೊಂದು ನಾಲಗೆಯೊಳೊಂದೆನಿಪಾನುಡಿ ಬೇಡ ಕನ್ನೆಯ
ಲ್ಲದ ಗಡ ಪೋಗೆನೆಂದು ಕಡೆಯೊಳ್ ನುಡಿದಾ ನುಡಿಯಂ ಪ್ರತಿಷ್ಠಿಸಲ್
ಪದೆವೊಡೆ ಪೋಗು ನಿನ್ನ ಪತಿಯಂ ಬರವೇೞೆಡೆಮಾತನಟ್ಟಲೇಂ
ಕದನದೊಳಾನೆ ಪೇೞ್ದಪೆನವಂಗಿರದಿತ್ತಪೆನೀಯೆನೆಂಬುದಂ || ೨೪
ವ || ಅದಲ್ಲದೆಯುಂ –
ಕಂ || ಸಿಂಗದ ಮುಂದಣ ಕನ್ನೆಯ
ದೇಂ ಗಡ ಮೇಷಕ್ಕೆ ಸಾಟಿಯೆನಿಕುಮೆ ರೋದೋ
ರಂಗದೊಳಿನಿತು ತೊೞಲ್ದುಂ
ಪಿಂಗಿದುದಿಲ್ಲಿನಿತು ಸಂಶಯಂ ಚರ ನಿನ್ನೊಳ್ || ೨೫
ವ || ಎಂದು ನಿಜಭುಜವಿಕ್ರಮಮಂ ವಕ್ರೋಕ್ತಿಯಿಂ ನುಡಿದು ದೂತನಂ ಕಳಿಪಿ ಸನ್ನಾಹ ಭೇರಿಯಂ ಪೊಯ್ಯಲ್ವೇೞ್ದು ಅಜಿತಸೇನನಂ ಬರಿಸಿ ತದ್ವೃತ್ತಾಂತಮಂ ನಿವೇದಿಪುದುಮಾತ ನೀಷದ್ರೋಷಹಸಿತಭಾಸುರಮುಖಸರೋಜನಾಗಿ –
ಮ || ಸ್ರ || ತನಗೇಕೀಯುದ್ಧ ಸನ್ನದ್ಧತೆಯ ಗಸಣಿ ಮುಂ ಕಾದಲೆಂದುರ್ಬಿ ಬಂದಾ
ತನದೊಂದಾಯಾಸಮಂ ಕೇಳನೆ ರಣಮುಖದೊಳ್ ಭೀಕರಂಕೊಲ್ಲೆನಾನೆಂ
ಬಿನಿತಂ ತಾಂ ನಚ್ಚಿಮೆಯ್ವೆರ್ಚಿದನೊ ಕಲಿತನತಕ್ಕೞ್ತಿ ಮೇಣೀಗಳಾಯ್ತೋ
ಮನದೊಳ್ ಪೋಬರ್ಕದಂತುಂಹರಿಬವನಿನಿತುಂ ಟಕ್ಕನಾಂತಲ್ಲಿನೋೞ್ಕುಂ || ೨೬
ಕಂ || ಬಗೆಗೆನಿತು ಸಮರಸಂಭ್ರಮ
ಮೊಗೆವಂತಿರೆ ನಿಮಗೆ ಗಹನಮಾವುದೊ ಬಂದೀ
ಖಗಸೇನೆಯನಾನೊರ್ವನೆ
ಖಗತತಿಯಂ ಶ್ಯೇನನಂದದಿಂ ಪಡೆಪಾಯ್ವೆಂ || ೨೭
ಚಂ || ಎನುತೆನುತುಂ ನಿಯುದ್ಧಜಯದೊಂದೊಲವಿಂದೆ ಹಿರಣ್ಯನೆಂದುದಂ
ಮನದೊಳಿನಿತ್ತು ಭಾವಿಪುದುಮಾಭವನಾಮರನಾಯಕಂ ಪುರಾ
ವನಿತಲದೊಳ್ ಸಭಾಸದರ್ಗೆ ಕೌತುಕಮಾಗಿರೆ ನಿಂದನಾವಗಂ
ನೆನೆಯದ ಮುನ್ನ ಬಂದು ಸಮುದಂ ಸಶರಂ ಸರಥಂ ಸಕಾರ್ಮುಕಂ || ೨೮
ವ || ಆಗಳರಸನಂ ಬಲಸಮೇತಮಲ್ಲಿಯೆ ನಿಲಿಸಿ ಬೞಿಯಂ ಸಕಲಾಯುಧಸನಾಥಮಪ್ಪ ತದ್ದಿವ್ಯರಥಮನಾ ಫಣಾಧರನೆ ಸಾರಥಿಯಾಗೇಱಿ ಗಗನಕ್ಕೆ ನೆಗೆದಂಬರದ ತೆಱಂಬೆ ಕಳನಾಗಳುಂಬಮಾಗೊಡ್ಡಿನಿಂದನಿಂದ ವಿದ್ಯಾಧರವರೂಥಿನಿಯಂ ನೋಡಿ ತೋಳ ತೀನೆಯನಡಂಗಿಸಲಿನಿತೆಡೆವಡೆದೆನೆಂದು ಮನದೊಳುತ್ಸಾಹಮನಪ್ಪುಕೆಯ್ದು –
ಚಂ || ಕುಳಿಕನ ದಾಡೆಯಂ ಮುಱಿವ ದಿಗ್ಗಜಮಂ ಪಡೆ ಪಾಯ್ವ ವಾರ್ಧಿಯಂ
ಚುಳುಕದೊಳಾಂಪ ಮೇರುಗಿರಿಯಂ ಮರಳೊತ್ತುವ ವಜ್ರವಹ್ನಿಯಂ
ತಳದೊಳಗಿರ್ದಿಲಾಗೆ ಪೊಸೆದಿಕ್ಕುವ ಸಿಂಗದ ಕೇಸರಂಗಳಂ
ಸೆಳೆವಳವಂ ಸಮಂತು ತಳೆದಂ ರಣದೋಹಳನಾ ಕುಮಾರಕಂ || ೨೯
|| ಪೃಥ್ವಿ ||
ಅನಂತರಮದೆತ್ತಲುಂ ತರದೆ ಸುತ್ತಿದತ್ತಾ ಕುಮಾ
ರನೇಱಿದ ವರೂಥಮಂ ಖಚರಯಾನಸಂದೋಹಕಂ
ದಿನಾಧಿಪತಿಯೇಱಿ ನಿಂದ ರಥಮಂ ನಭೋವೀಧಿಯೊಳ್
ಘನಾಘನಕದಂಬಕಂ ಬಳಸುವಂದದಿಂದಾವಗಂ || ೩೦
ಕಂ || ಅನ್ತುಪಢೌಕಿತವಾಗೆ ಕೃ
ತಾನ್ತಭ್ರೂಭ್ರುಕುಟಿಕುಟಿಲಮಂ ಜಯಲಕ್ಷ್ಮೀ
ಕಾನ್ತಂ ಕಾರ್ಮುಕಮಂ ತಳ
ದಿನ್ತಳೆದೇಱಿಸಿ ಬೞಿಕ್ಕೆ ಜೇವೊಡೆಯಲೊಡಂ || ೩೧
ಚಂ || ಒಡೆದುದೊ ಪದ್ಮಜಾಂಡಮವನೀಳವಳಯಂ ಪಿಳಗಿತ್ತೊ ಮೇರು ಮೇಣ್
ಕೆಡೆದುದೊ ವಾರ್ಧಿಯುರ್ಕಿದುದೊ ಪೇೞೆನೆ ತನ್ನ ನಿಮಿರ್ಕೆಗಾದುದಿ
ಟ್ಟೆಡೆ ಜಗಮೆಂಬಿನಂ ಪೊಡರ್ದು ಪೊಣ್ಮಿದುದಾತನ ಕೆಯ್ಯ ಬಿಲ್ಲು ಜೇ
ವೊಡೆಯೆ ರವಂ ಲಯಪ್ರಭವದಂತಕಸೈರಿಭಘೋಷಭೀಷಣಂ || ೩೨
ವ || ಆ ಸಮಯದೊಳ್ –
ಕಂ || ಕತ್ತರಿವಾಣಿಯೊಳೆಱಗುವ
ಚಿತ್ತದೆ ಕವಿತರ್ಪ ಜಳವಿಹಂಗಂಗಳವೋಲ್
ಎತ್ತಂ ಕವಿತಂದುವು ಭೂ
ಭೃತ್ತನಯಂಗಾಗಿ ಖಚರರೆಚ್ಚ ಶರಂಗಳ್ || ೩೩
ವ || ಅದಂ ಕಂಡು –
ಕಂ || ಮರಸುತ್ತನಿಸಲೊಡಂ ಭೋ
ರ್ಗರೆದೈತರ್ಪಾ ಸರಲ್ಗಳಂ ಖಂಡಿಸುತುಂ
ಬರುತಿರ್ದುವು ಬಳಸಿದ ಪಂ
ಜರದಂತಿರೆ ಸುತ್ತಿ ನಿಶಿತವಿಶಿಖಾವಳಿಗಳ್ || ೩೪
ಅಣಿಯರಮೀಸೆ ಕುವರನ ಕೂ
ರ್ಗಣೆಯೇಱಿಂ ಪಱಿದು ಬಿರ್ದ ಖಚರರ ತಲೆ ಸಂ
ದಣಿಸೆ ವಿಮಾನಂಗಳ ಪೇ
ರಣಿ ಪೋಲ್ತುದು ತೆಱೆದ ಮೊಗದ ಪೇಳಿಗಳಿರವಂ || ೩೫
ಪೊಸಮಸೆಯ ಸರಲ್ಗಳಂ ತೊ
ಟ್ಟಿಸೆ ಕೊಂಡೋಡಿದುವಿನೇಂದುಬಿಂಬಂಗಳನಾ
ಗಸದೊಳ್ ಕೊಂಡೋಡುವ ರಾ
ಹುಸಮೂಹಂಗಳವೊಲಾ ವಿಮಾನಾವಳಿಯಂ || ೩೬
ವ || ಅದಲ್ಲದೆಯುಂ –
ಚಂ || ಪೊದೆಯೊಳಗಿಂದಮುರ್ಚುವೆಡೆಯಲ್ಲಿ ಸರಲ್ ದಿಟಮೊಂದು ಮತ್ತೆ ಮಾ
ಣದೆ ತುಡುವಲ್ಲಿ ಪತ್ತು ಪೊಱಮುಯ್ವುವರಂ ತೆಗೆವಲ್ಲಿ ನೂಱು ಬೇ
ಗದೆ ಬಿಡುವಲ್ಲಿ ಸಾಸಿರಮಿದಿರ್ಚಿದರಂ ನಡುವಲ್ಲಿ ಲಕ್ಕಮೆಂ
ಬುದನೆನೆ ಬಿಲ್ಲ ಬಿನ್ನಣಮ ನಾರಣದೊಳ್ ಮೆಱೆದಂ ಯುವಾಧಿಪಂ || ೩೭
ಉ || ಪೂತೆಲವಕ್ಕೆ ಪೌರವನಭೂರುಹಮೊಪ್ಪುವ ಮುಳ್ಪಿಗುಚ್ಚಳ
ಕ್ಕೇತನಚೀನಚೇಳವರುಣೋಪಲಭಿತ್ತಿಗೆ ಪೊನ್ನಕೋಂಟೆ ಸಂ
ಧ್ಯಾತಪನಂಗೆ ತೋರಣಕನನ್ಮುಕುರಂ ದೊರೆಯಾಗಿ ತೋಱಿದ
ತ್ತಾತನೊಳಾಂತು ಪುಣ್ಬಡೆದ ಖೇಚರಸೇನೆಯ ರಕ್ತಸೇಕದಿಂ || ೩೮
ವ || ಅಂತು ಕಡುಕೆಯ್ದು ಕಾದುವ ಕುಮಾರನಂ ಬೆಱಗಣ್ಮೞಿಯದಂತಳ್ಕಿದರುಮೊರ್ವರುೞಿ ಯದಾದಿತ್ಯಸುತಪುರಮುಮಾದಿತ್ಯಪುರಮುಂ ಗುಱಿಯಾಗಿ ಪೋಗೆ ತನ್ನ ವಿಮಾನಮೊಂದೆನಿಂದುದಂ ಧರಣೀಧ್ವಜವಿದ್ಯಾಧರ ಚಕ್ರವರ್ತಿ ಕಂಡು –
ಕಂ || ಪೊಟ್ಟೆಲರಿಂ ಪಾಱುವವೋಲ್
ಬೆಟ್ಟಂ ಪಾಱುಗುಮೆ ರಿಪುಶರಾಹತಿಗೆ ಭಯಂ
ಬಟ್ಟಳಿಕನೋಡುವಂತಿರೆ
ಕಟ್ಟಾಯದ ಕಣಿಯೆನಿಪ್ಪನೇನೋಡುಗುಮೇ || ೩೯
ವ || ಎಂದು ಪರಿಚ್ಛೇದಿಸಿವಧ್ಯಾಭಾವದಿಂ ಹಿರಣ್ಯನೊಳ್ ಪ್ರಧಾನವ್ಯಾಪಾರಮಂ ನುಡಿಯುತಿರ್ದ ಶಶಿಪ್ರಭಾಪ್ರಿಯನ ರಥಕ್ಕಾಗಿ ಬೇಗನೆ ಬಂದಂಬುವೀಡಿನೊಳ್ ನಿಂದು ವಿದ್ಯಾಧರರ್ ಯುದ್ಧಸನ್ನದ್ಧರಾಗಿ –
ಚಂ || ಇರದೆ ವಿಯಚ್ಚರಾಧಿಪತಿಯೆಚ್ಚ ಕೃಶಾನುಪೃಷತ್ಕಮಂ ಪಯೋ
ಧರಶರದಿಂ ಪಯೋಧರಶಿಲೀಮುಖಮಂ ಮರುದುಗ್ರಬಾಣದಿಂ
ಮರುದಿಷುವಂ ಫಣಿಪ್ರಬಳಸಾಯಕದಿಂ ಫಣಿಚಂಡಕಾಂಡಮಂ
ಗರುಡಪತತ್ರಿಯಿಂದಜಿತಸೇನನಡುರ್ತಿರದೆಚ್ಚು ತೂಳ್ದಿದಂ || ೪೦
ಅಂತಫಳಾಧ್ಯವಸಾಯನಾದುದರ್ಕೇವೈಸಿ ಮಸಕದಿಂದಸಿಧೇನುವಂ ಕಿೞ್ತು ಮೇಲೆ ವಾಯ್ದಿಱಿಯಲಡಹಡಿಸಿ ಬರ್ಪಲ್ಲಿ –
ಕಂ || ಅವನ ತಲೆ ಪಱಿದು ಗಗನಾ
ಗ್ರವಿಭಾಗಕ್ಕೊಗೆದು ರಾಹುಶಿರದವೊಲಾದಂ
ರವಿಯಂ ಬೆರ್ಚಿಸೆ ಕುವರಂ
ಕವಲಂಬಿಂದೆಚ್ಚು ಬಿಚ್ಚತಂ ನಲಿದಾರ್ದಂ || ೪೧
ವ || ಆಗಳ್ –
ತೀವಿದುದು ದಿವಿಜನಿವಹಮ
ಹಾವೀರಧ್ವನಿ ದಿಗಂತಮಂ ವ್ಯೋಮಮುಮಂ
ತೀವಿದುದು ತತ್ಕರಪ್ರ
ಸ್ತಾವಿತಮಂದಾರಪಾರಿಜಾತಾಸಾರಂ || ೪೨
ವ || ಅನಂತರಂ ಜಿತಖಚರಸೇನನಜಿತಸೇನಂ ಬಂದು –
ಕಂ || ವಿರಚಿತತೋರಣಮಾಳಾ
ಕರಮುತ್ತಲಂಭಿತಜಯಧ್ವಜೋತ್ಕರಮೆನಿಪಾ
ಪುರಮಂ ತರುಣೀಕೇಕರ
ಮರೀಚಿನೀರಾಜಿತಾಕ್ಷತಾಂಗಂ ಪೊಕ್ಕಂ || ೪೩
ವ || ಅಂತುಪೊಕ್ಕು ಅರಮನೆಗೆ ಬಂದು ಸುಹೃಜ್ಜನಾಗ್ರಗಣ್ಯನಂ ಹಿರಣ್ಯನಂ ಸನ್ಮಾನ ಪೂರ್ವಕಂ ವಿಸರ್ಜಿಸಿ ಪರಮೋತ್ಸವದಿನಿರ್ದನನ್ನೆಗಂ –
ಮ || ಸ್ರ || ಮನದೊಳ್ ಮುನ್ನಾದ ರಾಗಂ ದ್ವಿಗುಣಿಸೆ ತನಗಿಂತೀಗಳೀಯಂದದಿಂ ಮ
ತ್ತನಯಾಪೂರ್ವಾನುರಾಗಂ ದ್ವಿಗುಣಿಸದಿರದುದ್ವಾಹಲಗ್ನಾಹಮುಂ ಭೋಂ
ಕೆನೆ ಸಾರ್ತಂದಿರ್ದುದೇನುಂ ತಡೆದಿರಲೆಡೆಯಿಲ್ಲುತ್ಸವಪ್ರಸ್ತುತಾಪಾ
ದನಮಂ ಮಾಡಲ್ಕೇವೇೞ್ಕುಂ ಪಿತೃವಿರಹದೆ ಜಾಮಾತೃವಿನ್ನಿರ್ಪನಲ್ಲಂ || ೪೪
ವ || ಎಂದು ಜಯವರ್ಮಭೂಭುಜಂ ಬಗೆದಂದು ಗೃಹಮಹತ್ತರನಂ ಬರಿಸಿ ಬೆಸಸಿದಾಗಳ್ –
ಸ್ರ || ನೀಲಾಬದ್ಧಸ್ಥಲೀಕಂ ಮರಕತಜಗತೀಮಂಡಲಂ ಸ್ಫಾಟಿಕಸ್ತಂ
ಭಾಲಂಬಂ ಚಾರುಚಾಮೀಕರಮಯರುಚಿಮದ್ಭಿತ್ತಿ ವೈಡೂರ್ಯನಿರ್ಯೂ
ಹಾಲೀಢಂ ವ್ಯಕ್ತಮುಕ್ತಾಫಟಿತಪಟಳಸಂಪರ್ಕಕರ್ಕೇತನದ್ವಾ
ರಾಲಂಕಾರಂಗಳಿಂ ಕಣ್ಗೆಸೆದುದನುಪಮಂ ತತ್ಕೃತೋದ್ವಾಹಗೇಹಂ || ೪೫
ಕಂ || ಅದಱ ನವರತ್ನ ಕೂಟಾ
ಗ್ರದಿನುಣ್ಮುವ ಬೆರಕೆವೆಳಗು ತುಂಗಧ್ವಜಚೀ
ನದ ಕಡೆಗಡೆಯೊಳ್ ಕಣ್ಗೆಸೆ
ದುದು ಸಾರಾವಳಿಯ ವಿಳಸವಿಕ್ಕಿದ ತೆಱದಿಂ || ೪೬
ದಿಟ್ಟಿಗೆವರೆ ಬಂಧವಿಧಂ
ಕಟ್ಟಿದ ಪಲತೆಱದ ಮಣಿಯೆ ಸೂಸಕದ ನೆೞಲ್
ಕುಟ್ಟಿಮತಲದೊಳ್ ಪೊಳೆದೆಡೆ
ಗಟ್ಟುತ್ತಲಲ್ಲಿ ಬಣ್ಣವುರಮಂ ತೀವಲ್ || ೪೭
ಸುೞಿವೆಳವೆಂಡಿರ ಕಡೆಗ
ಣ್ಬೞಿಯಂ ಪಸರಿಸುವ ಬೆಳಗು ಬೆಳದಿಂಗಳ ಪೊಂ
ಪುೞಿಯೆಂದು ಸುರಿವುವದಱೊಳ್
ಮೞೆಯಿಲ್ಲದೆಯುಂ ಪ್ರಣಾಳಶಶಿಕಾಂತಂಗಳ್ || ೪೮
ವ || ಮತ್ತಮಲ್ಲಿ –
ಚಂ || ಸಿರಿಸದ ಮಾಲೆಯೆಂದೆಸೆವ ದಾಡಿಮಬೀಜಸಮಾಜವೆಂದು ಸೌಂ
ದರಬಿಸಕಾಂಡವೆಂದು ನಲವಿಂದಳಿಯುಂ ಗಿಳಿಯುಂ ಮರಾಳಮುಂ
ಪರಿಮರಿಯಾಡಿ ವಾಸಿಸದೆ ಪೀರದೆ ನೀಱದೆ ಮಾಣ್ದ ಪಚ್ಚೆಯೊ
ಳ್ವರಲ ತೊಳಪ್ಪ ಮಾಣಿಕದ ಮುತ್ತಿನ ಲಂಬಣಮಿಲ್ಲದೆಲ್ಲಿಯುಂ || ೪೯
ವಿವಹನದುತ್ಸವಕ್ಕೆ ನೆಲೆಯಾದುದಿದೆಂಬಿನಿತಲ್ತು ಕಾಮನು
ತ್ಸವಕೆ ವಸಂತನುತ್ಸವಕೆ ನಾಟಕದುತ್ಸವಕಾದುದಕ್ಕೆ ನೋ
ಡುವೊಡೆನೆ ನಲ್ಲರೊಳ್ ನಲಿವ ಸಿಂಪಿಣಿಯಾಡುವ ನರ್ತಿಪೊಂದು ಚಿ
ತ್ರವಿಧದ ಚಿತ್ರಕಾಮಿನಿಯರಿಂದೆಸೆದಿರ್ದುದು ತಜ್ಜನಾಶ್ರಯಂ || ೫೦
ವ || ತನ್ಮಧ್ಯದೊಳ್ –
ಕಂ || ಮರಕತಸೋಪಾನಚತು
ಷ್ಕರಾಜಿತಂ ಕೋಣಶೋಣಮಣಿಕಲಶಮನೋ
ಹರಮುತ್ತುಂಗಂ ಭಾಸುರ
ಹಿರಣ್ಮಯಂ ವಿಪುಳವೇದಿಯೆಸೆದತ್ತಾದಂ || ೫೧
ಪಳಿಕಿನ ಭೃಂಗಾರದ ಬೆ
ಳ್ವೆಳಗುಂ ಜಾಗಂಗಳಸೆವ ಪಸುರ್ವೆಳಗುಂ ಪ್ರ
ಜ್ವಳಿಪ ಮಣಿಸ್ತಂಭದ ಕೆಂ
ಬೆಳಗುಂ ಪಸರಿಪುವು ಸುರಶರಾಸನಶತಮಂ || ೫೨
ಬಳಭಿಚ್ಚಾಪಲತಾವಳಿ
ಬಳಸಿದ ಬೆಳ್ಮುಗಿಲ ಮುೞಿಯಿದೆನೆ ಬಣ್ಣವುರಂ
ಬಳಸಿರ್ದೊಡೆ ಸೊಗಯಿಸಿದುದು
ಪಳಿಕಿನ ಪಟ್ಟವಣೆ ವೇದಿಕಾಧಿತ್ಯಕದೊಳ್ || ೫೩
ವ || ತತ್ಪುರೋಭಾಗದೊಳ್ –
ಉ || ಸ್ವಸ್ತಿಕಲಕ್ಷ್ಯಲಕ್ಷಮಣಿದರ್ಪಣಮಂಡಿತಮುಲ್ಲಸತ್ಪ್ರವಾ
ಳಸ್ತಬಕಂ ಪವಿತ್ರಬಿಸಸೂತ್ರವೃತಂ ನವಪಿಷ್ಟಚರ್ಚಿಕಾ
ಶಸ್ತಮುಪಾತ್ತದರ್ಭರಚನಂ ನಿಖಿಲೌಷಧಿಪುಂಜಿತಂ ಪರಿ
ನ್ಯಸ್ತಮದೊಂದು ಪೂರ್ಣಕಲಶಂ ತಳೆದತ್ತತುಳಂ ವಿಳಾಸಮಂ || ೫೪
ಶಾ || ಆ ವೇದೀಸ್ಥಳದೊಳ್ ಹರಿದ್ವಸುವ ಪಾತ್ರಂಗಳ್ ಲಸದ್ದೂರ್ವೆಯಿಂ
ತೀವಿರ್ದುಂ ನವಚಂದ್ರಕಾಂತಚಷಕಂಗಳ್ ಚಂದನಕ್ಷೋದದಿಂ
ತೀವಿರ್ದುಂ ಮಣಿಶುಕ್ತಿಗಳ್ ಪರಿಮಿಳಾತ್ಕಾಶ್ಮೀರಸಾರಾಂಬುವಿಂ
ತೀವಿರ್ದುಂ ಬಱಿದಿರ್ದವೋಲೆಸೆದುವಾದಂ ವರ್ಣಸಾಮಾನ್ಯದಿಂ || ೫೫
ಮ || ಮತ್ತಂ ಮಣಿಕನಕರಜತಪಾತ್ರಂಗಳೊಳ್ ಪರಿಪಕ್ಷಸಾಮಿಪಕ್ಷಶಲಾಟುಭೇದಭಿನ್ನಂಗಳಪ್ಪಮಾಕಂದ ಮಾತುಲುಂಗ ಜಂಬೀರ ನಾರಂಗ ದಾಡಿಮ ದ್ರಾಕ್ಷಾ ಚೋಚ ಮೋಚಾದಿಫಳ ಕುಳಂಗಳುಂ ಸೊಗಯಿಪುವದಲ್ಲದೆಯುಂ-
ಮ || ವಿ || ಘಸೃಣಾಭ್ಯುಕ್ಷಣವರ್ಣ ಪೂರಭರಣಸ್ಥಾಳಾವಳೀಮಾರ್ಜನ
ಪ್ರಸವಾಬಂಧನದೀಪಿಕೋಜ್ವಲನದರ್ಭಾಗರ್ಭ ಶಾಲ್ಯಕ್ಷತೆ
ಪ್ರಸರಕ್ಷಾಲನ ತೋರಣಗ್ರಥನ ಮುಕ್ತಾಮಾಳಿಕಾಳಂಬನ
ವ್ಯಸನವ್ಯಗ್ರಕರಂ ಕರಂ ಸೊಗಯಿಸಿತ್ತಂತಲ್ಲಿ ಕಾಂತಾಜನಂ || ೫೬
ವ || ಅಂತನಂತಮಂಗಳದ್ರವ್ಯಸಂಸೇವ್ಯಮುಂ ಉತ್ಸವೋನ್ಮತ್ತಪರಿವಾರಜನ ಪರಿಪೂರ್ಣಮುಮಾಗಿ ಪರಿಣಯನಮಂಡಪಂ ರಾಜಾಶ್ರಯಶ್ರೀಗೆ ಮಂಗಳಸದನಮೆನಿಸಿತ್ತು ಅನ್ನೆ ಗಮಿತ್ತಮಶೇಷೌಷಧಿಸನಾಥತೀರ್ಥಜಲಂಗಳಿನುತ್ಸಾಹಪಟಹರವಂಗಳೆಸೆಯೆ ಮಜ್ಜನಂ ಬೊಕ್ಕು ನೈಪಥ್ಯಗೃಹಕ್ಕೆ ವಂದು ಕೈಗೆಯ್ಯಲೊಡಂ –
ಕಂ || ಆ ರಾಜಶೇಖರಂಗೇಂ
ರಾರಾಜಿಸಿದುದೊ ವಿಚಿತ್ರಮಣಿಗಣರಚನೋ
ದಾರಂ ಶೇಖರಮುಜ್ವ್ವಳ
ಮೇರುಶಿಖರಿಶಿಖರರತ್ನದೊಳ್ ಸರಿವರುತುಂ || ೫೭
ಮಸುಳಿಸಿದುದಜಿತಸೇನನ
ಮಿಸುಪ ಮೊಗಂ ರತ್ನಕುಂಡಳಪ್ರಭೆ ತನ್ನೊಳ್
ಪಸರಿಸುತಿರೆ ಸೊಗಸಿನ ಕೆಂ
ಬಿಸಿಲೆಳಸಿದ ಕನಕಕಮಳಕಮನೀಯತೆಯಂ || ೫೮
ಅಲಗದೆ ನೆಲಸಿದ ಲಕ್ಷ್ಮಿಯ
ನಗೆಗಣ್ಗಳ ಬೆಳಗು ಬಳೆದು ಬೀೞಲ್ವರಿದ
ತ್ತಗಲ್ದುರದೊಳೆಂಬ ತೆಱದಿಂ
ಸೊಗಯಿಸಿದುದು ವಿಮಳತರಳತಾರಾಹಾರಂ || ೫೯
ಅರಿಬಳಜಳನಿಧಿಮಥನೋ
ದ್ಧುರಭುಜಮಂದರಮನೆಯ್ದೆ ಸುತ್ತಿದ ತಾರಾ
ಪರಿಕರಮೆನೆ ವಜ್ರಾವಳಿ
ವಿರಚಿತಕೇಯೂರವಳಯಮೇಂ ತೊಳಗಿದುದೋ || ೬೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಷಷ್ಠಾಶ್ವಾಸಂ (೨)
ಕರಟನಿಘರ್ಷಣದೆ ಮದಂ
ಬೊರೆದಾನೆಯ ಕೈಯನಳಿಗಳಾವರಿಸಿದವೊಲ್
ಮರಕತಕಂಕಣಮೆಸೆದುವು
ತಿರುವೊಯ್ಲಿಂ ಕರ್ಪುವೆತ್ತ ತತ್ಕರಯುಗದೊಳ್ || ೬೧
ಅರುಣತಲದ್ಯುತಿತತಿಯೆಡೆ
ದೆರಪುಗಳಿಂದುಣ್ಮುವಂದದಿಂ ಕೆಂಬೆರಲುಂ
ಗುರದಿನೊಗೆವರುಣರುಚಿಮಂ
ಜರಿ ತಳಿರ್ವೇಱಿಸಿದುದೈದೆ ಕರಶಾಖೆಗಳಂ || ೬೨
ಕರೆ ಕತ್ತರಿಸಿದ ಚೀನಾಂ
ಬರದೊಪ್ಪುವ ಸುತ್ತಿನಿಂದೆ ಡಿಂಡೀರಪರಂ
ಪರೆ ಬಳಸಿದಮಳಕಮಳಾ
ಕರಮೆನೆ ನೇತ್ರಾಳಿಗಿತ್ತನಾಕರ್ಷಣಮಂ || ೬೩
ಉ || ಪೂಗಣೆ ಕರ್ವುವಿಲ್ ಮಿಳಿರ್ವ ಮೀಂಗುಡಿ ಮಲ್ಲಿಗೆ ಮಾವು ತೆಂಬೆರಲ್
ಕೋಗಿಲೆ ಜೊನ್ನಮಿಂದೊಳದ ನುಣ್ದನಿ ಸುಗ್ಗಿಯೆನಿಪ್ಪವೆಲ್ಲಮೊಂ
ದಾಗಿಯೆ ದರ್ಪಕಂಗೆ ಸಮನಿಪ್ಪ ಜಗಜ್ಜಯದರ್ಪಮಂ ಸಮಂ
ತಾಗಿಸಲೊಂದೆ ಸಾಲ್ಗುಮೆನಿಸಿತ್ತು ಕುಮಾರಕೃತಪ್ರಸಾಧನಂ || ೬೪
ವ || ಆ ಪ್ರಸ್ತಾವದೊಳನೇಕಾಂತಃಪುರಕಾಂತೆಯರುಂ ಶಶಿಪ್ರಭಾಪ್ರಸಾಧನಕರಣನಿರತೆಯರಾಗಿ ಶರದದ ನಿಱಿಮುಗಿಲ ತುಱುಗಲನೆಡೆಗಲಸಿದ ವಿದ್ಯಾಧರಿಯ ಪರಿಯನನುಕರಿಸೆ ಪೊಸದುಗುಲಮಂ ನಿಱಿವಿಡಿದುಡಿಸಿಯುಂ ಘುಸೃಣರಸದಿನಸುಗೆದಳಿರಂ ತೊಯ್ವಂತೆಯಾವಕದ್ರವದಿಂ ಪದತಳಮಂ ಲೇಸೆನಿಸಿಯುಂ ಚರಣನಖಚಂದ್ರಮಂಡಳಕ್ಕೆ ಪರಿವೇಷಮಂ ಪಡೆವಂತೆ ಬೆರಕೆವೆಳಗು ಬಳಸೆ ನವರತ್ನನೂಪುರಂಗಳಂ ತುಡಿಸಿಯುಂ ಮನೋಜಗಜಕುಂಭದೊಳ್ ನಕ್ಷತ್ರಮಾಲೆಯಂ ಸುತ್ತುವಂತೆ ರತ್ನರಶನಾಸೂತ್ರಮಂ ವೃತ್ತಕಟಿಯೊಳ್ ವೇಷ್ಟಿಸಿಯುಂ ಮದನಮಂಗಳಭೃಂಗಾರಂಗಳಂ ಬರ್ಚಿಸುವಂತೆ ಮೊಲೆಗೆಲದೊಳ್ ಕಸ್ತೂರಿಕಾಪತ್ರಭಂಗಮಂ ಚಿತ್ರಿಸಿಯುಂ ದರಹಾಸಭಾಸುರಮುಖ ಸರೋರುಹಮೃಣಾಳನಾಳಂಗಳೆನಿಸಿ ಪೊಳೆವ ಮುತ್ತಿನ ಸರಂಗಳಂ ಕೊರಲೊಳಿಕ್ಕಿಯುಂ ಕೋಮಲಬಾಹಾಲತೆಗಾಲವಾಳವಳಯಮಂ ಸಮೆವಂತೆ ಕನಕವಳಯಮಂ ಮುಂಗೈಯೊಳ್ ಸಂಗಳಿಸಿಯುಂ ಮದನಮೋಹನಶರಂಗಳಂ ಪಲತೆಱದಲರ್ಗಳಿಂದರ್ಚಿಸುವಂತೆ ಪೊಸಪರಿಯ ಕೇವಣದುಂಗುರಂಗಳಂ ಬೆರಲ್ಗಳೊಳ್ ನಿರವಿಸಿಯುಂ ಮನ್ಮಥಮನೋ ರಥಕ್ಕೆ ರಥಾಂಗಯುಗಳಮಂ ಸಂಗಳಿಸುವಂತೆ ಮೊಗಕ್ಕೆ ಸೊಗಯಿಸುವ ರತ್ನ ರಚನೆಯೋಲೆಯಂ ಪಾಲೆಯೊಳ್ ತೊಡರ್ಚಿಯುಂ ಕರ್ಣಾವತಂಸದೊಳ್ ಕೀಲಿಸಿದ ನೀಲದುನ್ಮುಖಮಯೂಖಸಂಕುಳಂ ಕೊಡಂಕೆಯೊಳ್ ತಿಂಬಿತೆಂಬಂತೆ ಕೊಗ್ಗಿಯ ಕತ್ತುರಿಯಂ ಪತ್ತಿಸಿಯುಂ ಬೆಳತಿಗೆಗಣ್ಣ ಬಳವಿಗಿದುವೆ ಗುಱಿಯೆಂದು ಕುಱುಪನಿಕ್ಕುವಂತೆ ಕೊನೆಗೊಡಂಕೆಯೊಳ್ ತೋರಮುತ್ತಿನ ಮುಗುಳಂ ತೆಗಳ್ಚಿಯುಂ ನೇತ್ರಪುತ್ರಿಕೆಗೆ ನಿರ್ವಾಣ ರೇಖೆವಡೆವಂತೆ ನಗೆಗಣ್ಗಳೊಳ್ ಕಜ್ಜಳರೇಖೆಯನಳಂಕರಿಸಿಯುಂ ಕರ್ವುವಿಲ್ಲಂ ಗೊಲೆಗೊತ್ತುವಂತೆ ನಿಡುವುರ್ವಂ ಕುಡುವುರ್ವಾಗೆ ಸಮಱಿಯುಂ ವದನನಳಿನಮಂ ಬಳಸಿದಳಿಮಾಲೆಯೆನಿಸಿ ಸುೞಿಗುರುಳನಳವಡಿಸಿಯುಮನಂತರಂ –
ಚಂ || ಲಳನೆಯ ಕೇಶದಲ್ಲಿಯಲರುಂ ತಳಿರುಂ ಪೊಳೆವಂದದಿಂದೆ ಕೋ
ಮಳನಖಕಾಂತಿಯುಂ ಮೃದುತಳದ್ಯುತಿಯುಂ ನಿಮಿರ್ವನ್ನಮೊಯ್ಯನಾ
ಗಳೆ ತಲೆವಿಕ್ಕಿ ಕಱ್ತಲೆಗಮಿಂದುಮರೀಚಿಗಮಾಯ್ತು ನಾಡೆ ಕ
ಣ್ಗಳವಡೆ ಮಲ್ಲಯುದ್ಧಮೆನೆ ದೇಸೆಯ ಪೂಮುಡಿಯಂ ತೊಡರ್ಚಿದರ್ || ೬೫
ಕಂ || ಮಳಯಜಮೃಗಮದಪಂಕಂ
ಗಳಿನಡಕಿಲ್ಬೊಟ್ಟನೊರ್ವಳಾಕೆಯ ಭಾಳ
ಸ್ಥಳಿಯೊಳಳವಡಿಸಿದಳ್ ಸ್ಮರ
ಕುಳದೇವತೆ ಮಿಸುಪ ನೊಸಲ ಕಣ್ದೋೞಿದವೋಲ್ || ೬೬
ವ || ಅಂತಲಂಕರಿಸಿ –
ಚಂ || ಮಸೆದಸಮಾಸ್ತ್ರನುನ್ಮದನಬಾಣಶಲಾಕೆ ವಿಳಾಸದಿಂದಮೇ
ಱಿಸಿದಲರ್ವಿಲ್ಲನೈಕ್ಷವಧನುರ್ಲತೆ ಬರ್ಚಿಸಿ ಮೀನಕೇತುವೆ
ತ್ತಿಸಿದ ಸಮುಲ್ಲಸಜ್ಝಷಪತಾಕೆಯೆನಿಪ್ಪವೊಲಾಂತಳಾಕೆಯಾ
ಪಸದನದೊಳ್ ಜಗತ್ತ್ರಿತಯಚಿತ್ತವಿಮೋಹನಶಕ್ತಿಯೇೞ್ಗೆಯಂ || ೬೭
ಕಂ || ಆಗಳ್-
ಚಂ || ಕಟಿ ಕಳಕಾಂಚಿಯಿಂದೆ ಕಳಕಾಂಚಿಯುಮೀಕಟಿಯಿಂ ಕರಂ ಕನ
ತ್ಕಟಕದಿನೀ ಕನತ್ಕಟಕಮುಂ ಕರದಿಂ ನಿಟಿಲಂ ಲಲಾಮದಿಂ
ನಿಟಿಲದಿನಾ ಲಲಾಮಮುಮಲಂಕರಿಸಿರ್ದುವೆನುತ್ತೆ ನೋಡಿದ
ಘಟಕುಚೆಯರ್ ಸಮಂದರುತುಮಾಕೆಯ ಭೂಷ್ಯವಿಭೂಷಣಂಗಳಂ || ೬೮
ವ || ಅದಲ್ಲದೆಯುಂ –
ಕಂ || ಬಡತನಮನಾಂತ ನಡು ಕೊ
ರ್ವಡರ್ದ ಕುಚಂ ಬಿಣ್ಪನಾಳ್ದ ಜಘನಂ ಬೆಳರ್ಗೆಂ
ಪಿಡಿದಧರಮಿಂಪನಪ್ಪಿದ
ನುಡಿ ತಡೆಪಂಬೆತ್ತ ನಡೆ ನಿಜಂ ಕೋಮಳೆಯಾ || ೬೯
ಕಂ || ಎಂದು ಚತುರಯುವತಿಯರ್ ಪೊಗೞುತ್ತಿರ್ಪಿನಂ ವಿವಾಹಲಗ್ನಂ ಸಾರ್ತಂದುದೆಂದು ಬರವೇೞಲೊಡಂ –
ಮ || ವಿ || ನಭಮಂ ಸಂಜೆಮುಗಿಲ್ ಪಗಿಲ್ತ ತೆಱದಿಂ ತಳ್ಪೊಯ್ಯೆ ಭೂಷಾಮಣಿ
ಪ್ರಭೆ ದಿಕ್ಚಕ್ರಮನಚ್ಚಜೊನ್ನಮೆಳಸಿತ್ತೆಂಬನ್ನೆಗಂ ತುಂಬೆ ದೃ
ಕ್ಪ್ರಭೆ ಭೂಭಾಗಮನೆಯ್ದೆಬೆಳ್ಪಮರ್ದ ಪಾಂಗಿಂ ಪೆರ್ಚೆ ಪಾದೋಲ್ಲಸ
ತ್ಪ್ರಭೆ ಬಂದಳ್ ಕುಡುತುಂ ಶಶಿಪ್ರಭೆ ಜನಾಕ್ಷೀಂದೀವರಾನಂದಮಂ || ೭೦
ಮ || ಸ್ರ || ಉರದೊಳ್ ಹಾರಾಂಶು ಗಂಡಸ್ಥಳಿಯೊಳಮಳಕರ್ಣಾವತಂಸಾಂಶು ಮತ್ತಂ
ಶಿರದೊಳ್ ರತ್ನಾವಳೀಶೇಖರಶಿಖರಸಮುತ್ತಾಂಶುಗಳ್ ಮೊತ್ತಮಂ ಬಿ
ತ್ತರಿಪನ್ನಂ ಸಿದ್ಧವಿದ್ಯಾಧರದಿವಿಜಕುಮಾರರ್ಕಳಂ ಚೆಲ್ವಿನಿಂ ಮಾಂ
ಕರಿಸುತ್ತುಂ ಬಂದನಾಸಾದಿತನಿರುಪಮಶೃಂಗಾರಸಾರಂ ಕುಮಾರಂ || ೭೧
ವ || ಅಂತು ಬಂದ ವಧೂಕಾಂತರಿರ್ವರುಮಂ ವಿವಾಹವೇದಿಕಾಮಧ್ಯದೊಳ್ ದಳಿಂಬದಿಂ ಪಚ್ಚವಡಿಸಿದ ಪಳಿಕಿನ ಪಟ್ಟವಣೆಯೊಳಿರಿಸಿ ಮುನ್ನಮೆ ಹುತಾಗ್ನಿಯಾಗಿರ್ದ ಪುರೋಹಿತಂ ಪ್ರಣವಪೂರ್ವಕಮುಚ್ಚರಿಸಿದ ಪುಣ್ಯಾಹರವದೊಡನೆ –
ಮ || ವಿ || ಮುಗುಳಂ ಪೇಱಿದ ಕುಂದವಲ್ಲಿಗಮರಲ್ತಂದಾ ಕದಂಬೋದ್ಘಶಾ
ಖೆಗಮಚ್ಛಾಂಬುವನಂಬುದಂ ಕಱೆವ ಪಾಂಗಿಂ ಸಾತ್ವಿಕಸ್ವೇದಬಿಂ
ದುಗೆ ರೋಮೋದ್ಗತಿಗಿದರ್ಕೆಯಾದ ಸುತೆಗಂ ಜಾಮಾತೃಗಂ ಪ್ರೀತಿ ಕೈ
ಮಿಗೆ ಕೈನೀರೆಱೆದಂ ಕನತ್ಕಳಶಹಸ್ತಂ ತಜ್ಜಯಶ್ರೀಪ್ರಿಯಂ || ೭೨
ವ || ಆ ಪ್ರಸ್ತಾವದೊಳ್ –
ಕಂ || ಮುಸುಕಿದುದು ದುಂದುಭಿದ್ವನಿ
ದೆಸೆಯಂ ಮಾಂಗಲ್ಯಗೀತರುತಿ ತಿಂಬಿದುದಾ
ಗಸಮಂ ಶಂಖಧ್ವನಿ ಪೂ
ರಿಸಿದುದು ತಳ್ಪೊಯ್ದು ರೋದಸೀಮಂಡಳಮಂ || ೭೩
ವ || ಅನಂತರಂ –
ಕಂ || ಪ್ರಿಯತರಲವಂಗಲವಲೀ
ದ್ವಯಕ್ಕಮೇಕೈಕಲಲಿತಶಾಖಾಯೋಗಂ
ನಯದಿಂಸಮನಿಪವೋಲಾ
ಪ್ರಿಯಂಗಮಾ ಪ್ರಿಯೆಗಮಾಯ್ತು ಪಾಣಿಗ್ರಹಣಂ || ೭೪
ನಳಿನಿಯ ನಳಿನಮನಿನನಾ
ಕಳಿಪಂತಿರೆ ಕರದೆ ವಧುವ ಕರಮಂ ಕರದಿಂ
ತಳೆದಂ ಕುಮಾರನಾರ್ದ್ರಾಂ
ಗುಳಿದಳಕಂಟಕಿತಬಾಹುನಾಳಾನ್ವಿತಮಂ || ೭೫
|| ಮಾಲಿನಿ ||
ಮನವನೊಲಿಸೆ ತಿರ್ಯಗ್ವರ್ತಿತಸ್ಮೇರತಾರಂ
ಜನಪತಿಸುತನಾಗಳ್ ಕಾಂತೆಯಂ ನೋಡಿದಂ ಮೆ
ಲ್ಲನೆ ಸಮದಸಲೀಲಾಪಾಂಗದಿಂ ನೋೞ್ಪವೋಲ್ ಹ
ಸ್ತಿನಿಯನಿನಿಯನಾರ್ದ್ರಪ್ರೇಮದಿಂ ಸಾಮಜೇಂದ್ರಂ || ೭೬
ಚಂ || ಮಸಪಳಿಪಿಂ ಪ್ರಿಯಾನನಮನೀಕ್ಷಿಸಲುದ್ಯತೆಯಾಗಿ ತಾನೆ ಲ
ಜ್ಜಿಸಿ ತಲೆವಾಗಿ ಕಂಡು ಮಣಿಕುಟ್ಟಿಮದೊಳ್ ನೆಱೆ ನೋಡಿ ಮತ್ತೆ ಮಾ
ನಸದೊಳಗಿಟ್ಟೊಡಂ ನವಸುಖಾನುಭವಕ್ಕರೆಮುಚ್ಚಿ ಕಣ್ಗಳಂ
ಪಸರಿಪ ಹೋಮಧೂಮತತಿಗಂದು ಶಶಿಪ್ರಭೆ ದೂಱನೇ ಱಿಪಳ್ || ೭೭
ವ || ಅಂತು ಪರಸ್ಪರಲೀಲಾವಲೋಕನಸುಖಮನನುಭವಿಸಿ ಬೞಿಯಂ ಪುರೋಹಿತಾದೇಶದಿಂ ಹೋಮಾಗ್ನಿಯಂ ಪ್ರದಕ್ಷಿಣಂಗೈದು ಲಾಜಾಂಜಲಿಯನಿಕ್ಕಿ ಬಂದೊಂದೆಪಸೆಯೊಳ್ ಕುಳ್ಳಿರ್ದನೇಕಾಶೀರ್ವಾದಪುರಸ್ಸರಮಾರ್ದ್ರಾಕ್ಷತಾರೋಪಣಮಂಗಳಮನಂಗೀಕರಸೆ –
ಕಂ || ಆ ರಮಣೀರಮಣರ ಶೃಂ
ಗಾರರಸಾಪೂರ್ವತರತರಂಗಿಣಿಯೊಳದೇಂ
ಪಾರೈಸಿ ತೊಳಲ್ದುವೊ ರಸ
ಪೂರದ ಮೀಂಗಳನೆ ಪೋಲ್ತು ನೋೞ್ಪರ ಕಣ್ಗಳ್ || ೭೮
ಚಂ || ರತಿಯೊಡನಿಂದ್ರನೆಂತು ನೆರೆದಂ ಶಚಿಯೊಳ್ ಸ್ಮರನೆಂತು ನಾಡೆ ಸಂ
ಗತಿವಡೆದಂ ದಲೆಂದವಳ ರೂಪುಮನಾತನ ಲೀಲೆಯಂ ಮನ
ಕ್ಕತಿಶಯಮಾಗೆ ಮತ್ತವಳ ಲೀಲೆಯನಾತನ ರೂಪುಮಂ ಜನ
ಪ್ರತತಿ ಮರಲ್ದು ನೋಡಿದುದು ನಿಂದು ವಿವಾಹಗೃಹೈಕದೇಶದೊಳ್ || ೭೯
ವ || ಅಲ್ಲಿ ಕೆಲಂಬರ್ –
ಉ || ಇಂದು ಪಯೋಜಜಂಗೆ ಕೃತಕೃತ್ಯತೆ ಸಾರ್ದುದು ಪುಷ್ಪಸಾಯಕಂ
ಗಿಂದೊಳಸೋರ್ದುದೇಸುವೆಸನಿಂದು ಸನಾಭಿಜಕ್ಕೊಡರ್ಚಿತಾ
ನಂದಪರಂಪರಾಜನನಮಿಂದು ಫಲಂ ಪೊಸಜವ್ವನಕ್ಕಮಾ
ಯ್ತಿಂದು ಸುರೂಪವೃತ್ತಿ ದೊರೆವೆತ್ತುದು ನಾಡೆಯುಮೆಂದು ನೋಡಿದರ್ || ೮೦
ವ || ಅನ್ನೆಗಂ ಜಯಶ್ರೀಮಹಾದೇವಿಯಂತಃಪುರಕಾಂತಾಜನಕ್ಕಂ ಪ್ರಧಾನ ವಧೂಜನಕ್ಕಂ ಸಾಮಂತಸೀಮಂತಿನೀನಿವಹಕ್ಕಂ ಪುರಪುರಂಧ್ರೀಸಮೂಹಕ್ಕಂ ವಾರನಾರೀಪ್ರತಾನಕ್ಕಂ ತಾನುಂ ಪರಿಚಾರಿಕಾಜನಮುಂ ಕೈಗೈಯೊಳ್ –
ಚಂ || ವಿದಳಿತಪುಷ್ಪಮಾಲಿಕೆಗಳಿಂ ಮಳಯೋದ್ಭವದಿಂ ತೊಳಪ್ಪ ರ
ನ್ನದ ತೊಡವಿಂದಳಂಕರಿಸಿ ಕಾಂಚನಭಾಜನದಿಂದೆ ಪಂಚರ
ತ್ನದ ಘನಸಾರವಾರಿಯ ಮೃಗೋತ್ಥಕುಳುತ್ಥದ ಬಾಯಿನಂಗಳಂ
ಮುದದೊದವಿಂದಮಿತ್ತು ಮೆಱೆದರ್ ನೆಲೆವೆರ್ಚಿದುದಾತ್ತವೃತ್ತಿಯಂ || ೮೧
ಹೃದಯದೊಳೆನ್ನವರ್ ಪೆಱರಿವರ್ ಧನಿಕರ್ ಬಡವರ್ ಸಮಂತು ಬೇ
ಡದವರಡುರ್ತು ಬೇಡಿದವರೆನ್ನದೆ ರನ್ನದ ಪೊನ್ನ ಚಿತ್ರವ
ಸ್ತ್ರದ ಪೊಸಪಚ್ಚದೊಟ್ಟಿಲನೆ ಕೋಶಗೃಹಂ ಬಱಿದಾಗೆ ಕೊಟ್ಟು ಮಾ
ಣದೆ ಮಗುೞಾನೆಯಂ ಕುದುರೆಯಂ ಧರಣೀಪತಿ ಸಾಱಿ ಬೀಱಿದಂ || ೮೨
ವ || ಆ ವಿವಾಹಕಲ್ಯಾಣಾನಂತರಂ –
ಚಂ || ಎಡೆಗುಡೆ ಸಾರ್ದು ಕೇಳಲೆಳಸುತ್ತಿರೆ ಮಾತಱಿದಾಡಿ ಕೇಳಿಯೊಳ್
ತೊಡರ್ದಿರೆ ಸೋಂಕಿ ಮೆಯ್ಯನಿನಿತೊಪ್ಪಿಸೆ ಪಾಂಗೞಿದಪ್ಪಿ ತಾಂ ಮೊಗಂ
ಗುಡೆ ಪದವೆತ್ತು ಚುಂಬಿಸಿ ಭಯಂಗೆಯ ಬಲ್ವೆಣಸಂ ಪೊದೞ್ಚಿ ನಾ
ಣ್ಗಿಡೆ ನೆರೆದೂಢೆಯಂ ಪ್ರಥಮಸಂಗಮದೊಳ್ ಕುವರಂ ಮರುಳ್ಚಿದಂ || ೮೩
ಕಂ || ಮಸಪ ನಸುಲಜ್ಜೆಯಂ ಮಾ
ಣಸಿದುದು ಬಾಯ್ಗೂಟದಿಂಪು ಮಣಿತಮುಮಂ ಮ
ೞ್ಗಿಸಿದುದು ಮೆಯ್ಸೋಂಕಿನ ಹರ
ವಸವಱಿವುಮನರರೆ ತೂಳ್ದಿದುದು ಪೊಸಸುಸಿಲೊಳ್ || ೮೪
ಉ || ಚುಂಬನಮೊರ್ಮೆಗೊರ್ಮೆ ತನಿವೆರ್ಚುವುದಪ್ಪಿರದೊರ್ಮೆಗೊರ್ಮೆಮ
ತ್ತಂ ಬಿಗುಪೇಱುತಿರ್ಪುದು ವಿಳಾಸದ ಗೆಯ್ತಮದೊರ್ಮೆಗೊರ್ಮೆಗಿಂ
ಪಿಂ ಬಗೆಯಂ ಮರುಳ್ಚುವುದು ನುಣ್ನುಡಿಯುಂ ಕಿವಿಗೊರ್ಮೆಗೊರ್ಮೆ ಸೋ
ಲಂಬಡೆಯುತ್ತುಮಿರ್ಪುದವರ್ಗಳ್ಗವಕಾಶಮದುಂಟೆ ಬೇಟದೊಳ್ || ೮೫
ಚಂ || ಅನವರತಂ ರತೋತ್ಸವದೊಳುಣ್ಮುವ ಘರ್ಮಜಲಂಗಳಿಂದೆ ಮ
ಜ್ಜನಮನತಿಪ್ರಿಯಾಧರಸುಧಾರಸಸೇವನೆಯಿಂದಮೂಟಮಂ
ಮನದಱಿವಂ ಕೞಲ್ಚುವ ರತಾಂತಸುಖೋದಯದಿಂದೆ ನಿದ್ರೆಯಂ
ನೆನೆಯದೆ ಪೋದುವಂತವರ್ಗೆ ಚಿತ್ತಜಕೇಳಿಗಳಿಂದೆ ಪೊೞ್ತುಗಳ್ || ೮೬
ವ || ಅಂತು ಕತಿಪಯದಿನಂಗಳಂ ಪ್ರತಿದಿನಪ್ರವರ್ಧಮಾನನವಪ್ರಣಯಪ್ರಸ್ತುತವಿನೋದಂಗಳಿಂ ಕಳಿಪಿ ಬೞಿಯಂ ಜನನೀಜನಕದರ್ಶನೋತ್ಕಂಠತೆಯಿಂ ನಿಜಪುರಗಮನಾಭಿಮುಖನಾದ ಕುಮಾರನಭಿಪ್ರಾಯಮನಱಿದು ಜಯವರ್ಮಮಂಡಲೇಶ್ವರನಂ ನಿಜತನೂಜೆಯೊಡವೋ ಪಂತು ಚಾಮರದ ಕುಂಚದಡಪದ ಡವಕೆಯ ಕನ್ನಡಿಯ ಪಡಿಗದ ಪಾವುಗೆಯ ಸೆಜ್ಜೆಯ ಮಜ್ಜನದ ಖಜ್ಜಯದ ಹೀಲಿಕರಗದ ಬೋನದ ಪರಿಯಣದ ಮುಡಿಯಿಕ್ಕುವಡಿಯೂಡು ಪಡಿಗುಟ್ಟುವಾರತಿಯೆತ್ತುವ ತಿಳಕವಿಡುವ ನಿಱಿವಿಡಿದ ಮಾಲೆಸಮೆವ ಘಟ್ಟಿಮಗುಳ್ಚುವ ನೆಲನನುಗ್ಘುಡಿಪ ಪಲವುಂ ನಿಯೋಗದನ್ವಯಾಗತೆಯರುಮಪ್ಪ ಆಕಾರವತಿಯರಂ ವಿಳಾಸಿನೀಜನಂಗಳುಮನನುಜತನುಜ ಪ್ರೀತಿಯಿಂ ನಡೆಪಿದ ಕೇಳೀಕೀರಶಾರಿಕಾಪಾರಾವ ಪಾತ್ರಂಗಳುಮಪ್ಪ ಬರ್ಬರಶಾಕಬಧಿರವರ್ಷಧರಮೂಕಕಿರಾತಜಡುಲಗಡುಲ ಖಂಜರಂ ಜಕಸಮಾಜಮುಮಂ ವೈಣಿಕಪಾಣಿವಿಕವಾಂಶಿಕಮಾರ್ದಂಗಿ ಕಗಾಯಕನರ್ತಕಾದಿ ಕುತಪ ಪ್ರತತಿಯುಮಂ ಶಿಬಿಕಾಂದೋಳವಾಜಿವಾರಣವರೂಥವಿ ಸರಾದಿನಾನಾಯಾನಂಗಳುಮಂ ಅನುಕುಪ್ಯರೂಪ್ಯಕನಕಾಂಬರರತ್ನಾಭರಣಭಾರಧಾರಣ ಧೌರೇಯಮಹಾಕಾಯ ವೈವಧಿಕನಿಕರಮುಮಂ ಸಮಕಟ್ಟಿ ವಿಶಿಷ್ಟವಾರವಾಸರ ತಾರಾಕರಣಯೋಗಸಂಯೋಗದೊಳ್ ಮಗಳುಮನಳಿಯನುಮಂ ಬರಿಸಿ ಕುಳ್ಳಿರಿಸಿ –
ಉ || ನಿನ್ನಯ ಕೂಟಮಂ ಬಯಸಿ ಪೆತ್ತವಳೆಂತುಮೊಡಂಬಡಂ ದಿಟಂ
ನಿನ್ನ ಮನಕ್ಕೆ ಮಾಡಳದು ದೈವಕೃತಂ ದೊರೆಕೊಂಡುದಪ್ಪೊಡಂ
ಮನ್ನಿಪುದೆಮ್ಮ ಕಾರಣದಿನಿತ್ತಣ ಪಂಬಲನೀಕೆ ಮಾಡದಂ
ತಿನ್ನಡೆಯಿಪ್ಪುದೊಂದೆ ತೆಱನಪ್ಪುದಿದಂ ಸೆಱಗೊಡ್ಡಿ ಬೇಡಿದೆಂ || ೮೭
ವ || ಎಂದು ಕುಮಾರಂಗೆ ಪೇೞ್ದು ತಾನುಂ ಜಯಶ್ರೀಮಹಾದೇವಿಯುಂ ಶಶಿಪ್ರಭೆಯ ಮೊಗಮಂ ಪ್ರೇಮರಸವಿಸರವಿಲುಳಿತ ಲೋಚನಂಗಳಿಂ ನೋಡಿ –
ಉ || ಅಕ್ಕ ನಿಜಪ್ರಿಯಂಗೆ ಮನದನ್ನದೆ ನೀಂ ಬೆಸಕೆಯ್ವುದಾಗಳುಂ
ಮಕ್ಕಳ ಮಾೞ್ಕೆಯಿಂದಿರದೆ ನೀನೊಡವಂದ ಜನಕ್ಕೆ ಸಂತಸಂ
ಮೊಕ್ಕಳಮಾಗೆ ಮನ್ನಿಪುದು ಮಾವನ ಪೆರ್ಮೆಗಮತ್ತೆಯೊಲ್ಮೆಗಂ
ತಕ್ಕ ನೆಗೞ್ತೆಯಂ ನೆಗೞ್ವುದೀವುದು ಪೆತ್ತೆಮಗಂ ಪ್ರಮೋದಮಂ || ೮೮
ವ || ಎಂದು ಬುದ್ಧಿವೇೞ್ದು ಶೇಷಾಕ್ಷತಮನಿಕ್ಕಿ ಮಂಗಳಮೃದಂಗರವಮೆಸೆಯೆ ಪುರಮಂ ಪೊಱಮಟ್ಟು ಕಿಱಿದಂತರಮಂ ಕಳುಪಿ ಮಗುಳ್ದು ವಿಪುಳಪುರಮಂ ಪೊಕ್ಕರ್ ಇತ್ತ ಯುವರಾಜನಂ ನದ್ಯುಭಯತಟೋದ್ಯಾನಂಗಳೊಳಂ ಮಹಾಸರೋವರತೀರನಂದನಂಗಳೊಳಂ ಪರ್ವತನಿತಂಬಪಾವನವನಂಗಳೊಳಂ ಬಳ್ಳಮಾವುಗಳೆ ಬಳ್ಳಿಮಾಡಂಗಳಾಗೆಯುಂ ಶ್ರೀಖಂಡಷಂಡಂಗಳೆ ಪರಿಷನ್ಮಂಡಪಂಗಳಾಗೆಯುಂ ತಮಾಲಮಾಲೆಗಳೆ ಸಂಗೀತಶಾಲೆಗಳಾಗೆಯುಂ ಲತಾವಿತಾನಂಗಳೆ ವಿತಾನಂಗಳಾಗೆಯುಂ ಅದಿರ್ಮುತ್ತೆಯ ಸುತ್ತುಗಳೆ ತೆರೆಸುತ್ತುಗಳಾಗೆಯುಂ ಎಸಳಪಸರಂಗಳೆ ಮಸುರಿಗೆಗಳಾಗೆಯುಂ ಕೆಂದಳಿರ ಗೊಂದಳಂಗಳೆ ಬೊಂದರಿಗೆಗಳಾಗೆಯುಂ ಚಂಪಕವೀಧಿಗಳೆ ವಿನೋದವಿಹರಣವೀಧಿಗಳಾಗೆಯುಂ ಬೀಡುಬಿಡುತ್ತುಂ ಕೆಲವಾನುಂದಿವಸದಿಂದನ್ವಯಾಗತರಾಜಧಾನಿಯಂ ಕೌಶಲೆಯನೆಯ್ದಿ ಕ್ರೋಶದ್ವಯಮಾತ್ರದೊಳ್ ನಿಂದು ನಿಜಾಗಮನವಾರ್ತೆಯಂ ಜನಕನಲ್ಲಿಗೆ ವಾರ್ತಾಚರರ ಕೈಯೊಳಟ್ಟುವುದುಮವರ್ ಬಂದು ಓಲಗದೊಳಿರ್ದ ನರನಾಥಂಗಱಿಪಲೊಡಂ-
ಚಂ || ಕಡವಲರ್ದಂತೆ ಕಂಟಕಿತಮಾಗಿರೆ ಮೆಯ್ ಸರುಜಂ ರಸಾಯನಂ
ಬಡೆದವೊಲಾಗೆ ತಾಂ ಪೊದೆದ ಮೇಲುದಱಿಂ ಗುಡಿಯಂ ತೊಡರ್ಚಿ ದಾಮ
ಗುಡಿವಿಡೆ ಹರ್ಷಮೊಂದು ಪೊಱೆಯೇಱಿದನಿತ್ತಜಿತಂಜಯಂ ಮನ
ಕ್ಕೊಡರಿಸದಾರ್ಗೆ ರಾಗದೊದವಂ ಪಿರಿದುಂ ಪ್ರಿಯಬಂಧುಸಂಗಮಂ || ೮೯
ವ || ಆಗಳಾವಾರ್ತೆಯನಜಿತಸೇನಮಹಾದೇವಿ ಕೇಳ್ದು ಘನನಿನದಮಂ ಕೇಳ್ದ ಮಯೂರ ವನಿತೆಯಂತೆ ಮನಃಪ್ರಮೋದಮನೊಳಕೆಯ್ದು ಅರಸನಲ್ಲಿಗೆವಂದು ಚರರ್ಗಂಗಚಿತ್ತಮನಿತ್ತು ಪುರದೊಳೊಸಗೆಯಂ ಮಾಡಲ್ವೇೞ್ದು-
ಮ || ವಿ || ದೆಸೆಯಂ ವಾರ್ಧಿತರಂಗಮಾಲೆ ನೆಲನಂ ನೀಲಾಚಲಾನೀಕಮಾ
ಗಸಮಂ ಶಾರದನೀರದಪ್ರತತಿ ತಿಂಬಿತ್ತೆಂಬಿನಂ ಜಾತಿವಾ
ಜಿಸಮಾಜಂ ಮದವದ್ಗಜೇಂದ್ರಘಟೆ ಪಾಂಡುಚ್ಛತ್ರಷಂಡಂ ನಿಗುಂ
ಬಿಸೆ ಪುತ್ರಂಗಿದಿರ್ವಂದರಂದರಸಿಯುಂ ಭೂಪಾಲನುಂ ಲೀಲೆಯಿಂ || ೯೦
ವ || ಅಂತು ಬಂದು ವಾಹನದಿೞಿದು –
ಚಂ || ಚರಣಸರೋರುಹಕ್ಕೆ ಮಕುಟದ್ಯುತಿವಾರಿಗಳಿಂದೆ ಪಾದ್ಯಮಂ
ವಿರಚಿಸಿದಾತ್ಮಜಂಗೆ ಬಿಡುಮುತ್ತಿನ ಸೇಸೆಯನಿಕ್ಕುವಂದದಿಂ
ಸುರಿದು ಮುದಶ್ರುಬಿಂದುಚಯಮಂ ಬೞಿಯಂ ಪರಸುತ್ತೆ ಮತ್ತೆ ಮ
ತ್ತಿರದೊಲವಿಂದಮಪ್ಪಿ ಬಿಡದಿರ್ದನದೊಂದರೆಜಾವಮಂ ನೃಪಂ || ೯೧
ವ || ಅನಂತರಂ ನಿಜಪದಸರೋಜಕ್ಕಾನಂದಾಶ್ರುಬಿಂದುಗಳಿಂ ಮಕರಂದಬಿಂದುಗಳನೋಲಗಿಸಿದ ಕುಮಾರನನಜಿತಸೇನಮಹಾದೇವಿ ನಲ್ವರಕೆಯಿಂ ಪರಸಿ ಮೋಹರಸಪರವಶತೆಯಿಂ ತೊಱೆದ ಮೊಲೆಗೆಲಕ್ಕೆ ತೆಗೆದು ಪುಳಕಕಳಿಕಾಕುಳತೆಯಿಂ ಕದಂಬಕುಸುಮಸ್ರಜಂಗಳಂತಿರ್ದ ಭುಜವಲ್ಲರಿಗಳಿಂದಪ್ಪಿ –
ಉ || ಎನ್ನಯ ತಂದೆ ಬಂದನೆನಗಿಂದು ಮನೋರಥಸಿದ್ಧಿಯಾದುದಿಂ
ದುನ್ನತಿವೆತ್ತುದಗ್ರಮಹಿಷೀಪದಮಿಂದಧಿದೇವತಾಚಯಂ
ಸನ್ನಿದಮಾದುದೆಂದು ಸಿರಿಗಂಪಿನ ಪಂಕದೊಳಣ್ಪನಿಕ್ಕಿ ತಾಂ
ಜೊನ್ನದ ಜೊಂಪದೊಳ್ ನೆಲಸಿದಂತೆರ್ದೆಯಾಱಿದಳೊಪ್ಪಿ ತೋಱಿದಳ್ || ೯೨
ವ || ಆಗಳೆ ಪೊಡೆಮಟ್ಟ ಶಶಿಪ್ರಭೆಯನಖಂಡಿತಕರ್ಣಪತ್ರಶೋಭಾಪಾತ್ರೆಯಾಗೆಂದು ಪರಸಿಪುರಾಭಿಮುಖನಾಗಿ –
ಕಂ || ಬಡತನದೊಳ್ ಸಿರಿ ಮೆಯ್ ಬೆಮ
ರ್ವೆಡೆಯೊಳ್ ತಂಗಾಳಿ ಮರ್ವು ಪರ್ವಿದ ಸಮಯ
ಕ್ಕುಡುಪೋದಯಮೆಂಬಂದದೆ
ಗಡಣಿಸಿದುದು ಸುತನ ಬರವು ಬಯಸುವ ಪದದೊಳ್ || ೯೩
ಅಂದೆ ವಿಗತಾಶರಪ್ಪೆಮ
ಗಂ ದೇವಿಗಮಾಮುನೀಶ್ವರಂ ನಿಮ್ಮ ಸುತಂ
ಬಂದಪನೆಂಬಾದೇಶದಿ
ನಿಂದುವರಂ ಪಿಡಿದುದೊಡಲನಾಶಾಪಾಶಂ || ೯೪
ಅವಧರಿಪೊಡೆ ನೆಲನಂ ಪೊ
ಯ್ದವನ ಕರಂ ಬೆಟ್ಟಮೆಚ್ಚ ಧನ್ವಿಯ ಸರಲೆಂ
ಬಿವು ತಪ್ಪುವೊಡಂ ಪೋಲ್ವುವು
ಸವಣರ ನುಡಿಯೆಂದುಮೆಂತುಮೇಂ ತಪ್ಪುಗುಮೇ || ೯೫
ವ || ಎಂದು ಪಕ್ಕದಾನೆಗಳೊಳ್ ಬರ್ಪ ಸಾರ್ಥಿವರೊಳರಸಂ ನುಡಿಯುತುಂ ಬಂದನೇಕ ವಸನಕಿಸಲಯಕುಸುಮಮಣಿವಿಸರರಚಿತೋರಣಮಾಲಾಮನೋಹರಮುಂ ಅವಿರಳ ಕಾಶ್ಮೀರರಸವಿಸರಸಂಸ್ತಿಕರಾಜವೀಧೀಸನಾಥಮುಂ ಉಚ್ಛ್ರಿತಸಮೀಚೀನಚೀನಧ್ವಜ ವಿತಾನವಿರಾಜಿತಮುಂ ಉತ್ಸಾಹಪಟಹರಟನಪ್ರತಿನಾದಿತ ನಾನಾಪ್ರಾಸಾದಕುಂಜರಂಜಿತಮುಂ ಅಟ್ಟಾಳಸಾಳಗೋಪುರಸೌಧಸಂಕುಳಸಮಾರೂಢದರ್ಶನೋತ್ಸುಕಜನಜನಿತ ಸಂಕಟಮುಮಪ್ಪನಗರಿಯಂ ಪುಗುವಾಗಳ್ –
ಚಂ || ಪಸರಿಪ ಪಾದರಾಗಮಿಳೆಯಂ ತಳಿರೇಱಿಸೆ ಲೋಚನಾಂಶುಗಳ್
ದೆಸೆಯನಲರ್ಚೆ ದೇಹರುಚಿ ಪೊಂದೊಡವಂ ಗಗನಾಂಗದೊಳ್ ನಿಯೋ
ಜಿಸೆ ಕಳಕಾಂಚಿಕಾವಿರುತಿ ಕರ್ಣದೊಳಂಚೆಯ ತುಪ್ಪುೞಂಚೆಯಂ
ಪೊಸೆಯೆ ನಿರೀಕ್ಷಣವ್ಯಸನದಿಂ ನಡೆತಂದುದು ಸೌಂದರೀಜನಂ || ೯೬
ವ || ಅಂತು ಬಂದು –
ಮ || ಸ್ರ || ಜನಸಮ್ಮರ್ದೋತ್ಥಕೋಳಾಹಳಕುಪಿತಹಯಸ್ಕಂಧಮೂಲಸ್ಥಳಾಸ್ಫಾ
ಳನಲೀಲಂ ತಾಂ ಕುಮಾರಂ ಗಮನಚತುರಚಂಚದ್ವಶಾರೂಢೆ ತತ್ಕಾ
ಮಿನಿ ಮಾದ್ಯತ್ಕುಂಭಿಕುಂಭಸ್ಥಳನಿಹಿತನಿಶಾತಾಂಕುಶಂ ಭೂಭುಜಂ ಖ
ೞ್ಗಿನಿಕಾಯಪ್ರಾವೃತತೋದ್ಯನ್ಮಣಿಮಯಶಿಬಿಕಾರೂಢೆ ಮಾದೇವಿಯಲ್ತೇ || ೯೭
ವ || ಎಂದು ನುಡಿದ ಯುವತಿಯರ ನುಡಿಯೊಳ್ ತಡಂಗಲಸಿದ ಪುಣ್ಯಪಾಠಕಜನಂಗಳಾಶೀರ್ವಾದನಾದಮುಮಂ ಅಗಣ್ಯಪುಣ್ಯಾಂಗನಾಜನಂಗಳ್ ತಳಿವ ಶೇಷಾಕ್ಷತಂಗಳುಮಾ ಕರ್ಷಿಸುತ್ತುಮಾಂತುಕೊಳುತ್ತುಂ ಬಂದು ರಾಜಮಂದಿರಮಂ ಪೊಕ್ಕು ಕರುಮಾಡದ ಮೊದಲ ಭೂಮಿಕೆಯೊಳಿಕ್ಕಿದ ವಿಶಾಲಹಂಸತೂಲದೊಳರಸಿಯುಂ ತಾನುಂ ಕುಳ್ಳಿರ್ದು ಯುವರಾಜನುಮನೊಲ್ಲೆ ನೆನೆಯೆನೆ ತಮ್ಮ ಸಮೀಪದೊಳ್ ಕುಳ್ಳಿರಿಸಿ ಶಶಿಪ್ರಭೆಗೌಚಿತ್ಯಾ ಸನಮನಿತ್ತು ಅಶೇಷಪರಿವಾರಮಂ ವಿಸರ್ಜಿಸಿ –
ಕಂ || ಅಡಿಗಡಿಗಪ್ಪಿಕೊಳುತ್ತುಂ
ನುಡಿನುಡಿಗೊರ್ಮೊರ್ಮೆ ತೆಗೆದು ಮುಂಡಾಡುತ್ತುಂ
ಪಿಡಿದು ಚುಬುಕಾಗ್ರಮಂ ನಲ
ವೊಡರಿಸೆ ಮುದ್ದಾಡಿಸುತ್ತುಮಿರ್ದ ಸುತನಂ || ೯೮
ವ || ಇರ್ದು ಕಿಱಿದಾನುಂ ಬೇಗದಿಂ –
ಶಾ || ಏನೆಂದುಯ್ದನವಂ ಬೞಿಕ್ಕವನಿನಾದಾಪತ್ತದೇನಾತನಂ
ನೀನೇಗೆಯ್ದೆಯಿನಿತ್ತುಕಾಲಮಿರವೆಂತಾದತ್ತು ಮತ್ತೀವಿದಾ
ಹಾನಂದಂ ದೊರೆಕೊಂಡುದಾರಿನಿದು ಮಚ್ಚಿತ್ತಕ್ಕೆ ಚಿತ್ರಾವಹಂ
ತಾನೆಂದಾತ್ಮಜನಿಂ ನೃಪಂ ತಿಳಿದನಾ ವೃತ್ತಾಂತದಾದ್ಯಂತಮಂ || ೯೯
ವ || ತಿಳಿದು ಬೞಿಯಂ ಯಥೋಚಿತದಿವಸವ್ಯಾಪಾರಮಂ ತೀರ್ಚಿ ಪರಮ ಪ್ರಮೋದ ಪರಂಪರೆಯನಪ್ಪುಕೆಯ್ದಿರ್ಪಿನಂ –
ಮ || ವಿ || ಸ್ಫುರದುಗ್ರೋರಗಪೂರ್ವಮಪ್ಪ ರಸೆಯೊಳ್ ತಿಗ್ಮಾಂಶುಬಿಂಬೋದಯಂ
ಪಿರಿದುಂ ಚೋದ್ಯಮಿದೆಂಬಿನಂ ನಿಶಿತಶಸ್ತ್ರಾಕೀರ್ಣಮಪ್ಪಸ್ತ್ರಮಂ
ದಿರದೊಳ್ ಯಕ್ಷಸಹಸ್ರರಕ್ಷಿತಮುದಗ್ರಾರಾಂಶುಭಾರಂ ಭಯಾ
ತುರಚೇತಃಪರಚಕ್ರಮುಣ್ಮಿದುದು ಚಕ್ರಂ ವಿಕ್ರಮೈಕಕ್ರಮಂ || ೧೦೦
ವ || ಅಂತು ಪುಟ್ಟಿದ ಚಕ್ರೋತ್ಪತ್ತಿಯುತ್ಸವಮನಾಯುಧಾಧ್ಯಕ್ಷಂ ಬಂದರಸಂಗೆ ಬಿನ್ನವಿಸೆ ಮಗನ ಗಣ್ಯಪುಣ್ಯಪ್ರಭಾವಕ್ಕೆ ಮನದೊಳಾನಂದಮುಮನಾಶ್ಚರ್ಯಮುಮನಾಂತು ಕುಮಾರನಂ ಬರಿಸಿ –
ಚಂ || ಉದಯಿಸಿತಾಯುಧಾಲಯದೊಳಿಂದು ರಥಾಂಗಮದಲ್ತೆ ನಿನ್ನ ಪು
ಣ್ಯದ ಫಲಮಾಫಲಂ ಜಿನಪದಾಂಬುಜವರ್ಯಸಪರ್ಯೆಯಿಂದಮಾ
ಯ್ತದನಱಿದಿಚ್ಛೆಯರ್ಚನೆಗಳಿಂದೆ ತದಂಘ್ರಿಯನೈದೆ ಮುಂ ಬೞಿ
ಕ್ಕದನೊಲವಿಂದಮರ್ಚಿಸು ತನೂಭವ ಪೆರ್ಚಿಸು ರಾಜ್ಯಲಕ್ಷ್ಮಿಯಂ ೧೦೧
ವ || ಎಂದಾತನ ಮನೋಗತಾನುವಾದಮಂ ಮಾಡುವುದುಂ ಮಹಾವಿಭೂತಿಯಿಂ ಜಿನರಾಜಮಂದಿರಕ್ಕೆ ವಂದು
|| ರಗಳೆ ||
ಪ್ರಥಿತತೀರ್ಥಾಹ್ವಯಸರಿತ್ಸರಸ್ಸಲಿಲದಿಂ
ಪೃಥುಕಮಲಪರಿಮಲಪರಾಗಭರಕಲಿದಿಂ ||
ರಂಗಕಲಶೋನ್ಮಿಶ್ರಚಂದನಕ್ಷೋದದಿಂ
ಭೃಂಗಾಂಗನಾಕೃಷ್ಟಿಪರಿಣತಾಮೋದದಿಂ ||
ಶಶಿಶಕಲಸಮಕಳಮತಂಡುಲನಿಕಾಯದಿಂ
ವಿಶದಸದ್ಭಕ್ತಿಲತಿಕಾಂಕುರಪ್ರಾಯದಿಂ ||
ಅಪರಿಮಿತವಿಕಚಕುಸುಮಸ್ರಕ್ಸಮೂಹದಿಂ
ಸ್ವಪರಿಮಳಭರಜಡೀಕೃತಗಂಧವಾಹದಿಂ ||
ಅಕ್ಷೂಣಕನಕಪಾತ್ರೋದ್ಧೃತನಿವೇದ್ಯದಿಂ
ಭಕ್ಷೋಪದಂಶಘೃತಸಿತನಿಚಯಹೃದ್ಯದಿಂ ||
ವರ್ತಿಕಾರತ್ನಪ್ರಮಿತದೀಪ್ತದೀಪದಿಂ
ವರ್ತೀಕೃತೋದ್ಧೈಮಶಾರೀಕಳಾಪದಿಂ ||
ಲಸಿತಾಗುರುಪ್ರಬಳತರಧೂಪಧೂಮದಿಂ
ವಿಸರದಾಮೋದಾಧಿವಾಸಿತವ್ಯೋಮದಿಂ ||
ರಾಜಕದಳಾಮ್ರಜಂಬೀರಫಲಗುಚ್ಛದಿಂ
ಪೂಜನಾಮಾತ್ರಸಂಪಾದಿತಹೃದಿಚ್ಛದಿಂ ||
ಪರಮಜಿನರಾಜನಂ ದುರಿತಾಬ್ದರಾಜನಂ
ಪೂಜಿಸಿ ಸುಭಕ್ತಿಯಿಂ ರಾಜಿಸಿ ಮೃದೂಕ್ತಿಯಿಂ ||
ವಾಸ್ತವಗುಣಸ್ತವದೆ ಶಸ್ತರೂಪಸ್ತವದೆ
ಪೊಗೞ್ವೞ್ತಿವರೆ ತನಗೆ ಮಗುಳ್ದನಿಂತರಮನೆಗೆ || ೧೦೨
ವ || ಅನಂತರಂ ತನ್ನ ಪುಣ್ಯೋದಯಾಚಲದೊಳುದಯಿಸಿದ ತೇಜೋಮಾರ್ತಂಡಮಂಡಳದಂತೆ ಸೊಗಯಿಸುವ ಸುದರ್ಶನಮೆಂಬ ಚಕ್ರರತ್ನಮುಂ ತನ್ನ ಪೆಂಪಿನೊಳ್ ಸೆಣಸಿ ಕೀೞ್ವಟ್ಟು ಆಳ್ವೆಸಕ್ಕೆ ವಂದ ಗಗನತಳದಂತೆ ಪೆರ್ಮೆಯಂ ತಳೆದ ವಜ್ರಮಯವೆಂಬ ಚರ್ಮರತ್ನಮುಂ ತನ್ನ ಪುಣ್ಯಪ್ರಭಾವದಿಂ ನಿಯೋಗಿಸಿಟ್ಟನಿತೆ ಬೇಗದಿಂ ಬೆಟ್ಟಘಟ್ಟ ಹಳ್ಳಕೊಳ್ಳಮೆಂಬ ವಿಷಮಭೂತಳಮನನಿತುಮಂ ನಾಲ್ವತ್ತೆಂಟು ಯೋಜನಪ್ರಮಾಣ ವಿಸ್ತೀರ್ಣ ಕಟಕಕ್ಕೆ ಸುಖಪ್ರಯಾಣನಿಮಿತ್ತಂ ಸಮತಳಮಂ ಮಾಡೆ ಕೈಗೆ ಬಂದ ದಂಡರತ್ನಮುಂ ಕೂಟಮಂ ಬಯಸಿ ಬರಲ್ಕೆ ಸಾಮ್ರಾಜ್ಯಲಕ್ಷ್ಮಿ ಮುಂದಟ್ಟಿದ ಲೀಲಾ ಸನಾಳಧವಳಶತಪತ್ರಮೆನಿಪ ಸೂರ್ಯಪ್ರಭಮೆಂಬ ವಿಚಿತ್ರಚ್ಛತ್ರರತ್ನಮುಂ ತನ್ನ ವಿಶದಯಶಃ ಪ್ರಭಾವದೊಳ್‌ ಮುೞುಂಗಿ ಪಗಲೊಳಂ ವರ್ತಿಪಿಚ್ಛೆಯಿಂ ಬರ್ಚಿ ಬಂದ ಶಶಿಕಳೆಯ ದೆಂಬಂತೆಸೆವ ಚಿಂತಾಜನನಿಯೆಂಬ ಕಾಕಿಣೀರತ್ನಮುಂ ತನ್ನರಾತಿಗಳ ಜೀವನರಸಾ ಸ್ವಾದತೃಷ್ಣೆಯಿಂ ನಿಸ್ತ್ರಿಂಶಮಿಷದಿನೋಲಗಿಪ ಜವನ ನಾಲಗೆಯ ಪೋಲ್ವೆಯಾದ ಸೌಗಂಧಕಮೆಂಬ ಖಡ್ಗರತ್ನಮುಂ ತನ್ನ ಮಕುಟಕ್ಕೆ ಶಿಖಾಮಣಿಯಾಗಿ ಭುವನೈಕರಕ್ಷಾ ಮಣಿಯಪ್ಪ ಜಿನಚರಣನಖಕಿರಣಮಣಿಯೊಳೊಂದಿ ಪವಿತ್ರಮಪ್ಪೆನೆಂಬ ಚಿಂತೆಯಿಂ ಬಂದ ಚಿಂತಾಮಣಿಯೆಂಬಂತಿರ್ದ ಚೂಡಾಮಣಿಯೆಂಬ ಮಣಿರತ್ನಮುಂ ಇಂತೀ ಏೞುಂಜೀವರತ್ನಂಗಳುಮಂ ಮತ್ತಮಯೋಧ್ಯ ಭದ್ರಮುಖ ಕಾಮವೃಷ್ಟಿ ಬುದ್ಧಿಸಾಗರ ವಿಜಯಪರ್ವತ ಪರಂಜಯ ಶಶಿಪ್ರಭಾಪರನಾಮಂಗಳಪ್ಪ ಸೇನಾಪತಿ ಸ್ಥಪತಿ ಗೃಹಪತಿ ಪುರೋಹಿತ ಗಜವಾಜಿ ಸ್ತ್ರೀರತ್ನಂಗಳೆಂಬೇೞುಂ ಜೀವರತ್ನಂಗಳುಮಂ ಕಾಳ ಮಹಾ ಕಾಳ ಪದ್ಮ ಪಾಂಡುಕ ನೈಸರ್ಪ ಮಾಣವಕ ಪಿಂಗಳ ಶಂಖ ಸರ್ಪರತ್ನಂಗಳೆಂಬೊಂಬತ್ತು ನಿಧಿಗಳುಮನನುಕ್ರಮದೊಳರ್ಚಿಸಿ ಬಂದು ತಂದೆಯ ಪಾದಾರವಿಂದಕ್ಕೆಱಗಲೊಡಂ-
ಚಂ || ಭುವನದ ಕಣ್ಗೆ ಸಂದಣಿಸೆ ಕೌತುಕಮೊರ್ಮೆಯೆ ಸಾರ್ದತರ್ಕ್ಯವೈ
ಭವವಿಭುವಪ್ಪ ರಾಜ್ಯವಿಭವೋದಯದಿಂದೆ ವಿರಾಜಿಪಂಗೆ ದಿ
ಟ್ಟಿ ವಿಷಮುಮಪ್ಪುದೆಂದು ಪದಪಿಂ ಪ್ರಭುಸೂನುಗೆ ತಾನೆ ರಕ್ಕೆಗ
ಟ್ಟುವ ತೆಱದಿಂದೆ ಕಟ್ಟಿದನಿಳಾಪತಿ ತನ್ನಧಿರಾಜಪಟ್ಟಮಂ || ೧೦೩
ವ || ಅಂತು ಕಟ್ಟಿದ ಸಾರ್ವಭೌಮಪದವೀಪಟ್ಟಮನಾತ್ಮೀಯಲಲಾಟಪಟ್ಟದೊಳಲಂಕರಿಸಿ ತನ್ಮಹೋತ್ಸವದೊಳ್‌
ಮ || ಸ್ರ || ಇದೆ ದೇಯಂ ಮತ್ತದೇಯಂ ಬಗೆವೊಡಿದು ದಲೆಂಬೀ ವಿಚಾರಕ್ಕಣಂ ಸ
ಲ್ಲದೆ ಕೆಯ್ಗೇವಂದೊಡಂ ತನ್ನಯ ಕೆಲದೊಳದಾರಿರ್ದೊಡಂ ಕೊಟ್ಟು ದಾರಿ
ದ್ರ್ಯದಮಾತಿಲ್ಲೆಲ್ಲಿಯುಂ ಬಾೞ್ತೆಗಮಖಿಳಧರಾಚಕ್ರದೊಳ್‌ ತಾನೆನಿಪ್ಪ
ಗ್ಗದ ಮಾತಂ ಮಾಡಿದಂ ಚಕ್ರಧರನೊಸೆದು ಸಾಹಿತ್ಯವಿದ್ಯಾವಿನೋದಂ || ೧೦೪
ಗದ್ಯ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಚಕ್ರೋತ್ಪತ್ತಿವರ್ಣನಂ
ಷಷ್ಠಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಸಪ್ತಮಾಶ್ವಾಸಂ (೧)
ಕಂ || ಶ್ರೀಜಾಯಾಪತಿ ಧರೆಯಂ
ರಾಜನ್ವತಿಮಾಡಿ ತನ್ನ ಸೌರಾಜ್ಯಗುಣಂ
ರಾಜಿಸೆ ನೆಗೞ್ದಂ ನೂತ್ನಮ
ನೋಜಾಕೃತಿ ಜೈನಜನಮನೋಹರಚರಿತಂ || ೧
ಜನಮನಿತುಮುದ್ಘಸಿಂಹಾ
ಸನಮಂ ತಚ್ಚಕ್ರಿಯೇಱೆನೀರೇಱಿದುದಿಂ
ದಿನಿತಿರದುದಯಗಿರೀಂದ್ರಮ
ನಿನನೇಱೆ ಸರೋಜಸಮಿತಿ ನಯವೇಱುವವೊಲ್‌ || ೨
ಸುತನೊಳಜಿತಂಜಯಂ ವಿ
ಸ್ತೃತಮಂ ಭೂಭರಮನೆಯ್ದೆ ಯೋಜಿಸಿ ನಿಶ್ಚಿಂ
ತತೆಯನೊಳಕೆಯ್ದನುಂತುಂ
ಪಿತೃಗೆ ಸುಪುತ್ರಂ ಸುಖೈಕಕಾರಣಮಲ್ತೇ || ೩
ಚಕ್ರಮುಮಂ ಸಕಳೋರ್ವೀ
ಚಕ್ರಮುಮಂ ತೋಳೊಳಾಂತು ಸೊಗಯಿಸುತಿರ್ದಂ
ಚಕ್ರಮುಮಂ ಕಳಹಂಸೀ
ಚಕ್ರಮುಮಂ ತೆರೆಯೊಳಾಂತು ಕೊಳನೊಪ್ಪುವವೊಲ್‌ || ೪
ವ || ಅಂತಪೂರ್ವಸಾರ್ವಭೌಮಶ್ರೀಯೊಳಜಿತಸೇನಂ ನೆರೆದ ಪರಮೋತ್ಸವಮುತ್ಸವಾಂತರ  ಮನಾಕರ್ಷಿಸೆ-
ಮ || ವಿ || ಪ್ರಭವಂ ನೀಳಘನಾಘನಂ ಸಮವಸೃತ್ಯುರ್ವೀತಳಂ ಮಿಂಚೆ ಸ
ಪ್ರಭರೈತೋರಣಮಾಲಿಕಲ್‌ ಸುರಿವ ಮಂದಾರಪ್ರಸೂನಂಗಳಾ
ಗಭಿರಾಜನ್ನವಮೇಘಕಾಲಮೆನೆ ಬಂದಂ ದೇವದೇವಂ ಸ್ವಯಂ
ಪ್ರಭನುದ್ಯನ್ಮುನಿಜಾತಕಂ ಕಱೆಯುತುಂ ಧರ್ಮಾಮೃತಾಸಾರಮಂ || ೫
ವ || ಆಗಳದಂ ಕೇಳ್ದು ಅಜಿತಂಜಯಂ ಚಕ್ರಧರಪುರಸ್ಸರಂ ಪರಮನ ಪದಪಯೋಜವಂದ ನಾನಂದದಿಂ ಬಂದು ಸಮವಸರಣಮನೈದಿ ಪಾದಲೇಪೌಷಧಿ ಪ್ರಭಾವದಿಂ ವಿಂಶತಿ ಸಹಸ್ರಸೋಪಾನಂಗಳನಸಂಗದಿಂದಮೇಱಿ ಗಂಧಕುಟಿಯಂ ಪೊಕ್ಕು ಪೀಠತ್ರಯಾಗ್ರನಿಷ್ಠಿ ತನಂ ಪರಮೇಷ್ಠಿಯಂ ಪ್ರದಕ್ಷಿಣಂಗೆಯ್ದು ಪುರೋಹಿತರತ್ನಾನೀಕನಿಧಿನಿಕರದತ್ತಮರ್ಚನಾ ಪರಿಕರಂಗಳಿಂದಮರ್ಚಿಸಿ-
ಕಂ || ಅತ್ಯಂತಭಕ್ತಿಯಿಂ ಪದ
ನತ್ಯಂತದೊಳೆಯ್ದೆ ತಾಳ್ದಿದಂ ತೀರ್ಥಕರ
ಸ್ತುತ್ಯೋದ್ಯಮಮಂ ದಿಟದಿಂ
ಸ್ತುತ್ಯರೊಳಾರ್‌ ಸ್ತೋತ್ರಭಾವಮಂ ತಾಳ್ದದವರ್‌ || ೬
ಜಯ ವಿಮಳಕೇವಳಾರ್ಕೋ
ದಯಗಿರಿವರ ಜಯ ದಯಾರಸಾರ್ಣವ ಜಯ ನಿ
ರ್ವ್ಯಯ ಲಕ್ಷ್ಮೀನಿಳಯಾಂಬುಜ
ಜಯ ದಿವಿಜಕಿರೀಟದೀಪವರ್ತಿನಿಧಾನಾ || ೭
ಕದಡಿದ ನೀರ್‌ ಕತಕದಿನ
ಲ್ಲದೆ ತಿಳಿಗುಮೆ ಪುದಿದನಾದಿಮಿಥ್ಯಾತ್ವದೆ ಮ
ೞ್ಗಿದ ಮತಿಯದು ನಿನ್ನಿಂದ
ಲ್ಲದೆ ಪಜ್ವಳಿಸುಗುಮೆ ಬೇಗಮಪಗತರಾಗಾ || ೮
ಮನಮುಳ್ಳೊಡೆ ಜನಿಯಿಸುವಂ
ಮನಸಿಜನಾಯುಷ್ಯಮುಳ್ಳೊಡಂತಕನೆಯ್ತ
ರ್ಪನೆನುತ್ತವನುೞಿದಂತವ
ರ್ಗಿನಿತೆಡೆಗುಡದಿರ್ದೆ ನೀನೆ ದಲ್‌ ನಿರಪೇಕ್ಷಾ || ೯
ಪೆಱರ್ಗೆಱಗೆಯಾರುಮಂ ನೀ
ನೆಱಗಿಪೆ ನೀಂ ಬಯಸೆಯೇನುಮಂ ಬಯಸಿದುದಂ
ಪೆಱರ್ಗೀವೆ ಸಕಳಮಂ ನೀ
ನಱಿವೆಯದರ್ಕಱಿಯಲಱಿಯೆ ವಿಸ್ಮಯವೃತ್ತಾ || ೧೦
ನಿನ್ನಂ ಪೊಗೞ್ದೀಕ್ಷಿಸುವೞಿ
ಪಿಂ ನಾಗೇಂದ್ರತೆಗಮಿಂದ್ರತೆಗಮಾಟಿಪುದಿ
ನ್ನೆನ್ನ ಮನಮುಂತುಮಂತವು
ನಿನ್ನರ್ಹಂತತ್ವದಿಂದವಗ್ಗಳಮೆ ಜಿನಾ || ೧೧
ಇದು ಚಿತ್ರಂ ವಜ್ರಾಂಗಂ
ಗೆ ದೃಢೀಕೃತಮಾದ್ರವಪ್ರಭಾವಂ ನಿಸ್ನೇ
ಹದವಂಗೆ ಭುವನಭವನ
ಪ್ರದೀಪಕತೆ ನಿನಗೆ ಜಿನ ಜಗತ್ತ್ರಯಮಿತ್ರಾ || ೧೨
ಪೆಱಪೆಱರನಾಪ್ತರೆಂದೆಂ
ದೆಱಗಿಯುಮಡಿಗಡಿಗೆ ಕೆಂಡಮಂ ಮಾಣಿಕಮೆಂ
ದಱಿಯದೆ ಪಿಡಿದುಂ ಮಮ್ಮಲ
ಮಱುಗುವುದಚ್ಚರಿಯೆ ಪರಮಪದವೀನಾಥಾ || ೧೩
ಭವ್ಯತೆ ಮಾೞ್ಕುಂ ನಿಜಸೇ
ವಾವ್ಯಸನಮನದಱಿನಱಿವು ಸಮನಿಕುಮಱಿವಿಂ
ದವ್ಯಾಮೋಹತೆ ಸಾರ್ಗುಮ
ದವ್ಯಾಹತಸುಖಮನೀಗುಮನವಧಿಬೋಧಾ || ೧೪
ಸುವಿಧೃತರತ್ನತ್ರಯರ
ಪ್ಪ ವಿನೇಯರ್‌ ಭವಪಯೋಧಿಯಂ ದಾಂಟಲ್ಕೇ
ಱುವ ಧರ್ಮಯಾನಪಾತ್ರ
ಕ್ಕವೆ ನೀನೇ ನೋಡೆ ಕರ್ಣಧಾರನೆ ಅರ್ಹಾ || ೧೫
ಕಿವಿಗುಡಿತೆಗಳಿಂ ನಿಜವಿಮ
ಳವಚಃಪೀಯೂಷರಸಮನೀಂಟಿದನಂ ಪೊ
ರ್ದುವುದಲ್ಲವು ತೃಷ್ಣೆಯಿನಾ
ದವಿಭೇದಂ ಬೞಿಕೆ ಮೋಹತಿಮಿರೋಗ್ರಕರಾ || ೧೬
ಎಂದು ನುತಿಗೆಯ್ದು ಬೞಿಯಂ
ಮುಂದಣ್ಗಿನಿಸಂ ಮುಹುರ್ಮುಹುರ್ನುತಿಯಿಂ ಸಾ
ರ್ತಂದು ಕಿರೀಟಮನೆಡಗೆ
ಯ್ಯಿಂದೋಸರಿಸುತ್ತುಮುಚಿತಕೋಷ್ಠದೊಳವರ್ಗಳ್‌ || ೧೭
ವ || ಕುಳ್ಳಿರ್ದು-
ಕಂ || ಎಂತು ದುರಿತಂಗಳಿಂ ದುರಿ
ತಾಂತಕ ಸಂಸಾರಿ ಬದ್ಧನೆನಿಸುಗುಮದಱಿಂ
ದೆಂತು ಗಡ ಮುಕ್ತನಕ್ಕುಮಿ
ದಂ ತಿಳಿಪುವುದೆಂದು ಪರಮನಂ ಬೆಸಗೊಂಡರ್‌ || ೧೮
ವ || ಬೆಸಗೊಳಲೊಡಂ-
ಹಸ್ತ ವಿಕಾಸವಿಹೀನಮ
ಪಾಸ್ತೋಷ್ಠಸ್ಪಂದನಂ ಪ್ರಸನ್ನಂ ಮಧುರಂ
ವಾಸ್ತವಯುತಮೊಗೆದುದು ಭ
ವ್ಯಸ್ತೋಮಪ್ರಮದಕಾರಿ ದಿವ್ಯನಿನಾದಂ || ೧೯
ವ || ಅದೆಂತೆಂದೊಡೆ-
ಕಂ || ಧೃತಮಿಥ್ಯಾದರ್ಶನನವಿ
ರತಿಯುಕ್ತಂ ಸತ್ಪ್ರಮಾದನಾತ್ತಕಷಾಯಂ
ಯುತಯೋಗನೆನಿಪ ಜೀವಂ
ಸತತಂ ದೃಢಕರ್ಮಬಂಧದೊಳ್‌ ತಾಂ ತೊಡರ್ಗುಂ || ೨೦
ಅಂತು ತೊಡರ್ದದಱ ವಶದಿಂ
ಸಂತತಮಿರಲೆಡೆಯೊಳತಿಕುಯೋನಿಗಳೊಳ್‌ ಜೀ
ವಂ ತಿಱ್ಱನೆ ತಿಱಿವುದಯ
ಸ್ಕಾಂತದ ಬೞಿವಿಡಿದ ಕೃಷ್ಣಲೋಹದ ತೆಱದಿಂ || ೨೧
ಅದು ಬೞಿಕೆ ಕಾಕತಾಳೀ
ಯದೆ ದೊರೆಕೊಂಡ ಪ್ರಮಾದದಿಂ ಮನುಜತೆವೆ
ತ್ತದಱೊಳಮುಪಶಾಂತಿಯ ಬ
ಟ್ಟೆದಪ್ಪಿ ಕಡೆಯೊಳ್‌ ಕುಯೋನಿಯೊಳ್‌ ಮತ್ತಾೞ್ಗುಂ || ೨೨
ಇದನಱೆದು ಜನ್ಮಭೀರುಗ
ಳುದಾತ್ತಮನರಖಿಳಕರ್ಮವೈರಿವಿನಾಶ
ಪ್ರದಮೆಂದುೞಿಯರ್‌ ಸಜ್ಜ್ಞಾ
ನದ ಸದ್ದರ್ಶನದ ಸಚ್ಚರಿತ್ರದ ಬೞಿಯಂ || ೨೩
ಜ್ಞಾನಂ ಯಥಾರ್ಥಬೋಧಾ
ಧಾನಂ ದರ್ಶನಮುಪಾತ್ತಜಿನತತ್ವಶ್ರ
ದ್ಧಾನಂ ಚರಿತಂ ಸುಕೃತನಿ
ಧಾನಂ ತಾನೆಂದು ಪೇೞ್ವರಲ್ತೆ ಮಹಾತ್ಮರ್‌ || ೨೪
ಇವು ಸಕಲಕರ್ಮಮಂ ತವಿ
ಪುವು ಸಮುದಿತಮಾದೊಡುಂತುಮೊಂದೊಂದೆ ದಲಾ
ದುವದಂತುಟೆ ಪಲರಿಂ ತೀ
ರ್ಚುವ ಕಾರ್ಯಮದೊರ್ವರೊರ್ವರಿಂ ತೀರ್ದಪುದೇ || ೨೫
ಅಱಿಯಿಪುದು ಕರ್ಮಮುದಯಿಪ
ತೆಱನಂ ಜ್ಞಾನಂ ಚರಿತ್ರಮದನುೞಿಪುದಿವಂ
ನೆಱೆಪುವುದಾದರ್ಶನಮಂ
ತಱಿವಿಂದುಪಯೋಗಶುದ್ಧಿಕಾರಣಮೆನಿಕುಂ || ೨೬
ಜ್ಞಾನಮೆ ಕಿಡಿಸುಗುಮಘಸಂ
ತಾನಮನೆಂದೆಂದು ನುಡಿವ ನುಡಿ ಭಾವಿಪೊಡ
ಜ್ಞಾನೋಕ್ತಂ ಭೈಷಜ್ಯ
ಜ್ಞಾನಮೆ ಮಾಡುಗುಮೆ ವೇದನಾನಿಗ್ರಹಮಂ || ೨೭
ಉ || ಎಂದು ಜಿನೇಶ್ವರಂ ಬೆಸಸೆ ಕೇಳ್ದಜಿತಂಜಯಭೂಮಿಪಾಲಕಂ
ಸಂದು ವಿರಕ್ತಿಗಾಗಳೆ ತದೀಯಸಮಕ್ಷದೆ ದೀಕ್ಷೆಗಂ ಮನಂ
ದಂದನದಂತೆ ಭವ್ಯತೆ ನಿರಾಮಯಲಕ್ಷ್ಮಿಯ ದೂತಿಯಾಕೆಯೊಳ್‌
ತಂದೊಡಗೂಡುವನ್ನಮೆಡೆಯೊಳ್‌ ನಿಲಲೀಗುಮೆ ಶುದ್ಧವೃತ್ತರಂ || ೨೮
ವ || ಅಂತು ಬಗೆದನಂತರಂ ಸಮಾಶ್ರಿತದಿಗಂಬರಶ್ರೀಕನಾದಂ ಇತ್ತ ಚಕ್ರವರ್ತಿ ಗೃಹೀತ ಸದ್ದರ್ಶನನನಂತದರ್ಶನನಂ ತ್ರಿಶುದ್ಧಿಯಿಂ ತ್ರಿಃಪ್ರದಕ್ಷಿಣಂಗೆಯ್ದು ವಿನಯದಿಂ ಬೀೞ್ಕೊಂಡು ವಿನತಾಪುರಮಂ ಪೊಕ್ಕು ಬೞಿಯಂ ಸಹಜವಿಜಿಗೀಷುವೃತ್ತನಪ್ಪುದಱಿಂ ದಿಗ್ವಿಜಯೋ ದ್ಯೋಗಮನೆತ್ತಿಕೊಂಡುಮನೂನಪುಣ್ಯಂಗಸಾಧ್ಯಮಿಲ್ಲೆಂಬುದಂ ನನ್ನಿಮಾಡುವಂತೆ ಕೆಲ ವಾನುಂ ದಿವಸದೊಳ್‌
ಉ || ಮೇದಿನಿಯಂ ಹಿಮಾದ್ರಿಯಿಷುಕಾರನಗಂ ಲವಣಾಂಬುರಾಶಿ ಕಾ
ಳೋದಕವಾರ್ಥಿ ಸೀಮೆಯೆನೆ ಸಾಧಿಸಿ ಬಾಹುಪರಾಕ್ರಮಂ ಸಮಾ
ಸಾದಿತಚಕ್ರಭೃತ್ಕ್ರಮಮನಾದಮೆ ಪೆರ್ಚಿಸೆ ಪೆರ್ಮೆವೆತ್ತನಿಂ
ತಾದಿಯ ಸಾರ್ವಭೌಮರಿನಖರ್ವಯಶೋನಿಧಿ ಕೌಶಳೇಶ್ವರಂ || ೨೯
ಕಂ || ಅ ರಾಜೇಂದ್ರನ ಜಯಯಾ
ತ್ರಾರಭಸದೊಳೊಗೆದ ಸೈನ್ಯರಜವರಿಭೂಭೃ
ನ್ನಾರಿಯರ ಕಣ್ಗಳೊಳ್ ಕ
ಣ್ನೀರಂ ದೂರದೊಳೆ ಮಾೞ್ಪುದೇಂ ಕೌತುಕಮೋ || ೩೦
ಉೞಿದು ಘನಮಾನಗರ್ವಮ
ನೞಿಪಿ ನಿಜೈಶ್ವರ್ಯಪದವಿಗೆಱಗಿದರಂದೊ
ಳ್ಪೞಿಯದವಂಗೆ ನೃಪಾಲರ್‌
ಘೞಿಲನೆ ಜಿನಪತಿಗೆ ಭವ್ಯರೆಱಗುವ ತೆಱದಿಂ || ೩೧
ಕಡಲ ತಡಿದಡಿಯೊಳಾತಂ
ನಡಿಸಿದ ಕಾಂಚನಜಗಜ್ಜಯಸ್ತಂಭಂಗಳ್
ಕುಡಿನಿಮಿರ್ದು ನಾಕಿನಿಳಯಮ
ನಡರ್ವ ಯಶೋಲತೆಗಡರ್ಪನಿಟ್ಟವೊಲೆಸೆಗುಂ || ೩೨
ಅವನೊಳ್ ತೊಡರ್ದರಿಭೂಪರ
ಭವನಂಗಳ ಚಿತ್ರಪುತ್ರಿಕಾನಿವಹಕ್ಕೊ
ಪ್ಪುವ ನವಚೀನಾಂಶುಕಮಾ
ದುವು ತರುಣೋರಗನಿಕಾಯನಿರ್ಮೋಕಂಗಳ್ || ೩೩
ಪರನೃಪರಟ್ಟಿದ ಕಪ್ಪದ
ಕರಿಗಳ ಮದಜಳಮನುಂಡು ಕಂಪೇಱಿದ ತ
ದ್ಧರಣೀಶಗೃಹಾಂಗಣದೊಳ್
ಪರಿವರಿಯಾಡುವುವು ಪಱಮೆವಱಿಗಳ ಬಳಗಂ || ೩೪
ಚಂ || ಜನಿಯಿಸುವರ್ಕನಂ ನೃಪನ ಚಕ್ರಮೆಗೆತ್ತಿೞಿವಂ ಪ್ರಭಾಸನಾ
ಸನದಿನುದನ್ವದುಗ್ರತಿಮಿಯಂ ಸಲೆ ತದ್ರುಚಿಯೆಂದು ಬೆರ್ಚುವಂ
ಮನದೊಳೆ ಮಾಗಧಂ ಘನನಿನಾದಮನಾತನ ದಂಡರತ್ನಚಂ
ಡನಿನದಮೆಂದೆ ಕಟ್ಟುಕೆಡೆವಂ ವಿಜಯಾರ್ಧಕುಮಾರನೀಗಳುಂ || ೩೫
ವ || ಅದಲ್ಲದೆಯುಂ-
ಕಂ || ಚತುರಂಗಸ್ತನವಿನುತಂ
ಪ್ರತೀತನಯವತ್ಸವತ್ಸಲಂ ವಸ್ತುಪಯ
ಸ್ಸ್ಥಿತಿಯಂ ಗೋಮಂಡಲಮಾ
ಕ್ಷಿತಿಪತಿಗೋರಂತೆ ಕಱೆವುದಿರುಳುಂ ಪಗಲುಂ || ೩೬
ವ || ಅಂತೇಕಚ್ಛತ್ರೀಕೃತಭಾರತವರ್ಷನುಂ ದ್ವಿಗುಣೀಕೃತಪ್ರಕೃತಿಪ್ರಮೋದನುಂ ತ್ರಿವಿಧಶಕ್ತಿ ಪ್ರಯುಕ್ತನುಂ ಚತುರ್ನೃಪವಿದ್ಯಾವಿಶಾರದನುಂ ಪಂಚಗುರುಪರಿಚರ್ಯಾತತ್ಪರನುಂ ಷಡಂಗಸೇನಾವಿರಾಜಮಾನನುಂ ಸಪ್ತಾಂಗಸಂಪತ್ಸಮೇತನುಂ ಅಷ್ಟದಿಗ್ಚಯೋಪಾರ್ಜಿ ತಯಶನುಂ ನವನಿಧಿಸನಾಥಶ್ರೀನಿವಾಸನುಂ ದಶಾಂಗಭೋಗಸಂಗತನುಮಾಗಿ-
ಚಂ || ತನಗೆ ಕರಂ ಶಶಿಪ್ರಭೆಯೊಳಾದನುಕೂಲತೆಯೊಪ್ಪಿ ವಿಗ್ರಹೋ
ಜ್ಝನದೊಳಳಂಕೆಗೊಂಡು ಸಲೆ ಸದ್ರತಿಯೊಳ್ ನೆರೆದಿಂತು ನೂತನಂ
ಮನಸಿಜನೆಂಬವೋಲಜಿತಸೇನರಥಾಂಗಧರಂ ಸಮಸ್ತಭೂ
ಜನದ ಮನಕ್ಕೆ ತನ್ನೊಳನುರಾಗಮನಾವಗಮುಂಟುಮಾಡುವಂ || ೩೭
ವ || ಅಂತು ಸೊಗಯಿಸುವ ಚಕ್ರಧರಕುಸುಮಾಯುಧಂಗೆ ವಿಳಾಸಕೇಳೀಸಹಾಯಂ ಬರ್ಪಂತೆ-
ಮ || ವಿ || ನವಪುಷ್ಪೋತ್ಕರಪಾಂಡುಚೂತನಿವಹಂ ಶ್ವೇತಾತಪತ್ರಾಳಿ ಭೃಂ
ಗವಧೂಝಂಕೃತಿ ಶಂಖಫೂತ್ಕೃತಿರುತಂ ಸನ್ಮಾಧವೀಕುಟ್ಮಲ
ಸ್ತವಕಂ ಚಾಮರಮುದ್ಘಕೋಕಿಳರವಂ ಭೇರೀಘನಧ್ವಾನಮಾ
ಗೆ ವಸಂತಂ ಋತುಸಾರ್ವಭೌಮವಿಭವಂ ಮೆಯ್ವೆತ್ತದೇಂ ಬಂದುದೋ || ೩೮
ವ || ಆ ಸಮಯದೊಳ್-
ಮ || ವಿ || ಸರಸೀವಾರಿಯೊಳಾದಮೞ್ದಿಕೊಳುತುಂ ಮಾಣಿಕ್ಯಸಂದೋಹಪು
ಷ್ಪರಜೋವ್ರಾತಮನೋವದೊಟ್ಟಿಕೊಳುತುಂ ವಲ್ಲೀನಿವಾಸಂಗಳಂ
ಪರಪುತ್ತುಂ ಮಳಯಾವನೀಧರಚರಂ ತಾ ಬಂದುದಾದಾನಬಂ
ಧುರಗಂಧಾಕುಳಭೃಂಗಮಂಗಜಗಜಂ ಬರ್ಪಂತೆ ಚೈತ್ರಾನಿಳಂ || ೩೯
ಚಂ || ಇನನುೞಿದಂ ವಸಂತನುಮಮರ್ಚಿದನಿತ್ತಲುಮಗ್ನಿಯಿತ್ತಸ
ಮ್ಮನಿಸಿದ ರಕ್ಕಸಂ ಬೞಿಕಮಾಂ ನಡುವೆಂಬವೊಲಾದುದಾನೆ ಭಾ
ಜನವೆನಿಸಿರ್ದೆನಂತಕನಡುರ್ಕೆಗೆ ಪೋ ಪೆಱತಾವುದೆಂಬ ದು
ರ್ಮನದೊಳೆ ದಕ್ಷಿಣಾಶೆ ನಿಡುಸುಯ್ದವೊಲಾದುದು ದಕ್ಷಿಣಾನಿಲಂ || ೪೦
ವ || ಮತ್ತಂ-
ಮ || ವಿ || ಮಲಯಕ್ಷ್ಮಾಧರಮೇಖಳಾಪರಿಗತಶ್ರೀಖಂಡಷಂಡಂಗಳೊಳ್‌
ನಲವಿಂದೊಂದಿ ಬೞಲ್ದ ಭೋಗಿಮಿಥುನಂಗಳ್ ಪೀರ್ದುಪೀರ್ದಾದಮ
ಗ್ಗಲಿಸಿರ್ದಾತ್ಮಕೃಶತ್ವಮಂ ಸುರಭಿವಾತಂ ತೂಳ್ದಿದತ್ತುದ್ಯದು
ತ್ಕಲಿಕವ್ಯಾಕುಳಚೋಳಕೇರಳವಧೂನಿಶ್ವಾಸಸಂಪರ್ಕದಿಂ || ೪೧
ಚಂ || ನಿನಗೆ ವಸಂತದೂತಿವೆಸರೊಪ್ಪುವುದೆಂತೆನೆ ಮುಂತೆ ಬಂದು ನೀ
ನೆನಗೆ ವಸಂತನಾಗಮನಮಂ ನೆಱೆ ಸೂಚಿಸಿ ಕೊಟ್ಟೆಯೆಂದು ನಂ
ದನವನಲಕ್ಷ್ಮಿ ಕೀರರವದಿಂ ಪೊಗೞ್ದಿತ್ತ ಪಸಾಯದಚ್ಚಮು
ತ್ತಿನ ಪೊಸಪಚ್ಚಮಂತಳೆದವೋಲದಿರ್ಮುತ್ತೆ ಮುಗುಳ್ತುದೆತ್ತಲುಂ || ೪೨
ವ || ಅದಲ್ಲದೆಯುಂ-
ಚಂ || ಅವಿರಳಮಾದ ಮೆಯ್ವಸುರೆ ಪಚ್ಚೆದಿಮಿರ್‌ ತಳಿರುಟ್ಟ ಪಟ್ಟೆಯೊ
ಪ್ಪುವ ತಿಳಕಂ ಮಧುವ್ರತಮಲರ್ದಲರ್ಗೊಂಚಲೆ ದಂಡೆ ಕೋಕಿಲಾ
ರವಮದು ಬೀರಮದ್ದಳೆಯ ನಿಸ್ವನಮಾಗಿರೆ ಕಟ್ಟಿ ಬಂದ ಕಂ
ತುವ ಬಿರುದಂದದಿಂದೆ ಕರಮೊಪ್ಪಿದುವಂದಿನ ಬಂದ ಮಾವುಗಳ್ || ೪೩
ಕಂ || ಅರಲಂಬಿಂದೆಮ್ಮೊಳ್ ಮೆ
ಯ್ಗರೆದಿಸು ವಿರಹಿಗಳನೆಂದು ಕೈಗೊಟ್ಟುವು ಶಂ
ಬರರಿಪುಗೆನ್ನದೆ ಮಾವಿನ
ತರುಗಳೆ ಕೈವಂದುವೆಂಬವಂ ಮರುಳಲ್ತೇ || ೪೪
ನನೆಯಂಬಿನ ಪೊದೆಯಂ ಪೂ
ವಿನ ಗೊಂಚಲ್ ನೀಳ್ದ ಕರ್ವುವಿಲ್ಲಂ ಸೆಳೆಗೊಂ
ಬನುಕರಿಸೆ ಬಾಲಚೂತಂ
ನೆನೆಯಿಸಿದುದು ಚಿತ್ತಭವನ ಕೀೞಾಳವನಂ || ೪೫
ಚಂ || ರತಿಗವತಂಸಮಾದ ತಳಿರಾವಮರಕ್ಕೊಳವೆನ್ನ ಬಿಲ್ಗೆ ಸಂ
ಗತಶರಮಾದ ಪೂಗುಡಿಗಳಾವಮರಕ್ಕೊಳವನ್ಯಪುಷ್ಟಮೂ
ಕತೆಗಗದಂಗಳಾದ ಕೊನರಾವ ಮರಕ್ಕೊಳವೆಂದು ಮನ್ಮಥಂ
ಸ್ತುತಿಯಿಸಿ ಮಾಮರಕ್ಕೆ ಕುಜರಾಜಸಮಾಖ್ಯೆಯನಿತ್ತನೞ್ತಿಯಿಂ || ೪೬
ವ || ಎನಿಸಿ ಸೊಗಯಿಸುವ ನೂತನವಿಳಾಸೋಪೇತಚೂತಭೂಜಾತಂಗಳೊಳ್-
ಉ || ಉಂತೆ ಜಗಂಗಳಂ ತಿಗುರಿಗಂ ತರುತಿರ್ಪ ಮನೋಜನೀವಸಂ
ತಂ ತಲೆದೋಱಿತಿಂ ಹರನ ಕಣ್ಣುರಿಯಂ ನದಿಪಲ್ ಸಮರ್ಥನೋ
ವಂತುಟುಗಂಡು ಸಂತಮಿರಿಮೊಲ್ದವರಂ ಬಿಡದೆಂದು ಬುದ್ಧಿವೇ
ೞ್ವಂತೆವೊಲಾದುದಧ್ವಗಜನಕ್ಕೆ ಕನತ್ಕಳಕೋಕಿಳಸ್ವನಂ || ೪೭
ವ || ಮತ್ತಂ-
ಚಂ || ಅಱುತೆರ್ದೆಯಾಱೆ ಪೀರ್ದುಮಿನಿಯಳ್ಗಿನಿದೆಂದಿರದೀಂಟವೇೞ್ದುಮ
ೞ್ಕಱ ಮಱಿಗಳ್ಗೆ ಮುಕ್ಕುೞಿಸಿ ತಂದೆರೆದುಂ ಗೆಳೆವಕ್ಕಿಯೆಲ್ಲಮಂ
ನೆಱೆಬೞಿಯಟ್ಟಿ ನಲ್ಲುಣಿಸನೂಡಿಯುಮಾಮ್ರದ ತೋರವಣ್ಣೊಳೊಂ
ದಱ ರಸದಂತುಗಾಣದೆ ದಲೊಂದು ಶುಕಂ ಮಧುಸಮ್ಮದೋತ್ಸುಕಂ || ೪೮
ತಳಿರ್ಗಳಿನೊರ್ಮೆ ಪೂಗುಡಿಯಿನೊರ್ಮೆ ಪಸುರ್ಮಿಡಿಯಿಂದಮೊರ್ಮೆ ಕಾ
ಯ್ಗಳಿನಿರದೊರ್ಮೆ ಪಣ್ಗಳಿನದೊರ್ಮೆ ಜನಕ್ಕೆ ಮನಃಪ್ರಮೋದಮಂ
ಬಳೆಯಿಸಿ ಮಾಣ್ದುದಲ್ತು ಸವಿಯಂ ಕಿವಿಗೋಲಗಿಸಿತ್ತು ಮತ್ತೆ ಕೋ
ಕಿಳರವದೊರ್ಮೆ ಭೃಂಗರುತದೊರ್ಮೆ ಶುಕಸ್ವರದೊರ್ಮೆ ಮಾಮರಂ || ೪೯
ವ || ಆ ಮನೋಜವಿಜಯಸಹಕಾರಿ ಸಹಕಾರಸಮೂಹಮದಲ್ಲದೆಯುಂ ಕುಸುಮಿತಾನೇಕ
ಕುಸುಮವಲ್ಲರೀಪ್ರಸರವಿಸರದೊಳ್-
ಉ || ತಾನುಗುೞುತ್ತುಮಿರ್ಪ ಪೊಸಗಂಪುಮನಿತ್ತೆ ತೆಮಳ್ದಿಕೊಂಡು ಮಂ
ದಾನಿಳನುಯ್ಯುತಿರ್ಪ ತನಿಗಂಪುಮನಿತ್ತೆ ಮರಳ್ದು ಭೃಂಗಸಂ
ತಾನಮುಣುತ್ತುಮಿರ್ಪ ನಱುಗಂಪುಮನಿತ್ತೆ ಗಡಂ ಪ್ರಫುಲ್ಲಮ
ಲ್ಲೀನವಪುಷ್ಪಮೋಗರದ ಕಂಪುಗಳಾಗರಮಾಯ್ತು ಸುಗ್ಗಿಯೊಳ್ || ೫೦
ಕಂ || ಮಧುಲಕ್ಷ್ಮೀನೃತ್ಯಗೃಹಂ
ಮಧುವ್ರತಸ್ತ್ರೀನಿಕಾಯಮಾಧ್ವೀಕಗೃಹಂ
ಮಧುಮಿತ್ರಜಗಜ್ಜೈತ್ರಾ
ಯುಧಗೃಹಮೆನೆ ವಿಕಚವಿಚಕಿಳಂ ಸೊಗಯಿಸುಗುಂ || ೫೧
ಬಳಸಿರ್ದ ವಿಟಪಿವಿಟಿಸಂ
ಕುಳಮಂ ಜೆಲ್ಲದೊಳೆ ನೋೞ್ಪ ಮಲ್ಲೀಲತಿಕಾ
ಲಳನೆಯ ಕಟಾಕ್ಷರುಚಿಯೆನೆ
ಮಿಳಿರ್ವುವು ಬಂಡುಂಡು ಪಾಱುವಳಿಮಾಳಿಕೆಗಳ್ || ೫೨
ವ || ಅದಲ್ಲದೆಯುಂ-
ಬಿರಯಿಗಭಿಚಾರಮಪ್ಪಂ
ತಿರೆ ಮುಳಿಸಿಂ ಕಂತುಮಾಂತ್ರಿಕಂ ಬೇಳಲ್ಕೆಂ
ದುರಿಪಿದ ಹೋಮಾಗ್ನಿಯ ಕೇ
ಸುರಿಯೆನಿಸಿದುವಸುಗೆಯೆಸೆವ ಪೊಸಪೂಗುಡಿಗಳ್ || ೫೩
ಬನಮೆಂಬ ಮದನನೃಪನರ
ಮನೆಯೊಳ್ ಪೊತ್ತಿಸಿದ ದೀಪಮಾಲೆಯ ಮಾಡ
ಕ್ಕನುರೂಪಮಾಗಿ ಪಣೆಯಿಂ
ಕೊನೆವರೆಗಂ ಪೂತುವರರೆ ಚಂಪಕನಿಕರಂ || ೫೪
ಚಂ || ಎನಗೆ ಜಗತ್ತ್ರಯೀಜಯಶರಾವಳಿಗೀವಿಟಪೀತ್ರಯೀಪ್ರಸೂ
ನನಿಕರವಾದುವೆಂದು ಮದನಂ ಮನದೊಳ್ ಮದವೇಱೆ ಪೇಱಿದ
ತ್ತನುಪಮಸೌರಭಂ ದೆಸೆಯನಾವರಿಪಂತು ಮರಲ್ದರಲ್ದ ಪೂ
ವಿನ ಪೊಸಗೊಂಚಲಂ ಕುರವಕಂ ತಿಲಕಂ ವಕುಲಂ ನಿರಾಕುಲಂ || ೫೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಸಪ್ತಮಾಶ್ವಾಸಂ (೨)
ಕಂ || ಅಲರ ಪೊಸಗಂಪಿನಿಂದೆಮ
ಗಲಂಪನಗ್ಗಲಿಸಿ ನೀನೆ ರಕ್ಷಿಪುದೆನುತುಂ
ಬಲವಂದೆಱಗುವ ತೆಱದಿಂ
ಬಲವಂದೆಱಗಿದುವು ತುಂಬಿಗಳ್ ಪಾದರಿಯೊಳ್ || ೫೬
ಪಲತೆಱದ ಕನಕಭಾಜನ
ಕುಲದಿಂ ಜಲಜಲಿಪ ಭಾಜನಾಂಗಮಹೀಜ
ಕ್ಕಲಗಣಸೆನೆ ಕೊಸಗೆಸೆದುದು
ಮಲರ್ದಲರ್ದುಳ್ಳಲರ್ದ ಮಿಸುಪ ಪೊಸತಲರ್ದಲರಿಂ || ೫೭
ಬಳಸಿದ ಲತೆಗಳ್ ಶಾಖಾ
ವಳಿಯೊಂದಱೊಳೊಂದು ತಾಗೆ ಸುರಿವರಲಿಂ ಕ
ಣ್ಗೊಳಿಸಿದುವು ಚೈತ್ರದೊಳ್ ಗೊಂ
ದಳದಿಂ ಕೋಲ್ವೊಯ್ದು ನರ್ತಿಪಬಳಾವಳಿವೊಲ್ || ೫೮
ವ || ಮತ್ತಮಾ ಮಹಾವನಪ್ರದೇಶದೊಳ್-
ಕಂ || ವಿರಹಿಜನತರುಣಹರಿಣೋ
ತ್ಕರನಿರ್ದಾರಣಸಮುತ್ಥರಕ್ತಾತ್ತಪರಿ
ಸ್ಫುರದತನುಚಮೂರುನಖಾಂ
ಕುರಂಗಳೆನಿಸಿದುವು ಮಿಸುಪ ಮುತ್ತದ ಮುಗುಳ್ಗಳ್ || ೫೯
ಬಂದ ಬಸಂತಂಗಂದರ
ವಿಂದಿನಿ ಸೇಸಿಕ್ಕಲೆಂದು ನೆಗಪಿದ ಹಸ್ತ
ಕ್ಕೇಂ ದೊರೆವಂದುವೊ ಜಲಲವ
ದಿಂದೆಸೆವುನ್ನಾಳವಿಕಚಕೋಕನದಂಗಳ್ || ೬೦
ಚಂ || ಕಿಱುಮಡುಗೊಂಡ ಬಂಡಿನೊಳಗೀಸಿ ಪೊದೞ್ದಡಸಿರ್ದ ಕುತ್ತೆಸ
ಳ್ಗುಱುವದೊಳೆಯ್ದೆ ಮೆಯ್ಗರೆದು ಕೇಸರದೊಳ್ ನಲವಿಂ ಪೊರಳ್ದು ನೀ
ಳ್ದೆಱಗಿದ ಕೀೞೆಸಳ್ವೞಿಯನೊಯ್ಯನೆ ಜಾಱಿ ಪರಾಗಪುಂಜದೊಳ್
ಪಱಿವಡಿಸಿತ್ತು ಭೃಂಗಶಿಶು ನೀರಜದೊಳ್ ನಿಜಪಾಂಸುಕೇಳಿಯಂ || ೬೧
ಕಂ || ಮೃದುಕನಕಪದ್ಮ ಕೋಶಾ
ಗ್ರದೊಳೆಱಗಿದ ತುಂಬಿಯೆಸೆದುದಂಗಜರಾಜಾ
ಸ್ಪದಕನಕಪದ್ಮಕೋಶಾ
ಗ್ರದ ಲಾಕ್ಷಾಮುದ್ರೆಯೆನೆ ಸರೋಜಾಕರದೊಳ್ || ೬೨
ವ || ಮತ್ತಂ ಮದನನ ವದನದೊಡನೆ ಸಕಳತರುಮುಕುಳಮಲರೆಯುಂ ರತಿಯ ಸೊಬಗಿ ನೊಡನೆ ಪುನ್ನಾಗಮುಜ್ಜೃಂಭಿಸೆಯುಂ ಕಾಮುಕಜನದ ಜೀವಿತಾಶೆಯೊಡನೆ ಜಾತಿ ವಿತತಮಾಗೆಯುಂ ಪಥಿಕನಿಕರಹೃದಯದೊಡನೆ ತಳಿರ್ತ ತಮಾಲಲತೆ ಕೞ್ತಲಿಸೆಯುಂ ವಿಯೋಗಿಗಳ ಮೊಗಂಗಳೊಡನೆ ಬೆಳ್ದಿಂಗಳಳವಿಗಳಿದಬೆಳ್ಪನವಳಂಬಿಸೆಯುಂ ಕರಣಗಣದ ತೇಜಃಪ್ರಸರದೊಡನೆ ಬಿಸಿಲ ಬಿಸುಪಸದಳಮಾಗೆಯುಂ ಮೃದುಳಹಿಂದೋಳರಾಗರವ ದೊಡನೆ ಲೀಲಾಂದೋಳಚೀತ್ಕಾರರವಮೊಗೆಯೆಯುಂ ಜಿತೇಂದ್ರಿಯತೆಗೆ ಬಱಿದೆ ಜಱಚುವೆಗ್ಗರ ಜಡಾಶಯಂಗಳೊಡನೆ ಜಡಾಶಯಂಗಳೊಳಗೆಱೆಯಾಗೆಯುಂ ಕಾದಲರ ಪುರುಡಿನೆಸಕದೊಡನೆ ಇರುಳ ಬಳಗಂ ಬಡಬಡಾಗೆಯುಂ ಇಂತತಿಮನೋಹರ ಮಾದ ವಸಂತಸಮಯದೊಳ್-
ಚಂ || ಪುದಿಯೆ ಕವಿಲ್ತ ಕೇಸರದ ದೂಸಮಶೋಕೆಯ ವೀಣೆಯಂ ಪ್ರಿಯಾ
ಳದ ಗುಡಿ ನಾಗಚಂಪಕದ ಚಂಪೆಯಮಾಮ್ರದ ಕೊಂಚೆಯಂ ತಮಾ
ಳದ ಪರಿವೆತ್ತ ಜೋಳಪರಿ ತಳ್ತದಿರ್ಮುತ್ತೆಯ ಕುಪ್ಪಮೊಪ್ಪಿ ತೋ
ಱಿದುವು ಮನೋಜರಾಜಶಿಬಿರಂಗಳಿವೆಂಬಿನೆಗಂ ವನಾಳಿಗಳ್ || ೬೩
ಪೊಸಮಕರಂದಮೆಂಬ ಬೆಮರುಣ್ಮಿರೆ ತೆಂಬೆಲರೆಂಬ ಸುಯ್ಯೆಲರ್
ಪಸರಿಸೆ ಗುಚ್ಛಮೆಂಬ ಮೊಲೆ ಚಪ್ಪಲರ್ದೊಪ್ಪೆ ಸಿತಾಬ್ಜಮೆಂಬ ಕಣ್
ಮಿಸುಪ ಪರಾಗಮೆಂಬ ನಸುಗೆಂಪಿನೊಳೊಂದಿರೆ ನಾಡೆ ಕಣ್ಗೆಶೋ
ಭಿಸಿದಳಲಂಪಿನಿಂ ನೆರೆದು ನಂದನಲಕ್ಷ್ಮಿ ವಸಂತಕಾಂತನೊಳ್ || ೬೪
ವ || ಪರಿಕಿಸೆ ಕಂದರದ್ವಯಸಮಾಯ್ತು ವಿಭಾಸುರಕೇಸರಾಳಿಯೊಳ್
ಕರತರಣೀಯಮಾಯ್ತು ಪೊಸಮಲ್ಲಿಗೆಯೊಳ್ ಸಲೆ ನಾವ್ಯಮಾಯ್ತು ಚಂ
ಚುರಮುಚುಕುಂದಸಂಚಯದೊಳಂತವಕಾರ್ಯಮದಾಯ್ತು ಮುಕ್ತಪಂ
ಕರುಹದೊಳಾವಗಂ ಮಧುಪಮಾಳೆಗೆ ಮಾಧವದೊಳ್ ಮಧೂತ್ಕರಂ || ೬೫
ವ || ಅದಲ್ಲದೆಯುಂ-
ಕಂ || ಓರೆವರಿದಪುದು ಗಗನಾಂ
ಭೋರಾಶಿಯ ನಾವೆ ತೆಂಕಣೆಲರೂದಿದುದೆಂ
ಬೀರಾವಮೊದವೆ ನಡೆದುದು
ಸೌರಂ ರಥಮುತ್ತರಾಯಣಕ್ರಮದಿಂದಂ || ೬೬
ಉ || ಪೋದೊಲವೆಯ್ದೆ ಮತ್ತೆ ಪೊಸತಾದುವು ನೀರಸವಾಗಿ ಗಡ್ಡೆಯಂ
ಬೋದ ಮನಂ ಕೊನರ್ತುವಳಿವಾತುಗಳಿಂ ಮುಳಿದಿರ್ದ ನಲ್ಲರೊಂ
ದಾದರನಂಗಕೇಳಿಗನುರೂಪಮೆನಿಪ್ಪ ವಿಳಾಸದೊಳ್ ಜನ
ಕ್ಕಾದರವಾದುದಾದಮೆ ಪಸಾದದೆ ಬಂದ ಬಸಂತಮಾಸದೊಳ್ || ೬೭
ವ || ತತ್ಸಮಯದೊಳ್-
ಮ || ಸ್ರ || ಕೃತವೃಕ್ಷಾರೋಹಣಪ್ರಸ್ತುತನನವಿರಳಾನಂಗವಾರಿಪ್ಲವಾಂತ
ರ್ಗತನಂ ಸಂಭೋಗಲೀಲಾಕುಳಕರುಣನಿನಾದಾಸ್ಯನಂ ವಲ್ಲಭಾನು
ಷ್ಠಿತವಿಸ್ಪಷ್ಟೌಪರಿಷ್ಕವ್ಯತಿಕರವಿಧೃತಸ್ತ್ರೀತ್ವನಂ ಬಿಟ್ಟು ಗರ್ವೋ
ದ್ಧತನಂ ಕೈವೋಗದೆಚ್ಚಂ ಪಡಲಿಡೆ ಬಹಳಾಕ್ಷೇಪದಿಂದಿಕ್ಷುಚಾಪಂ || ೬೮
ಮ || ವಿ || ಪಗೆಯಂ ಸಂಪಗೆಯೀಶನೊಳ್ ನೆರಪಲಾದತ್ತೊಳ್ಪನೋರಂತೆ ಮ
ಲ್ಲಿಗೆ ನಮ್ಮಲ್ಲಿಗೆ ಸಾರ್ಚಲೆಯ್ದಿದುದು ಮತ್ತಂ ಮತ್ಪ್ರಿಯಾಚಿತ್ತವೃ
ತ್ತಿಗೆ ಕಂಪಾದರಿಪಂತು ಪಾದರಿಯೊಳಾದತ್ತಣ್ಣ ನಿನ್ನೊಂದು ಪೊ
ರ್ದುಗೆಯಿಂದೆಂದುವಸಂತನೊಳ್ ನುಡಿದು ತಾನೇಂ ಕಂತುಮುಯ್ಯಾಂತನೋ || ೬೯
ವ || ಅಂತು ಕಾಮಕಾಮದುಘೆಯಪ್ಪ ಸುರಭಿಯಂದದೆ ಬಂದ ಸುರಭಿಸಮಯದ ಶ್ರೀಯ ಬರವಂ ವನಮಹತ್ತರನ ಬಿನ್ನಪದಿನಜಿತಸೇನಚಕ್ರವರ್ತಿಯಱಿದು ಕೌತುಕಾಯಮಾನಮಾನ ಸಂ ಮನೋವಲ್ಲಭೆಗೆ ಶಶಿಪ್ರಭಾಮಹಾದೇವಿಗಱಿಪಲೆಂದು ಕರುಮಾಡದಿಂದಿೞಿದು ರಾಣಿವಾಸಕ್ಕೆ ಬಂದು ಪಜ್ಜಳಿಪ ಪಳುಕಿನ ಸಜ್ಜೆವನೆಯ ಮುಂದಣೆತ್ತಿದ ಮುತ್ತಿನ  ಮಂಡವಿಗೆಯ ನಡುವೆ ಸುತ್ತಿದ ಚಿತ್ರಾವಳಿಯ ತೆರೆಯ ಸೀರೆಯಂ ಪ್ರತೀಹಾರನೆತ್ತಲೊ ಡನೊಳಪುಗುವಾಗಳತ್ಯಂತಸಾಧ್ವಸಾಕುಳಿತಚಿತ್ತೆಯಿತ್ತ ಬಿಜಯಂಗೆಯ್ಯಿಮೆನುತ್ತುಂ-
ಚಂ || ತೆರೆಗಳಡಂಗಿದಿಂಗಡಲಿನಂದೊಗೆತಂದು ಮರಲ್ದರಲ್ದ ತಾ
ವರೆಯರಲಲ್ಲಿ ನಿಂದ ಸಿರಿಯೊಳ್ ದೊರೆಯಾಗಿ ದುಕೂಲಚೇಲದಿಂ
ತೆರಳದೆ ಕೂಡಿ ಹಚ್ಚವಡಿಸಿರ್ದ ಸಮುಜ್ಜ್ವಳಶಯ್ಯೆಯಿಂದಮೆ
ೞ್ದರಸಿ ಬೞಿಕ್ಕಳಂಕರಿಸಿದಳ್ ನವಹಾಟಕಪೀಠಿಕಾಗ್ರಮಂ || ೭೦
ವ || ಆಗಳರಸನುಂ ತಳ್ಪತಳವನೊಲ್ಲದೆ ವಲ್ಲಭೋಪವಿಷ್ಟವಿಷ್ಟರಾರ್ಧಮನೌಂಕಿ ಸೋಂಕಿ
ಕುಳ್ಳಿರ್ದು-
ಕಂ || ಸುಳಿಗುರುಳಂ ನೊಸಲೊಳ್ ಮೆ
ಯ್ವಳಿಯಿಂ ತಿರ್ದುತ್ತು ಮೋಲೆಯಂ ಪೆಗಲೊಳ್ ತಂ
ದಿಳಿಪುತ್ತುಮಾರಮಂ ಕು
ಪ್ಪಳಿಸುತ್ತುಂ ತನ್ನ ತಳದೊಳಂದಿಂತೆಂದಂ || ೭೧
ಚಂ || ಲಲಿತತಮಾಳಿಕಾಳಕೆ ಕನ್ವದ್ದ್ವಿಜಪಙ್ಕ್ತಿನಿಕಾಮಕೋಮಳಾಂ
ಗಲತೆಯಶೋಕಕಾಂತಕಳಿಕಾಧರೆ ಮಂಡಿತಕಾದಳೋರುಮಂ
ಡಲೆ ಸುಪುನರ್ನವೋದಯವಿಳಾಸೆ ಬರಲ್ ವನಲಕ್ಷ್ಮಿ ಪೇೞ್ದಪಳ್
ಕಲಪಿಕನಾದದಿಂದೆ ನಿಜಲೀಲೆಯನೀಕ್ಷಿಸಲೆಂದು ದೇವಿಯಂ || ೭೨
ವ || ಅದುಕಾರಣದಿಂ-
ಕಂ || ಮರಗಳೆಡೆಯೆಡೆಯ ನೆಲನಂ
ಚರಣಾಂಶುವಿನಿಂ ತಳಿರ್ಚು ಬಯಲಂ ನಿಜಕೇ
ಕರರುಚಿಯಿನಲರ್ಚೇೞ್ತಂ
ದರಸಿ ಬನಕ್ಕಂ ಬೞಿಕ್ಕೆ ಸಿರಿ ಪರಿಪೂರ್ಣಂ || ೭೩
ದೇವಿ ನಿಜಪದನಖೇಂದುಕ
ರಾವಳಿಯಿಂ ತೀವಿ ವನಸರೋವರಮಂ ರಾ
ಜೀವಕ್ಕಿತ್ತು ವಿಕಾಸಮ
ನಾವಗಮಿಂ ನೆರೆಪು ಪಗೆಯನೀನಗೆಮೊಗದಿಂ || ೭೪
ವ || ಮತ್ತಂ-
ಕಂ || ದಯೆಗೆಯ್‌ ಪದಪಾತಮನಸು
ಗೆಯೊಳಂತದು ತಳಿರ್ಗುಮತ್ತೆನಿಪ್ಪನಿತಲ್ತಾ
ರಯೆ ಮತ್ತಮಲರ್ಗುಮಿತ್ತೆ
ನ್ನಯ ಚಿತ್ತಂ ಸಫಲಮಕ್ಕುಮುತ್ತ ಬಸಂತಂ || ೭೫
ಭಂಗಮನುಂತುಂ ತಳೆದ ಲ
ತಾಂಗಮನಿಂ ನಿನ್ನ ಕೋಮಳಾಂಗದ ಚೆ
ಲ್ವಿಂ ಗೆಲ್ದೆಯ್ದಿಸು ಪೊಸತಂ
ಭಂಗಮನೇೞ್ತಂದನಂಗಜಂಗಮಲತೆಗೇ || ೭೬
ವ || ಅದಲ್ಲದೆಯುಂ-
ಉ || ಅಂಚೆಗೆ ಮಂದಯಾನಮದವಿಂದೊಳಸೋರ್ಗೆ ಮದೋತ್ಕಕೋಕಿಳ
ಕ್ಕಂ ಚಿರಮಕ್ಕೆ ಕಾಕಳಿಯ ಹೂಂಕೃತಿ ಭೃಂಗಚಯಕ್ಕೆ ಮೇಚಕೋ
ದಂಚಿತದರ್ಪಮುಬ್ಬರಿಸದಿರ್ಕಿನಿಸಂ ಮೆಱೆ ಬಂದು ನೀಂ ಬನ
ಕ್ಕಂ ಚಪಳಾಕ್ಷಿ ನಿನ್ನ ನಡೆಯಂ ನುಡಿಯಂ ಮುಡಿಯಂ ವಿನೋದದಿಂ || ೭೭
ವ || ಎಂದು ಕರ್ಣಾಮೃತಸ್ಯಂದಿಗಳಪ್ಪ ನುಡಿಗಳಂ ನರೇಂದ್ರಂ ನುಡಿಯಲೊಡಮಾಕೆಯು ಮುಚಿತಪರಿಹಾಸವಚನ ಕೇಕರಾಳೋಕನಾಂಕಪಾಳೀಲೀಲಾದ್ಯನುಭಾವಂಗಳಿನೊಡಂ ಬಡಂ ಪ್ರಕಟಂಮಾಡೆ-
ಚಂ || ಪಡೆದವತಂಸಮಂ ಕಿವಿಗೆ ನುಣ್ನುಡಿಯಿಂ ದರಹಾಸರಶ್ಮಿಯಿಂ
ಪಡೆದೆನಸುಂ ನಿಜಾಕೃತಿಗೆ ಚಂದನದಣ್ಪನಪಾಂಗರೋಚಿಯಿಂ
ಪಡೆದಳಿಕುಂತಳಕ್ಕಲರ ಬಾಸಿಗಮಂ ತನಗಂದು ಸೋಂಕಿನಿಂ
ಪಡೆದನುಡಲ್ ನೃಪಂ ಸತಿಯ ಮೆಯ್ವೆಳಗೆಂಬ ನವೀನಚೀನಮಂ || ೭೮
ವ || ಅನಂತರಂ ವಸಂತವನಕೇಳೀಪ್ರಸ್ಥಾನತೂರ್ಯಂಗಳಂ ಪೊಯ್ಸಿದಾಗಳ್-
ಉ || ಶ್ಯಾಮತೆಯಿಂ ವಿರೂಪತೆಯಿನಾರಯೆ ನಿನ್ನ ಸಖಂ ಮನೋಜನಂ
ತಾ ಮದನಂಗಮಾದುದು ವಸಂತನ ಪೊರ್ದುಗೆಯಿಂದಮುತ್ಸವೋ
ದ್ದಾಮತೆಯಂತದಂ ನಿನಗೆ ಸೂಚಿಸಲಾಂ ಪರಿತಂದೆನೆಂಬವೊಲ್
ವ್ಯೋಮಮನೆಯ್ದಿದತ್ತು ಪಟಹಸ್ಫುಟಪಾಟರವಂ ಸಮುತ್ಕಟಂ || ೭೯
ವ || ಅನಂತರಮರಮನೆಯ ಬಾಗಿಲೊಳ್ ಪಣ್ಣಿ ಬಂದಿರ್ದ ವಿಜಯಪರ್ವತ ಗಜಮಂ ನರೇಂದ್ರಚೂಡಾಮಣಿಯಿಂದ್ರಾಣಿವೆರಸು ಐರಾವತಮನೇಱುವಮರೇಂದ್ರನಂತೆ ಮಾದೇವಿವೆರಸೇಱಿ-
ಉ || ಆನೆಯ ಮೇಲೆ ಮೇಳವಿಪ ಮುತ್ತಿನ ಸತ್ತಿಗೆಯಿತ್ತ ತಣ್ಣೆೞಲ್
ಪೀನಕುಚಾಗ್ರದಿಂದಡರೆ ಸೋಂಕುವ ನಲ್ಲಳ ಸೋಂಕಲಂಪಿನು
ದ್ದಾನಿಯನೀಯೆ ಸಂತಸದದೊಂದದಗುಂತಿಯೆ ರೂಪುಗೊಂಡುದೆಂ
ಬೀ ನುಡಿಗಿರ್ಕೆಯಾಗೆ ನಡೆದಂ ವನಕೇಳಿಗೆ ರಾಜಕುಂಜರಂ || ೮೦
ವ || ಅಂತು ಪುರಮಂ ಪೊಱಮಟ್ಟು-
ಕಂ || ಬನದ ಬಿನದಕ್ಕೆ ತಕ್ಕನಿ
ತನೆ ಪರಿಜನಮಂ ಬರಲ್ಕೆವೇೞೆನೆಯುಂ ತ
ಜ್ಜನಮಾದುದನೂನಮದೇ
ನನನ್ಯಸಾಮಾನ್ಯಮೋ ನರೇಂದ್ರನ ವಿಭವಂ || ೮೧
ವ || ಎಂಬಿನಮಳುಂಬಮಾಗಿ ಶಿಬಿಕೆಗಳ ತಿಂತಿಣಿಯೊಳ್ ಬರ್ಪಂತಃಪುರಕಾಂತಾಸಂತಾನ ಮುಂ ಅಂದಣದ ಗೊಂದಣದೊಳ್ ಬರ್ಪ ವಾರನಾರೀನಿಕರಮುಂ ಪೇರಾನೆಯ ಪಿಂಡುಗಳೊಳ್ ಬರ್ಪ ಚತುರಪ್ರಧಾನಪ್ರತಾನಮುಂ ಪಿಡಿಯ ಗಡಣಂಗಳೊಳ್ ಬರ್ಪ ಸೇವಕಮಹಿಳಾಮಂಡಳಮುಂ ಕುದುರೆಯ ಕದಂಬದೊಳ್ ಬರ್ಪ ಪಾರ್ಥಿವ ಪುತ್ರಸಾರ್ಥಮುಂ ವೇಸರಿಯ ನೆರವಿಗಳೊಳ್ ಬರ್ಪ ದೇಶಿಕುತಪವಿತತಿಯುಂ ಪಾದಮಾರ್ಗದಿಂ ಮೊಗ್ಗರಮಾಗಿ ಬರ್ಪ ಖಡ್ಗವ್ಯಗ್ರಹಸ್ತೋಗ್ರಭಟಪೇಟಕಮುಂ ಮತ್ತವರ್ಗವರ್ಗೆ ಪಿಡಿದ ಮೇಘಡಂಬರದ ಝಲ್ಲರಿಯ ಪಲ್ಲತೊಂಗಲ ಚೌಕಸತ್ತಿಗೆಯ ಕೊಡೆಯ ಗಡಣಂಗಳುಂ ಮಂದೆ ಪರಿವ ಪಡೆವಳಗಟ್ಟಿಯ ಪೀಲಿಯ ಕರಗದುಪ್ಪರಗುಡಿ ಯೊಜ್ಜರದ ರಾಜಸಿಂಧದ ಸಂದಣಿಯುಮೆಸೆಯೆ ಕುಸುಮಾಕರೋದ್ಯಾನಕ್ಕೆ ನಡೆಯೆ ನಡೆಯೆ-
ಕಂ || ದೆಸೆಯಂ ಛತ್ರಪ್ರಸರದೆ
ಮುಸುಂಕಿ ಕೞ್ತಲೆಯನೊರ್ಮೆ ಮಣಿಭೂಷಣರು
ಗ್ವಿಸರದೆ ಮುಸುಂಕಿ ಸಂಜೆಯ
ಬಿಸಿಲಂ ಮತ್ತೊರ್ಮೆ ಮಾಡಿದುದು ತದ್ಯಾನಂ || ೮೨
ವ || ಅಂತುದ್ಯಾನಪರಿಸರಕ್ಕೆ ಬರ್ಪಾಗಳ್-
ಕಂ || ಅಮರ್ದನೆಳಮಾವಿನೊಳ್ ದಾ
ಡಿಮದೊಳ್ ಮಲ್ಲಿಗೆಯೊಳಿರ್ದ ಕೋಗಿಲೆ ಗಿಳಿ ತುಂ
ಬಿ ಮಹೀಶನ ಕಿವಿಗಾಗಳ್
ಕ್ರಮದಿತ್ತುವು ತಾರಮಧ್ಯಮಂದ್ರಸ್ವರದಿಂ || ೮೩
ವ || ಅದಲ್ಲದೆಯುಂ-
ಚ || ಇನಿತಿದಿರ್ವಂದು ತಂದಲರ್ಗಳೋಳಿಯನೊಯ್ಯನೆ ಕಾಣ್ಕೆಗೊಟ್ಟು ತ
ದ್ವನದ ಕೊಳಂಗಳೊಳ್ದೆರೆಯಿನುಣ್ಮುವ ತಣ್ಬನಿಯಿಂದೆ ಪಾದ್ಯಮಿ
ತ್ತನುಗತಮತ್ತಭೃಂಗರುತದಿಂ ಪ್ರಿಯಮಂ ನುಡಿದಿಂತು ಬಂದ ಬಿ
ರ್ದಿನನೆನೆ ಮನ್ನಿಸಿತ್ತು ನೃಪನಂ ತ್ರಿಗುಣೋದ್ಧರಣಂ ಸಮೀರಣಂ || ೮೪
ವ || ಅನಂತರಂ ಬಂಧುರಸಿಂಧುರಸ್ಕಂಧದಿನಿೞಿದು ವನಪ್ರತೋಳಿಕಾದ್ವಾರಮಂ ಪೊಕ್ಕು ವನಜಳ ಕ್ರೀಡೋಪಯೋಗ್ಯ ಕತಿಪಯಪರಿವಾರಸಮೇತನುಂ ವಾರನಾರೀಪರಿಜನಪರೀತನುಂ ವಾಮಪಾರ್ಶ್ವಗತಮಹಾದೇವೀಕಟಾಕ್ಷ್ಯೈಕಲಕ್ಷ್ಯನುಂ ನರ್ಮಸಚಿವಪ್ರಕೋಷ್ಠನಿವೇಶಿ ತಸವ್ಯಪಾಣಿಪಲ್ಲವನುಂ ವಿಲಿಪ್ತಯಕ್ಷಕರ್ದಮಾಮೋದಾಕೃಷ್ಟವನಕುಸುಮಾಲೋಲ ಲೋಲಂಬಕದಂಬನುಂ ವೀಜ್ಯಮಾನಧವಳಚಮರರುಹಪವನವಿನಿವಾರಿತಾನೇಕತರು ಪ್ರಸೂನವಿಸರತ್ಪರಾಗನುಂ ಮಹಾಪ್ರತೀಹಾರಕೋದ್ಘುಷ್ಯಮಾಣಸರಣಿಧರಣೀಕನುಂ ಹೇಳಾವಲೋಕನಾಮೃತನಿಷಿಚ್ಯಮಾನತರುಲತಾಪ್ರತಾನನುಂ ವನಮಹತ್ತರಪುರಸ್ಸರನು ಮಾಗಿ ಬರ್ಪಾಗಳ್-
ಕಂ || ನೃಪನ ಮನಕ್ಕೆಸೆದುದು ಪನ
ಸಪಙ್ತ್ಕಿಸಾಲಕುಜರಾಜಿಯಾಮ್ರಾವಳಿ ಮ
ತ್ತಪರಿಮಿತಂ ವಿಚಕಿಳವೀ
ಧಿ ಪಾಟಳೀಪಾಳಿ ಮಾಧವೀಮಾಳೆ ಕರಂ || ೮೫
ವ || ಅಲ್ಲಿ-
ಕಂ || ಎಳವಲಸು ನಿಜಸ್ಕಂಧಾ
ವಳಂಬಿಯೆನಿಸಿರ್ದ ತೋರವಣ್ಗೊನೆಯಿಂ ಕ
ಣ್ಗೊಳಸಿತ್ತು ಕಾಮಧಾತ್ರೀ
ತಳಪಾಲಕನಡಪವಳನ ದೊರೆಯೆನೆ ಪಿರಿದುಂ || ೮೬
ವ || ಎಂದು ಮದನವೀಣೆಯೆಂಬರಸಿಯ ಪರಿಚಾರಕಿ ನುಡಿದೊಡದಂ ನೋಡುತ್ತುಂ ನಡೆಯೆ
ನರ್ಮಸಚಿವಂ ನಂದನನೆಂಬನಿಂತೆಂದಂ-
ಪಿಡಿ ಪಣೆ ತೋಳ್ ತುದಿ ಮೊಳೆ ಮೊಳೆ
ಮಿಡಿಯೆನೆ ತೋಱಿತ್ತು ವಿರಹಿಕೌರವಬಲಮಂ
ಬಡಿವಲ್ಲಿ ಕಾಮಭೀಮಂ
ಪಿಡಿದ ಗದಾದಂಡಮೆನಿಸಿ ಮಾಮಾರನಿದಿರೊಳ್ || ೮೭
ವ || ಅಂತವರಿರ್ವರ ನುಡಿಗಮರ್ಥದ್ರಷ್ಟೃತ್ವಕ್ಕಮನುರೂಪಮಾದುವೆನುತ್ತುಂ ಬರ್ಪನ್ನೆಗಂ-
ಮ || ಸ್ರ || ತನಿವಣ್ಣಿಂ ಮಾರುತಾಂದೋಳದಿನೊಸರ್ವ ಪೊಸರಸಾಸಾರಮಂ ದೂರದಿಂ ಭೋಂ
ಕನೆ ಕಂಡೈತಂದು ಕಂಠಂ ನಿಮಿರ್ದಮರ್ದಿರೆ ಪಕ್ಷದ್ವಯಂ ಜೋಲೆ ಕಣ್ ಮೀ
ಲನದೊಳ್ ಸಮ್ಮೇಳನಂಬೆತ್ತಿರೆ ತಣಿವಿನೆಗಂ ಪೀರ್ದು ಮೆಯ್ವೆರ್ಚಿ ಕೀೞ್ಗೊಂ
ಬಿನೊಳಡ್ಡಂಮೆಟ್ಟಿ ತೆಟ್ಟುಂದೆಱೆಯೆ ಗಳಪಿದತ್ತಾಮ್ರದದೊಳ್ ತಾಮ್ರತುಂಡಂ || ೮೮
ವ || ಆಗಳಾ ಗಿಳಿಯ ಗಿಳಿಗೆಡಪಕ್ಕೆ ಮುಗುಳ್ನಗೆನಗುತ್ತುಮೀಷದಾನತಾನನೆಯಾದೋಪಳಂ ಭೂಪಾಳಂ ಚಾಳಿಸಿ ವಾಮಕೋಮಳಸೂಚೀಹಸ್ತದಿಂ ತೋಱಿ-
ಕಂ || ಪ್ರಣವೋತ್ಥಶ್ರುತಿಮಧುರ
ಕ್ವಣಿತಂ ದ್ವಿಜಮುಖ್ಯವೃತ್ತಿ ಕೃಷ್ಣರುಚಿತ್ವಂ
ಪೆಣೆದಿರೆ ಪುರೋಹಿತಬ್ರಾ
ಹ್ಮಣನೆನಿಸಿದುದತನುನೃಪತಿಗೀಪರಪುಷ್ಟಂ || ೮೯
ವ || ಮತ್ತಂ-
ಪ್ರಿಯೆ ನಿನಗೆ ಪುಟ್ಟಿದೀಕಳಿ
ಕೆಯೆ ತಾನೆನಗಂತಱಿಂದೆ ಮಾವಂ ನೀಂ ನಿ
ಶ್ಚಯಮೆಂಬ ತೆಱದೆ ಮಾವಂ
ನಯದಿಂ ಸಾರ್ದಳಿಯನಳಿಯನೆನ್ನದರೊಳರೇ || ೯೦
ವ || ಎನುತ್ತುಂ ನಡೆಯೆ ಮುಂದೊಂದೆಡೆಯೊಳ್-
ಕಂ || ಇಡಿದಡರೆ ಪೂತು ಮೊದಲಿಂ
ಮಡಲ್ತು ಸುತ್ತಿಱಿದ ಮಲ್ಲಿಗೆಯ ಪೊದಱಿರೆ ಪಾ
ಲ್ಗಡಲ ಸುೞಿ ಬಳಸಿದಂತಿರೆ
ನಡುವಿರ್ದುದು ಪಾರಿಜಾತದಂದದೆ ಚೂತಂ || ೯೧
ಮ || ಸ್ರ || ಇದು ಧಾತ್ರೀಪಾರಿಜಾತಂ ಸಕಲಸುಕವಿವೃಂದಪ್ರಣೂತಂ ವಸಂತಾ
ಭ್ಯುದಯಪ್ರೀತಂ ಮನೋಭೂನೃಪವಿಜಯರಥಖ್ಯಾತಸೂತಂ ವನಶ್ರೀ
ಸುದತೀಪ್ರೇಮಾತ್ಮಜಾತಂ ಫಲತರುವರವೃಂದಾರಕತ್ವಾಭ್ಯುಪೇತಂ
ಮದಭೃಂಗೀಗೀತಗೀತಂ ಕೃತವಿರಹಿವಿಘಾತಂ ದಲೀ ಬಾಲಚೂತಂ || ೯೨
ವ || ಮತ್ತಂ-
ಚಂ || ತಳಿರ್ವೊಱೆವೊತ್ತುದಲ್ಲದಲರಂ ಸಲೆ ತಾಳ್ದುವ ಸೈಪುವೆತ್ತುದೇ
ಮಳಯಜವೆಯ್ದೆ ಕೆಂದಳಿರ್ಗಳಿಂದಲರಿಂ ಬಳಸಿರ್ದುದಲ್ಲದೇ
ಫಳಿಯಿಸಲಾರ್ತುದೇ ಅಸುಕೆ ಚೆಂದಳಿರಿಂದಲರಿಂ ಪೊದೞ್ದಪ
ಣ್ಗಳಿನಳವಟ್ಟ ಚೂತಮಿದು ಭೂತಳಕಲ್ಪಕುಜಾತಮಲ್ಲವೇ || ೯೩
ವ || ಎಂದು ಉದಾತ್ತವಚನಂಗಳಂ ಕಾವ್ಯನೌಕರ್ಣಧಾರಂ ನುಡಿದು ಮಾಣಲೊಡಮರಸಿ ಮದನವೀಣೆಯ ಕಿವಿಯಂ ಪಚ್ಚುವುದುಮಾಕೆ ದೇವಿಯೆಂದಪಳೆಂದಿಂತೆಂದಳ್-
ಕಂ || ತನುಸೋಂಕಿ ಸೋಂಕಿನೊಳ್ ಬಂ
ದು ನಿಂದ ಸಹಕಾರಕಾಂತನೊಳ್ ಸೊಗಯಿಸಿದ
ತ್ತೆನಸುಂ ನಿಜಸುಮನೋವಿಕ
ಸನದಿಂ ಪ್ರಿಯಮಲ್ಲಿಕಾಲತಾವೇಷ್ಟಿತಕಂ || ೯೪
ವ || ಎಂಬುದುಮರಸನದರ್ಕೆ ಮೆಚ್ಚೆ ನಂದನಂ ತಾನುಮೊಸೆಯಿಸುವ ಬಗೆಯಿಂ ಪೊಸತು ಮಾತಂ ಪೊಸೆಯಿಸೆ ಕೆಲದೊಳೆಂದು ಮಾಕಂದಾನೋಕಹಮಂ ತೋಱಿ-
ಕಂ || ನೆಱೆಯೆ ಪಣೆಮುಟ್ಟಿ ಕೈವಂ
ದೆಱಗಿದುದಿದು ದೇವ ನಿನಗೆ ಹೃದಯಂ ತಾನೆ
ತ್ತಱಿದುದೆನವೇಡ ಧಾರಿಣಿ
ಯೆಱೆಯಂಗೆಱಗುವುದು ಚೋದ್ಯಮೇ ಧರಣೀಜಂ || ೯೫
ವ || ಆಗಳರಸನದರ್ಕೆ ಪರಕೆಯೆಂದು ಮೆಚ್ಚುಗೊಟ್ಟು ನಡೆವುದುಂ ಮುಂದೊಂದು ಪಲ್ಲವಿ ತಕಂಕೆಲ್ಲಮಂ ನೋಡಿ-
ಕಂ || ಅತಿರಾಗತೆಯಿಂ ಸ್ತ್ರೀಪದ
ಹತಿಗಂ ದಳವೇಱಿಯಲರ್ದಶೋಕಂ ಫಳಹೀ
ನತೆಗೆಡೆಯಾದುದು ಕಡೆಯೊಳ್
ಮತಿಗೆಟ್ಟಂಗೀಗುಮತ್ಯಯಂ ವ್ಯತ್ಯಯಮಂ || ೯೬
ವ || ಎಂದಲ್ಲಿಂ ತಳರ್ದು ವನಶ್ರೀವಿಳಾಸಮಂ ಭಾವಿಸುತ್ತುಂ ಬರೆ ಮುಂದೊಂದೆಡೆಯ ತೆಱಪಿನೊಳ್ ನಳನಳಿಪ ಕೇಸರದ ಸಸಿಯೊಳ್ ತಡಂಗಲಿಸಿ ಬೆಳೆದ ದವನದ ಕಣ್ಗೆವಂದ ವನದ ನಡುವೆ ದಿಟ್ಟಿಗೆವರೆ ಕಟ್ಟಿ ನೇರ್ವಟ್ಟ ಬಾಳೆವೇರ ಕೇರ್ಗಳೊಳಂ ಅಂದಂಬೆತ್ತ ಬಂದುಗೆಯೆಸಳಿಂ ಕತ್ತರಿಸಿ ಪತ್ತಿಸಿದ ಚಿತ್ರಪತ್ರಂಗಳಳುಂಬಮಾದ ಪೊಂಬಾಳೆಯ ಕಂಬಂಗಳೊಳಂ ಅರಲ್ದ ತಾವರೆಯ ತಣ್ಣೆಲೆಯ ಪಲಗೆಗಟ್ಟನೋವರಿಗಳೊಳಗಣ ಕಪ್ಪುರವಳಿಕಿನಳವಟ್ಟ ಜಗಲಿಗಳ ಮೇಲೆ ಪಸರಿಸಿದ ಕುಸುಮದೆಸಳ ಪಸೆಗಳೊಳಂ ಅಮರೆ ತಾವರೆಯ ನೂಲಿಂ ಕೀಲಿಸಿದೆಳವಾೞೆಯ ಸುೞಿಯೆಲೆಯ ತಳಿತಳಿಪ ಮೇಲ್ಕಟ್ಟಿನೊಳಂ ಅದಱೊಳಲ್ಲಲ್ಲಿಗೊಂದೊಂದುಕೆಂದಾವರೆಯರಲ್ಗಳಂ ಕೊಟ್ಟು ಕೊಸಗಿನೆಸಳಂ ಬಿಗಿಗಟ್ಟಿ ಪೊಸಯಿಸೆ ಮನಕ್ಕೆ ಪದೆಪನೀವ ಪದಂಗಳೊಳಂ ಎಳದೆಂಗಿನೆಳೆಯೆಲೆಯನಮರ್ಕೆವಡೆಯೆ ಪೆಣೆದು ಸಂಪಗೆಯ ಮುಗುಳನಗೆಗಳಿಂ ತೆತ್ತಿಸಿ ಬಿತ್ತರಂಬಡೆದ ಜವಳಿವಡಿಗಳೊಳಂ ಅಸುಗೆಯ ಮಿಸುಪ ಪೊಸದಳಿರಿಂದೆಸೆಯೆ ಪೊದೆಯಿಸಿ ವಾಸಂತಿಯ ಮುಗುಳ ಸೂಸಕದಿಂ ದೇಸೆವಡೆದ ವಿಳಾಸವಾಸಲಕ್ಷ್ಮಿಯ ಚುಂಚಿನಂತೆ ಚಂಚುರಮಾದ ಚಂಚುಲೋವೆಗಳೊಳಂ ಓರನ್ನಮಾದ ಚಂದನದ ತಳಿರ ವಂದನಮಾಲೆಯೊಳಂ ಇಮ್ಮಾವಿನೆಳದಳಿಸಿ ಪೊಳೆವ ಪೂಗುಡಿಯ ಗುಡಿಯೊಳಂ ಅವಿರಳಮಾಗಿ ತಳಿದ ಕುಂಕುಮಜಳದ ಚಳೆಯದೊಳಂ ಆವ ಬಗೆಗಂ ಮಾಸರವಾದ ನಾಗಕೇಸರದ ರಜದ ರಂಗವಲ್ಲಿಯೊಳಂ ಭಂಗಿವೆತ್ತು ಕಂತುರಾಜನ ಮಂತ್ರಶಾಲೆಯುಂ ಶೈತ್ಯದ ನೃತ್ಯಭವನಮುಂ ಕಂಪಿನ ಕಾರಾಗಾರಮುಂ ಚೆಲ್ವಿನ ಕುಲಗೃಹಮುಮಿರ್ಪಂತಿರ್ದ ವಸಂತಗೃಹಮಂ ಪೊಕ್ಕು ನಡುವಣೆಳಗೌಂಗಿನ ಬಾಳ್ಗಂಬದೊಳ್ ತೊಡರ್ಚಿದ ಲತೆಯ ತೊಡರ ತೂಗುಂಮಂಚದೊಳ್ ಶಶಿಪ್ರಭಾಮಹಾದೇವಿಯುಂ ತಾನುಂ ಕುಳ್ಳಿರ್ದು-
ಉ || ತಾಳಮನಿತ್ತು ಸಮ್ಮನಿಸದೊತ್ತುವ ಪಂಚಮನುಣ್ಚರಕ್ಕಣಂ
ಮೇಳತೆಯಿಲ್ಲ ಬೀಣೆಯ ಸರಂ ಬಿಡದಿಲ್ಲಿಯೆನಿಪ್ಪ ಠಾಯೆಯಿಂ
ದಾಣತಿಮಾಡಿ ಸಾಳಗದ ದೇಸಿಯ ಗೀತಮನಂದು ಪಾಡುವಿಂ
ಪಾಣನನುರ್ವರಾಧಿಪತಿ ಲೀಲೆಯಿನೆಕ್ಕಲಗಾಣನೊರ್ವನಂ || ೯೭
ವ || ಕೇಳುತ್ತುಮಿರ್ದಂ ಅನ್ನೆಗಮಿತ್ತ ಕುಸುಮಾಪಚಯದೋಹಳಹೃದಯಮಾಗಿ-
ಮ || ಸ್ರ || ಕಳಹಂಸೀಯಾನಮುತ್ಕಂಪಿತಕುಚಭರಸಂವ್ಯಾನಮಾ ಕೇಕರತ್ವಿ
ಡ್ವಳಿತೋದ್ಯಾನಂ ಗಳದ್ವಿಶ್ಲಥಕಬರಿಭರಾಂತಃಪ್ರಸೂನಂ ಚಳದ್ದೋ
ರ್ವಳಯೋದ್ಯದ್ಧ್ವಾನಮುತ್ಸಾರಿತಸರಣಿಲತಾನ್ಯೋನ್ಯಸಂಧಾನಮಂತಾ
ಗಳೆ ವಾರಸ್ತ್ರೀಪ್ರತಾನಂ ತಳರ್ದುದಳಿವಧೂಗಾನದತ್ತಾವಧಾನಂ || ೯೮
ವ || ಅಂತು-
ಕಂ || ತಳರ್ದಸುಕೆಯಿನಸುಕೆಗೆ ವಿಚ
ಕಿಳದಿಂ ವಿಚಕಿಳಕೆ ಮಾವಿನಿಂ ಮಾವಿಂಗೊ
ಳ್ದಳಿರ್ಗಲರ್ಗೆ ಫಲಕೆ ಪರಿದ
ತ್ತೆಳವೆಂಡಿರ ನೆರವಿ ನಲಿದು ತಾಱುಂ ಬೞಿಯಂ || ೯೯
ಅಳಿಗೆ ಕುರುಳ್ ತಳಿರ್ಗೆ ತಳಂ
ಕಳಿಕೆಗೆ ಬೆರಲಲರ್ಗೆ ಕಣ್ಮಲರ್ ದೊರೆಯೆನೆ ಕೋ
ಮಳಲತೆಗಳೊಳಂ ಸಲೆ ಕೋ
ಮಳೆಯರ್ ತಡವಾಯ್ದರೆಯ್ದೆ ಪೂಗೊಯ್ವೆಡೆಯೊಳ್ || ೧೦೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಸಪ್ತಮಾಶ್ವಾಸಂ (೩)
ವ || ಆಗಳ್ ಮತ್ತೊರ್ವಳ್-
ಕಂ || ತೆಗೆದು ನನೆಗೊಯ್ದು ಬಿಡೆ ಮೇ
ಲೊಗೆವೆಳದಳಿರ್ಗೊಂಬು ಪೋಲ್ತುದಾ ಪೂವಿನ ಸೂ
ಱೆಗೆ ತೊವಲಂ ಪಿಡಿದು ಮದಾ
ಳಿಗಳುಲಿಯಿಂ ಪುಯ್ಯಲಿಡುವಶೋಕೆಯ ಕೈಯಂ || ೧೦೧
ವ || ತತ್ಸಮೀಪದೊಳ್-
ಉ || ನಿಳ್ಕುವರಲ್ಗೊಳಲ್ಕಿವಱೊಳಪ್ಪುದೆನಿಪ್ಪ ಮರಲ್ದ ಪೂಮರಂ
ಗಳ್ಕೆಲವಿರ್ದೊಡಂ ಕೆಲದೊಳೊಲ್ಲದೆ ನಲ್ಲಳನುಚ್ಚಶಾಖೆಗಾ
ಗಳ್ಕರದುಯ್ದನೊರ್ವನಲರ್ವಿಲ್ಲನ ಬಾಳ್ಮೊದಲಾದ ತೋಳ್ಮೊದಲ್
ತುಳ್ಕುವ ನುಣ್ಪನೀಕ್ಷಿಪಳಿಪಂ ಬಗೆಯೊಳ್ ಮಿಗೆ ಕಾದು ಕಾದಲಂ || ೧೦೨
ವ || ಅದಲ್ಲದೆಯುಮೊಂದೊಂದೆಡೆಯೊಳ್ ಮಧುಕರೀಗೀತಶಾಲೆಯಂತಿರ್ದ ಮಾವಿನ ಮಾಲಿಕೆಯೊಳಲರ್ಗೊಯ್ವಲ್ಲಿ-
ಕಂ || ನಿನ್ನಯ ಸುೞಿಗುರುಳೆಲ್ಲವಿ
ವೆನ್ನಯ ಮಱಿಯೆಂದು ಬಂದು ತಲೆವಿಡಿದವೊಲಾ
ಚೆನ್ನೆಯ ತಲೆವಿಡಿದಿರ್ದುದು
ತಾಂ ನಱುಗಂಪಿಂಗೆ ತುಂಬಿ ದುಱುದುಂಬಿ ಕರಂ || ೧೦೩
ದಾಳಿಂಬದ ಬಿೞ್ತಂ ಕೊ
ಳ್ವಾಳೋಚದೆ ನೋೞ್ಪ ಧವಳಲೋಚನೆಯ ಕಟಾ
ಕ್ಷಾಳೋಕಂ ಮುತ್ತಿನ ಝಂ
ಪಾಳಂ ಕವಿದಂತೆ ಬಳಸಿದುದು ತತ್ಕುಜಮಂ || ೧೦೪
ಪೊಳೆವೆಲೆಮಱೆಯೊಳ್ ತಲೆಯಂ
ಗಿಳಿ ತೋಱುತ್ತಿರ್ದೊಡದಱ ಚಂಚೂಪುಟಮಂ
ಕಳಿಕೆಯೆಗೆತ್ತು ಕೊಳಲ್ಕೊ
ರ್ವಳಬಲೆ ಕೈನೀಡಿ ನಗಿಸಿದಳ್ ಕೆಳದಿಯರಂ || ೧೦೫
ನುಣ್ಬುೞಿಲೊಳಗದಿರ್ಮುತ್ತೆ ಪ
ವಣ್ಬಡೆ ಕೞ್ತಲಿಸಿ ಬೆಳೆದು ಬಳಸಿರ್ದೊಡದಂ
ತಣ್ಬೆಳಗನೀಯೆ ಬೆಳತಿಗೆ
ಗಣ್ಬೆಳಗೊಳಪೊಕ್ಕು ಚಪಳೆ ಕಳಿಕೆಯನಾಯ್ದಳ್ || ೧೦೬
ವ || ಮತ್ತೊಂದೆಡೆಯೊಳ್-
ಚಂ || ಮಿಳಿರ್ವೆಳಮಾವಿನೊಳ್ದಳಿರ್ಗಳೊಳ್ ನಿಮಿರ್ದಲ್ಲಿ ಬೃಹತ್ಪಯೋಧರಂ
ಗಳ ಕಡುಬಿಣ್ಪು ಬಳ್ಕಿಸೆ ಲತಾಂಗಮನಾಪದದಲ್ಲಿ ತೂಳ್ದಿ ಕೈ
ಯಳವಿಗೆಗೊಂಬು ತೆಂಬೆಲರ ತೀಟದಿನೊಯ್ಯನೆ ಸಾರೆ ನಾರಿಯೇಂ
ತಳೆದಳೊ ತನ್ನ ಪೆರ್ಮೊಲೆಗಮಾ ಅಲರ್ಗಂ ಮುಳಿಸಂ ಪ್ರಸಾದಮಂ || ೧೦೭
ವ || ಅ ವಿಳಾಸವತಿಯಲ್ಲದೆಯುಂ ಮತ್ತೊರ್ವಳ್-
ಚಂ || ಮೃದುತಳಕಾಂತಿಯಿಂ ಮಿಳಿರ್ವ ಪೂಗುಡಿ ಕೆಂದಳಿರ್ದೊಂಗಲಂತೆ ತೋ
ಱಿದೊಡದನೊಲ್ಲದೊಳ್ದಳಿರ್ಗೆ ನಿಳ್ಕಿದೊಡಂತಲರ್ಗೊಂಚಲಂತೆ ತೋ
ಱಿದೊಡೆ ನಖಾಂಶುವಿಂದದುಮನೊಲ್ಲದೆ ಮಾಮರನಲ್ಲಿದೊಂದು ಮಾ
ಯದ ಮರನೆಂದು ಸಾರ್ದಳತಿಮುಗ್ಧೆ ಕುಜಾಂತರಮಂ ವನಾಂತದೊಳ್ || ೧೦೮
ಕಂ || ತಳಿರ್ದೊಂಗಲನುಡಿದೆಳಮಿಡಿ
ಗಳನಱಸುವ ಪದದೊಳಲ್ಲಿ ಮೆಯ್ಗರೆದಿರ್ದ
ವ್ವಳಿಸೆ ಕಪಿ ಬೆದರಿ ಕೆಳೆಯನ
ನೆಳೆಯಳ್ ಬಂದಪ್ಪಿ ಬಿಡದೆ ನಡುಗುತ್ತಿರ್ದಳ್ || ೧೦೯
ಎತ್ತಣವಳಿಮಾಳಿಕೆ ನೆಲ
ಸಿತ್ತಿದಱೊಳೆನಿಪ್ಪ ತೆಱದೆ ಪೂಗೊಯ್ವೆಡೆಯೊಳ್
ಮುತ್ತಿದುದು ಕುವಲಯಾಕ್ಷಿಯ
ಬಿತ್ತರದ ಕಟಾಕ್ಷಮಾಳೆ ಮಿಗೆ ಸಂಪಗೆಯಂ || ೧೧೦
ವ || ಮತ್ತೊರ್ವಳಲರ್ಗೊಳಲ್ ನಡೆವಲ್ಲಿ-
ಮುಡಿಗಿಕ್ಕಿದೆನಾಂ ನಿನ್ನಯ
ಬೆಡಂಗುವಡೆದೆಸೆವ ಕರ್ಪನೆಂದು ತಮಾಳಂ
ಮುಡಿಗಿಕ್ಕಿದವೋಲೆಲರಿಂ
ದುಡಿದಲರ್ಗುಡಿ ಬಿೞ್ದುದೊಂದವಳ ಮುನ್ನಡಿಯೊಳ್ || ೧೧೧
ವ || ಆಗಳ್-
ಚಂ || ಒದೆದೊಡೆ ದುಷ್ಟನಂತಸುಗೆ ಪಲ್ಲವಿಸಿತ್ತು ಮುಗುಳ್ತುದಾಸ್ಯಪ
ದ್ಮದ ಮಧುವಿಂದೆ ಸುಯ್ಯೆಲರ್ಗೆ ತಾಂ ಬಕುಳಂ ಶಠನಂತರಲ್ದುದ
ಪ್ಪಿದೊಡೆ ಲತಾಂಗಿಯರ್ ಕುರವಕಂ ನೆರೆ ದಕ್ಷಿಣನಂತೆ ನೋಡೆ ಮಾ
ಡಿದುದನುಕೂಲನಂತೆ ತಿಳಕಂ ಬಹಳೋತ್ಕಳಿಕಾವಿಳಾಸಮಂ || ೧೧೨
ವ || ಅಂತು ಕಾಂತಾಪ್ರಚಯಂ ಲತಾಂತಾಪಚಯಮಂ ತೀರ್ಚಿ-
ಚಂ || ಗಿಳಿಗೆ ಕುರ್ದುಂಕಲಲ್ಲಿ ಮಱೆದುಂ ಫಲಮೊಂದು ಪಿಕಕ್ಕೆ ಚುಂಬಿಸಲ್
ಕಳಿಕೆಯದೊಂದು ತುಂಬಿಗೆ ಮುಸುಂಬಿೞಿಪಲ್ಕರಲೊಂದು ತಳ್ತುಗೊಂ
ಡಳಿಸದಿನಿತ್ತು ವೃಕ್ಷಲತಿಕಾಕ್ಷುಪಜಾಳದೊಳೆಂದು ನೋೞ್ಪೊಡೇ
ನಳವಿಗಳುಂಬಮಾಯ್ತೊ ಪೊಸದೇಸೆಯನಾಂತ ವಿಳಾಸಿನೀಜನಂ || ೧೧೩
ವ || ತದನಂತರಂ-
ಕಂ || ಕನಕಮಣಿಭೂಷಣಂ ಕ
ಣ್ಗಿನಿದಕ್ಕುಮಲರ್ವ್ವಚ್ಚದಂದದಿಂ ಲೋಚನಕಂ
ಮನಕಂ ಮೆಯ್ಗಂ ಸುಯ್ಗಂ
ಜಿನುಂಗುವಳಿಯಿಂದೆ ಕಿವಿಗಮೀಗುಮೆ ಸವಿಯಂ || ೧೧೪
ವ || ಎಂದು ತಮ್ಮ ತನುಲತೆಗಳಂ ಕಿಸಲಯಾಭರಣಂಗಳಿನಲಂಕರಿಪಲಂಪನಾಂತು-
ಚಂ || ನನೆಯಲರೆಂಬಿವಂ ಬನದ ದೇವಿಯದಾವಗಮಾಯ್ದು ಕೊಯ್ದು ನ
ಚ್ಚಿನ ಪದವಿಲ್ಗಮಗ್ಗದ ಸರಲ್ಗಮವಂ ಪಡೆದೀವೆನೆಂದು ಚಂ
ದನಗೃಹಮಂ ಲತಾನಿಳಯಮಂ ಕದಳೀಕುಳಮಂ ತೊಳಲ್ದು ಕಾ
ಮನನಱಸಲ್ಕೆ ಪೊಕ್ಕಪುದೊ ಪೇೞೆನೆ ಪೊಕ್ಕುದು ಕಾಮಿನೀಜನಂ || ೧೧೫
ವ || ಅಂತು ಪೊಕ್ಕು ಶತಪತ್ರಸೂತ್ರಂಗಳೊಳಂ ರಂಭಾವಲ್ಕಲಶಲ್ಕಂಗಳೊಳಂ ಶೀರ್ಣನಾಳಿ ಕೇರಪರ್ಣಂಗಳೊಳಂ ಅಮರ್ಕೆಯುಂ ಪೋಲ್ಕೆಯುಂ ಒಲ್ವುಂ ಚೆಲ್ವುಮಾಗೆ ಗೊಜ್ಜಗೆಯ ಮುಗುಳ ಗೆಜ್ಜೆಯುಮಂ ಬಂದುಗೆಯಂದುಗೆಯುಮಂ ನಂದಿವಟ್ಟದ ಪಾಯವಟ್ಟಮುಮಂ ಕಾಂಚವಾರದ ಕಾಂಚಿಯುಮಂ ಪಸುರ್ಮಿಡಿಯ ಪಚ್ಚೆಸಾರಮುಮಂ ಚಂಪಕದ ಚಂಪಕಮಾಲೆಯುಮಂ ಸುರಯಿಯ ಶುದ್ಧಸರಮುಮಂ ವನಮಾಳಿಕೆಯ ಲಂಬಮಾಳಿಕೆಯುಮಂ ಕಂಕೆಲ್ಲಿಯ ಕಂಕಣಮುಮಂ ವಿಚಕಿಳದ ಚಳಕಿಗೆಯುಮಂ ಕುವಳಯದ ಕರವಳಯಮುಮಂ ದಾಡಿಮೀದಳದಷ್ಟದಳಮುಮಂ ಕೇಸರದ ಕೇಯೂರ ಮುಮಂ ಕರ್ಣಿಕಾರದ ಕರ್ಣಪೂರಮುಮಂ ಅದಿರ್ಮುತ್ತೆಯ ಮುಗುಳ ಮುಗುಳುಮುಂ ತಮಾಳಪತ್ರದ ತಮಾಳಪತ್ರಮುಮಂ ಹೊನ್ನೆಯ ಚಿನ್ನಪೂವುಮಂ ತಿಳಕದ ಹಂಸತಿಳ ಕಮುಮಂ ಕುರವಕದ ಕುತ್ತುಂಗಱಿಯುಮಂ ಮಾಂದಳಿರಪೊಂದಳಿರುಮಂ ವಿವಿಧಕಿ ಸಲಯದ ಕಿಸಲಯಮುಮಂ ಮನೋಹರಮೆನೆ ಸಮೆದು ತಮತಮಗೆ ಪಸದನಂ ಗೊಂಡು-
ಕಂ || ವಿವಿಧಪ್ರವಾಳಫಳಕುಸು
ಮವಿಭೂಷಣಗಣಮನಾಂತು ಕಾಂತಾವಳಿ ಕಂ
ತುವ ಜಂಗಮಕಲ್ಪಲತಾ
ನಿವಹದವೊಲ್ ಬಂದುದೋಲಗಕ್ಕವನಿಪನಾ || ೧೧೬
ವ || ತತ್ಸಮಯದೊಳ್-
ಚಂ || ಕುಸುಮವಿಭೂಷಣಂಗಳ ಭರಕ್ಕಿನಿತಳ್ಕಿ ಬಳಲ್ದುದೀಗಳೀ
ಬಿಸಸುಕುಮಾರವಾರವನಿತಾಜನಮೆಂದು ಧರಾಧಿಪಂಗೆ ಸೂ
ಚಿಸುವವೊಲೊಂದೆರೞ್ಬೆಮರ ಬಿಂದುಗಳಾಂತುವು ಪೊಣ್ಮಿ ಕಾಂತಿಯಂ
ಮಿಸುಪ ಕದಂಪಿನೊಳ್ ತಿವಳಿಯೊಳ್ ಕುಚಮೂಲದೊಳಗ್ರಭಾಗದೊಳ್‌ || ೧೧೭
ವ || ಅನಂತರಮರಸನಾಕೆಯರ ವನವಿಹರಣಶ್ರಮಮಂ ವನಜವನವಿಹರಣಶ್ರಮದಿಂ ಕಳೆಯ
ಲೆಂದುಮಲ್ಲಿಂ ಪೊಱಮಟ್ಟು ನಡೆವಲ್ಲಿ-
ಚಂ || ಸುೞಿವ ಮರಾಳಯಾನೆಯರಪಾಂಗಮರೀಚಿಚಯಂ ತ್ರಿವರ್ಣಮಂ
ಗೞಿಯಿಸೆ ಪೆರ್ಮೆ ಮುಂ ನೆರೆಯೆ ಬೀತವೊಲಿರ್ದ ಲತಾಳಿ ಮತ್ತೆ ಬೆಂ
ಬೞಿಯೊಳೆ ಪಲ್ಲವಪ್ರಸವಭೃಂಗಕುಳಂಗಳನಾಂತು ಸೊಂಪು ಪೊಂ
ಪುೞಿಯೆನಿಪಂತೆ ತೋಱಿದುದು ಪುಟ್ಟೆ ಮಹೀಶನ ಕಣ್ಗೆ ಕೌತುಕಂ || ೧೧೮
ವ || ಅದಲ್ಲದೆಯುಂ-
ಚ || ಸೊಗಯಿಪ ರಾಜಹಂಸಮಿಥುನಂ ಬೆರಸಬ್ಜಲತಾವಿತಾನದೊ
ಳ್ಪಗಲದೆ ಪಾಳಿವಂದಪುದೊ ತದ್ವನಪದ್ಮಿನಿಗೆಂಬ ರೇಖೆ ಕೈ
ಮಿಗೆ ಮೃದುಯಾನದಿಂ ಪತಿಯುಮಾಸತಿಯುಂ ಬರೆ ಬಂದುದಾವೃತಾ
ಳಿಗಣಮಲಂಕೃತಪ್ರಗುಣಕೌಸುಮಲಕ್ಷ್ಮಿ ವಿಳಾಸಿನೀಜನಂ || ೧೧೯
ವ || ಅಂತ್ಯೆದೆ ವರ್ಪಾಗಳ್-
ಕಂ || ಉರರೀಕೃತಪುಳಿನನಿತಂ
ಬರಮ್ಯಮಾಪರಿಗತಾಳಿಕುಳಗಂಭೀರ
ಸ್ಫುರದಾವರ್ತಂ ಮೆಱೆದುದು
ಸರಸಿ ವನಶ್ರೀಗೆ ಮಧ್ಯದೊಳ್ ನಾಭಿಯವೊಲ್ || ೧೨೦
ವ || ಮತ್ತಂ ನಿಜಪರಿಸರದೊಳುಪಸರೋವರಂಗಳಂತಿರ್ದ ರಜತರತ್ನಕನಕ ಘಟಿತಮಹಾ ಕಟಾಹಪಟಳದೊಳಮಲ್ಲಲ್ಲಿ ಬೇಱೆವೇಱೆ ತೀವಿದ ಕಾಶ್ಮೀರಕರ್ಪೂರಕಸ್ತೂರಿಕಾಮಳ ಯಜಜಳಂಗಳೊಳಂ ಬಹುಪ್ರಕಾರಭಂಗುರ ಶೃಂಗಜಳಯಂತ್ರಾದಿಜಳಕೇಳೀವಿಳಾಸೋಪ ಯೋಗ್ಯಾತ್ಯುಚ್ಚಪರಿಚ್ಛದಂಗಳೊಳಂ ಅಬಳಾಜನಸುಖಾವರೋಹಣಾರೋಹಣಸಮರ್ಥ ಮಣಿಮಯ ಸೋಪಾನಪಙ್ಕ್ತಿಗಳೊಳಂ ಕಮಳಕುಮುದಕುವಳಯಕಲ್ಹಾರಶೋಭಿತ ನಾಭಿದ್ವಯಸಪಯಸದೊಳಂ ಆೞವಟ್ಟು ದಿಟ್ಟಿಗೊಲವನೋಲಗಿಪ ಲೀಲಾಸರೋವರ ಮಂ ರಾಜಹಂಸಂ ಲೀಲಾವತೀಜನಸಮೇತಂ ಪುಗೆ-
ಕಂ || ಆ ಸರಸಿಯರಸನಂ ಹಂ
ಸೀಸಾರಸರಸಿತದಿಂದೆ ಪರಸಿ ತರಂಗಂ
ಸೂಸುವ ಶೀಕರವಿಸರದೆ
ಸೇಸಿಕ್ಕುವ ತೆಱದಿನೆಸೆದುದಸದಳಮದಱೊಳ್ || ೧೨೧
ದೊರೆಕೊಳ್ಗುಂ ಕುಶಲವದಿಂ
ಪಿರಿದುಂ ಕುಶಲವದಿನೆಂದು ತದ್ವನಜವನ
ಸ್ಥಿರಕುರವಕಾಕುರವದಿಂ
ಸಿರಿ ಪೇೞ್ವಂತಾಯ್ತು ಯೌವತಕ್ಕವತರಿಪಂ || ೧೨೨
ಭ್ರಮರಚಿತಮನವರತವಿ
ಭ್ರಮರಚಿತಪ್ಲವನನಾರಸಂ ಮದಲೀಲಾ
ಕ್ರಮಸಕಳಹಂಸಮುರುಚ
ಕ್ರಮಸಕಳಹಂಸ ಸರೋವರಂ ಸೊಗಯಿಸುಗುಂ || ೧೨೩
ಈಕೆಯರ ಪಾದಪಾತದಿ
ನೇಕೇಂದ್ರಿಯಮಸುಕೆ ತಳಿರ್ವುದಱಿದೆ ತಳಿರ್ದತ್ತ
ಲ್ಲೀಕಲ್ಲೆರ್ದೆಯನೆ ಸೊಗಯಿಸಿ
ತಾಕಳಿತಪದಾಂಶು ಹರಿತಮಣಿಸೋಪಾನಂ || ೧೨೪
ವ || ಅದಲ್ಲದೆಯುಂ-
ಕಂ || ಕೊಳದೊಳ್ ತಂತಮ್ಮ ನೆೞ
ಲ್ಗಳೊಳಬಳೆಯರುತ್ಕುಚಾಂತರಿತಮಂ ರೋಮಾ
ವಳಿಯಂ ವಳಿಯಂ ನಾಭೀ
ಸ್ಥಳಿಯಂ ನೆರೆ ಕಣ್ಡರಂದು ಮುಂ ಕಾಣದುದಂ || ೧೨೫
ವ || ಆಗಳ್-
ಕಂ || ಜಳಕೇಳಿಗೆ ಪುಗುತುಂ ನಿಱಿ
ಗಳನೋಸರಿಸುವ ಕಟಿಪ್ರಮಾಣಜಳಂ ಪೂ
ಗೊಳನೆಂದಱಿದುಂ ಮೆಲ್ಲನೆ
ತಳರ್ದಡಿಯಿಡುವಬಲೆಯರ್ ಕರಂ ಸೊಗಯಿಸುವರ್ || ೧೨೬
ವ || ಅಂತು ಪುಗಲೊಡಂ-
ಮ || ವಿ || ತೆರೆಗೈಯಿಂ ತುಡುಕುತ್ತುಮೊಳ್ದೊಡೆಯನಾದಂ ನೀವಿಯಂ ನೀವಿ ಬಿ
ತ್ತರಿಸುತ್ತುಂ ವಳಿಯಂ ಪಳಂಚಲೆಯುತುಂ ವಕ್ಷೋಜಮಂ ನಿೞ್ಕಿ ನೇ
ವರಿಸುತ್ತುಂ ನೆಲೆವೆರ್ಚಿ ಕಾಮುಕನವೊಲ್ ನೀರೇಱುತಿರ್ದತ್ತು ತ
ತ್ತರುಣೀಸಂಕುಳಮೆಲ್ಲಮೀಗಳೊಳಗಾಯ್ತೆಂಬಂತೆ ಪದ್ಮಾಕರಂ || ೧೨೭
ವ || ಮತ್ತಂ-
ಚಂ || ಇದು ಪಿರಿದುಂ ವಸಂತಸಖಯೌವತರತ್ನನಿಧಾನವಂತದ
ಲ್ಲಿದು ಕುಸುಮಾಸ್ತ್ರಶಸ್ತ್ರಚಯಕೋಶಮಹೀಗೃಹಮಂತದಲ್ತು ಮ
ತ್ತಿದು ರತಿನಾಥಕಲ್ಪಲತಿಕಾಪ್ರಕರೈಕಕೃತಾಳವಾಳಮೆಂ
ಬುದನೆನಿಸಿತ್ತು ಸಂದಣಿಸಿ ನಿಂದಬಳಾವಳಿಯಿಂದೆ ಪೂಗೊಳಂ || ೧೨೮
ಕಂ || ಕೀರದ ಹಂಸದ ಪಿಕದ ಚ
ಕೋರದ ಚಕ್ರಾಹ್ವದಂತೆ ಮಾಡಿದ ಗರುಡೋ
ದ್ಗಾರದ ಮುತ್ತಿನ ನೀಲದ
ಹೀರದ ಮಾಣಿಕದ ಪೊಳೆವ ಜೀರ್ಕೊೞವೆಗಳಂ || ೧೨೯
ವ || ತಮತಮಗೆ ತಳೆದುಕೊಂಡು ವಿವಿಧಗಂಧಜಲಂಗಳಿಂದೋರೊರ್ವರಂ
ಸಿಂಪಿಸುವಾಗಳ್-
ಕಂ || ಸುರದೀರ್ಘಿಕೆಯೊಳ್ ಕರಪು
ಷ್ಕರದಿಂದಭ್ರಮುವನಭ್ರಮೂಪತಿ ತಳಿವಂ
ತಿರೆ ಜಳಯಂತ್ರದೆ ತಳಿದಂ
ಸರಸಿಯೊಳರಸಂ ಶಶಿಪ್ರಭಾವಲ್ಲಭೆಯಂ || ೧೩೦
ಜಳಯಂತ್ರದಿನೊತ್ತೆ ನೃಪಂ
ಲಳನೆಯ ಕುಚಯುಗಳಮಧ್ಯದಿಂದಿೞಿಯಲ್ ತ
ಜ್ಜಳಕೆ ತೆಱಪೀಯದಿರ್ದ
ತ್ತೊಳಕೊಂಡ ಪಯೋಧರಾಖ್ಯೆಯಂ ಪ್ರಕಟಿಪವೋಲ್ || ೧೩೧
ನಾಂದಮರೆ ಪತ್ತಿದಂಬರ
ದಿಂದೆಸೆವರಸಿಯ ನಿತಂಬಬಿಂಬಮನಬಳಾ
ವೃಂದಮದೀಕ್ಷಿಸಿ ಹೃದಯದೊ
ಳಂದೇಂ ಪುಂಭಾವಮಂ ಪುದುಂಗೊಳಿಸಿದುದೋ || ೧೩೨
ವ || ತತ್ಸಮಯದೊಳ್-
ಮ || ವಿ || ತರಳಾಪಾಂಗಲಸದ್ವಿಲಾಸರಸದಿಂದೋರೊರ್ಮೆ ಲೀಲಾಪ್ರತಿ
ಸ್ಫುರಿತಭ್ರೂಯುಗವಿಭ್ರಮೈಕರಸದಿಂದೋರೊರ್ಮೆ ಸಸ್ನೇಹಭಾ
ಸುರಚಿತ್ತಪ್ರಸಭೋತ್ಥಭಾವರಸದಿಂದೋರೊರ್ಮೆ ಮಾದೇವಿ ಭೂ
ವರನಂ ಸಿಂಪಿಸಿದಳ್ ಸುಗಂಧರಸದಿಂದೋರೊರ್ಮೆ ತತ್ಕೇಳಿಯೊಳ್ || ೧೩೩
ಚಂ || ಪ್ರಮದೆಯರಂ ಮನೋಭವನೆ ಸೂೞಱಿದೆಚ್ಚಪನಗ್ನಿಬಾಣದಿಂ
ಹಿಮಕರಬಾಣದಿಂ ತಿಮಿರಬಾಣದಿನೆಂಬಿನಮಿಂಬುವೆತ್ತದೇಂ
ನಿಮಿರ್ದುವೊ ಲೀಲೆಯಿಂದೆ ಜಳಯಂತ್ರಮನಂದು ಮಹೀಶನೊತ್ತೆ ಕುಂ
ಕುಮಜಳಚಂದನೋದಕಮೃಗೋದ್ಭವವಾರಿನಿಯುಕ್ತಧಾರೆಗಳ್ || ೧೩೪
ವ || ಆಗಳ್-
ಕಂ || ಕತ್ತುರಿನೀರಿಂ ಕರ್ಪಂ
ಪೆತ್ತಂಗಂ ಕುಂಕುಮಾಂಬುವಿಂ ಕಡುಗೆಂಪಂ
ಪೊತ್ತ ನಿಱಿ ಮೆಱೆಯ ತಳಿರಂ
ಸುತ್ತಿದ ವನಚರಿಯನೊರ್ವಳನುಕರಿಸಿರ್ದಳ್ || ೧೩೫
ವ || ಮತ್ತಮೊರ್ವಳ್-
ಕಂ || ಘುಸೃಣರಸಂ ಮೊಲೆಯೆಡೆಯಿಂ
ದಸಿಯಳ ಬಾಸೆವಿಡಿದಿೞಿದು ಸೊಗಯಿಸಿದುದು ತೆ
ಳ್ವಸಿರ ಪೊಱಗಣ್ಗೆ ಮಿಸುಗುವ
ವಿಸರತ್ತಾಂಬೂಲರಾಗರಸರೇಖೆಯವೊಲ್ || ೧೩೬
ಧರಣೀಶನ ಯಂತ್ರದ ಕ
ತ್ತುರಿನೀರೆಸೆವಸಿಯ ಧಾರೆಯಗ್ರದೊಳೊರ್ವಳ್
ಸ್ಮರನಸಿಯ ಧಾರೆಯಗ್ರದೊ
ಳಿರವಿಂತುಟು ವಿಜಯಲಕ್ಷ್ಮಿಗೆಂಬವೊಲಿರ್ದಳ್ || ೧೩೭
ವ || ಆ ಮನೋಜವಿಜಯಲಕ್ಷ್ಮಿಯಲ್ಲದೆ-
ಕಂ || ಸರಸಿಜದ ಸಿರಿಯನಾನಪ
ಹರಿಸೆಂ ಮನ್ಮುಖದಿನದುವೆ ನಿಜಮೆಂದು ತನೂ
ದರಿತಂಡ ಗುಂಡಿವುಗುವವೊ
ಲರಸನ ಕೆಲದಲ್ಲಿ ಮುೞುಗಿದಳ್ ನಲಿದೊರ್ವಳ್ || ೧೩೮
ಚಂ || ತೊಳಗುವ ಪೊನ್ನ ಜೀರ್ಕೊೞವಿಯಗ್ರಮನೊಂದಿನಿತೞ್ದಿ ಭಂಗಿ ಸಂ
ಗಳಿಸಿರೆ ಮೇಲೆ ನೀರ್ದೆಗೆವ ಕೋಮಳೆ ಕಾಮನ ಕಲ್ಪಿಯಿಂದಮೇ
ನಳವಡೆ ಪತ್ರಕೂಟಮನೆ ಸುತ್ತುವಳೋ ರತಿಯೆಂಬ ಡಂಬರಂ
ಬಳೆವಿನಮೊಪ್ಪಿದಳ್ ನೃಪನ ಪಕ್ಕದೊಳಾ ಜಳಕೇಳಿ ಲೀಳೆಯೊಳ್ || ೧೩೯
ಕಂ || ತಳತಳಿಪ ಚಂದ್ರಕಾಂತದ
ಜಳಯಂತ್ರಂ ತೀವದಿರ್ದೊಡಂ ಮಗುೞ್ದುಂ ನಿ
ರ್ಮಳಜಳಮನುಗುೞ್ದುದೋರಂ
ತೆಳೆಯಳ ದರಹಸಿತವದನವಿಧುಸನ್ನಿಧಿಯಿಂ || ೧೪೦
ವ। ಅದಲ್ಲದೆಯುಂ ಮತ್ತೊರ್ವಳ್ ಲೀಲಾವತಿ-
ಕಂ || ಅರೆಮುಗಿದ ಮುಗಿದರಲ್ದಂ
ಬುರುಹಂಗಳಿನೆಸೆವ ಬಿಸಲತೆಗೆ ದೊರೆಯಾದಳ್
ಮರಳೀಗವೆನಿಸಿ ತೊಂದಿದ
ಚರಣದಿನಾ ಮುಗಿದ ಕರದಿನಲರ್ದಾನನದಿಂ || ೧೪೧
ಕೆಳದಿಯನಡಂಗಿ ಕಾಡಲ್
ಮುಳುಂಕೆ ಮತ್ತೊರ್ವಳೇಂ ಪಿಸುಣ್ಬೇೞ್ದುವೊ ಕೋ
ಮಳೆಯಿರ್ದೆಡೆಯಂ ತತ್ಪರಿ
ಮಳಕ್ಕೆ ಮೇಗೆಳಸಿ ಸುೞಿವ ಮಧುಕರನಿಕರಂ || ೧೪೨
ವ || ಮತ್ತೊರ್ವಳ್-
ಕಂ || ನೆಗಪೆ ಮುಡಿಯಿಂದೆ ಮೇಗ
ಣ್ಗೊಗೆದ ಕನತ್ಕನಕಶೃಂಗಮದು ಪೆಡೆವೊಲ್ ದಿ
ಟ್ಟಿಗೆವರೆ ಕೊಳದೊಳ್ ರಸೆಯಿಂ
ದೊಗೆವುರಗಿಯ ದೊರೆಗೆ ತರಳಲೋಚನೆ ಬಂದಳ್ || ೧೪೩
ವ || ಅನಂತರಂ ತುಮುಲಕೇಳಿಯಿಂದೋರೊರ್ವರಂ ತುಳುಂಕಾಡುವಾಗಳ್-
ಚಂ || ಘುಸೃಣರಸಂಗಳಿಂ ಮಳಯಜಾಂಬುಗಳಿಂ ಮೃಗಭೂದಕಂಗಳಿಂ
ಮಿಸಿಸಿದೊಡೊರ್ಮೆಗೊರ್ಮೆಸೆವ ಮಾಣಿಕದಿಂ ಪೊಸ ಚಂದ್ರಕಾಂತದಿಂ
ಮಿಸುಗುವ ನೀಲದಿಂ ಸಮೆದ ಪುತ್ಥಳಿಗಳ್ಗೆಣೆಯಾಗಿ ಕಾಂತೆಯರ್
ಪೊಸಯಿಸದ ಮಹೀಶನ ಮನಕ್ಕೆ ಮನೋಜಮಹೇಂದ್ರಜಾಲಮಂ || ೧೪೪
ವ || ಆಗಳ್-
ಕಂ || ಬಿತ್ತರದಿಂ ಜಳಯಂತ್ರಮ
ನೊತ್ತುವ ಕಾಂತಾಳಿ ಪುತ್ರಿಕಾಸಂತತಿಯಂ
ತೆತ್ತಮಿರೆ ಸರಸಿ ಪೋಲ್ತುದು
ಚಿತ್ತಜನನಿಯಂತ್ರಯಂತ್ರಧಾರಾಗೃಹಮಂ || ೧೪೫
ವ || ತತ್ಸಮಯದೊಳ್-
ಕಂ || ದಂತಚ್ಛದಾತಿರಾಗತೆ
ಕುಂತಳಕೌಟಿಲ್ಯವೃತ್ತಿ ಪಿಂಗಿದುದಬಳಾ
ಸಂತತಿಗೆ ಪಯಃಕೇಳಿಯೊ
ಳೆಂತುಂ ನಿರ್ಮಲರ ಸಂಗದಿಂದಾಗದುದೇಂ || ೧೪೬
ಜಳಕೇಳಿಗೆ ಮುನಿದುವು ಕ
ಣ್ಗಳೆನಿಸೆ ನಸುಗೆಂಪನಾಳ್ದುವಾ ಕ್ರೀಡೆಯೊಳಾ
ಯೆಳವೆಂಡಿರ ರಾಗಮೆ ಸಂ
ಗಳಿಸದೆ ಪೋಪಂತೆ ಪೋದುದಧರದ ರಾಗಂ || ೧೪೭
ವ || ಆ ಸಮಯದೊಳ್ ರಾಜರತ್ನಾಪೀಡಂ ನಿರ್ವರ್ತಿತಜಳಕ್ರೀಡನಾಗಿ-
ಕಂ || ಬೞಿಯನೆ ಬರೆ ಹಂಸೀಕುಳ
ಮುೞಿದು ಸರೋವರಮನದಱ ಪುಳಿಲೊಳ್ ನಲವಿಂ
ಸುೞಿಯಲ್ಕೆ ತಳರ್ದ ಹಂಸನ
ನಿೞಿಪಿದನಾ ರಾಜಹಂಸನಬಳಾಳಿಯುತಂ || ೧೪೮
ಉೞಿದು ವಧೂಸಂಕುಳಮೋ
ಕುೞಿಯಂ ಪೊಱಮಟ್ಟು ಪೋಪುದುಂ ಪೆಱಗೆ ಕರಂ
ಗಿೞಿದಾಗಿ ನಿಧನವೆತ್ತಿದ
ಕುೞಿಯಂತಿರ್ದತ್ತು ಕಣ್ಗೆ ಪೂಗೊಳನಾಗಳ್ || ೧೪೯
ವ || ಅನಂತರಂ ತದಂತಿಕಪುಳಿನಸ್ಥಳದೊಳ್ ನಿಂದು-
ವ || ಸ್ರ || ವಿತರತ್ಸೀತ್ಕಾರವಕ್ತ್ರಂ ಜಳನಿಬಿಡಿತವಾಸಸ್ಸ್ಫುಟೀಭೂತನಿಮ್ನೋ
ನ್ನತಮುದ್ಯದ್ರೋಮಹರ್ಷಸ್ತನವಿನಿಹಿತದೋಃಸ್ವಸ್ತಿಕಂಲೋಚನೋಷ್ಠ
ದ್ವಿತಯವ್ಯತ್ಯಸ್ತವರ್ಣಸ್ಥಿತಿ ತಿಮಿತಕಪೋಳಾವಳಗ್ನಾಳಕಂ ಯೌ
ವತಮಾದಂ ಕಣ್ಗೆ ವಂದಿರ್ದುದು ಕೃತಸಲಿಲಕ್ರೀಡಮಸ್ತೋಷ್ಣಪೀಡಂ || ೧೫೦
ವ || ಆಗಳ್ ಭಂಡಾರಿಗರ್ ವಿವಿಧಪಟಳಕಂಗಳೊಳ್ ತಂದು ಮುಂದಿೞಿಪಿದ ಸುಗಂಧಾನು ಲೇಪನಕುಸುಮವಸನಭೂಷಣಂಗಳಿನರಸಿಯುಂ ತಾನುಂ ಶೃಂಗಾರಂಗೆಯ್ದು ವಿಳಾಸಿನೀ ಜನಕ್ಕಮೀಯಲೊಡಮವಳ್ದಿರುಂ ಕೈಗೈಯೊಳ್ ಕೈಗೈದು ಬಂದಿರೆ-
ಚಂ || ಸೊಗಯಿಪ ತಾರಕೋತ್ಕರದ ಮಧ್ಯದ ಶೀತಮರೀಚಿರೋಹಿಣೀ
ಯುಗಮೆನೆ ಚೆಲ್ವುವೆತ್ತ ಲತಿಕಾಳಿಯ ಮಧ್ಯದ ಚೂತಮಲ್ಲಿಕಾ
ಯುಗಮೆನೆ ಶೋಭಿಸಿರ್ದ ವನಿತಾಳಿಯ ಮಧ್ಯದೊಳಂದು ನಾಡೆಯುಂ
ಬಗೆಗೊಳಿಸಿತ್ತು ಮತ್ತಜಿತಸೇನಮಹೀಶಶಶಿಪ್ರಭಾಯುಗಂ || ೧೫೧
ವ || ತದನಂತರಂ ವನಮಹತ್ತರನಂ ಬರಿಸಿ-
ಕಂ || ಮಾವಿಂಗಿದು ಮಲ್ಲಿಗೆಗಿದು
ತಾವರೆಗೊಳಕಿದು ದಲೆಂದು ಪೆಸರ್ವೆಸರಿಂ ಭೂ
ಷಾವಸನಕನಕಚಯಮನಿ
ಳಾವಲ್ಲಭನಿತ್ತನಾತನೆಡಱೋಡುವಿನಂ || ೧೫೨
ವನಮದು ಸುರಕುಜದಾರವೆ
ವನಜಾಕರಮದುವೆ ಸಿದ್ದರಸಕೂಪಂ ತಾ
ನೆನಿಸೆ ನೃಪಂ ವನಜಳಕೇ
ಳಿನಿಮಿತ್ತದಿನರ್ಥಿಗೀಪ್ಸಿತಾರ್ಥಮನಿತ್ತಂ || ೧೫೩
ವ || ಅಂತು ಸಕಲಜನಪ್ರೀಣನಪ್ರದಮಂ ವಿಶ್ರಾಣನವಿನೋದಮಂ ತೀರ್ಚಿ ಬೞಿಯಮುದ್ಯಾ ನದಿಂ ಪೊಱಮಟ್ಟರಸಿವೆರಸು ಕರಿವರಸ್ಕಂಧಾಧಿರೂಢನುಂ ಪರಿವಾರಪರಿವೃತನುಮಾಗಿ ನಡೆದು ಪುರಮಂ ಪುಗುವಲ್ಲಿ-
ಮ || ಸ್ರ || ವಿಭವಂ ಕಾಮಂಗಿನಿತ್ತೆತ್ತಣದಿವನಮರೇಂದ್ರಂ ಸುರೇಂದ್ರಂಗಮಿಂತೀ
ಸುಭಗತ್ವಂ ಮತ್ತಿನಿತ್ತೆತ್ತಣದುಭಯಗುಣಕ್ಕಂ ದಿಟಕ್ಕೊರ್ವನಾವೊಂ
ಪ್ರಭುವಿಂ ಮತ್ಸ್ವಾಮಿತಾನಲ್ಲದೆಪೆಱರೆನುತುಂ ನೋಡೆ ತತ್ಪೌರಲೋಕಂ
ವಿಭು ಸದ್ಮಂಗಂಡು ಬಂದಂ ಜಿನಸಮಯಸರಸ್ಸಾರಕೇಳೀಮರಾಳಂ || ೧೫೪
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಅಜಿತಸೇನಚಕ್ರಧರವಸಂತೋತ್ಸವಂ
ಸಪ್ತಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಅಷ್ಟಮಾಶ್ವಾಸಂ (೧)
ಕಂ || ಶ್ರೀಪತಿಪುರಸಮಮಂ ಚೂ
ಡಾಪೀಡಮೆನಿಪ್ಪ ಮಾಡಮಂ ಪೊಕ್ಕು ಸುಸೌ
ಖ್ಯೋಪಚಯನಿರ್ದನುಚಿತ
ವ್ಯಾಪೃತಿಯಿಂ ಜೈನಜನಮನೋಹರಚರಿತಂ || ೧
ಅಂತು ಸುಖದಿನಿರ್ದನನ್ನೆಗಂ-
ಮ || ವಿ || ಎನಗಂ ಭೂಪತಿಗಂ ಸಮಾನಮೆ ಕರವ್ಯಾಪ್ತಾಖಲಾಶತ್ವಮ
ತ್ಯನುರಕ್ತಪ್ರಕೃತಿತ್ವಮಭ್ಯುದಯವತ್ವಂ ಚಕ್ರಭೃತ್ತ್ವಂ ದಲೆಂ
ದಿನನುದ್ಯಾನಪಯೋವಿನೋದಸದೃಶತ್ವಕ್ಕಂ ಮನಂದಂದವೋಲ್
ವನಮಾಲಾಕುಲತೀರಮಪ್ಪಪರಪಾರಾವಾರಮಂ ಪೊರ್ದಿದಂ || ೨
ವ || ಆಗಳ್-
ಕಂ || ಪ್ರತ್ಯಗ್ಭೂಧರವಾತ್ಮಾ
ಧಿತ್ಯಕದೊಳ್ ತಳೆದುದಸ್ತಗತಿಯಿಂ ಬೀೞ್ವಾ
ದಿತ್ಯನನೆಂದುಮದಾರ್ಗಂ
ನಿತ್ಯಪರಾರ್ಥೈಕವೃತ್ತನಕ್ಕುಂ ಗ್ರಾಹ್ಯಂ || ೩
ಚಂ || ಬಳಸಿದುದರ್ಕವಾಜಿಖುರಘಟ್ಟಿತಮಾದಪರಾದ್ರಿಯಿಂದಮು
ಚ್ಚಳಿಸಿದ ಧಾತುರೇಣುವೆನೆ ಚಕ್ರಯುಗಂಗಳಗಲ್ಕೆಗಿಚ್ಚು ಪಾಂ
ಸುಳೆಯರ ರಾಗದೇೞ್ಗೆ ದೆಸೆವೆಣ್ಗಳ ರತ್ನವಿಭೂಷಣಾಂಶು ವು
ತ್ಪಳಿನಿಯ ಕುಂಕುಮೋದಕದ ಸಿಂಪಿಣಿ ಸಂಜೆಯ ಕೆಂಪು ಲೋಕಮಂ || ೪
ವ || ಆ ಸಮಯದೊಳ್ ದೂಳಿಸೆಜ್ಜರಕ್ಕುಜ್ಜುಗಿಸಿ ಕಾಡಾನೆಗಳ ಕೋಡ ಮೊನೆಯಿನೀಡಿಱಿವ ಗಿರಿಯ ದರಿಯ ಗೈರಿಕಪರಾಗಮಂ ಸಂಧ್ಯಾರಾಗಮಿಷದಿನಾಗಸಕ್ಕೆ ಪಸರಿಸಿಯುಂ ಪೊಗಸಿನೊಳ್ ಮೊಗಸಿ ಬೈಗುವರೆಗಂ ಬೇಟೆವೆಸದಿನಸುವರೆಯಾಗಿ ತಮ್ಮಿರ್ಕೆವೆಟ್ಟುಗಳ ಗುಹೌಶಯ್ಯೆಯಿಂದುಱೆಸನ್ನೆಗೆಯ್ದು ಪೊಱಗಣಪಾಸಱೆಗಳೊಳ್ ಪಾಸುವಸುಕೆದಳಿರಂ ಸೂಸಿ ಬೇಸಱಿಸಿದ ಪುಳಿಂದಿನಿಯರ ಮನದೊಳೊಂದಿನಿಸು ಸಂದಿಸಿಯುಂ ತೊಱೆಯ ಪೊಱದಡಿಯ ಕರಂಜಕುಂಜದೊಳ್ ಸಂದಣಿಸಿ ನಿಂದು ರೋಮಂಥಲೀಲಾತತ್ವರತೆಯಿಂ ದರನಿಮೀಲಿತಾಕ್ಷಂಗಳಾದ ಕಾಡೆರ್ಮೆಯ ಮೊಗದಿನುಗುವ ನೊರೆಯನುರುಳಿಗೊಂಡು ತಂದಡವಿಯ ಗಿಡುಗಳೊಳ್ ಗುಡಿಗಟ್ಟಿದಂತೆ ತೊಡರ್ಚಿಯುಂ ಮೇಪುಗಾಡಿಂ ಹಕ್ಕಿದಲೆಗೆ ಹರಿಯಿಡುವ ಹರಿಣೀಗಣದ ಕಡೆವಾಯೊಳರೆ ಮೆಲ್ದುೞಿದೆಳೆಗಱುಂಕೆಯೆಸಳ್ಗಳಂ ಸೆಳೆದು ತಂದಾ ಬಯಲೊಳ್ ಬಳ್ಳಿವಸಲೆಯಂ ಪೊಸಯಿಸಿಯುಂ ಪೆರ್ಮರದ ನಟ್ಟೆಗೊಂಬಿನ ಕವಲ್ದಲೆಯೊಳಿಟ್ಟ ಗೂಡುಗಳೊಳ್ ಗೂಡುಗೊಂಡಿರ್ದ ಕುಱುಳೆವಱೆಗಳ್ಗೆ ಕುಟುಂಕನಿಕ್ಕಿ ಕಡುಗಂದಿತನದಿಂ ಕೋಡಗಱಿಯ ತುಱುಗಲೊಳ್ ಪೊದೆಯಿಸೆ ಪದೆದಿರ್ದ ವನವಿಹಂಗಂಗಳಂ ಕೊಂಬುವೆರಸಿ ತೂಗಿ ತೂಂಕಡನೊಡರ್ಚಿಯುಂ ನಿದ್ರಾಭಾರಮು ದ್ರಿತಂಗಳುಂ ಕಿಂಚಿದಾಕುಂಚಿತಪರ್ಣಂಗಳುಮಾದುಪವನದ ತರುಲತಾಗುಲ್ಮಜಾಲಮಂ ಸೋಂಕಿ ಬಂದು ತಿಳಿಗೊಳಂಗಳೊಳ್ ತೆರೆಯ ನೆರವಿಯಂ ತೆರಳ್ಚಿ ಸಂಜೆಯ ಕಡುವೆಳಗಿನಿಂ ತಡಿಯೊಳ್ ಪೊಳೆವ ತಮ್ಮ ನೆೞಲನೞಲ್ವೋದ ನಲ್ಲಳೆಂದು ಲಲ್ಲೈಸಿ ನೋೞ್ಪ ಜಕ್ಕವಕ್ಕಿಗಳಾಸೆಯಂ ಬೀಸರಂಮಾಡಿಯುಂ ಸೇಡುಗೂಡಿದಂತೆ ಪುರಮಂ ಪೊಕ್ಕು ವಿಪಣಿವೀಧಿಯೊಳ್ ಮಾಲೆಗಾರ್ತಿಯರೆತ್ತಿದ ಬೆಲೆವೂವಿನ ಸರಂಗಳನಲರಂಬಂಗೆ ಪೊದೆಗೆದಱುವಂತೆ ಕೆದಱಿ ಪರಿಮಳಭಂಗಭಯಮನವಳ್ದಿರೊಳ್ ತಗುಳ್ಚಿ ಪಡಲಗೆಯಂ ಮಗುಳೆ ಪುಗಿಯಿಸಿಯುಂ ಲೀಲೆಯಿಂ ಸುೞಿವ ಬೊಜಂಗರ ತುಱುಂಬು ದಿಂಬಿದ ಕದಂಬದೂವಿನಿಡುಕುಱೊಳ್ ಮಡಂಗಿದ ಧೂಪವರ್ತಿಯ ಕರಂಡಕಂಗಳಿಂ ಸೌರಭದ ಸಸಿಯಂತಸಿದನೆ ನೆಗೆವಗುರುವಿನ ಪೊಗೆಯನಗೆಯೊತ್ತುಗೊಂಡು ವೇಶ್ಯಾ ಸೌಧವೇಶ್ಮಂಗಳನರ್ಧಶ್ಯಾಮಳಂ ಮಾಡಿಯುಂ ಮೆಲ್ಲಮೆಲ್ಲಗೆ ಸೂಱೆಗೇರಿಯಂ ಪೊಕ್ಕು ಪೊಱಗಣಮತ್ತವಾರಣಮಂ ಮಲಂಗಿ ನಿಂದು ಯೌವನೋನ್ಮತ್ತೆಯರುಟ್ಟ ಪಟ್ಟಣಿಗೆಯ ನಿಱಿಯ ತುಱುಂಗಲಂ ನೆಗಪಿ ನುಣ್ದೊಡೆಯ ಚೆಲ್ವಂ ನೋಡಲೆಂದು ಸಿಡಿಮಿಡಿವರ್ಪ ಕಾತರವಿಟರ ಕಣ್ಗೆ ಪಾರಣೆಯಂ ಮಾಡಿಸಿಯುಂ ನಿಮ್ನನಾಭಿಮಂಡಳಮನೊಳಪೊಕ್ಕು ಒಳಗೆ ತೀವಿದ ಪುಡಿಗತ್ತುರಿಯ ಸುಟ್ಟುೞಿಯನಸಿದನೆ ಬೇಱೊಂದು ಬಾಸೆಯೆಂಬಂತೆ ನೆಗಪಿ ಮೇಗೊಗೆದು ಬಟ್ಟಮೊಲೆಯಿಟ್ಟೆಡೆಯೊಳ್ ಬಟ್ಟೆಗಾಣದೆ ಬಳಸಿ ಸುೞಿದಾಡಿ ಯುಂ ಸಾಯಂತನಸಮಯಸಮೀರಣಂ ಸೌಖ್ಯಸಾರಸರ್ವಸ್ವಮೆನಿಸಿದಾಗಳ್-
|| ಮಾಳಿನೀವೃತ್ತ ||
ಅರಮೆ ಮಱೆ ಪತಂಗಂಗಾಗೆ ತಚ್ಛೈಲಶೃಂಗಂ
ವಿರಹಪರವಶಾಂಗಂ ತ್ಯಕ್ತಜಾಯಾನುಷಂಗಂ
ಸ್ಮರವಿಶಿಖನಿಷಂಗಂ ಸಾಶ್ರುಪಾತಾನ್ತರಂಗಂ
ದರವಿಚಳದಪಾಂಗಂ ಮ್ಲಾನಮಾಯ್ತಾರಥಾಂಗಂ || ೫
ಕಂ || ಒಱೆದುಗುವ ಬಾಷ್ಪವಾರಿಯಿ
ನೆಱಂಕೆಗಳ್ ನಾಂದು ಮಗುಳೆ ವಿರಹಾನಳನಿಂ
ನೆಱೆ ಬಱವಾಗಿರೆ ಪಡುನೇ
ಸಱೊಳಿರ್ದುವಗಲ್ದು ಚಕ್ರವಾಕದ್ವಂದ್ವಂ || ೬
ಉ || ನಲ್ಲರಗಲ್ಕೆಯಿಲ್ಲದೆಡೆಯಸ್ತಮಯಕ್ಕೆ ದಿನಾಧಿನಾಯಕಂ
ಸಲ್ಲದ ತಾಣಮಂಗಜಶರಾಹತಿ ಪೊರ್ದದ ದೇಶಮುಳ್ಳೊಡಂ
ತಲ್ಲಿಯೆ ಮಾೞ್ಕೆ ಮಜ್ಜನನಮಂ ಬಿದಿಯೆಂದು ರಥಾಂಗಕಾಂತೆ ಹೃ
ದ್ವಲ್ಲಭವಿಪ್ರಯುಕ್ತೆ ಬಗೆಗೆಟ್ಟು ನೆಱಲ್ದುದು ಪದ್ಮಪತ್ರದೊಳ್ || ೭
ಕಂ || ತೆರೆಯ ಸೆಳೆಮಂಚದೊಳ್ ಬಿ
ತ್ತರಿಸಿದ ಗಳಿತಾಬ್ಜದಳದ ನುಣ್ಬಸೆಯೊಳ್ ಬೆ
ಳ್ನೊರೆಯ ತೆರೆಸುತ್ತಿನೊಳ್ ಪ್ರಿಯೆ
ಗಿರದೊಳ್ಪನೆ ಬಯಸಿ ಕೋಕನಾಯ್ತು ಸಶೋಕಂ || ೮
ಜಳಜದಳಪೀಠದೊಳ್ ನ
ಲ್ಲಳ ನುಣ್ಗಱಿ ಸೋಂಕೆ ಸೋಂಕಿ ಕುಳ್ಳಿರ್ದಳಿನೀ
ಕಳಗೀತರವಮನಾಲಿಪ
ವಿಳಾಸಮಂ ನೆನೆದೊನಲ್ದುದೊಂದು ರಥಾಂಗಂ || ೯
ಮ || ಸ್ರ || ಇದು ಮತ್ಪ್ರಾಣೇಶನೆನ್ನೊಳ್ ನೆರೆದ ಪುಳಿನಮೀಯಿರ್ದುದಾಕಾಂತೆಮೆಲ್ದೊ
ಲ್ಲದ ಮಾರ್ಣಾಳಾರ್ಧಮೀತೋರ್ಪುದು ನಸೆಮುಳಿಸಿಂ ಕಾಡಲೆಂದಾಕೆ ಪೊಕ್ಕಿ
ರ್ದುದಿದಾನೀರೇಜಪರ್ಣೋತ್ಕರಮೆನುತೆ ಮೊದಲ್ಗೊಂಡುದಂಭೋಜಸದ್ಮಾಂ
ತದೊಳುದ್ಯತ್ಕಂತುಚೇತಂ ತೊೞಲಲವಿರತಂ ಚಕ್ರವಾಕಂ ವರಾಕಂ || ೧೦
ವ || ಆಗಳ್-
ಮ || ವಿ || ಇನನಸ್ಮತ್ಪ್ರಿಯನಾತನೊಳ್ ತವದ ಪೆರ್ಚಂ ನಿಚ್ಚಮಿಚ್ಚೈವ ಕೋ
ಕನಿಕಾಯಕ್ಕಿನಿತಾಯ್ತು ಶೋಕಮವನಸ್ತಪ್ರಾಪ್ತಿಯಂ ಸಾರ್ವುದುಂ
ಇನಿತಾಯ್ತುತ್ಸವಮುತ್ಪಲಕ್ಕೆನುತವಂ ನೋಡಲ್ಕೆ ತಾನಾ ಱದ
ಬ್ಜಿನಿ ಕಣ್ಮುಚ್ಚುವ ಮಾೞ್ಕೆಯಿಂ ಮುಗಿದುದೆತ್ತಂ ಪದ್ಮಪತ್ರೋತ್ಕರಂ || ೧೧
ಕಂ || ಅಸಮಸಮವೃತ್ತಿಯಂ ಭಾ
ವಿಸುವಂದಲ್ಪತೆಯೆ ನಾಡೆ ಲೇಸೆಂಬವೊಲು
ಲ್ಲಸಿತೋತ್ಪಲಂಗಳೊಳ್ ಮುಗಿ
ದು ಸರೋಜಂ ನೆನೆಯಿಸಿತ್ತು ಚತುರಕ್ರಮಮಂ || ೧೨
ಪೊರೆಯದು ಜಾಡ್ಯದೊಳೆನಸುಂ
ಪಿರಿದು ಗುಣಂ ಸಿರಿಯುಮುಂಟು ತನಗೆನಿಪಾತಾ
ವರೆಗಮರೆಯಾಯ್ತು ನಲವೆನೆ
ಧರೆಯೊಳ್ ಕಾಲಮನದಾರೊ ಕಳೆಯಲ್ ಬಲ್ಲರ್ || ೧೩
ಪಿರಿದುಂ ಬಿದಿ ನಿಜಜನ್ಮಾ
ಕರಮೆನಿಸಿದ ಪದ್ಮಜಾತಿಗಂ ಮ್ಲಾನತೆಯಂ
ದೊರೆಕೊಳಿಸಿದನೆನೆ ಮತ್ತಿತ
ರರೊಳಾದಂ ಮಾೞ್ಪ ಕೃಪೆ ಖಪುಷ್ಪಮದಲ್ತೇ || ೧೪
ಮ || ವಿ || ಇನನಸ್ತಂಗತನಾಗೆಯುತ್ಪಲಿನಿ ಪೇೞ್ಗುಂ ಲಕ್ಷ್ಮಿಯುಂಟೆಂಬುದ
ರ್ಕೆನಗಂ ತಪ್ಪದು ರಾಜಬಾಧೆ ಬೞಿಯಂ ಲೇಸಲ್ತು ತಾನೆನ್ನ ಜೀ
ವನಮೆಂಬುಬ್ಬೆಗದಿಂದೆ ನಂಜುರುಳಿಯಂ ಪೋ ನುಂಗಿದಳ್ ಪೇೞದ
ಬ್ಜಿನಿಯೆಂಬಂತೆವೊಲಾಯ್ತು ಕುಟ್ಮಳಿತಕಂಜಾತೋದರೇಂದಿಂದಿರಂ || ೧೫
ಕಂ || ಮಳಿನಾತ್ಮನಾಶೆಯಿಂದಿಂ
ತೆಳಸಿದಪಂ ಜಾರನಂಧಕಾರಮೆನುತ್ತಾ
ಗಳೆ ಸಂಧ್ಯೆಯಿನನ ಬೞಿಯನೆ
ತಳರ್ದನುರಕ್ತತೆಗೆ ಮಾಡಿದಳ್ ಸಫಲತೆಯಂ || ೧೬
ವ || ಆ ಸಮಯದೊಳ್-
ಕಂ || ಭೋರೆಂದಸ್ತಾಚಲದಿಂ
ವಾರಿಧಿಗಿೞಿದಾೞ್ವ ರವಿರಥಪ್ರಧ್ವಾನ
ಕ್ಕೋರನ್ನಮಾಗಿ ಫಟಿಕಾ
ಭೇರೀಭೂರಿಪ್ರಣಾದಮೊಗೆದತ್ತಾದಂ || ೧೭
ಮ || ಸ್ರ || ಅನಿತುಗ್ರಂ ತನ್ನತೇಜಂ ಮಸುೞ್ದಧಮತಮಂ ತತ್ತಮಂ ಪತ್ತೆಬೆನ್ನಂ
ದಿನನಾಥಂ ಚಿಃ ಪ್ರತೀಚೀಶರಧಿಗಿೞಿದನಾವೊಂ ವಿಘಾತವ್ಯಪೇತಂ
ಜಿನನಾಥಂ ತಪ್ಪೆ ದೇವಂ ಸಲೆ ಪೆಱನೆನುತುಂ ಡಂಗುರಂಬೊಯ್ಸುತಿರ್ದಂ
ತೆನಸುಂ ಚೆಲ್ವಾಯ್ತು ಸಂಧ್ಯಾಪ್ರಭವದಭವಗೇಹಾನಕಥ್ವಾನಮೆತ್ತಂ || ೧೮
ವ || ಆಗಳ್
ಚಂ || ಇದು ತಿಮಿರಾಪಹಾಂಜನಮುಲೂಕಕುಲಕ್ಕಿದು ಪುಂಶ್ಚಲೀರತ
ಕ್ಕುದಿತತಮಾಲಮಂಡಪಮಿದುತ್ಪಲಲಕ್ಷ್ಮಿಯ ಮಂಡನಕ್ಕೆ ಸು
ತ್ತಿದ ನವನೀಲಕಾಂಡಪಟಮಿಂತಿದು ಚಕ್ರಯುಗಕ್ಕಗಲ್ಚಲಿ
ಕ್ಕಿದ ಕಿಸುರ್ವಕ್ಕೆಕರ್ವೊಗೆಯೆನಿಪ್ಪಿನಮಾಯ್ತು ಮಹತ್ತಮಂ ತಮಂ || ೧೯
ಕಂ || ಇದು ಚೋರರದೃಶ್ಯಾಂಜನ
ಮಿದು ವೃದ್ಧಾಂಗನೆಯರೆಸೆವ ಪಲಿತೌಷಧಮಿಂ
ತಿದು ಕಾಮನ ಕಾರಲಗೆನಿ
ಸಿದುದಪದೃಕ್ಸಾರಮಂಧಕಾರಮಪಾರಂ || ೨೦
ಸರಳಂ ವಕ್ರಂ ತರಳಂ
ಸ್ಥಿರಮುಚ್ಚಂ ನೀಚಮೀಕ್ಷಣಕ್ಕೊದವೆ ತಮಂ
ಸರಿಯಾದುವಂತೆ ವಿಗತಾಂ
ತರವೆನಿಪನ ಮೆಚ್ಚು ಬಲ್ಲರಂ ಮೆಚ್ಚಿಕುಮೇ || ೨೧
ವ || ಅನಂತರಂ-
ಕಂ || ಇರದುದಯಗಿರಿಯ ದರಿಯೊಳ್
ಸುರಕರಿ ಸೆಜ್ಜರಕೆ ಸಾರ್ದು ಸುಯ್ಯಲೊಡಂ ಪು
ಷ್ಕರದಿನೊಗೆದತಿವಿಶದಶೀ
ಕರಮೆನಿಸಿದುದಯಿಪಮಳತಾರಕನಿಕರಂ || ೨೨
ಗಗನಂ ಮಿತ್ರವಿಯೋಗದಿ
ನೊಗೆವಂಶಶ್ಯೂನ್ಯಭಾವದಿಂದೞಿ ಮೆಯ್ಯೊಳ್
ಮಿಗೆ ಪನಿತ ಕಣ್ಬನಿಯಿದೆನೆ
ಸೊಗಯಿಸಿದುವು ತರದಿನೊಗೆದು ತಾರಗೆ ಪಲವುಂ || ೨೩
ಜವದಿಂ ಪೋದಿನನ ವರೂ
ಥವಾಜಿಗಳ ಮೊಗದೊಳೊಗೆದ ಫೇನಂಗಳ್ ವಾ
ಯುವಶದೆ ಪಱಿವಱಿಯಾಗಿ
ರ್ದುವು ಗಗನಾಂಗಣದೊಳೆನಿಸಿದುವು ಭಗಣಂಗಳ್ || ೩೪
ವ || ತತ್ಸಮಯದೊಳ್ ನಿರ್ವರ್ತಿತಾಪರಾಹ್ಣಿಕಕ್ರಿಯನಾಗಿ ಬಂದು ಕರುಮಾಡದ ಮುಂದಣ ಮಣಿಮಯಪ್ರಘಣದೊಳ್‌ ಕತಿಪಯಪ್ರಸಾದಿತಪರಿವಾರಪರಿವೃತಪಾದಪೀಠನುಂ ಲಲನಾನಿಕಾಯನಿವಳಿತ ನೀರಾಜನದೀಪಕಳಿಕಾ ಪ್ರತಿಫಳಿತಮೌಳಿಮಾಣಿಕ್ಯನುಂ ಅಪರ ಸಂಧ್ಯಾವಸರಪಠನತತ್ಪರಪುಣ್ಯಪಾಠಕನಿಕರಜಯಜೀಯನಂದವರ್ಧನವರ್ಧಸ್ವ ನಿನದನಿ ವೇಶಿತಕರ್ಣವಿವರನುಮಾಗಿ-
ಮ || ವಿ || ಹರಿನೀಲೋಜ್ಜ್ವಲಕುಟ್ಟಿಮಸ್ಥಳಿ ನಭೋಭಾಗಂಬೊಲಿಂಬಾಗೆ ಸು
ತ್ತಿರೆ ಚಂಚತ್ಕರದಿ ಪಿಕಾವಳಿ ಲಸತ್ತಾರಾಳಿಯಂತುತ್ಪಲಾ
ಭರಣಂ ರಾಗದೆ ಲೀಲೆಯೋಲಗದೊಳಿರ್ದಂ ರಾಜರಾಜಂ ಕಳಾ
ಧರನಾನಂದಿತಲೋಚನೋತ್ಪಲನಪೂರ್ವಂ ಚಂದ್ರನಿರ್ಪಂದದಿಂ || ೨೫
ವ || ಆ ಪ್ರಸ್ತಾವದೊಳ್-
ಚಂ || ಇದು ಘುಸೃಣಾರುಣಂ ಸುರಹರಿದ್ವನಿತಾನಿಟಿಲಂ ದಿಟಕ್ಕೆ ತಾ
ನಿದು ಬರೆದಿರ್ದ ಸಿಂಧುರದ ಕೆಂಪಡರ್ದಿಂದ್ರಕರೀಂದ್ರಕುಂಭಮ
ಲ್ತಿದು ಜನಿತೇರ್ಷ್ಯೆಯಿಂ ಮುಳಿಯೆ ತಾರಗೆ ಪಾಟಲಮಾದ ಯಾಮಿನೀ
ವದನಮೆನಿಪ್ಪಿನಂ ಕ್ರಮದಿನುಣ್ಮಿದುದಿಂದುವ ರಕ್ತಮಂಡಲಂ || ೨೬
ಕಂ || ಬಿರಯಿಯ ಮನಮೆಂಬಂಕದೊ
ಳರಲಂಬನಡುರ್ತು ಕಾದೆ ಸೂಸಿದ ನೆತ್ತರ್
ಪೊರೆದೆಳವಳಿಕಿನ ವಿದ್ಯಾ
ಧರಗಳವೆನಿಸಿತ್ತು ರಕ್ತಬಿಂಬಂ ಶಶಿಯಾ || ೨೭
ಪುದಿದಿರೆ ಪಣ್ತಿಂದುವ ಬಿಂ
ಬದಾಲದಿಂ ಪಣ್ಗಳುದಿರ್ದುವೆನೆ ಸೊಗಯಿಸಿದ
ತ್ತುದಯದೊಳೊದವಿದ ಕೆಂಪಿಂ
ಪುದಿದೊಪ್ಪುವ ತಾರಕೋತ್ಕರಂ ಕೆಲಗೆಲದೊಳ್ || ೨೮
ನೆರೆದ ತಿಮಿರಂ ನಿಶಾಕರ
ಕರಕುಂತಾಹತಿಗೆ ಬೆರ್ಚಿ ಮೂರ್ಚ್ಛೆಯ ನೆವದಿಂ
ಪರೆದೋಡಿ ಪೊಕ್ಕು ಸಲೆ ಮೈ
ಗರೆದುದು ಬಿರಯಿಸುವ ಜಕ್ಕವಕ್ಕಿಗಳೆರ್ದೆಯೊಳ್ || ೨೯
ಮ || ಸ್ರ || ನಿನದತ್ಸಂಧ್ಯಾನಕಂ ನಿಗ್ಗವಣೆಯ ಪಱೆ ಪೂರ್ವಾಚಲಂ ತುಂಗರಂಗಂ
ತನಗಾದತ್ತೆಂಬಿನಂ ನೀಲಿಯ ಜವನಿಕೆವೋಲ್ ಪಿಂಗೆ ಸಂಧ್ಯಾತಮಂ ಮೆ
ಲ್ಲನೆ ತಾರಾನೀಕಪುಷ್ಪಾಂಜಳಿಯನೆಸೆವಿನಂ ಸೂಸಿ ತತ್ಪೂರ್ವರಂಗ
ಕ್ಕನುಗೈವುದ್ಯನ್ನಿಶಾನರ್ತಕಿಯ ವದನದಂತಿಂದು ಕಣ್ಗೆಡ್ಡಮಾದಂ || ೩೦
ಕಂ || ತಿಮಿರಾಧಮವರ್ಣಸ್ಪ
ರ್ಶಮಾಪ್ರದೋಷದೊಳೊಡರ್ಚೆ ರಜನೀಸತಿ ಚಂ
ದ್ರಮಯೂಖಮಹಾಹ್ರದದೊಳ
ಗೆ ಮುೞುಂಕಿದಳಾದವಂಬರಂ ಬೆರಸಾಗಳ್ || ೩೧
ಪರೆದಿರೆ ತಿಮಿರಕಚಂ ನೆರೆ
ದಿರೆ ಭಗಣಸ್ವೇದಜಲಕಣೌಘಂ ರಾಗಂ
ಬೊರೆದಿರೆ ಚಕೋರನಯನಂ
ಕರಮೆಸೆದಳ್ ನೆರೆದು ರಜನಿ ರಜನೀಪತಿಯೊಳ್ || ೩೨
ಮ || ವಿ || ನೆರೆದೆತ್ತಂ ಭಗಣಂ ನಿರೀಕ್ಷಿಸೆ ಬೆಸಂಬೆತ್ತೇಱೆ ಚಿತ್ತೋದ್ಬವಂ
ಬರೆ ಲಕ್ಷ್ಮಚ್ಛಲದಿಂದಮಬ್ದಪಥವೀಧೀಭಾಗದೊಳ್ ಬೇಗಮೊ
ತ್ತರಿಸುತ್ತುಂ ಪರಿಕಾಱನಂ ತಿಮಿರಮಂ ಬೆನ್ನಟ್ಟಿ ಪಾದಂಗಳಿಂ
ದೊರಸಿತ್ತೇನತಿಚೋದ್ಯಮೋ ವಿಧುಮದೋನ್ಮತ್ತೇಭವಿಕ್ರೀಡಿತಂ || ೩೩
ಮ || ಸ್ರ || ರಜನೀಕಾಂತಾಯೋಭೃತ್ತಟಮಲಯಜಪತ್ರಂ ಮನೋಜಾಂಗನಾಶು
ಕ್ತಿಜ ಚಂಚತ್ಕರ್ಣಪತ್ರಂ ಸ್ಮರನೃಪವರಶುಭ್ರಾತಪತ್ರಂ ವಿಯನ್ನೀ
ರಜನಿ ಮಧ್ಯೋಲ್ಲಸತ್ಪಾಂಡುರತರಶತಪತ್ರಂ ಬೆಡಂಗಾಯ್ತಯುಕ್ತ
ವ್ರಜಗರ್ವೋರ್ವೀಧ್ರಶಂಬಂ ನಯನಸುಖಲತಾಸ್ತಂಬಮಾತ್ರೇಯಬಿಂಬಂ || ೩೪
ಚಂ || ಕುಮುದವಿಲಾಸಹಾಸಪರಿಹಾಸಕನಬ್ದಿಜಲಪ್ರವರ್ಧನೋ
ದ್ಯಮಿ ನಳಿನೀಪ್ರಮೋದಪರಿಹಾರವಿಶಾರದನುತ್ಕಕೋಕದು
ರ್ದಮವಿರಹಕ್ರಿಯಾವ್ಯಸನಿ ಚಾರುಚಕೋರವಿದೂರಪಾರಣ
ಕ್ಷಮನವವಲ್ಲಭಂ ಬೆಳಗಿದಂ ಪುರಮೊಂದೆನೆ ಲೋಕಮೆಲ್ಲಮಂ || ೩೫
ಕಂ || ಅತನುಗ್ರಹಚಂದ್ರಶಿಲಾ
ಪ್ರತಿನಿಧಿಯೆನಿಸಿರ್ದಚಂದ್ರಮಂಡಲದೊಳ್ ಶೋ
ಭಿತಮಾಯ್ತು ತೋರ್ಪ ತಾರಾ
ಪಥದೊಪ್ಪಮನಪ್ಪುಕೆಯ್ದು ತೊಳಪ ಕಳಂಕಂ || ೩೬
ವಾಸಿಸಲೆಂದು ಚಕೋರವಿ
ಲಾಸಿನಿ ಶಶಿಚಷಕದೊಳೆ ನವೋತ್ಪಳದಳಮಂ
ಸೂಸಿದಳೊ ವಿನಿಹಿತಜ್ಯೋ
ತ್ಸ್ನಾಸವದೊಳೆನಿಪ್ಪ ಲಕ್ಷ್ಮಿವೆತ್ತುದು ಲಕ್ಷ್ಮಂ || ೩೭
ಜನನಯನಹಂಸವಿಸರ
ಕ್ಕೆ ನಿಶಾವಧು ಸಾಂದ್ರಚಂದ್ರಿಕಾದುಗ್ಧಮನಿಂ
ಬಿನೊಳೆಱೆವ ಗಗನಘಟದಾ
ನನವಿವರದ ದೊರೆಗೆ ವಂದುದಿಂದುವ ಬಿಂಬಂ || ೩೮
ಉ || ಪಾರದದಿಂದೆ ಲೇಪಿಸಿದುದೋ ದೆಸೆ ನೀರದಮಾರ್ಗಮೆಯ್ದೆ ಕ
ರ್ಪೂರಪರಾಗದಿಂದಿಡಿಯೆ ತುಂಬಿದುದೋ ಸ್ಫಟಿಕೋಪಲಂಗಳಿಂ
ಧಾರಿಣಿ ಕೂಡೆ ಹಪ್ಪಳಿಗೆಯೊತ್ತಿದುದೋ ಸಲಿಲಾಶಯಂ ಪಯಃ
ಪೂರಮನಾಂತುದೋ ದಿಟಕೆ ತಾನೆನಿಸಿತ್ತಮೃತಾಂಶುರಶ್ಮಿಯಿಂ || ೩೯
ಕಂ || ಇದು ವಿರಹಕ್ಕಲ್ಲದೆ ಕಾ
ಯದ ಬಿಸಿಲಿದು ದಿಟ್ಟಿಗಲ್ಲದೀಂಟಲ್ಕ ಬಾ
ರದ ಸೊದೆಯಿದು ತಾಂ ಮನಕ
ಲ್ಲದುಡಲ್ ಸಮನಿಸದ ದುಗುಲಮೆಳವೆಳ್ದಿಂಗಳ್ || ೪೦
ವ || ಸ್ರ || ದ್ಯುನದೀಸಮ್ಮೋಹದಿಂದಂ ಜಡೆಗೆದಱಲುಮಾವಲ್ಲಭಂ ನಾಡೆಯುಂ ಸಾ
ರ್ವಿನೆಗಂ ಪೀಯೂಷವಾರ್ಧಿಪ್ಲವಪರಿಣತೆಯಿಂ ಸೆಜ್ಜೆಗಬ್ಜೋದರಂ ಪಾ
ರ್ವಿನೆಗಂ ಹಂಸಂ ಮೆಲಲ್ಕೆಂದೆಳಸಿ ಬಿಸಲತಾಶಂಕೆಯಿಂ ಚಂಚುವಿಂ ನೇ
ರ್ವಿನೆಗಂ ಪ್ರೋನ್ಮುದ್ರಿತಂ ಮುದ್ರಿಸಿದುದು ಜಗಮಂ ಚಾರುಚಂದ್ರಾಂಶುಜಾಲಂ || ೪೧
ಕಂ || ಆಂ ಬೇಱೆ ಪೊಗೞ್ವುದೇಂ ಬೆ
ಳ್ಪಂ ಬೆಳಗುಮನಾಗಸಕ್ಕೆ ನಿಜಮಲಿನತೆಯಂ
ಮುಂ ಬಿಡಿಸಿ ಮತ್ತನಂಗನು
ಮಂ ಬೇಱೆ ಜನಕ್ಕೆ ತೋಱಿದುದು ಬೆಳ್ದಿಂಗಳ್ || ೪೨
ಮ || ಸ್ರ || ಇದು ದಲ್ ಸ್ವಚ್ಛಂದಮಂದಾಕಿನಿ ಮಹಿತಳಮಂ ಕೂಡೆಪರ್ವಿತ್ತು ನೋಡೆಂ
ಬುದನಂದಲ್ಲಲ್ಲಿಗೆಲ್ಲಂ ಜನಮನಿತುವಲಂಪಿಂ ತುಳುಂಕಾಡಲುಂ ರಾ
ಗದಿನೆತ್ತಂ ನೀಡುಮೋಲಾಡಲುಮೆರ್ದೆಯೊಲವಿಂ ಪೊಕ್ಕುಮಿಕ್ಷೀಸಲುಂ ಚಿ
ತ್ತದ ಮೆಚ್ಚಿಂ ದ್ರೋಣಿಯಿಟ್ಟೇಱಲುಮೆಳಸುವಿನಂ ಪೆರ್ಚಿದತ್ತಚ್ಚಜೊನ್ನಂ || ೪೩
ಕಂ || ಕೆಂಪಿಲ್ಲದ ಬಿಸಿಲುಣ್ಮುವ
ಕಂಪಿಲ್ಲದ ಸಾಂದ್ರಚಂದನಕ್ಷೋದಂ ಮ
ತ್ತಿಂಪಿಲ್ಲದ ಪಾಲ್ಗಡಲೆಂ
ಬೆಂ ಪೊಸಬೆಳ್ದಿಂಗಳಂ ಬೞಿಕ್ಕೇನೆಂಬೆಂ || ೪೪
ವ || ಅದಲ್ಲದೆಯುಮಾಕಾಶಗಂಗಾಪ್ರವಾಹಮನಾಧಾರತೆಯಿಂದವನಿಗಲ್ಲೊಕ್ಕಿತೆಂಬಂತೆ ಓರೊಂ ದೆಡೆಯ ಬಯಲೊಳ್ ಬೆಳ್ಳಂಗೆಡೆದು ಬಳ್ಳಿವೆರ್ಚಿಯುಂ ಉಪವನದ ತರುಲತಾನಿಕರ  ದೆಲೆದುಱುಂಗೆಲೆಡೆಗಳಿಂ ಬಿಳಿಯ ಬಿೞಲಿಂತಿೞಿದಾಳವಾಳಯಂಗಳ ನಾವಗಂ ತೀವಿ ತೇಂಕಾಡಿಯುಂ ಚಂದ್ರಕಾಂತದ ನೆಗೆದ ಮುಗಿಲಟ್ಟಣೆಗಳಂ ಮೆಟ್ಟಿ ಬಡಹಮನೊಡರ್ಚಿ ಬಳಸಿದಗೞನೊಗುಮಿಗೆ ತಿಂಬಿ ತುಂಬುವರಿಯಿಸಿಯುಂ ಸಸಿಯ ಬೆಸದಿನಸಿಯೇಱಿಂಗೆ ಬಂದ ಸುಟ್ಟುಂಬೆಸಕಾಱನಂತಸಿದನೆ ಸುಸಿರದಿಂ ಪೊಕ್ಕು ದೇವಕುಲಂಗಳಾದಲೆಯೊಳೊತ್ತುಂ ಗೊಂಡಿರ್ದ ಕೞ್ತಲೆಗೆ ಮಿೞ್ತುವಾಗಿಯುಂ ಸಂಕೇತಕ್ಕೆ ಪೊಱಮಡಲ್ ಪಡೆಯದೆ ಪೊಱಗಣ ಬೆಳಗಿಂಗೆ ಕಾಯ್ದು ಕಿಸುಗಣ್ಣಿಂ ನೋಡುವ ಜೋಡೆಯರ ಕಡೆಗಣ್ಣ ಕೆಂಬೆಳಗಿಂ ಪುದಿದುದಯದೊಳೊಳಕಯರಾಗಮಂ ಮಗುಳುಗುೞ ಪರಿಯನಿನಿತನುಕರಿಸಿಯುಂ ಸೂಱೆಗೇರಿಯೋವರಿಯ ಬಾದಣದಿನೊಗೆವ ಅಗುರುವಿನ ಕರ್ಬೊಗೆಯ ಸುರ್ಬಿನೊಳ್‌ ತಳ್ಪೊಯ್ದು ವಿಧುವ ಪಗೆಯಪ್ಪರಾಹುವಿನೊಳ್ ಕಡುಪಿನಿಂ ತೊಡರ್ದುಮೆಯ್ವೊಣರ್ದಪ್ಪು ದೆಂಬ ನುಡಿಗಡರ್ಪಾಗಿಯುಂ ಆನಂದದಿಂ ಮಂದಿರಾಂಗಣದೊಳ್ ಸುೞಿವ ಪುರ ಪುರಂಧ್ರಿಯರ ಸಂದಣಿಸಿ ಬಳೆದ ಮೊಲೆಯೆಡೆಯಿನಿ ೞಿದೆಂದುಮಿಲ್ಲದ ಮುತ್ತಿನಾರಮಿಂದೆ ಸಂದುದೆಂಬ ಸಂದೆಗದ ದಂದುಗಮನವರೊಡನಾಡಿಗಳ ಚಿತ್ತದೊಳ್ ಬಿತ್ತಿಯುಂ ರಾಜಾಂ ಗಣದ ಬಯಲ ಬಾಳ್ಗಂಬಂಗಳೊಳ್ ಸೆಱೆಗೆಯ್ದಿರ್ದ ಜಾವದಾನೆಗಳ ಮೇಲೆಡೆಗೆಡೆದು ಮಳವಳಸಾಗಿ ಮುಸುಂಕಿ ತದ್ಗಜಂಗಳ್ಗೆ ಪಾಲ್ಗಡಲ ನಡುವಣೈರಾವತದ ಲೀಲೆಯನೋಲ ಗಿಸಿಯುಂ ಶಕುಂತಪಾಲಿಕೆಯರ್ ಪೊಱಗೆ ವಾಸಯಷ್ಟಿಗಳೊಳ್ ನಿಱಿದ ಪೊನ್ನ ಪಂಜರದ ಪುಗಿಲ್ಗಳಿಂ ಜಾಳಿಸಿ ಪೊಕ್ಕು ದೀಹದ ಚಕೋರಿಕೆಗಳೞ್ಕಱಿಂ ಮುಕ್ಕುೞಿಪ ಮುಂಡಾಡುವ ಕರ್ದುಂಕುವೊದೆವ ಚೆಲ್ಲಕೆ ಮೈಸಾರ್ಚಿಯುಂ ಇಂತನೂನಮುಮತಿಸಾಂದ್ರಮು ಮತ್ಯುಜ್ಜ್ವಲಮುಮಾದ ಚಂದ್ರಾತಪದೊಳ್ ನರೇಂದ್ರಚಂದ್ರಂ ಚಕೋರನಂತೆ ಚಂದ್ರಿಕಾ ವಿಹರಣವಿನೋದಕ್ಕೆ ಬಗೆದಂದು ದಕ್ಷಿಣಾನುಕೂಲಶಠಧೃಷ್ಟರೆಂಬ ನಾಯಕರುಂ ನಾಗರಿಕ ವಿಟವಿದೂಷಕಪೀಠಮರ್ದಕರೆಂಬ ನಾಯಕರುಂ ಬೆರಸು-
ಚಂ || ಮಳಯಜದಣ್ಪು ಮಲ್ಲಿಗೆಯ ಚೆನ್ನತುಱುಂಬು ನವೀನಚೀನದು
ಜ್ಜ್ವಳಿಪ ದಳಿಂಬವಾದರಿಸಿದಂಚಲಗಪ್ಪುರದೊಪ್ಪುಪಾರಮಾ
ರಳವಿಯ ಮುತ್ತಿನೆಕ್ಕಸರದೋಲೆವಿಲಾಸಮನೀಯೆ ಲೀಲೆಯಿಂ
ತಳರ್ದನಿಳಾಧಿಪಂ ಸಫಲಮಾಗೆ ವಸಂತದ ಚಂದ್ರಿಕೋತ್ಸವಂ || ೪೫
ವ || ಅಂತು ರಾಜವೀಧೀಲತಿಕೆಯಂ ಪದನಖ ಮಯೂಖಮಂಜರಿಯಿಂ ಮಂಜರಿತಂ
ಮಾಡುತುಂ ಸೂಱೆಗೇರಿಯನೆಯ್ದೆವರ್ಪಾಗಳ್
ಮ || ಸ್ರ || ಕಳಕೇಳೀಕೀರಪಾರಾವತಕುಹರಣವಾಚಾಲಮುಜ್ಜೃಂಭಮಾಣೋ
ತ್ಪಳರಾಜಂ ನಿಷ್ಕುಟಾಂಭೋರುಹನಿಲಯಜಲಾರ್ದ್ರಂ ರತಿಶ್ರಾಂತಿನಿರ್ಯ
ಲ್ಲಳನಾನಿಶ್ವಾಸಪುಷ್ಪಪ್ರಸರದಗುರುಸೌರಭ್ಯಸಂದೋಹಭಾರಾ
ಕಳಿತಂ ಬಂದೊಯ್ಯನೇನೂದಿದುದೊ ಪಣವಧೂಗೇಹದಿಂ ಗಂಧವಾಹಂ || ೪೬
ವ || ಅಂತು ವಿನೋದಸುಖಸಸ್ಯಸಮುದಯಕ್ಷೇತ್ರಾಘಾಟಮೆನಿಪ ಗಣಿಕಾವಾಟಮಂ ಪುಗುವಾ ಗಳೊಂದು ಸೌಧಾಂಗಣದೊಳ್‌ ವಿಚಿತ್ರವರ್ಣವಸನವಿರಚಿತೋತ್ತುಂಗ ಶ್ರೀಖಂಡಶಾಖಾ ಸ್ತಂಭಂಗಳೊಳಂ ಯಥಾಪ್ರದೇಶೋಚಿತವರ್ಣಕ್ರಮೋಪರಚಿತರತ್ನಮಯಮಯೂರ ಮಂಡಿತಾತುಳತುಳಾದಂಡಂಗಳೊಳಂ ಅಂತರಾಂತಸ್ಥಿತಕಮನೀಯಕನಕಕಲಶಮಣಿ ದರ್ಪಣಂಗಳೊಳಂ ಆಲಂಬಿತಘಂಟಿಕಾಜಾಲ ಕುಸುಮದಾಮ ಚಾಮರೋದ್ದಾಮಚೀ ನಾಂಬರಾಚ್ಛಾದ್ಯಂಗಳೊಳಂ ನಿಷ್ಕಶೃಂಖಲಾಚತುಷ್ಕಘಟಿತನಿರ್ಯೂಹದಂತಪರ್ಯಂ ಕಿಕಾಪಟ್ಟದೊಳಮಳವಟ್ಟು ಮದನಮಂಗಳಾಗಾರದ್ವಾರಮಕರತೋರಣದಂತಿರ್ದ ನವಿಲು ಯ್ಯಲ ಕೆಲಕ್ಕೆ ವಂದು-
ಚಂ || ನಲಿದು ಸಖೀಸಖವ್ರಜಕೆ ತಳ್ಕೆಗೆ ಮೊಕ್ಕಳಮೀವ ಮಾಲೆವೂ
ಬೆಲಗಸೆಯಿಂದಮೀವ ಘನಸಾರದ ಬಾಯಿನಮೆತ್ತಿ ಪೊನ್ನಬ
ಟ್ಟಲೊಳೆಱೆದೀವ ಕುಂಕುಮರಸಂ ಹಿಡಿಹಾರದಿನೀವ ಚೊಕ್ಕದಂ
ಬುಲಮೆಸೆವನ್ನೆಗಂ ಮೆಱೆದಳಂದು ವಿಲಾಸಿನಿ ತದ್ವಿಲಾಸಮಂ || ೪೭
ವ || ಅನಂತರಮಾಂದೋಳಪಟ್ಟಮಧ್ಯದ ಮರಾಳತೊಳಮಯಮಸೂಲಿಕಾಗೃಹಮನ
ಲಂಕರಿಸಿ-
ಉ || ಸುಯ್ಯೆಲರುಯ್ಯಲಾಡಿಸೆ ಮದಾಳಿಯನುಯ್ಯಲ ನುಣ್ಚರಂ ಸ್ಮರಂ
ಗುಯ್ಯಲರ್ವಿಲ್ಗೆ ಕೈಯನಿರದೆಂಬವೊಲುಣ್ಮೆ ಮರಲ್ದು ನೋಟಕಿ
ರ್ಪುಯ್ಯಲನೊಯ್ಯನಾಕೆಯೊಡನಾಡಿಗಳೊಳ್ ಕುಡೆ ಮುತ್ತಿನೈಸರಂ
ಮೆಯ್ಯೊಲೆಪಕ್ಕೆ ರಯ್ಯಮೆನೆ ತೂಗೆ ವಿಲಾಸದಿನುಯ್ಯಲಾಡಿದಳ್ || ೪೮
ವ || ಆ ವಿಲಾಸವತಿಯ ಲೀಲಾವಿಲಾಸಮಂ ನೋಡುತ್ತುಂ ಪೋಗೆ ಮುಂದೊಂದೆಡೆ ಪಳುಕಿನ
ಸಜ್ಜೆಮಾಡದ ಮುಂದಣಸುಕೆಯತಳಿರುಲಯ್ಯಲನೊರ್ವಳಪೂರ್ವಯೌವನೋನ್ಮತ್ತೆ ಎನಗೆ
ಮನೋಭವನೆ ದೇವಂ ಬಸನಮೆ ಬವಸೆ ಒಲವೆ ಕುಲಧನಮೆಂದು ಕೆಳದಿಯರ್ಗೆ
ಪೂಣ್ದದಟನೇಱುವಂತೇಱಿ-
ಉ || ಮೂಡಿದುದಿತ್ತಲೊಂದಭಿನವಂ ಶಶಿಬಿಂಬಮೆನಿಪ್ಪ ಶಂಕೆಯಂ
ಮಾಡೆ ಮನಕ್ಕೆ ಮುದ್ದುಮೊಗಮುಜ್ಜ್ವಲಚಂದ್ರಿಕೆಯಲ್ಲಿ ನೀಡುಮೋ
ಲಾಡುವ ಲೀಲೆಯಿಂದೊಲೆಯಲೀ ಮೃಗಲಕ್ಷ್ಮ ಮೃಗಕ್ಕೆ ಗೋರಿಯಂ
ಪಾಡುವ ಮಾೞ್ಕೆಯಿಂ ಬಳೆಯೆ ಗೀತರವಂ ತಳಿರುಯ್ಯಲಾಡಿದಳ್ || ೪೯
ವ || ಆಗಳ್ ವಿದೂಷಕನಿವಳ್ದಿರ್ ನೋಟಕರನುತ್ಕಂಠಾವಸ್ಥೆಗುಯ್ಯಲಾಡುವಂದಮಲ್ಲದುಯ್ಯ ಲಾಡುವಂದಮಲ್ಲಮೆಂದು ನುಡಿದು ನಡೆಯೆ ಮತ್ತೊಂದು ನೃತ್ಯಾಭ್ಯಾಸನಿವಾಸಪುರಃ ಪ್ರದೇಶದೊಳ್ ಮನೋಜರಾಜಚ್ಛತ್ರಚಾಮರಂಗಳಂತೆ ಸೊಗಯಿಸುವ ಸೋಗೆಯುಂ ಪೊಂಬಾಳೆಯಂ ಬೆರಸು ಕಟ್ಟಿದೆಳಗೌಂಗಿನುಯ್ಯಲಂ ತೂಗಾಡುವ ಲಾವಣ್ಯಲಕ್ಷ್ಮೀಲತೆಯ ಕಳಿಕೆಗಳನ್ನೆಯರಪ್ಪ ಕನ್ನೆಯರಂ ಚೆನ್ನೆಯರಂ ವೀಕ್ಷಿಸಿ ನಾಗರಿಕನಿಂತೆಂದಂ-
ಕಂ || ಮೀಸಲ್ವಾಯ್ದೆಱೆ ನಗೆ ಪೊಱ
ಸೂಸದ ಕಣ್ ಬಳಸಲೆಳಸದೊಳ್ದೊಡೆ ಲಜ್ಜಾ
ಭಾಸಮನೋಸರಿಸದ ಬಗೆ
ಮಾಸರಮಾಯ್ತಿವರೊಳಡರ್ದ ಕೊಡಗೂಸುತನಂ || ೫೦
ವ || ಎಂಬುದಮರಸನವಳಂ ತೂಗುವೆರಡನೆಯ ಕನ್ನೆಯಂ ನೋಡಿ-
ಕಂ || ಪೀರ್ದಪುದು ಲಜ್ಜೆಯಂ ಬಗೆ
ಸಾರ್ದಪುದುರಮುಗುೞಲುರುಕುಚಂಗಳನೀಗಳ್
ಮೀರ್ದಪುದು ಕಣ್ಣ ಸರಲತೆ
ಸಾರ್ದಪುದು ನವೀನಯೌವನೋದಯಮಿವಳಂ || ೫೧
ವ || ಎಂದವಳ್ದಿರೆಳವೆಯ ಬಳ್ವಳಿಕೆಯಂ ಮೆಚ್ಚುತುಂ ಪೋಗೆ ಮುಂದೊಂದು ಮತ್ತವಾರಣದ
ಕೆಲದೊಳೊತ್ತೆಗೆಂದು ನಿಂದಿರ್ದಳಂ ನಾಗರಿಕಂ ನೋಡಿ-
ಚಂ || ನಸುದೊಡೆದೋರ್ಪ ಪಟ್ಟಣಿಗೆಯೊಳ್ನಿಱಿ ಕತ್ತುರಿಬೊಟ್ಟು ಕಟ್ಟಿಬಿ
ಟ್ಟಿಸೆವ ಕುರುಳ್ ಮೊಗಕ್ಕೆ ಪಿರಿದೊಪ್ಪುವ ಬಿಂಕದ ಸಂಕದೋಲೆ ಕ
ರ್ಪಸದಳಮಾದ ಸಣ್ಣವಳೆ ಕತ್ತರಿಪೀಲಿಯನಾಂತ ಚೊಲ್ಲೆಯಂ
ಮಿಸುಗುವ ದೋರೆವಲ್ ಕರಮೆ ಮಾಸರಮಾದುದು ದೇಸೆಕಾರ್ತಿಯೊಳ್ || ೫೨
ವ || ಎಂದು ಮಾಣದಿವಳ ದೇಸೆವೆತ್ತ ಶೃಂಗಾರಂ ವಿಟಜನಕ್ಕೆ ಹೃದಯಾಂಗಾರಮಾಯ್ತೆಂಬಿನಂ
ವಿಟನಿವಳಂತರಂಗಶೃಂಗಾರಮಂ ವಿಚಾರಿಪೆನೆಂದು ಪೋಗಿ ನೋಡಿ ಬಂದು-
ಉ || ನೋಟದೆ ಬೇಟಮಂಕುರಿಸಿದಪ್ಪುದು ಮೇಳದೊಳಿಂಪುವೆತ್ತ ಮಾ
ತಾಟದೆ ಮತ್ತೆ ಪಲ್ಲವಿಸಿದಪ್ಪುದು ಲಲ್ಲೆಯನಪ್ಪುಕೆಯ್ವ ಕೊಂ
ಡಾಟದ ಮುದ್ದುಗೆಯ್ತದಲರ್ದಪ್ಪುದಿವಳ್ ಬಗೆ ಮೆಚ್ಚಿ ಬಿಚ್ಚತಂ
ಕೂಟಮನೊಲ್ದೊಡರ್ಚೆ ಫಲಮಪ್ಪುದು ತಪ್ಪದು ಸೂಳೆ ಕೇಳ ಗೇ || ೫೩
ವ || ಎನೆ ಪೆಱತೊಂದೆಡೆಯೊಳುಲ್ಲಸಿತಮಲ್ಲಿಕಾಮಂಡಪದ ನಡುವಣೆಸಳ ಪಸೆಯೊಳೊರ್ವ
ನಳವಿದಪ್ಪಿ ಕೂರ್ತೆಳೆಯಳಂ ಪೞಿಕೆಯ್ದೆಯೆಂದು ಪುಸಿಮುಳಿಸಂ ತಳೆವುದುಮವಳ್
ಬೆಚ್ಚಿ ಪೆರ್ಚಿದ ಭಯದ ಭಾರದಿನೆಱಗುವಂತೆ ಕಾಲ್ಗೆಱಗುವುದುಂ ಪ್ರಣಯಸಾರಸರ್ವಸ್ವ
ನಿಧಾನಮನೆತ್ತುವಂತೆತ್ತಿ-
ಮ || ವಿ || ನಲವಿಂದಂಕದೊಳಿಟ್ಟು ಕರ್ಚಿ ಕದಪಂ ಬಾಯ್ವಾಯೊಳೊಲ್ದಿಕ್ಕಿ ತಂ
ಬುಲಮಂ ಕಣ್ಬೊಣರಿರ್ಪನೊತ್ತಿ ತಳದಿಂ ಪಾದಾನತಿವ್ಯಸ್ತಕುಂ
ತಲಮಂ ತಿರ್ದಿ ವಿನೋದದಿಂ ಮುಳಿದೆನಾಂ ನೀನಂಜಲೇಕೆಂದು ಕೋ
ಮಲೆಯಂ ಕೋಟಿಚಟೂಕ್ತಿಯಿಂದೊಸೆಯಿಸುತ್ತಿರ್ದಂ ರತೋತ್ಕಂಠೆಯಂ || ೫೪
ವ || ಆಗಳರಸನಾಧೃಷ್ಟನ ಖಾತ್ವಾಸಮೀಕರಣನ್ಯಾಯಮಾದ ಮುಳಿಸುಂ ತಿಳಿಪುಮಿರ್ವರ್ಗ
ಮುಬ್ಬೆಗಮಂ ಪಡೆದುದೆಂದಿಂತೆಂದಂ-
ಚಂ || ಪ್ರಣಯದಿನಾದ ಹೋರಟೆಯೆ ಹೋರಟೆ ಮಾಣ್ದೊಡೆಕೂಟದೊಳ್ ಮನಂ
ತಣಿಯದದೊಂದುಕೋಟಲೆಯೆ ಕೋಟಲೆ ಮಾಣ್ದೊಡಗಲ್ದ ಪೊೞ್ತಿನೊಳ್
ರಣರಣಕೋತ್ಥವೇದನೆಯೆ ವೇದನೆ ಮಾಣ್ದೊಡೆ ಮತ್ತಮಿನ್ನವ
ಪ್ಪಣಕಮೆ ಪುಟ್ಟುಗೆಂದೊಡಕಟೇನಪಸೌಖ್ಯರೊ ಕೂರ್ತ ಮಾನಸರ್‌ || ೫೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಅಷ್ಟಮಾಶ್ವಾಸಂ (೧)
ವ || ಎಂಬುದುಮನುಕೂಲನೆಂದಂ ದೇವರ್ ಬೆಸಸಿದಂದವಪ್ಪುದಾದೊಡಂ-
ಚಂ || ನುಡಿ ಸವಿ ನೋಟಮೊಂದು ಸವಿ ಸೋಂಕು ದಿಟಂ ಸವಿ ತೋಟಿಯಾವಗಂ
ಕಡುಸವಿ ಪೊಯ್ಯೆ ಮುನ್ನ ಸವಿ ಬಯ್ಯೆ ಕರಂ ಸವಿಯಪ್ಪು ಚುಂಬನಂ
ಗಡಣಮುಮೆಂತುಮೆಯ್ದೆ ಸವಿಯಪ್ಪುವು ತನ್ನ ಪಸಾದದಿಂದಮೆಂ
ದೊಡೆ ಸವಿ ಬೇಟದಿಂದೆ ಪೆಱತಾವುದೊ ಭಾವಿಸಿ ನೋಡೆ ನಾಡೆಯುಂ || ೫೬
ವ || ಎನೆ ಸಾರ್ವಭೌಮಸರ್ವಜ್ಞಂ ಧುತ್ತೂರಮತ್ತರೊಳ್‌ ಸ್ತಂಭಕುಂಭಾದಿಗಳೆಲ್ಲಂ ಶಾತಕುಂಭಾ ಭಾಸಂಗಳಾಗಿ ತೋರ್ಪಂತೆ ಕಾಮಕಾತರೆಯೊಳಂ ಬಸನದೊಳ್‌ ಬೆರಸಿದಾಯಾಸಂಗಳುಂ ಪ್ರಿಯಾಪ್ರಿಯಂಗಳೆ ಅಕ್ಕುಮೆನೆ ತತ್ಸಮೀಪದ ಸೌಧದೊಳ್ ಸನ್ನಿದಮಾದ ಕನ್ನೆವೇಟಕ್ಕೆ ತನ್ನಂ ಮಾಱುಗೊಟ್ಟ ಪಾಱುಗೆಯ್ತದ ಜವ್ವನೆಗಿನಿಯನಿತ್ತ ನಖ ರದಕ್ಷತಂಗಳನೆ ತೊಡವು ಮಾಡಿ ಮೆಱೆವುದನವಳೊಡನಾಡಿ ನೋಡಿ ಕಂಡು-
ಕಂ || ಉರದಿಂ ಬರಿಯಿಂದಗ್ರಂ
ಬರೆಗಂ ಕೆಂಪೆಸೆಯೆ ನೀಳ್ದ ನಖರೇಖೆಯೆಸ
ಳ್ಗೊರೆಯೆನಿಸೆ ಪದ್ಮಕುಟ್ಮಲ
ದಿರವಂ ಪರಿಭವಿಸಿತೀಕೆಯುತ್ಕುಚಯುಗಳಂ || ೫೭
ವ || ಎಂಬುದುಮದರ್ಕೆ ಸೈರಿಸದವರಕ್ಕನಿಂತೆಂದಳ್-
ಚಂ || ಮಿಱುಗುವ ವಿದ್ರುಮಾಧರದ ಮಧ್ಯದೊಳಾಯತವೃತ್ತಮಾದ ನು
ಣ್ಗಱೆಯಿದು ಮನ್ಮನಕ್ಕೆ ಪಡೆದಪ್ಪುದು ಮನ್ಮಥವಹ್ನಿತಾಪದಿಂ
ಮಱುಕಮನಪ್ಪುಕೆಯ್ದೆರ್ದೆಯೊಳಿರ್ಪುದನೊಲ್ಲದೆ ಬಾಯ ಬಾಗಿಲಿಂ
ನೆಱೆ ಪೊಱಮಟ್ಟು ಪೋದಿವಳ ಲಜ್ಜೆಯ ಪಜ್ಜೆಯಿದೆಂಬ ಪೋಲ್ವೆಯಂ || ೫೮
ವ || ಎನೆ ಧೃಷ್ಟನವಳ ಚುಂಬನಂ ಚೆನ್ನನೊಳಕೈದುದೆನಲೊಡಂ ಅಲ್ಲಿಂ ತಳರ್ವುದುಮೊರ್ವಂ
ಕಣ್ಣಿಟ್ಟು ಪಲದೆವಸವಟ್ಟಟ್ಟಿಯುಮಟ್ಟುತ್ತುಮಿರ್ದವಳ ಬೇಂಟದ ಬೊಜಂಗನುೞಿವುದು
ಮೆಡೆವಡೆದೊತ್ತೆಯಿಟ್ಟು ಪುಗಲೊಡಮವನಂ ಕಂಡು-
ಚಂ || ಮನದಿನಿತೊಂದನವ್ವಳಿಪ ದಿಟ್ಟಿಯನೊಯ್ಯನೆ ಸುತ್ತುವಾಸೆಯಂ
ಘನತರಭೋಗಮಂ ಗತಿಯ ವಕ್ರತೆಯಂ ತೆಱಪಾಗೆ ಸಾರ್ದು ಮೆ
ಲ್ಲನೆ ಪುಗುವಂದಮಂ ನೆಱೆಯೆ ಭಾವಿಸಿ ಬಂದ ಭುಜಂಗನಂ ಭುಜಂ
ಗನೆ ದಿಟಮೆಂದು ದಾರಿಕೆ ಮಯೂರಿಕೆಯಂದದಿನೇಂ ಕನಲ್ದಳೋ || ೫೯
ವ || ಅದಂ ವಿವೇಕವಿದ್ಯಾಧರಂ ಕಂಡು-
ಕಂ || ಮನಮದು ಮನದನ್ನನ ಬೆ
ನ್ನನೆ ಪೋಗಿರೆ ತನ್ನ ಬಸನದಿಂದವಳೊಳ್ಪಂ
ಮನಮಂ ಬಿಡೆ ಬಳೆಯಿಪ ಬೆ
ಳ್ತನಮಿದು ಪಾೞ್ಮನೆಗೆ ಬಾಯಿನಂ ಗುಡುವಂದಂ || ೬೦
ವ || ಎಂದು ನುಡಿಯೆ ಮತ್ತೊರ್ವಂ ತನ್ನೊಳಾದೊಲವಿನೆಸಕಂ ಮಸಮಸನಾಗೆ ಮತ್ತೊರ್ವ ನೊಳ್ ಮನಕ್ಕೆಡೆಮಾಡುವಳ್ಗೆ ತನ್ನ ಮೋಹದವನ ನಣ್ಪಂ ಬಿಟ್ಟೆನೆಂದು ಸೂರುಳ್ತೊಡಲ್ಲ ದೊಲ್ಲೆನೆಂದು ರೋಸದಿಂ ಪುಸಿಮಾೞ್ಪುದುಂ ಬಜ್ಜೆಗುಂಟಣಿ ಸೆಜ್ಜೆವನೆಯ ಬಾಗಿಲಂ ಪತ್ತಿ ಮಱೆಗೇಳುತ್ತಿರ್ದೊಳಗಂ ಪೊಕ್ಕು-
ಚಂ || ಕುಡಿದೊಡೆ ಪೊಟ್ಟೆಯಿಂದೆ ಬೞಿನೀರ್ ಪೊಱಪಾಯ್ವುವೆ ಸುತ್ತಿಕಾಲನೇಂ
ತೊಡರ್ವುವೆ ದಾಂಟುವಲ್ಲಿ ನಿಱಿ ಪುತ್ತುರಿಯೂದಿದೊಡಂತೆ ಬಾಯನೇಂ
ಸುಡುವುದೆ ಮುಟ್ಟೆ ದೇವರೊಳೆ ಕೀಲಿಪುದೇ ಕರಮೇಕೆ ಸೂರುಳೆಂ
ದೊಡರಿಸಲಣ್ಣ ಪೆಣ್ಣ ಪುಸಿಮನ್ನಣೆಯುಳ್ಳೊಡಮಂತದೆಯ್ದದೇ || ೬೧
ವ || ಎನೆ ಶಠಂ ಹಠವೃತ್ತಿಯಿನವಳಿರ್ವರಾಗ್ರಹಕ್ಕಂ ನಿಗ್ರಹಮಂ ಪಡೆದಳೆಂಬುದುಂ ಅನತಿ ದೂರದೊಳೊರ್ವಳ್ ಕೂರಿಸಿದ ಬರವಿಗನ ಬರವಿಂಗೆ ಶಯ್ಯಾಸನಮಂ ರಯ್ಯಂ ಮಾಡಿರಿಸೆ ಪೀಠಮರ್ದಕಂ ಸಾರ್ದು ನೋಡಿ-
ಚಂ || ಪಗಲನುದಂಶುವಿಂದುಗುೞ್ವ ದೀವಿಗೆ ತೆಳ್ವಳಿಕಿಂದಮಾದ ನು
ಣ್ವಗಲಿಯೊಳಾಯ್ತು ಮೆಲ್ವೆನಿಪ ಪಾಸಲರ್ವೞ್ಕೆಯ ತಾಣಮೆಂಬ ಚೆ
ಲ್ವಗಲದ ಪೀಲಿವಿಜ್ಜಣಿಗೆ ತಣ್ಪಿನ ನೀರ್ ಸೆಱೆಯಾದ ಪೊಂಗಳಂ
ತಿಗೆಯಿರೆ ಸಜ್ಜೆಯೋವರಿಯಿದೋವರಿಮಾಡಿತು ಕಂತುಗೆಮ್ಮುಮಂ || ೬೨
ವ || ಎಂಬನ್ನೆಗಂ ತತ್ಪಾರ್ಶ್ವಕ್ರೀಡಾವೇಶ್ಮದಿಂದಸವಸದಿನಾವ ಕಿಸುರ ಮಸಕದಿನೊರ್ವಂ
ಪೊಱಮಟ್ಟು ಪೋಗೆ-
ಚಂ || ಇನಿಯನ ಕಾಲ್ಗೆ ಕಾಮಿನಿಯ ಕಾಲ್ ನಿಲವೇೞ್ವವೊಲುಣ್ಮೆ ನೂಪುರ
ಧ್ವನಿ ನೆಱೆ ಕಣ್ಗೆ ಕಣ್ನಿಮಿರೆ ಕಣ್ಬನಿಯಂ ಬಿಡಲಾಗೆನುತ್ತೆ ಬೆ
ನ್ನನೆ ಪರಿವಂದದಿಂ ಪರಿಯೆ ಬಂದು ಪದಾನತೆಯಾಗೆ ಪೋದುದಾ
ತನ ಮುನಿಸಂತೆ ಕಾದಲನ ಕಾಲ್ವಿಡಿಪಿಂ ಕಳೆದಳ್ ಕನಲ್ಕೆಯಂ || ೬೩
ವ || ಅದಲ್ಲದೆ ಮತ್ತೋರ್ವಳ್ ತಾನೊಲ್ದುಮೊಲ್ಲದಂತವನೊಳ್‌ ನೆಗೞ್ಚುವ ಮಗಳಣಕಕ್ಕೆ ತಲೆ ಕಣಕಣಿಸೆ-
ಮ || ಸ್ರ || ಸಲೆ ಮುಂಗೈಯಿಂದಮೀ ಕುಂದದ ಬಳೆ ಮುಡಿಪಿಂ ಪೋಗದೀ ಕಂಚುಕಂ ಮುಂ
ದಲೆಯಿಂದಂ ಪಿಂಗದಿರ್ಪೀತಲೆದೊಡವಿದು ನೀನೊಲ್ಲದಿರ್ಪಂದಮಂ ಕಾ
ದಲನೊಲ್ದೊಂದಂದಮಂ ಪೇೞವೆ ದಿಟದಿನವಂ ಮುನ್ನತಾನೊಲ್ಲದಿರ್ದಂ
ದೆಲೆಗೇ ನೀನೆಲ್ಲರೊಂದಂದದಿನಿರೆ ಬಱೆಮೆಯ್ಯಿಂದಮಿರ್ಪಂತುಟಕ್ಕುಂ || ೬೪
ವ || ಎನೆ ನಾಗರಿಕನೀ ಕುಂಟಣಿಯ ವಕ್ರಭಣಿತೆಯಾಕೆಗೆ ಶಿರಃಪ್ರಣಯಿಯಂ ಮಾಡಿತ್ತೆನುತ್ತುಂ ಬರೆ ಮುಂದೊಂದು ಕೆಂದಳಿರ ಪಂದರೊಳಗಣ ಬಾಳವೇರ ಕೇರ್ಗಟ್ಟಿನೋವರಿಯೊಳಗೆ-
ಉ || ದೂರಿಸಿ ಸುಯ್ದು ಕೈಯ ತಳಮಂ ಕದಪಿಂಗಿರದುಯ್ದುದಾತ್ತನಂ
ಪಾರದೆ ಬಯ್ದು ಕಣ್ಬನಿಯಿನಂಶುಕಮಂ ನೆರೆ ತೊಯ್ದು ತಾಯ್ಗಿದಂ
ಸೈರಿಪಳೆಂದೆ ಕಾಯ್ದು ನೆಱಗೊಂಡಿರೆ ಪೂಗಣೆಯೈದುಮೊರ್ವಳಿ
ನ್ನಾರಿದನಿಂಬುಕೆಯ್ದು ಕುಡುವನ್ನರೆನುತ್ತೆನಸುಂ ಪಲುಂಬಿದಳ್ || ೬೫
ವ || ಆಗಳಾಕೆಯರ ಕೆಳದಿಯರೈದೆವಂದು ಶಿಶಿರೋಪಚಾರಂಗಳಿಂದಂ ಸಂತೈಸಲೊಡರ್ಚು
ವಚ್ಚಿಗಮಂ ಕಂಡು-
ಚಂ || ಇನಿಯನ ತೋಳ ತಳ್ಪವನ ಕೂಟದೊಳುಣ್ಮುವ ಘರ್ಮಬಿಂದುವಾ
ತನ ನಱುಸುಯ್ಯ ಪೊಯ್ಲವನ ಸಾರ್ದ್ರವಿಲೋಕನಮಾತನೊಂದುಸೋಂ
ಕಿನಿತಿರದಾಱಿಪಂತೆನಗೆ ತಾಪಮನಾಱಿಸಲಾರವೀಮೃಣಾ
ಳನಿಕರವೀ ಹಿಮಾಂಬುಲವಮೀಯೆಲರೀ ಶಶಿಯೀ ವಿಲೇಪನಂ || ೬೬
ವ || ಅಂತು ಮನದೊಳಿರ್ದವನೆ ಮರ್ದಾದವಳ ವಿರಹಜ್ಜರಾವಸ್ಥೆಯಂ ಕಂಡು ಅನುಕೂಲ ನಿಂತೆಂದಂ-
ಉ || ನೆಟ್ಟನೆ ಕೂರ್ತ ನಲ್ಲರನಗಲ್ದೞಲಂ ತಳೆದಿರ್ಪ ಮಾೞ್ಕೆಯಿಂ
ಪುಟ್ಟದೆ ಪೋಪುದೊಳ್ಳಿತು ಮನುಷ್ಯಭವಾಂತರದಲ್ಲಿ ದೈವದಿಂ
ಪುಟ್ಟಿದೊಡೇನೊ ಕೂರದಿರವೊಳ್ಳಿತು ಕೂರ್ತೊಡಮೇನಗಲ್ವುದುಂ
ತೊಟ್ಟನೆ ಸಾವುದೊಳ್ಳಿತು ತೊಡಂಕದೆ ಕಾಮನ ಡಾಮರಂಗಳೊಳ್ || ೬೭
ವ || ಎನೆ ವಿದೂಷಕನಿದು ಸತ್ತೊಡಲ್ಲದೆ ಪರಿವ ಕುತ್ತಮಲ್ಲಮೆಂದು ನಗಿಸುತ್ತುಂ ಪೋಗೆ ಮತ್ತೊಂದು ಸುರತಕರಣಚಿತ್ರಸಂದರ್ಭವಪ್ಪ ಗರ್ಭಗೃಹದೊಳಗ ನಿರ್ಭರಪ್ರಣಯಪರ ವಶತೆಯಿಂ ನೆರೆವ ಕಾದಲರ ಕಾಮಕೇಳೀಕೂಜಿತದೊಳ್ ಕೂಡಿ ಕಿವಿಯಂ ಪಳಂಚಲೆವ ಮಂಚದ ಶಕುನಿಯಂಚೆಯ ಗಿಳಿಯ ಪುರುಳಿಯ ಪಾರಿವದ ಕೊರಲುಲಿಯ ದಳವುಳವ ನಾಲಿಸಿ ಪೆಣ್ಬುಯ್ಯಲನಾರಯ್ಯದೋಸರಿಪುದೆನ್ನ ಗಂಡುಗೂಸುತನಕ್ಕೆ ಪಸುಗೆಯಲ್ತೆಂದು ಪೀಠಮರ್ದಕಂಬೆರಸು ಪರಿದು ಗವಾಕ್ಷನಿಕ್ಷಿಪ್ತಾಕ್ಷನಾಗಿ ನೋೞ್ಪನ್ನೆಗಂ-
ಉ || ಕೆಂದೊಡೆ ಸಾಯಲುಜ್ಜುಗಿಸುವಾಸನಪಲ್ಲಟದೞ್ತಿ ಬಾಯ್ಗೆ ವಂ
ದಂದದೊಳೆಂದೊಡೆಂದುದನೊಡಂಬಡಿಪಿಚ್ಚೆಯ ಬಿಚ್ಚತಿಕ್ಕೆ ನಾ
ಣಿಂದಮಗಲ್ದು ಗಂಡುವೆಸದೊಳ್ ಬಸದಪ್ಪ ಪೊಡರ್ಪು ರೂಪು ಮೈ
ಗುಂದದ ಚೆಂದವಿಂಗೊರಲ ಮೆಲ್ಲುಲಿಯೊಪ್ಪಿದುದೊಲ್ವ ಕೂಟದೊಳ್ || ೬೮
ಮ || ವಿ || ಮೊಱೆಯಂ ಮೀಱುವ ಮಾತು ತೀನ್ ಮಸೆಪನಾಣ್ದಾಣಂ ತನಿತ್ತಿಂಬುಮೈ
ಮಱೆಪಂ ಪುಟ್ಟುವ ಸೊರ್ಕು ಸೂೞ್ವಡೆದ ಕೂಟಂ ಪಲ್ಲಟಂಬಾಯ್ವಬಾ
ಯ್ಮಱುಕಂ ತಾಂಗಿಕೞಲ್ವ ನಾಣಿಲಿತನಂ ಬೆಂಡೇೞ್ವ ಕಣ್ ಬೀಯದ
ಳ್ಕಱೊಳಂ ಪಾಸಿಗೆ ನಾಂಬ ಮುಂಬದಮಳುಂಬಂ ಕೂಟದೊಳ್ ನಲ್ಲರಾ || ೬೯
ಕಂ || ನಾಣ್ನುಣ್ಚೆ ಸೋಲದೊದವಿಂ
ಕಣ್ನಸು ಮುಗುಳ್ದೆಸೆಯೆ ನಸೆಯನೆಸಗುವ ಪಲವುಂ
ನುಣ್ನುಡಿ ಪಸರಿಸೆ ಮನದಿಂ
ಜಾಣ್ನಡೆಗೊಳೆ ತೊಡರ್ದರಿನಿಯಕೂಟದೊಳಿನಿಯರ್ || ೭೦
ವ || ಅನಂತರಮೊಡರ್ಚಿದ ವಸಂತಸಖಸುಖಪರಮಕೋಟಿಯೆನಿಸಿದ ರತಾಂತಸುಖದೊಳಿ
ನಿತಾನುಂ ಬೇಗಮಿರೆ-
ಚಂ || ಹರವಸಮೊಯ್ಯನಾಱೆ ಮುಗುಳ್ದಕ್ಷಿಗಳೆೞ್ಬಱೆ ಕೂಡೆ ಮೆಯ್ಯೊಳು
ಬ್ಬರಿಸಿದ ರೋಮರಾಜಿ ನಸುವಕ್ಕೆಗೆ ಸಾರೆ ಬೞಲ್ದ ಮೆಯ್ಗೆ ಚೇ
ತರಣೆಯಲರ್ಚೆ ಬಾಯ್ಗೆ ಬಱಪಂ ಬರಿಸುತ್ತಿರೆ ಪೋದ ಕೂಟಮಂ
ಪರಿವಿಡಿಗೆಯ್ಯೆ ಚಿತ್ತಮೆಳಸಿತ್ತು ರತಾಂತಸುಖಾಂತಮೋಪರಾ || ೭೧
ವ || ಆಗಳಲ್ಲಿಂ ತಳರ್ದು ಬರೆ ವಿಟನಿದೇಕೆ ತಡೆದಿರೆನೆ ಪೀಠಮರ್ದಕನುಜ್ಜುಗಿಸಿದ ಕಜ್ಜಮಂ
ಕಡೆಯೆಯ್ದಿಸಲೆಂಬುದುಂ ವಿದೂಷಕನಿವಂದಿರ ಕೂಟಕ್ಕೆ ಬೇಟಮೆ ಕಡೆಯೆನೆ ರಾಜ
ಮನೋಜಂ ಮುಗುಳ್ನಗೆವೆರಸು-
ಉ || ಎಂತೆಳಸಿರ್ದರಿರ್ದ ಪರಿಯಿಂದಮೆ ಕೂಟಮದಿಂಬುಕೆಯ್ದುದೋ
ರಂತಿರೆ ಮೆಯ್ಯೊಳೆಲ್ಲಿ ದೊರೆಕೊಂಡೊಡಮಲ್ಲಿಯೆ ಚುಂಬನಂ ಕರಂ
ಸಂತಸಮೀವುದಾವೆಡೆಯುಗುರ್ ತೊಡರ್ದಾಯೆಡೆ ರೇಖೆ ಪತ್ತಿ ಚೆ
ಲ್ವಂ ತಳೆದಿರ್ಪುದೆಂದೊಡದನೇವೆಸಗೊಂಡಪೆ ಬೇಟದಾಟಮಂ || ೭೨
ವ || ಎಂದು ನುಡಿಯುತ್ತುಂ ಬರ್ಪನ್ನೆಗಂ ಮನೋಹರಕ್ರೀಡಾಗಾರದ್ವಾರದೇಶದೊಳ್‌
ತಾರುಣ್ಯವತಿ ಅತಿಮಧುರಪುರುಷಾಯತನಿಧುವನಪರಂಪರಾಪರಿಮಳಿತಮಾದ ಶರೀರದ
ಸಹಜಸುರಭಿಗಂಧಮಂ ಗಂಧವಹಂಗೊಚ್ಚತಂಗುಡುವಂತಿರೆ ಲಜ್ಜೆಯಿಂದಿರೆ ಕಂಡು-
ಉ || ಚುಂಬಿಸಿ ಬೀಗಿ ಬೆಳ್ಪಡರ್ದ ಬಾಯ್ದೆಱೆಯಾಳಿಸಿದಪ್ಪಿನೊತ್ತಿನಿಂ
ದಂ ಬಿಡೆ ಗುಜ್ಜುಗೊಂಡ ಮೊಲೆ ಪೊರ್ಕುೞಿಯಂದಮೆ ಹಂತಿದಪ್ಪಿ ತಾ
ಱುಂಬೞಿಯುಂ ತೆರಳ್ದ ಕುರುಳುಣ್ಮೆ ಬೆಮರ್ ನಸುಬಾಲನಾದ ಬೊ
ಟ್ಟೆಂಬಿವು ಕೂಟದೊಂದು ಸವಿಯಂ ಪಿಸುಣಾಡುವುವೀ ಲತಾಂಗಿಯಾ || ೭೩
ವ || ಎಂಬ ನಾಗರಿಕನುಕ್ತಿಗೆ ಚತುರೋಕ್ತಿಚತುರ್ಮುಖಂ ಮೆಚ್ಚುತ್ತುಂ ಪೋಗೆ ಮುಂದೊಂದು
ವಿಶಾಲಶಾಲಾಂಗಣದ ಬಳ್ಳಿಮಾವಿನ ಕಾವಣದೊಳಗಣ ಅಗಲ್ದ ಸಿಂದುರದ ಜಗಲಿ
ಯೊಳ್ಗೊಟ್ಟಿಯಿಂದಿರ್ದ ವಿವಿಧನಾಯಿಕಾನಾಯಕಭೇದದ ಮಿಂಡರೆಳವೆಂಡಿರ ತಂಡಮಂ
ಮೈಗರೆದು ನೋೞ್ಪನ್ನೆಗಮೊರ್ವಳ್ ಕುಚಕಲಶಕ್ಕೆ ತನ್ನ ತಳಮಂ ಕೆಂದಳಿರ್ಮಾಡಿ-
ಕಂ || ಉನ್ನತಿಯಿಂದುತ್ಕಂಠತೆ
ಯನ್ನೆರೆ ನಿನಗೀವುದಿವರ್ಗೆ ಮಾಡವೆ ಕೊರ್ವಿಂ
ನಿನ್ನನೆರ್ದೆಗಿಡಿಪುವುೞಿದರ
ನಿನ್ನೆರ್ದೆಗಿಡಿಸವೆ ಲತಾಂಗಿ ಕಠಿನಕುಚಂಗಳ್ || ೭೪
ವ || ಎಂದು ರೂಪಸೌಭಾಗ್ಯಂಗಳಂ ಪೊಗೞೆ ಮತ್ತೊರ್ವಳ್ ಪಲವುಂದೆವಸಮಗಲ್ದಿರ್ದು ಬಂದು ತನ್ನ ಕೆಳದಿಯಂ ತಿಳಿಪಿದೆಳೆಯನಂ ನೋಡಿ-
ಕಂ || ಕಂದಿದಳುೞಿದೊಡೆ ಬೆಳ್ಪಿನೊ
ಳೊಂದಿದಳೊಂದದೊಡೆ ಬಂದೊಡತಿರಾಗಕ್ಕಂ
ಸಂದಳಿವಳ್ ಮೂವಣ್ಣಂ
ಬಂದಳ್ ನಿಷ್ಕರುಣ ತರುಣಿ ನಿಷ್ಕಾರಣದಿಂ || ೭೫
ವ || ಎನೆ ಮತ್ತೊರ್ವಂ ಪೂರ್ವಾನುಭವಮಂ ನೆನೆದು-
ಕಂ || ಒಸೆದಪ್ಪುವ ಪದದೊಳ್ ಮೆಯ್
ನಸುಸೋಂಕದ ಮುನ್ನಮೆಡೆಯೊಳೆಡೆಗುಡದವೊಲು
ರ್ವಿಸುವ ಪುಳಕಕ್ಕೆ ಕಂಟಕ
ವೆಸರಂ ಕೊಟ್ಟಜನ ಸುಜನತೆಗೆ ಬೆಱಗಪ್ಪೆಂ || ೭೬
ವ || ಎಂದು ಕೆಳದಿಯೊಳ್ ನುಡಿದಂ ಪೆಱತೊರ್ವಳ್-
ಚಂ || ಮಳಯಜರೇಣುಜಾಲಪರಿಪಾಂಡುರಮಾಯ್ತು ಕುಚದ್ವಯಂ ವಿಕ
ಜ್ಜಳಕೃತರೇಖಿಕಾರಚನಮಾದುದು ಲೋಚನಯುಗ್ಮಮೈದೆ ನಿ
ರ್ಗಳಿತಸರಾಗಭಾವಮೆನಿಸಿತ್ತು ರದಚ್ಛದಮೀಗಳಿಂದುಮಂ
ಡಳಲಲಿತಾಸ್ಯೆ ಪೇೞ್ ನಿಜಮನಃಪ್ರಿಯನಪ್ಪಿದನೋ ಅಗಲ್ದನೋ || ೭೭
ವ || ಎಂದು ಮೇಳದಾಳಿಯೊಳ್ ಆಳಿಯೊರ್ವಳ್ ನುಡಿದಳನ್ನೆಗಮೊರ್ವಂ ನಿಜಮನೋ ಹರಿಯ ಸುರತಭಾವಂಗಳಂ ಭಾವಿಸಿ-
ಚಂ || ಸುಸಿಲ ಸೊಕಕ್ಕೆ ಸೊರ್ಕಡರೆ ಮೆಯ್ಯಳವಾರಿದ ತೋಳ ತಳ್ಪನಾ
ಳಿಸುವಿರದೊಟ್ಟಮಂ ಸವಿವ ಬಾಯ್ಬಿಡುತಂದೊಡೆ ಮೆಚ್ಚಿದಂತೆ ಚುಂ
ಬಿಸುವಲರ್ದಿರ್ದ ಕಣ್ಮುಗುಳ್ದೊಡೆಚ್ಚಱಿಸುತ್ತುಮಲಂಪಿನಿಂ ನಿರೀ
ಕ್ಷಿಸುವವಳೊಂದು ಗೆಯ್ತಮದು ಬೈತವೊಲಿರ್ದಪುದೆನ್ನ ಚಿತ್ತದೊಳ್ || ೭೮
ವ || ಎಂದು ಮನದನ್ನಳಪ್ಪ ಕೆಳದಿಗುಸಿರ್ದಂದು ಸಿಪ್ಪಡಂಬಡೆದನನ್ನೆಗಂ ಬಿನ್ನನಿರ್ದ ವಯಸ್ಯೆ ಯಾಸ್ಯಮಂ ಅವನೊಡನಾಡಿ ಕಂಡಿದೇನೆನೆ-
ಮ || ಸ್ರ || ಅವನೆತ್ತಾನೆತ್ತ ಕಣ್ಬೇಟದ ಸಮನಿಪುದೆತ್ತೇಸುವಾರ್ದಿರ್ಪ ಚಿತ್ತೋ
ದ್ಭವನೆತ್ತೀಚೈತ್ರಮೆತ್ತೊಯ್ಯನೆ ತಳರ್ವೆಲರೆತ್ತುದ್ಯದುದ್ಯಾನಮೆತ್ತು
ಣ್ಮುವ ಗೀತಾರಾವಮೆತ್ತುಜ್ಜ್ವಳಿಸುವ ಪೊಸವೆಳ್ದಿಂಗಳೆತ್ತೆನ್ನ ತಾರು
ಣ್ಯವಿಡಂಬಂ ತಾನಿದೆತ್ತೊತ್ತರಿಪ ವಿಧಿಯುಮೆತ್ತೇನನೇನೆಂಬೆನೀಗಳ್ || ೭೯
ವ || ಎಂದಾಸಱೂದ ಬೇಸಱಂ ತೋಱೆ ಮತ್ತೊರ್ವಳ್ ಪುರುಡಿನಿಂ ಪುಟ್ಟಿದ ಮುಳಿಸಂ
ತಿಳಿಪಲೊಡರಿಸಿದ ವಲ್ಲಭಂಗೆಡೆಗುಡದೆ ಬಿಡುನುಡಿಯಂ ನುಡಿದು ಕಳೆದು ಬೞಿಯಂ
ಕಳವಳಿಸಿ ಕೆಳದಿಗೇವೆನೆಂಬುದುಮವಳೆಣಿಕೆದಪ್ಪಿದಂದಕ್ಕೆ ತಕ್ಕುದನಿಂತೆಂದಳ್-
ಉ || ಪತ್ತುಗೆಗೆಟ್ಟುಮೊಂದು ನುಡಿಗೊಂಬತನೆಂದೆರಡೆಂಟನೀಗಳಾ
ನೆತ್ತಱಿವಂದಮೆಂಬ ತೆಱದಿರ್ದಪೆ ನಲ್ಲನ ತಾಯ ತಂದೆಯ
ಚ್ಚೊತ್ತಿದ ಮೂಱು ಮೋಹಮುಮನೇೞೆಲೆವೋಗದೆ ಕಲ್ತೆ ನಾಲ್ಕುಸೂೞ್
ಸತ್ತೊಡದಾರೆಯೆಂದಱಿಪಲೈದೊಲವೆಯ್ದುಗುಮಿನ್ನೆಗಂ ಪ್ರಿಯಂ || ೮೦
ವ || ಅವಳುಕ್ತಿವಕ್ರಿಮಕ್ಕೆ ಸೂಕ್ತಿರತ್ನಾಕರಂ ಮನದೊಳ್ ಮೆಚ್ಚಿ ಮತ್ತೊರ್ವನಾ ಪ್ರಸ್ತುತಕ್ಕಿಂ ತೆಂದಂ-
ಚಂ || ಒಲವೊಳಗಾಗೆ ದೈವದಿನದಂ ಬಡವಂ ನಿಧಿಗಂಡಮಾೞ್ಕೆಯಿಂ
ಸಲಪಲುಮೋವಲುಂ ಸುಖಮನಾರ್ಜಿಸಲುಂ ಬಗೆದಾರದೊಳ್ಪನೊ
ಕ್ಕಲಿಸಿಕೆಯಂ ನಿಮಿರ್ಚಿ ಪುರುಡಂ ಪೊಸೆದೆಯ್ದೆ ಪೊಲಂಬುದಪ್ಪಿ ಕೋ
ಟಲೆಗೊಳಗಪ್ಪ ಪಾೞ್ಮನದ ಮಾನಸರಂ ಸುಡು ಸಂದ ಗೊಡ್ಡರಂ || ೮೧
ವ || ಅದಲ್ಲದೆಯುಂ-
ಚಂ || ಸವಿ ತವದನ್ನೆಗಂ ಮನದ ಪತ್ತುಗೆಗಳ್ ಕಿಡದನ್ನೆಗಂ ಪೆಱಂ
ಗವಳೆಡೆಯಾಗದನ್ನೆಗಮೊಡಂಬಡುಮೇವಮುಮಿಲ್ಲದನ್ನೆಗಂ
ತವಿಪುದು ತನ್ನನೊಪ್ಪಿಸುವುದೆಂದುದನೆಂಬುದು ಕೂರೆ ಕೂರ್ಪುದೋ
ಱುವುದು ಪಲುಂಬಿ ಪೋದ ಬೞಿಕಂ ಪರೆಪುತ್ತರೆಯಾಗಯಂಗಳಂ || ೮೨
ವ || ಅದಲ್ಲದೆಯುಮೊರ್ವಳೆರಡಱಿಯಲೀಯದೆ ಕಡುಗೂರ್ತ ತನ್ನಕೆಳದಿಯ ಸಂಭೋಗಸುಖಾ ನುಭವಸಮುದಯಮಂ ಬೆಸಗೊಳ್ವುದುಮಿಂತೆಂದಳ್-
ಚಂ || ಇನಿಯನ ಚೆಲ್ವನೀಕ್ಷಿಪ ಸೊಕಂ ನುಡಿಗೇಳ್ವಳಿಪಂ ನಿಮಿರ್ಚದಾ
ತನ ನುಡಿಯೊಳ್ಪದಪ್ಪನಪವರ್ತಿಪುದಪ್ಪಿನದೊಂದು ನೇರ್ಪು ಚುಂ
ಬನಮನವಜ್ಞೆಮಾಡುವುದು ಚುಂಬನದಿಂಪು ರತಕ್ಕಿನಿತ್ತು ಸ
ಮ್ಮನಿಸದು ತದ್ರತಂ ಮಱಪುದೇನುಮನೊರ್ಮೊದಲಾಗಳೇಗುವೆಂ || ೮೩
ವ || ಎಂದು ತನ್ನ ಮನದಿಚ್ಚೆಗಳಂ ನುಡಿವುದುಂ ಕೇಳ್ದರಸನಿದು ಕಾಮಮೀಮಾಂಸೋಪನ್ಯಾಸ ಪ್ರಾಸಾದಮಾದುದೆಂದಾಮಂಡಪದಿಂ ಮಗುಳ್ದು ಬರ್ಪಾಗಳೊರ್ವಂ ಸರ್ವಾಂಗೀಣ ಮಲಯರುಹಮೃಗಮದಕದಂಬಪರಿಮಳಾಧಿವಾಸಿತವಿಲಾಸಿನೀಸೌಧಮಂ ನಿರತಿಶಯದೇ ಶೀಶೃಂಗಾರಸಂಗತಿದ್ವಿಗುಣೀ ಭೂತಪಂಚವಿಂಶತಿವರ್ಷದೇಶೀಯಕಾಯಸೌಂದರ್ಯನುಂ ಕತಿಪಯಲಾಟಭಟಗಮನಖೇಟಕಫಲಕಕೀಲಿತಗರ್ಘರೀರುತಾಹೂತಯುವತೀನಿಕರ ಚಿಕುರ ಕಾಂತಿಕುವಲಯಿತವೀಧೀಭಾಗನುಂ ತಾಂಬೂಲಕರಂಕವಾಹಕಪ್ರದೀಯಮಾನ ವೀಟಿಕಾಗ್ರಹಣಲೀಲಾಸಕೃತ್ಪ್ರರಾವಿತವಾಮಪಾಣಿಪಲ್ಲವನುಂ ಏಕೈಕವಾರವಿತಸ್ತಿ ಮಾತ್ರಾ ಸಿಧೇನುಚಾಲನೋಚ್ಚಲಿತ ದಕ್ಷಿಣಕರಕಲಿತಕನಕಕಂಕಣಝಣತ್ಕಾರನುಂ ವಾಮಚರಣ ನಿಕ್ಷಿಪ್ತಚಂಪಕದಾಮಾನುಕಾರಿ ಹೇಮಮಯದಾಮನುಂ ವಿಷಮಬಿರುದನಿಗಡ ಪ್ರಕಟಿತ ಪರಾಕ್ರಮನುಮೆನಿಸಿದ ಸೇವಕರಾಜಪುತ್ರಂ ಬಂದೊಂದು ಮತ್ತವಾರಣದೊಳ್ ಕುಳ್ಳಿರ್ದೊ ಡವಂದವೈಣಿಕವೀಣಾನಿನಾದಮಂ ಕೇಳುತ್ತುಮಿರ್ಪಿನಮೊರ್ವಳವನ ಕಾದಲಳ ದೂದವಿ ಬಂದು ಪೊಡೆಮಟ್ಟು ಪೊರ್ದಿ ಕುಳ್ಳಿರ್ದು-
ಚಂ || ಘನಶಿಶಿರೋಪಚಾರಮಿಷದಿಂ ಹೃದಯಸ್ಥಿತನಪ್ಪ ದೇವ ನಿ
ನ್ನನೆ ಕನದಬ್ಜಚಂದನದಳಂಗಳಿನರ್ಚಿಸಿ ನಿನ್ನ ರೂಪಭಾ
ವನೆಯೊಳೆ ಕೂಡಿ ನಿನ್ನತುಳನಾಮಜಪಕ್ರಿಯೆಯಲ್ಲಿ ನಿಟ್ಟೆವ
ಟ್ಟನತಿಶಯಾಂಗಿ ಸಾಧಿಸಿದಪಳ್ ನಿಜದೇಹವಿದಾಹಮುಕ್ತಿಯಂ || ೮೪
ಕಂ || ಎಲೆ ನಿರ್ದಯ ನಿಜವಿರಹಾ
ನಲಮುಖದೊಳ್ ಬಾಷ್ಪಜಲಕಣಾಭ್ಯುಕ್ಷಿತಮಂ
ಲಲನಾಂಗಾಹುತಿಯಂ ಕೋ
ಕಿಲರವಮಂತ್ರಸ್ವರಂ ಸ್ಮರಂ ನಿರವಿಸಿದಂ || ೮೫
ವ || ಅದಲ್ಲದೆಯುಂ-
ಮ || ವಿ || ಘನಬಾಷ್ಪಾಂಬುಕಣಾರ್ದ್ರಯುಕ್ತನಳಿನೀಪತ್ರಾಂಶುಕಾಶ್ಲೇಷೆ ಮು
ಕ್ತನಿಜಾಳೀಸಹಭಾಷಣೋತ್ತರೆ ಕಪೋಲನ್ಯಸ್ತಹಸ್ತಪ್ರವ
ರ್ತನೆ ಚಿತ್ರಾರ್ಪಿತಕಾಂತೆಯಂತೆ ತಳೆದಳ್ ಸ್ವಾತೀವಚಿಂತಾವಿಚೇ
ತನೆಯಂ ನಿನ್ನ ವಿಯೋಗದುಃಖದಿನವಳ್ ನಿಷ್ಪಂದಕಾರಿತ್ವಮಂ || ೮೬
ಕಂ || ತೆಕ್ಕನೆ ತೀವಿರೆ ತಾಪ
ಕ್ಕಿಕ್ಕಿದ ಸಿರಿಗಂಪು ಪಣೆಯೊಳೆಸೆದುದು ಕೋಪಂ
ಮಿಕ್ಕತನು ಬೆಸಸಿದೊಡೆ ನೊಸ
ಲಕ್ಕರಮಂ ತೊಡೆಯಲೆಂದು ಬಂದಿಂದುವವೋಲ್ || ೮೭
|| ಮಾಳಿನೀವೃತ್ತ ||
ಬಳೆದ ವಿರಹತಾಪವ್ಯೂಹದೊಳ್ ನೇಹಮಾದಂ
ಮುಳುಗೆ ಕಳವಳಂಗೊಂಡಿರ್ದವಳ್ಗೊರ್ವಳೇವಂ
ದಳೆದು ಬಿಡುಗುವೆಂದಾತಂ ಪೆಱಳ್ಗೋತನೆಂದಾಂ
ತಿಳಿದೆನೆನೆ ಕನಲ್ದಿರ್ದಿಲಂತಿರ್ಮೆ ಬೆಂದಳ್ || ೮೮
ವ || ಅಂತುಮಲ್ಲದೆಯುಂ-
ಮ || ವಿ || ಎನಗಂ ತಾಂ ಪ್ರತಿಪನ್ನಮೆಂಬ ಬಗೆಯುಂ ತಾನಂತುಪಾದೇಯಮೇ
ವನಿತಾಕ್ರೀಡಿತಮೆಂತುಮೀಡಿತಮೆ ಪೇೞೀಜೀವನಂ ಮತ್ತೆ ಪಾ
ವನಮೇ ಬಂಧುಜನೋಪಜಾಪ್ಯಮದು ಕರ್ಣಪ್ರಾಪ್ಯಮೇ ನಲ್ಲನೊ
ಲ್ಲನೆ ಪೋದೀವಿರಹಪ್ರಘಟ್ಟಕದೊಳೀ ನೈಪಥ್ಯಮುಂ ಪಥ್ಯಮೇ || ೮೯
ವ || ಎಂದು ಮಾಣದೆ ಮತ್ತಮೆಮ್ಮ ಬಿತ್ತರಿಪ ಶಿಶಿರಕ್ರಿಯೆಯಂ ತನ್ನ ಮನೋರುಜೆಗವಕ್ರಿಯೆ ಯಾಗೆ ಕಂಡು-
ಕಂ || ನೀರರುಹಂ ಮಲಯರುಹಂ
ಹಾರಂ ಕಲ್ಹಾರಮಮಲವಾಃಪೂರಂ ಕ
ರ್ಪೂರಂ ತಾಪಮನುಡುಗಿಪೊ
ಡಾರಾಧಿಸುಗವನ ತೋಳ ತಳ್ಪಿನ ತಣ್ಪಂ || ೯೦
ಈಯಲರ್ವಿಜ್ಜಣಿಗೆಯನಿನಿ
ತಾಯಾಸದೆ ಬೀಸಲೇಕೆ ಸಖಿ ಮತ್ಪ್ರಿಯನಾ
ಬಾಯೆಲರಿಂದಲ್ಲದೆ ಪೇ
ೞೀಯೆಲರಿಂ ಬರ್ದುಕಲೆಂತುಮಾನಾರ್ತಪೆನೇ || ೯೧
ವ || ಎನಲೊಡಮವಳ ಮನಮನಱಿದು-
ಕಂ || ಒಂದಿನಿತು ಧೈರ್ಯಮಂ ದಳಿ
ತೇಂದೀವರನಯನೆ ತಾಳ್ದು ಕಯ್ಯಂ ಪಿಡಿದಾಂ
ತಂದಿನಿಯನನೀಪಾಸೊಳ್
ತಂದೆಳದಳಿರಿಂದೆ ತೋರಣಂಗಟ್ಟಿಸುವೆಂ || ೯೨
ವ || ಎಂದು ಕಿವಿವುಗೆ ನುಡಿದೊಡಂಗೊಂಡು ಪೋಪುದುಂ ದಕ್ಷಿಣನವಳ ದೂತೀಜಲ್ಪಂ ವಿಸೃಷ್ಟಾರ್ಥಮಾದುದೆಂದುಮಲ್ಲಿಂ ತಳರ್ದು ರಾಜಭವನಾಭಿಮುಖನಾಗಿ-
ಕಂ || ಅಂಗಜನೆ ಸೂತ್ರಧಾರಂ
ಶೃಂಗಾರಮೆ ನಾಟಕಂ ತದಂಕಂಗಳ್ ನಾ
ಲ್ಕಂಗಂಗಳಾಗೆ ಕಾಮಿಜ
ನಂಗಳ್ ವರ್ಗಿಗರ ತೆಱದೆ ನಟಿಯಿಸುತಿರ್ದರ್ || ೯೩
ವ || ಎಂದು ಕಾಮವ್ಯಾಮೋಹದುದ್ದಾಮತೆಯನನುಕೂಲಾದಿಗಳೊಳ್ ನುಡಿಯುತ್ತುಂ ಬಂದು-
ಕಂ || ಜಗದಧಿಪತಿಯರಮನೆಯಂ
ಪುಗುವಲ್ಲಿ ಗೃಹಪ್ರವೇಶಮಂಗಳತೂರ್ಯಂ
ಮಿಗೆ ಮೊೞಗಿತ್ತೆನೆ ಪೊಣ್ಮಿದು
ದು ಗಂಭೀರಂ ತತ್ತ್ರಿಯಾಮತೂರ್ಯಾರಾವಂ || ೯೪
ವ || ಅಂತು ಪೊಕ್ಕು ಅವರಂ ವಿಸರ್ಜಿಸಿ ಸಜ್ಜೆವನೆಗೆ ವರ್ಪುದುಂ ಮುನ್ನಮೆ ಸೂೞ್ಗೆವಂದು ತನ್ನ ಬರವಂ ಪಾರುತ್ತುಂ ತಳ್ಪತಳದೊಳಿರ್ದಿದಿರೆೞ್ದೀರ್ಷ್ಯಾರೋಷದಿಂ ಶಶಿಪ್ರಭೆ ನವೋದಯಶಶಿಪ್ರಭೆಯಂತೆ ಪಾಟಳಿತಮುಖಿಯಾಗಿ-
ಚಂ || ಮುನಿದು ಕಟಾಕ್ಷದಿಂದಡರೆ ನೋಡೆ ಭಯಾದೃತನಂತೆ ತೋಱಿ ಸ
ಮ್ಮನಿಸದೆ ಮತ್ತೆ ಕಾಯ್ದೊದೆಯೆ ಕಾಲ್ವಿಡಿದೋವದೆ ಬಯ್ಯೆ ತಳ್ತು ಚುಂ
ಬನಮನೊಡರ್ಚಿ ತತ್ತದುಚಿತಕ್ರಿಯೆಯಿಂದಮೆ ನಂದೆವೊಯ್ದು ತ
ನ್ಮನಮುಮನಂತೆ ಸಂತಸಮನೆಯ್ದಿಸಿದಂ ರತಸೌಖ್ಯದಿಂ ನೃಪಂ || ೯೫
ವ || ಅನಂತರಂ-
ಚಂ || ಸುದತಿ ರತಾಂತಸೌಖ್ಯಮನಧೀಶನ ದೇಹದಿನಂದು ಪೋಗಲೀ
ಯದೆ ಪಿಡಿವಂದದಿಂ ತೊಡೆಯ ತೋಳ ತಗುಳ್ಪಮರ್ದೊಪ್ಪೆ ನಾಡೆಯುಂ
ಪದೆದಮರ್ದಪ್ಪಿದಂತಿರಮರ್ದಪ್ಪಿರೆ ಬಂದ ಸುಷುಪ್ತಿ ಚಿತ್ತಮಂ
ಪುದಿಯೆ ಮಹೀಶನಿರ್ದನಿನಿಸಂ ನಿಜಯೋಗದೆ ಯೋಗಿಯಿರ್ಪವೋಲ್ || ೯೬
ವ || ಅಂತನಲ್ಪತಲ್ಪತಳದೊಳ್ ನಿದ್ರಾಸುಖಾಭಿಮುಖಂ ತೀರೆ ಮನೋಹರೀನಾಮಯಾಮಂ ಮುಹೂರ್ತಮಾತ್ರಾವಶಿಷ್ಟಮಾಗೆ-
ಕಂ || ನೊರೆಯೊಡನೆ ತಡಿಗೆ ಬೆಳ್ದಾ
ವರೆಯ ಕೞಲ್ದೆಸಳ್ಗಳೈದೆ ಕೊಳನೊಳ್ ಸಾರ್ವಂ
ತಿರೆ ಪಡುವಣ ದೆಸೆಗಿರದೋ
ಸರಿಸಿರ್ದುವು ತಿಂಗಳೊಡನೆ ಮೀಂಗಳ್ ನಭದೊಳ್ || ೯೭
ವ || ಮತ್ತಮಿನಿಸಾನುಂ ಬೇಗದಿಂ-
ಚಂ || ಅಲಸಿಕೆ ಜಕ್ಕವಕ್ಕಿಗೆ ಜಗುಳ್ತರೆ ಪಕ್ಕದೊಳಾೞೆವೊಕ್ಕು ಜ
ಕ್ಕುಲಿಸಿ ಸಡಿಲ್ದ ತಾವರೆಯೆಸಳ್ಗುಱುಪಿಂದೊಳವಿೞ್ದು ನಿದ್ದೆಯಂ
ತೊಲಗಿಸಿದಂಚೆವೆಣ್ಣೆಸೆವ ಗಾಂದವದಿಂದನಿದೊಂಗಲೊಳ್ ತಡಂ
ಗಲಿಸಿ ಮನಕ್ಕೆ ಗೋಸಗೆಯ ಬೀಸುವೆಲರ್ ಪಡೆದತ್ತಲರ್ಕೆಯುಂ || ೯೮
ಕಂ || ಕೂಡೆ ಮನೆಮನೆಯೊಳೊಯ್ಯನೆ
ಬಾಡಿದುದೊಡನೊಡನೆ ಮಿಥುನತತಿಯಿರುಳೊಲವಿಂ
ಸೂಡಿದ ಪೂಮಾಲೆಗಳುಂ
ಮಾಡಿದ ಸೊಡರ್ಗುಡಿಗಳುಂ ನಿಶಾನಿರಸನದೊಳ್‌ || ೯೯
ನೆಱೆ ಕೂಟಂಗಳ ಗೂಡೊಳ
ಗೊಱಗಿದ ಪಾರಾವತಂಗಳಂ ತರದಿಂದೆ
ೞ್ಜಱಿಸುತ್ತುಮೊಗೆದು ಗಗನದ
ತೆಱಪಂ ತೀವಿತ್ತು ಚೈತ್ಯಭವಶಂಖರವಂ || ೧೦೦
ಪರೆದುದು ಸಂಧ್ಯಾರುಚಿ ಮೆ
ಯ್ಗರೆದುದು ತಾರಾಳಿ ಮುಕುಳಭಾವದೊಳಿನಿಸಂ
ಪೊರೆದುದು ನೀಳಾಬ್ಜವನಂ
ನೆರೆದುದು ಚಕ್ರಾಹ್ವಯದ್ವಯಂ ದಿನಮುಖದೊಳ್ || ೧೦೧
ಚಂ || ಪರಿಪರಿತಂದು ಮೆಯ್ಗಳೆರಡಿಲ್ಲೆನೆ ಪಕ್ಕದಿನಪ್ಪಿ ಕಣ್ಗಳಿಂ
ಸುರಿಯೆ ಮುದಶ್ರು ಮುಂದಲೆಯತುಪ್ಪುೞನೊಯ್ಯನೆ ಕರ್ಚಿ ಚಂಚುವಿಂ
ಸರಸಿಜಪತ್ರಕೋಟಿಯ ಕುಸುಂಕು ಱಿನತ್ತೆಳೆದುಯ್ದು ಕಾಂತನೊಳ್
ನೆರೆದು ರಥಾಂಗಕಾಂತೆಯೆರ್ದೆಯಾಱಿದುದಾದಮೆ ತತ್ಪ್ರಭಾತದೊಳ್ || ೧೦೨
ಉ || ಒಂದಿನಿಸಪ್ಪೊಡಂ ಪಗಲಗಲ್ಕೆಗೆ ಸೈರಿಸಲಾರವೆಂತಿರುಳ್‌
ನಿಂದುವೊ ಜಕ್ಕವಕ್ಕಿಗಳೆಲೇ ಬಗೆಪೋಯ್ತು ವಿಯೋಗದಿಂದೆ ಸ
ತ್ತೊಂದಱ ಜೀವಮೊಂದಱೊಡಲಂ ಪುಗೆ ಮತ್ತೆ ಸಚೇತನಂಗಳಾ
ಗೊಂದಿದುವಲ್ಲದಂದು ಬೞಿಕೆತ್ತಣದಿರ್ಪುದುಮೆಯ್ದೆ ವರ್ಪುದುಂ || ೧೦೩
ವ || ಅದಲ್ಲದೆಯುಂ-
ಚಂ || ನಡು ನಸು ಪೊಂಗಿ ಸುತ್ತಿಱಿದು ಪತ್ತಿದೆಸಳ್ಮೊನೆ ಬಿರ್ಚಿ ತಣ್ಣೆರ
ಲ್ಗೆಡೆದೆಱಪಾಗೆ ಪೊಕ್ಕು ಸುೞಿಯುತ್ತಿರೆ ತಳ್ಪು ಸಡಿಲ್ದಗಲ್ದರ
ಲ್ವಿಡಿದುಡುಗಿರ್ದ ಕೇಸರದ ನುಣ್ಮೊನೆ ಸೂಸೆ ಮರಲ್ದು ಚೆಲ್ವಿನೊಳ್
ಗಡಣಿಸಿದತ್ತು ಮುಂಬಗಲೊಳಂಬುರುಹಂ ಸರಸೀಸಮೂಹದೊಳ್ || ೧೦೪
ಮ || ವಿ || ಸುರದಿಕ್ಕಾಮಿನಿ ಪೊಯ್ಯೆ ಮೇಗೊಗೆದ ಶೋಣಂ ಕಂದುಕಂ ತಾನಿದೆಂ
ಬರ ಮಾತಿರ್ಕೆಮ ಮೀಂಗಳೆಂಬಲರ್ಗಳಂ ಕೊಯ್ಯಲ್ಕೆ ತತ್ಕಾಂತೆ ಬಿ
ತ್ತರದಿಂದೆತ್ತಿದ ಕೆಂದಳಂ ದಲೆನೆ ಕಣ್ಗಾದಂ ಬೆಡಂಗಾದನಂ
ಬರಲಕ್ಷ್ಮೀವೃತ ಚಂದ್ರಿಕಾಧವಳವಾಸಸ್ತಸ್ಕರಂ ಭಾಸ್ಕರಂ || ೧೦೫
ಕಂ || ನಿದ್ರಾಂಧಕಾರಹರನು
ನ್ಮುದ್ರೀಕೃತನಯನಸರಸಿಜಂ ನೃಪಹೃತ್ಪೂ
ರ್ವಾದ್ರಿಯೊಳೊಗೆತಂದತ್ತು
ನ್ಮುದ್ರಿತತೇಜಂ ಪ್ರಬೋಧದಿನಕೃದ್ಬಿಂಬಂ || ೧೦೬
ವ || ಅಂತನಂತರಂ ದಂತಧಾವನಾಸವನಾದಿವೈಭಾತಿಕಂಗಳಂ ತೀರ್ಚಿ ಸಕಲಾರ್ಚನಾದ್ರವ್ಯ
ಸಂಸೇವ್ಯಮಪ್ಪ ದೇವಪೂಜಾನಿವಾಸಮಂ ವಾಸವನಕೃತ್ರಿಮಚೈತ್ಯಾಲಯಮಂ ಪುಗುವಂತೆ
ಪೊಕ್ಕೀರ್ಯಾಪದಶುದ್ಧಿಯಂ ಮಾಡಿ ಕ್ರಿಯಾಪೂರ್ವಕಮಭಿವಂದಿಸಿ-
ಮ || ಸ್ರ || ಪದೆದರ್ಹದ್ಬಿಂಬಮಂ ಪೂಜಿಸಿದನಮಲತೀರ್ಥಾಂಬುವಿಂ ಚಂದನಕ್ಷೋ
ದದಿನುನ್ಮುಕ್ತಾಕ್ಷತಾರ್ದ್ರಾಕ್ಷತದಿನಳಿಮಿಳತ್ಪುಷ್ಪದಿಂ ಮೈಯಸನ್ನಾ
ಯದಿನುದ್ಯದ್ದೀಪ್ತಿಮದ್ದೀಪದಿನಗುರುಲಸದ್ದೂಪದಿಂ ಸತ್ಫಲವ್ರಾ
ತದಿನಾ ಶುದ್ಧಾಂತರಂಗಂ ಸುಲಲಿತಕವಿತಾನರ್ತಕೀನೃತ್ಯರಂಗಂ || ೧೦೭
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್
ಅಜಿತಸೇನಚಕ್ರಧರಚಂದ್ರಿಕಾವಿಹರಣವಿನೋದಂ
ಅಷ್ಟಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ನವಮಾಶ್ವಾಸಂ (೧)
ಕಂ || ಶ್ರೀಯ ಜಯಶ್ರೀಯ ವಚಃ
ಶ್ರೀಯ ಯಶಃಶ್ರೀಯ ನಲ್ಮೆ ಸತತಂ ತನಗೇ
ಕಾಯತ್ತಮಾಗೆ ನೆಗೞ್ದಂ
ನ್ಯಾಯಧನಂ ಪಂಚಪರಮಗುರುಪದವಿನತಂ || ೧
ವ || ಒಂದು ದೆವಸಂ ಜ್ವಲನಜಟಿಮಹಾರಾಜಂ ಚಾರುಚಾರಣಮುನಿ ಸನ್ನಿಧಾನದೊಳ್ ಸಂಸಾರಾಸಾರತೆಯಂ ಸವಿಸ್ತರಮಱಿದು ಪರಮವೈರಾಗ್ಯದೊಳ್ ನೆಱೆದು ಸತ್ಪೂಜ್ಯರಾಜ್ಯ ಮನತರ್ಕ್ಯಕೀರ್ತಿಯಪ್ಪರ್ಕಕೀರ್ತಿ ಕುಮಾರನೊಳ್ ನಿಱಿಸಿ ನಿರ್ವೇದಗೀರ್ವಾಣಲಕ್ಷ್ಮೀ ಸಮಾಗಮಾಪೇಕ್ಷೆಯಿಂ ದೀಕ್ಷಾವಯಸ್ಯಾಯತ್ತವೃತ್ತನಾದನೆಂಬುದಂ ಪ್ರಜಾನುತಂ ಪ್ರಜಾಪತಿಮಹಾರಾಜಂ ಚರರ ಬಿನ್ನಪದಿನವಧರಿಸಿ-
ಕಂ || ಪದೆದು ನಿವೃತ್ತಿಗೆ ತಱಿಸಂ
ದುದಕ್ಕೆ ಬೆಱಗಾದನುಚಿತವೃತ್ತಕ್ಕೆ ಸಸ
ಮ್ಮದನಾದಂ ತನ್ನಿಂ ಮುಂ
ಚಿದುದಕ್ಕೆ ವಿಷಣ್ಣನಾದನೇಂ ಗುಣರತನೋ || ೨
ವ || ಆಗಳ್-
ಕಂ || ಈ ಪೞೆಯ ಶ್ರೀಗೆ ಮಹಾ
ಹಾಪದ್ಮಾಳಿಗೆ ಸದಾಶ್ವಚರಿತೆಗೆ ಮಾತಂ
ಗೋಪಾತ್ತೆಗೆ ರಥ್ಯಾಶ್ರೀತೆ
ಗೋಪರೆ ವಿಷಯಾಂಧರಂತೆ ಧೀರೋದಾತ್ತರ್ || ೩
ಪದೆದು ನಿಜಜನಕನನುಭವಿ
ಸಿದ ರಾಜ್ಯಶ್ರೀವಧೂಟಿಯೊಳ್ ನೆರಯಿಸಿ ಮಾ
ಣ್ದುದೆ ಮಸಗಿ ತಮ್ಮೊಳಿಱಿಯಿಸಿ
ದುದು ತೃಷ್ಣಾಮದಿರೆ ಮದದಿನವನೀಶ್ವರರಂ || ೪
ನರೆವೆಸರೊಳ್ನೊರೆ ಮೇಗೊಗೆ
ತರೆ ಮಸಗಿ ಜರಾನದೀರಯಂ ಕವಿದೆಡೆಯೊಳ್
ಧರಿಯಿಪ ಮಹಾವ್ರತ ಪ್ಲವ
ಮಿರೆ ಬಱುದೊಱೆವೋಗಿ ಮಱೆದು ಸಾವುದೆ ಚದುರಂ || ೫
ವ || ಎಂದು ತಮ್ಮೊಳೆ ಬಗೆದನಂತರಮಭಿನವಾಸಕ್ತವಿರತಿ ತರುಣೀಪ್ರಣಯ ಭರದಿಂ ಪುರಾನುಬದ್ಧ ಪ್ರವೃದ್ಧ ರಾಜ್ಯಲಕ್ಷ್ಮೀ ಪುರಸ್ಸರಾಂತಃಪುರಮನುೞಿವ ಬವಸೆಯಿಂ ನಿಜತ ನೂಜರಂ ಕರೆದು ಸಮುಚಿತೋದಾರ ಗಂಭೀರಭಣಿತೆಯಿನಿಂತೆಂದಂ-
ಚಂ || ಮನುಕುಲಮಿಂದು ಪುಣ್ಯಮಯಮಾದುದಕಂಟಕಮಾದುದಿಂದು ಮೇ
ದಿನಿ ನಿಜರಾಜ್ಯಮಿಂದು ಸಕಳಾಂಗಸುಸಂಭೃತಮಾಯ್ತಧರ್ಮಮಿಂ
ದನವರತ ಪ್ರಭಾವನೆಯೊಳೊಂದಿದುದಿಷ್ಟವಿಶಿಷ್ಟರಿಂದು ತ
ಣ್ಣನೆ ತಣಿದರ್ ಭವದ್ವಿಧತನೂಜರಿನಾರ್ ಕೃತಕೃತ್ಯರೆನ್ನವೋಲ್ || ೬
ಮ || ಕ್ರಮಸಂಲಬ್ಧ ಸಮೃದ್ಧರಾಜ್ಯ ಸುಖಮಂ ವಿದ್ವತ್ಸುಹೃತ್ಸಜ್ಜನ
ಪ್ರಮುಖಂ ಭೋಗಿಸಿದೆಂ ಸಮಂತು ಪಡೆದೆಂ ನಿಮ್ಮನ್ನರಂ ನಂದನೋ
ತ್ತಮರಂ ನೋಡಿದೆನನ್ಯದುರ್ಲಭ ಭವತ್ಸಾಮರ್ಥ್ಯಮಂ ಬೇೞ್ಪದೆ
ಲ್ಲಮುಮಾಯ್ತಿಂ ಕರಣೀಯಮೇನೆನಗದಂ ಪೇೞಿಂ ಯಥಾಪ್ರಾಪ್ತಮಂ || ೭
ವ || ಎಂದು ಮತ್ತಂ-
ಕಂ || ಎಮಗಮವಶ್ಯಂ ಕೃತ್ಯಂ
ನಿಮಗಂ ಪರಮಾರ್ಥಕಾರಿತವ್ಯಂ ಸುಜನೋ
ತ್ತಮರ್ಗಮನುಮೋದಮೆನಲಿಂ
ಸಮಯೋಚಿತಮಾಗೆ ನೆಗೞ್ವದಾವುದೊ ಪೇೞಿಂ || ೮
ವ || ಎಂದ ಜನಕನ ಋಜುಪ್ರಾಯಮುಂ ನಿಭೃತಾಭಿಪ್ರಾಯಮುಮಪ್ಪ ನುಡಿಗಳ್ ವಿದಿತಮೆನಿಸೆ ವಿನಯಾಭಿರಾಮಂ ರಾಮಂ ದಾಮೋದರಪುರಸ್ಸರಂ ಕೆಯ್ಮುಗಿದು-
ಕಂ || ಆಮಱಿವೆಮೆ ಭವದೀಯನಿ
ಯಾಮ ಪಥಾನುಗ ವಿಧೇಯ ಕಾರ್ಯಮನಿನಿತಂ
ನಾಮಱಿಪಲೆ ಬಲ್ಲೆವು ನಿಮ
ಗಾಮೆಂತುಂ ವಿನಯನೀಯರೆಂಬುದನೆಂದುಂ || ೯
ವ || ಎಂದು ಸಮಯ ಸಾಂಪ್ರತ ಪ್ರಶ್ರಯ ಪ್ರಕಾಶ ಭಾಷಿತನಯರಾದ ತನಯರಂ ಯಥೋ ಚಿತಾಚರಿತ ಚತುರಶೇಖರಂ ಪ್ರಜಾಪತಿನೃಪತಿ ನಯದಿನನುನಯಿಸುತ್ತುಂ-
ಕಂ || ಸತಿಯರೊಳೆ ಯೌವನಕ್ಕಾ
ಶ್ರಿತ ಬುಧರೊಳೆ ನೆರಪಿದೊಡಮೆಗೆಂತಾಯ್ತು ಯಥೋ
ಚಿತಮಂತೀ ತನುಗನಣು
ವ್ರತದೊಳ್ ಸಲವಾಗೆ ಸಫಳಮಾದಪುದೆಸಕಂ || ೧೦
ಬಿಡಿಸಿದಿರೆನ್ನಿಂ ರಾಜ್ಯದ
ತೊಡರಂ ಕೆಯ್ಕೊಂಡು ನೀಮೆ ಬಱಿದಿಂ ಮನದೊಳ್
ತೊಡರ್ದಿರ್ದಾ ಸಂಕಲೆ ಪಱಿ
ಪಡೆಯುಂ ಸೆಱೆವನೆಯೊಳಿರ್ಪನಂ ನೆನೆಯಿಪೆನೇ || ೧೧
ಜೀವಿಗೆ ಬಾಲ್ಯ ಯುವತ್ವ
ಸ್ಥಾವಿರ ಮರಣಂಗಳನ್ವನುಪ್ರಾಪ್ಯಂಗಳ್
ಭಾವಿಪೊಡಾಂ ಸಂಪ್ರಾಪ್ತ
ಸ್ಥಾವಿರನಿಂ ಪ್ರಾಪ್ಯಮಪ್ಪುದಾವುದೊ ಪೇೞಿಂ || ೧೨
ಲೋಕದವರ್ ಪುತ್ರರ್ ಪರ
ಲೋಕಪ್ರಾಪ್ತಿಗೆ ಸಹಾಯರೆಂಬುದು ಸಾರ್ಥ
ಸ್ವೀಕೃತಮಕ್ಕುಂ ನೀವೆಮ
ಗೀಕಾರ್ಯದೊಳೊಪ್ಪೆ ಮಾಡಿದಂದನುಮತಿಯಂ || ೧೩
ವ || ಎಂದು ಮತ್ತಂ ಪಲತೆಱದುಚಿತ ನಯನೀತಿ ನಿದರ್ಶನಂಗಳಿಂ ತನೂಭವ ಪ್ರಭೃತಿ ಬಾಂಧವರನೆಂತಾನುಮೊಡಂಬಡಿಸಿ-
ಕಂ || ಬಿಸುಟಭಿಮಾನಮನಾ ನೃಪ
ತಿ ಸತಿಯರಂ ಸುತರನಾಪ್ತರಂ ತೊಱೆದಂ ಮೆ
ಚ್ಚಿಸಿ ಮುಕ್ತಿಯೊಡನಿರಲ್ವರಿ
ಸಿ ಸಮೀರಿತಚಿತ್ತನೊಲ್ದೊಡಿದು ಕೌತುಕಮೇ || ೧೪
ವ || ಅಂತು ಸಂವೇಗಾದಿ ಗುಣಸಮಗ್ರ ಸಮ್ಯಕ್ತ್ವರತ್ನತ್ರಯಕ್ಕೆ ನಿಜಮನಃಪೂರ್ವಕಂ ಪಿಂಗಿಸಿದ ಬಾಹ್ಯಾಭ್ಯಂತರಪರಿಗ್ರಹನಿವೃತ್ತಿಯಂ ಸಸಾಕ್ಷಿಕಂ ಮಾಡುವಂತೆ-
ಮಂ || ಪೊರೆದಾಳ್ದಂಗರಿಭಂಜನೋದ್ಯಮದೊಳೆಂದುಂ ನಾಮೆ ಮುಂದಿರ್ದು ಪಿಂ
ಗಿರೆ ಕರ್ಮಾರಿವಿಭೇದದೊಳ್ ಹರಿಬವೆಂದೆೞ್ತಂದ ಸದ್ಧರ್ಮತ
ತ್ಪರರೇೞ್ನೂರ್ವರಿಳೇಶ್ವರರ್ವೆರಸು ತದ್ಭೂಪಾಳಕಶ್ರೇಣಿ ಶೇ
ಖರನಾಂತಂ ಪಿಹಿತಾಸ್ರವಬ್ರತಿಪದಾಬ್ಜೋಪಾಂತದೊಳ್ ದೀಕ್ಷೆಯಂ || ೧೫
ವ || ಅಂತು ತದ್ಭವ ಭವಿಷ್ಯತ್ಸಕಳ ಕರ್ಮನಿರ್ಮೂಳನಂ ಪ್ರಜಾಪತಿ ಬ್ರತಿಪತಿ ಸುದುಸ್ಸಹ ಮಹಾತಪೋ ವಿಶೇಷನಿಯಮಂಗಳೊಳ್ ನೆಗೞಲ್ ತಗುೞ್ದನನ್ನೆಗಂ-
ಕಂ || ತಂದೆಯ ಪದವಿಯೊಳನುನಯ
ದಿಂದಣ್ಣನನಿರಿಸಿ ಪಿತೃಸಮೋ ಜ್ಯೇಷ್ಠಯೆನಿ
ಪ್ಪೊಂದಂದಂ ಪಾಳಿಸುತೆ ಮು
ಕುಂದಂ ಪಾಳಿಸಿದನಖಿಳ ಭೂಮಂಡಳಮಂ || ೧೬
ವ || ಅಂತು ನಿಜಕುಕ್ರಮಾಗತ ಸುರಮ್ಯರಮ್ಯರಾಜ್ಯಧಿಪತ್ಯದೊಳತುಳಗುಣಭದ್ರ ಭಳಭದ್ರ ನುಮಾತ್ಮ ಪ್ರತಾಪಸಂಪದಾಸಾದಿತ ತ್ರಿಖಂಡಭೂಚಕ್ರ ಚಕ್ರಧರ ಪದವಿಯೊಳ್ ತಾನುಂ ಸುಖದಿನರಸುಗೆಯುತ್ತುಮಿರೆಯಿರೆ-
ಕಂ || ನೀತಿಯೊಳೊಗೆದುವು ಲಾಭ
ಖ್ಯಾತಿಗಳೆಂತಂತೆ ಪುಟ್ಟಿದರ್ ಶ್ರೀವಿಜಯ
ಜ್ಯೋತಿಃಪ್ರಭೆಗಳ್ ಖಗಪತಿ
ಜಾತೆಯೊಳಬ್ಜೇಕ್ಷಣಂಗೆ ಮುದಮೊದವುವಿನಂ || ೧೭
ಶ್ರೀ ವಿಜಯಶ್ರೀ ವಿದ್ಯಾ
ಶ್ರೀವಿನಯಶ್ರೀಗಳೊಡನೆ ಬಳೆಯೆ ಕುಮಾರಂ
ಶ್ರೀವಿಜಯಂ ಬಳೆದನರಿ
ಶ್ರೀವಿಜಯಂ ಬಳವಿಗೆಯ್ದುವಿನ ಗುಣನಿಳಯಂ || ೧೮
ಜ್ಞಾತಿಗಳ ಕರತಳಾಂಭೋ
ಜಾತಂಗಳೊಳೆಯ್ದೆ ತೊಳಗಿ ಕೆಯ್ಗನ್ನಡಿವೋಲ್
ಜ್ಯೋತಿಃಪ್ರಭೆ ಬಳೆದಳತಿ
ಪ್ರೀತಿಯಿನೀಕ್ಷಿಸುವ ಜನದ ಕಣ್ಗಳ ನೆೞಲೊಳ್ || ೧೯
ಇದು ನವಯೌವನರಸಚಿ
ತ್ರದ ತಿಟ್ಟಮಿದಂಗಭವನ ರಾಜ್ಯದ ಕರುಮಾ
ಡದ ವಾಸ್ತುಸೂತ್ರಮೆಂಬಂ
ದದಿನೆಸೆದುದು ನಿಸದಮವಳ ಕೊಡಗೂಸುತನಂ || ೨೦
ದುಗುಲದ ಪಲ್ಲವದುಡೆನೂ
ಲ ಗಂಟೆಗಳ ಪುದಿವನಾಂತು ಬಾಲ್ಯಶ್ರೀಕೇ
ಳಿಗೃಹಾಗ್ರ ತೋರಣದ ಶಾ
ಖೆಗಳೆನಿಸಿದುವಮಳ ಕೋಮಳೋರುಗಳವಳಾ || ೨೧
ಸ್ತನಜಘನಮೊದವದನ್ನೆಗ
ಮನುಭವಿಸುವೆವಿದಱ ಚೆಲ್ವನೆಂದೆಳಸಿದವೋಲ್
ಜನನಯನಮಳಿಗಣಾವೃತ
ಮನಿೞಿಸಿದುದು ಕುಮುದಲತೆಯನೊಳ್ನಡುವವಳಾ || ೨೨
ಇದು ಚೆಲ್ವಿನ ನಿಧಿಯೆನೆ ತಳೆ
ವುದವಳುರಸ್ಥಳಮಶೇಷ ನಿಜಶೋಭಾಸಂ
ಪದಮನೆಡೆಗೊಂಡು ಕುಚಮೊದ
ವಿದಂದು ಮೆಱೆದಪೆನೆ ಬೞಿಕಮೆಂಬೀ ತೆಱದಿಂ || ೨೩
ಬಳೆದುವುರೋಂತಃಕುಚಕಂ
ದಳದಿಂದೆಡೆಗುಡುಗಳಾದ ಕೊರಲಂತಯ್ತಿ
ನ್ನೆಳಗೌಂಗನಡರ್ದ ಲತೆಯಂ
ಯಿೞಿಸುಗುಮೆನೆ ನೋೞ್ಪರೆಸೆದುವಾಕೆಯ ತೋಳ್ಗಳ್ || ೨೪
ಕವಿದು ಮಧುಪಾಳಿ ಕುಡಿವಾ
ಸವಪಾತ್ರಂ ತಾನುವೆಣೆ ಗಡೆನಗೆನುತಾ ರೂ
ಪವತಿಯ ಮೀಸಲ್ವಾಯ್ ನಗು
ವವೊಲೆಸೆವುದು ರಾಗದೊದವಿನಿಂ ಬಂದುಗೆಯಂ || ೨೫
ಇವು ಲಕ್ಷ್ಯವಿಸರಮೆಂದಾ
ಸವಿಕೃತಿವಿರಹಿತ ಮನೋಜಸರದನುಗಳೆನಿ
ಪ್ಪುವಕೃತ್ರಿಮ ಶೋಭಾವೈ
ಭವಂಗಳಕ್ಷಿಭ್ರುವಂಗಳಾ ಕೋಮಳೆಯಾ || ೨೬
ಬಳೆದುದು ನಿಜನಖರೋಚಿ
ರ್ಜಳಮಂ ಪದವದಱೊಳಾಕೆ ತಿರ್ದದೆಯುಂ ಕುಂ
ತಳ ನವತಮಾಳ ವನಮೇಂ
ಬಳಯಿಸಿತೊ ಜನಾವಳೋಕರುಚಿ ಜಳವರ್ಷಂ || ೨೭
ವ || ಅಂತು ಸಂತೋಷಿತಾಶೇಷ ಜನಾಶಯಮಾದ ಶೈಶವಮೋಸರಿಸೆ-
ಕಂ || ಮಱುಕದ ಮುಂಗುಡಿ ಸೊಬಗಿನ
ನೆಱವು ಮನೋಭವನ ಬೀರಸಿರಿ ಚೆಲ್ವಿನ ಕ
ಣ್ದೆಱವಿ ತಲೆದೋಱಿದುದು ಜಗ
ಮೆಱಗುವಿನಮವಳ್ಗೆ ಮದನನಾಳ್ಕೆಯ ಹರೆಯಂ || ೨೮
ಮ || ದರಹಾಸಮೃತ ಕೈತವಂ ನುಡಿಗಳೊಳ್ ಭೂಷಾವಳಿಕ್ಷೇಪ ತ
ತ್ಪರಲೀಲಾಂಗ ನಿವೇದನಂ ಕರದೊಳೀಷದ್ಭ್ರೂಲತಾ ನೃತ್ಯ ಸಂ
ಚರಣಂ ಲೋಚನದೊಳ್ ಮದೋಪಚಿತ ದಾರ್ಷ್ಟ್ಯಂ ಚಿತ್ತದೊಳ್ ಪೆರ್ಚಿ ಮೆ
ಯ್ವೊರೆದತ್ತಾಕೆಗಮಾ ಜಯೋದ್ಯತ ಮನೋಜಾಗ್ರೇಸರಂ ಯೌವನಂ || ೨೯
ಚಂ || ನೆಲೆಮೊಲೆ ಹಾರಮಂ ಕೆಲಕೆ ನೂಂಕಿದುದೆಯ್ದೆ ವಿಳೋಳಲೋಚನಾಂ
ಚಲಮವತಂಸಮಂ ಮಸುಳಿಸಿತ್ತು ಗತಿಸ್ಫುರಿತಂ ನಿತಂಬಮಂ
ಡಲಕಟಿಸೂತ್ರಮಂ ಪಱಿದು ಸೂಸಿದುದಾಕೆಗೆ ತನ್ನ ಚೆಲ್ವನ
ಗ್ಗಲಿಸುವ ಯೌವನಾಭಿನವಲಕ್ಷ್ಮಿಗವೇಂ ಮಱೆಯಾದುವೆಂಬಿನಂ || ೩೦
ಉ || ಲೋಲ ವಿಲೋಚನೇಷುಗಳಿನುಚ್ಚಪಯೋಧರಚಕ್ರದಿಂ ಲಸ
ದ್ಭ್ರೂಲತಿಕಾಧನುರ್ಲತಿಕೆಯಿಂ ವಿಳಸದ್ವಿಜ ವಜ್ರದಿಂ ವಿನೀ
ಳಾಲಕಪಾಶದಿಂ ಮಸೃಣದೋಃಪರಿಘಂಗಳಿನಾರ ಕಣ್ಗಮಾ
ಬಾಲೆ ವಿಡಂಬಿಪಳ್ ಜಯನಶಾಲೆಯ ಲೀಲೆಯನಂಗಜನ್ಮನಾ || ೩೧
ಚಂ || ಮಿಗೆ ನಱುಸುಯ್ಯನೋಸರಿಸುಗುಂ ಮಲಯಾನಿಳನಿಂಪುವೆತ್ತಮಾ
ತುಗಳೊಡನೋದುಗುಂ ಸ್ಮರಧನುರ್ಗುಣಟಂಕೃತಿಗಳ್ ಕಟಾಕ್ಷಮಾ
ಳೆಗಳೊಡನಾಡುಗುಂ ತೊಳಪ ತಣ್ಗದಿರೆಂಬಿನಮೆಯ್ದೆ ಲೋಕಮಂ
ಬಗೆಗೊಳಿಸಿತ್ತು ಮೆಯ್ಸಿರಿಯ ಸೊಂಪು ಧರಾರಮಣೀಶಪುತ್ರಿಯಾ || ೩೨
ವ || ಇಂತು ಮನ್ಮಥಮದಪ್ರಮದಕೇಳೀವನಮಾದ ಯೌವನದೊಳ್ ಮನೋಭವಂಗೆ ಭುವನಮಂ ಬಸದಾಗೆ ಬೆಸಕೆಯ್ಯಲ್ ನೆಱೆಯೆ ನೆಱೆದ ನಾನಾವಿಧ ವಿನೋದ ಕೇಳೀ ಕೌತುಕಂಗಳಿಂ ದಿನಂಗಳೊಳ್ ಸೊಬಗುವಡೆವಿನಮಾ ಬಾಲೆ ಲೀಲೆಯಿಂ ಕ್ರೀಡಿಸುತ್ತು ಮೊಂದು ದೆವಸಂ-
ಚಂ || ಗವಸಣಿಪಂದದಿಂ ಪದತಳಾಂಶುವಿನುರ್ವಿಯನೀಕ್ಷಣಂಶುವಿಂ
ಧವಳಿಸುವಂದದಿಂ ದೆಸೆಗಳಂ ಚಿಕುರಾಂಶುವಿನೀಂಟುವಂದದಿಂ
ದಿವಸಮನಂಗಜಾನತ ಜಗತ್ರಯವೆೞ್ತರೆ ಸುತ್ತಲುಂ ಕಳಾ
ಪ್ರವಣ ಸಖೀಜನಂ ಜನಪನೋಲಗದಲ್ಲಿಗೆ ಬಂದಳೊರ್ಮೊದಲ್ || ೩೩
ವ || ಅಂತು ಬಂದು-
ಉ || ಈ ವದನಾಬ್ಜಮೀ ಭುಜಲತಾದ್ವಯಮೀ ಕುಚಚಕ್ರಯುಗ್ಮಮಿ
ನ್ನಾವನ ವಕ್ತ್ರಪಂಕಜಕಿದಾವನ ಕೋಮಳ ಬಾಹುಶಾಖೆಗ
ಳ್ಗಾವನುರಸ್ಥಳೀಪುಳಿನ ಭೂಮಿಗೆ ಸಾರ್ಗುಮೆನುತ್ತೆ ವಿಸ್ಮಿತೋ
ರ್ವೀವರರಾವಗಂ ಬಯಸಿ ನೋಡೆ ನೃಪಾಳಸಭಾಂತರಾಳದೊಳ್ || ೩೪
ಮಾಳೆಯನುರ್ವಿಗೋಲಗಿಸೆ ಸೋರ್ಮುಡಿ ಪಾಣಿತಳಂ ಸ್ಥಳಾಬ್ಜಮಂ
ಮೇಳನ ಲಕ್ಷ್ಮಿಯುಂ ತಳೆಯೆ ಪೆರ್ಮೊಲೆ ಮೇಲುದನಿಕ್ಕಿಮೆಟ್ಟೆ ಮು
ಕ್ತಾಲತೆ ಮುಂದೆ ಕಂದಳಿಸೆ ಕಣ್ಮಲರಂ ಶ್ರವಣಾನತೋತ್ಪಳಂ
ಲಾಲಿಸೆ ಬಾಲೆ ಬಂದೆಱಗಿದಳ್ ನಿಜತಾತನ ಪಾದಪೀಠದೊಳ್ || ೩೫
ಚಂ || ಬರೆ ತೆಗೆದಪ್ಪಿಕೊಂಡು ತೊಡೆಯಂ ಪದೆದೇಱಿಸಿ ಭಾಳದೇಶದೊಳ್
ಪರೆದ ಕುರುಳ್ಗಳಂ ಕರದಿನೋಸರಿಸುತ್ತುಮಕೃತ್ರಿಮ ತ್ರಪಾ
ಭರನಮಿತಾಸ್ಯಮಂ ನೆಗಪುತುಂ ಚಟುಲಾಲನೆಯಿಂದೆ ತಾಯ್ವಿರಂ
ಬರಿಸಿದುದಾವಕಾಐðಮೊ ನಿಜಾತ್ಮಜರೋಲಗಕೆಂದು ಕೇಶವಂ || ೩೬
ಕಂ || ಬೆಸಗೊಳೆ ಲಜ್ಜಾನಮ್ರೆಗೆ
ನಸುನಗೆಯಿಂ ನುಡಿಗೆ ತೆಱಪುಗುಡದಿರೆ ಲಬ್ಧಾ
ವಸರಿ ಸಮಯಾವಗತಿಯೆಂ
ಬಸಖಿ ಯಥೋಚಿತ ವಿದಗ್ಧೆ ವಿಜ್ಞಾಪಿಸಿದಳ್ || ೩೭
ದೇವ ಪೊಸಮಲ್ಲಿಗೆಗಮೊ
ಳ್ಮಾವಿಂಗಂ ಮದುವೆಮಾಡಿದಳ್ ಬನದೊಳ್ಸ
ದ್ಭಾವದೆ ಮಿಥುನದ ಕೆಲದೊಳ್
ನೀವಾರೋಗಿಸಲೆವೇೞ್ಕುಮೆಂದೆರೆದಪ್ಪಳ್ || ೩೮
ವ || ಎಂದು ಸಮಯಾವಗತಿ ನುಡಿದ ಮಲ್ಲಿಗೆಯ ಮಾವಿನ ವಿವಾಹ ವೃತ್ತಾಂತ ಪ್ರಸ್ತಾವನೆಯ ಬೀಜಮಾಗೆ ಬಗೆಯೊಳ್ ಪೆರ್ಚಿದಾತ್ಮೀಯಪುತ್ರೀಪರಿಣಯನ ಕರಣೀಯ ಚಿಂತಾಪರಂ ಪರಾಲತೆಯಿನಾಕ್ರಾಂತನಾಗಿ ಲಕ್ಷ್ಮೀಕಾಂತನುಚಿತಲಾಲನಾ ವಿಕೃತವಿನಯ ಚಟುಳಚತುರ ವಚನನಾತ್ಮಜಿಯನೞ್ಕಱಿಂ ಕಳಿಪಿ ತತ್ಕಕ್ಷಣವಿಸರ್ಜಿತ ಸಕಳರಾಜಲೋಕನುಂ ಪ್ರಗಲ್ಭ ಕುಲವೃದ್ಧಯೋಷಿತ್ ಪ್ರಧಾನ ಪರಿಷತ್ಪರೀತನುಮಾಗಿ ತತ್ಸುತಾಪರಿಣಯನ ಕಾರ್ಯ ಪರ್ಯಾಲೋಚನದೊಳ್-
ಕಂ || ಲತೆಯಂ ಫಳಮಾಳೆಯ ಬಳ
ವಿ ತರುಗೆ ಮಾೞ್ಪಂತೆ ಮಾಡಿದುದು ಚಿಂತಾಕ್ರಾಂ
ತತೆಯನೆಮಗೀ ಮಗಳ ಬಳ
ವಿ ತುದಿಯೊಳೀ ತೆಱನೆ ಪೆತ್ತವರ್ಗೆ ಪೆಣ್ಗೂಸಂ || ೩೯
ವ || ಎಂದು ಮತ್ತಂ-
ಕಂ || ನೀವಱಿ ವೆಡೆಯೊಳ್ ರೂಪವ
ಯೋ ವಿದ್ಯಾ ವಿಭವ ವಂಶಸಂಪತ್ತಿಯೊಳಿಂ
ದೀ ವರನೀಕೆಗೆ ತೊಣೆಯೆನೆ
ಭೂವರರೊಳ್ ನೋಡಿ ಮಾಡುವುದು ಶೋಭನಮಂ || ೪೦
ವ || ಎಂದುಪೇಂದ್ರನುಚಿತವಚನಕ್ಕೆ ಸಕಳಕುಳವೃದ್ಧ ಪಾರ್ಥಿವ ಪುರಸ್ಸರಂ-
ರೂಪಿನೊಳಂ ಗುಣದೊಳಮನು
ರೂಪರ್ ಕನ್ಯಕೆಗೆ ಕುಲದೊಳಂ ವಿಭವದೊಳಂ
ಭೂಪಾಳಾನ್ವಯರಿಂದನು
ರೂಪರ್ ನಿನಗಿಲ್ಲ ಪಿರಿದುಮಾವಱಿವೆಡೆಯೊಳ್ || ೪೧
ಕಂ || ನಮಗಱಸಿ ಮಱುಗುವನಿತೇ
ಕೆ ಮನಂ ಮೆಚ್ಚಿದರನಾಕೆ ವರಿಯಿಸುವಂತು
ದ್ಯಮಿಪಂ ಸ್ವಯಂವರಮನೆಂ
ದು ಮುಕುಂದನನಂದೊಡಂಬಡಿಸಿ ಬಳಭದ್ರಂ || ೪೨
ಬೆಸಸಿ ಚರನಿಕರಮಂ ಸಾ
ಱಿಸಿ ಪಾಂಚಾಳಾಂದ್ರ ಚೋಳ ಮಾಳವ ಮಗಧಾ
ದಿ ಸಮಸ್ತ ದೇಶ ಭೂಮೀ
ಶಸಮಿತಿಗೆಲ್ಲಂ ಸ್ವಯಂವರ ಪ್ರಕ್ರಮಮಂ || ೪೩
ವ || ಆಗಳದಂ ಕೇಳ್ದಶೇಷದೇಶ ಸಾಮಂತ ಮಂಡಳೀಕ ಮಕುಟಬದ್ಧ ಭೂಪಾಳಜಾಳಮೆಲ್ಲಂ ನೆರೆದು ಬರಲೊಡಂ ವಿಶುದ್ಧವಾಸರದೊಳಖಿಳಕುಳವೃದ್ಧ ಪ್ರಧಾನಪುಣ್ಯ ಪುರಂಧ್ರೀ ಪುರೋಹಿತ ಪುರಸ್ಸರಂ ಪುರಂದರನಿಭಂ ಪುರುಷೋತ್ತಮಂ ಉರುತರ ಪ್ರಮೋದದಿಂ ಪರಸಿ ಸೇಸಿಕ್ಕಿ ಶೇಷಾವಿಶೇಷಿತೋತ್ತಂಸಮೌಕ್ತಿಕನಿಕರೆಯಂ ಪತಿಂವರೆಯನಂದು ಮುಂದಿಟ್ಟು ನಡೆಯೆ-
ಕಂ || ಬಾರದ ದಿಕ್ಪಾಳಕರಂ
ಭೋರೆನೆ ಕರೆಯಲ್ಕೆ ಪರಿವವೋಲ್ ದೆಸೆಯಂ ತೂ
ರ್ಯಾರಾವಮೆಯ್ದೆ ನಡೆದಳ್
ನಾರಿ ಸ್ವಯಂವರಕೆ ಗುರುಸುಹೃಜ್ಜನ ಸಹಿತಂ || ೪೪
ವ || ಅಂತು ನಡೆತಂದು ಮುಖಮಂಡನ ಮಾಳೆಗಳ್ ಮಿಳ್ಳಿಪ ಪೞಯಿಗೆಯ ತಳಿರ ತೋರಣದ ಮಿಳಿರ್ವ ಲಂಬಳದ ಗುಡಿಯ ಗಂಟೆಯ ವಿಚಿತ್ರ ವಿತಾನದ ವಿವಿಧ ರಚನೆಗಳ ಚೆಲ್ವಿನೊಳಂ ಕಡೆಗಡೆಯೊಳಡಕಿಲ್ಗೊಂಡು ನೋಡುವ ಜನಂಗಳಧರ ಬಂದೂಕದ ನಾಸಿಕಾಚಂಪಕದ ನಯನಕುವಳಯದ ಬಣ್ಣಸರದಮಾಳೆಗಳ ಕೇರ್ಗಳೊಳಂ ಒಳಗೆ ಮಧ್ಯವೀಥಿಯಿರ್ಕೆಲದ ರತ್ನವೇದಿಕೆಗಳೊಳೋಳಿಗೊಂಡು ಕುಳ್ಳಿರ್ದ ನಾನಾದೇಶ ಭೂಮೀಶರೊಳರೆಬರ ವಿಕೃತ ವಿಷಯೋಚಿತಾಕಾರ ಭಾಷಾವೇಷ ವಿಸರತೆಯುಮನೆಲ್ಲ ತೆಱದಿಂ ತಮ್ಮೆಗ್ಗನಗ್ಗಂಮಾಡಿ ಬಂದ ಬರವುಮಂ ನೋಡಿ ಱೋಡಿಸಿ ನಗುವ ಧೂರ್ತ ದೇಶೀಯ ಚಪಳ ನೃಪಕುಮಾರ ಸಮುದಯದೊಳಂ ಕೆಲಕೆಲಂಬರನನುರೂಪ ಭಾಷಾ ವೇಷ ವಿಕೃತಿಯುಮಂ ಬರ್ಪ ಕನ್ಯಕೆಯ ವಿಳೋಕಪಥಕ್ಕೆ ಸಲ್ಪ ಕುತೂಹಳದಿನಿರ್ದೆಡೆ ಯಿಂ ಮುಂದಣ್ಗೆ ನಿಮಿರ್ವ ಕೆಯ್ತಮುಮಂ ನೋಡಿ ನೆಗೆವ ನಸುನಗೆಗೆ ವಿಖೃತವೈತಾಳಿಕ ವಚನಮಂ ನಿಮಿತ್ತಂ ಮಾೞ್ಪದಾತ್ತ ಧಾತ್ರೀಪಾಳಜಾಳದೊಳಂ ದುರ್ಲಭ ನಿತಂಬಿನೀ ಲಾಭಲೋಭದಿಂ ಬಂದ ತಮ್ಮ ಬರವಂ ಸ್ವಯಂವರ ಮಹೋತ್ಸವ ವಿಳೋಚನಕ್ಕೇ ಱಿಸಿ ನುಡಿವ ಕೃತಕಾಭಿಮಾನ ಭೂನಾಥನಿವಹದೊಳಂ ನೆರೆದರಸುಗಳ ನಡುವೆ ತಮ್ಮ ಪೆರ್ಮೆಯಂ ಪೆಱಗುಗೆಯ್ದು ಪೆಱರ್ಗೆ ಪೂಮಾಲೆಸೂಡುವುದಂ ಮಿಳ್ಮಿಳನೆ ನೋಡಿ ಪೋಪೀಸ್ವಯಂವರ ಸಮಯಕ್ಕೆ ಬರ್ಪುದೇ ಕಷ್ಟಮೆಂದು ಬಂದ ಬರವಿಂಗೆ ಮನ ದೊಳನುಶಯಂಬಡುವ ಮಾನಧನಧರಾಧಿಪತಿ ಪಟಳದೊಳಂ ಈ ತೆಱದೆ ಮೆಱೆವ ಮೀಱಪಿಗರ ಮುಱುಕಮಾದೊರೆಯ ಭರದ ಜವ್ವನಿಗೆಯನೆಮ್ಮ ಕೆಯ್ಸಾರಲಿತ್ತಪ್ಸುದೆ ಪಿರಿದುಮೆಂದು ಮಱುಗಿ ಮನದೊಳ್ ಮುನಿದು ಕೆಲದ ಕಡುನೀಱರನಡರೆ ನೋೞ್ಪ ಬಡಮನದ ಮಂಡಳಿಕಂಡಳಿಯೊಳಂ ರಮಣೀರತ್ನಲಾಭ ಸಂಭವವಿಕಳ್ಪನಾಹೃದಯ ರಾಗಿ ಕೆಲಸ ಮಾನಸರನೇನಾನುಮಂ ಬಱಿದೆ ಬೆಸೆಗೊಳ್ವ ಮಱೆದು ಮಱುಮಾತು ಗುಡವಱಿದು ನಾಣ್ಚುವುತ್ಕಳಿಕಾ ತರಳಿಮಾಕ್ರಾಂತ ಸಾಮಂತಸಂತತಿಯೊಳಂ ಪಿಡಿದು ಮಿಡಿವಾಳ ವೀಣೆಯ ಕೆಳೆಯ ಕೆಳೆಯೊಳ್ ದಳವೇಱಿ ಲುಳಿಯಿಸಿ ಪಿರಿಯ ದನಿಯೊಳ್ ತಿಸರಿಯ ಸುಸರತನಮಂ ಮುಹರಿಯ ಮಧುರತೆಯುಂ ಬೀಣೆಯ ಬಹುಲಿಕೆಯುಂ ಎಸೆಯೆ ಬಳವಿಯಂ ಬೈಸಿಕೆಗೆ ಬಸದೆಮಾಡಿ ಪಾಡುವೆಕ್ಕಲಗಾಣರ ಸಂಮಾ ವಣೆಯ ಗೀತಲತಿಕೆಗೆ ಸಮುಚಿತೋತ್ತರಂಗಳನಡರ್ಪುಮಾಡಿ ಬಳಯಿಸುತ್ತುಮಬಳಾ ಗಮನ ಸಮಯಂಬರಂ ಪೊೞ್ತುಗಳೆವತಿನಿವೋದ ರಸಿಕರಂಜಕವಿಳಾಸಿರಾಜಕದಂಬ ದೊಳಂ ತಂತಮ್ಮ ತೋಳ್ವಲದ ಚಲದ ಕಲಿತನದ ಬಲ್ಪಿನಂಕಮಾಲೆಯಂ ಕೇಳಿಸಿ ಭುಜಲತಿಕೆಗೆ ರೋಮಾಂಕುರೋದ್ಗಮಮ ನಾಗಿಸುವ ಮಾಗಧರ್ಗೆ ಮೆಚ್ಚುಗೊಟ್ಟು ಪೊಗೞಿಸುವ ವೀರೋದಾರ ಧಾರಿಣೀರಮಣಸಮಿತಿಯೊಳಂ ಪುರಾತನ ಕೃತಸ್ವಯಂವರ ವಿಭವಶೋಭೆಯಂ ಪೊರೆಯ ನರಪತಿಕುಮಾರರ್ಗೆ ಪೇೞ್ದು ವಿಸ್ಮಯಮನೊದವಿಪ ವಯೋಧಿಕ ಪ್ರಗಲ್ಭ ಪೃಥ್ವೀವರ ಪ್ರಕರದೊಳಂ ಅರ್ಗಲಿಸಿದ ವಿವಿಧ ರಸಭಾವ ವಿಭ್ರಮ ವಿಭವಶೋಭೆಯಿನಖಿಳಜನ ಮನಶ್ಚಮತ್ಕೃತಿಯನೊದವಿಪಮೇಯ ರಮಣೀಯಾಶ್ರಯ ಮಂ ಸ್ವಯಂವರ ಜನಾಶ್ರಯಮನತಿಬಹಳಮಂಗಳ ಪಟಹಮಾಳೆಗಳ್ ಮೊೞಗೆ ಪೊಕ್ಕು-
ಚಂ || ತರಳ ಕಿರೀಟಕಾಂತಿ ಸಭೆಗಂಗಜನಿಕ್ಕಿದ ಜಾಲದಂತಿರಾ
ವರಿಸೆ ಕಪೋಳಕಂಟಕಮೆ ನೂಕಿದವೊಲ್ ಪೊಱಮಯ್ವನೋಲೆ ಸಾ
ರ್ತರೆ ಮಣಿಮಾಲೆ ಬಾಲೆಗಿದಿರೇೞ್ವವೊಲಾದೆರ್ದೆಗಡ್ಡ ಮಾಗದೋ
ಸರಿಪವೊಲಾಗೆ ಪಾರ್ಥಿವಕುಳಂ ಮುರಿದೀಕ್ಷಿಸೆ ಸಂಭ್ರಮಾಕುಳಂ || ೪೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ನವಮಾಶ್ವಾಸಂ (೧)
ಕಂ || ಶ್ರೀಜಿನಮಂದಿರದಿಂದಂ
ಪೂಜೋತ್ಸವಪುಲಕಕಲಿತತನು ಪೊಱಮಟ್ಟಂ
ರಾಜಶಿರೋಮಣಿ ಸುಕೃತಸ
ಮಾಜಾಕೃತಿ ಜೈನಜನಮನೋಹರಚರಿತಂ || ೧
ವ || ಅನಂತರಂ-
ಕಂ || ಶೃಂಗಾರಸದನಮಂ ಮಕು
ಟಾಂಗದಮಣಿಹಾರಕಟಕಕುಂಡಲನವದೇ
ವಾಂಗವಸನಾತ್ತಪಟಲಕ
ಸಂಗತಮಂ ಬಂದು ಲೀಲೆಯಿಂದೊಳಪೊಕ್ಕಂ || ೨
ವ || ಅಂತು ಪೊಕ್ಕು-
ಕಂ || ಇದೆ ಸೀಮೆಯೆನಗೆ ಸಾಮ್ರಾ
ಜ್ಯದ ವಿಭವಕ್ಕೆಂದು ತೋರ್ಪ ತೆಱದಿಂ ಶೃಂಗಾ
ರದ ಚೆಲ್ವೆಸೆದಿರೆ ಕೈಗೈ
ದುದಾತ್ತನಾಸ್ಥಾನಮಂಟಪಕ್ಕೇೞ್ತಂದಂ || ೩
ವ || ಅಂತು ಚತುರ್ಮುಖದ್ವಾರೋದಾರಮಪ್ಪುತ್ತುಂಗಸರ್ವಾವಸರತವಂಗಮನೇಱಿ ಸಕಲ ಪ್ರಧಾನಮಂತ್ರಿಪುರೋಹಿತಾಂತರ್ವಶಿಕಾಧಿಕೃತರಾಜಪುತ್ರಸಮಾಜಪರಿವೇಷ್ಟಿತನಿಷ್ಟಪ್ತಾ ಷ್ಟಾಪದವಿಷ್ಟರೋಪವಿಷ್ಟನಜಿತಸೇನಚಕ್ರಧರನಿರೆ-
ಮ || ವಿ || ವರಪಟ್ಟಾಂಶುಕರಾಶಿಯಂ ಸಮದಹಸ್ತಿವ್ರಾತಮಂ ಘೋಟಕೋ
ತ್ಕರಮಂ ರತ್ನಸಮೂಹಮಂ ಪತಿಗೆ ದೂತರ್ ತೋಱಿದರ್ ದೇವ ಗು
ರ್ಜರರಾಜಂ ಪದೆದಿತ್ತನಿತ್ತನೊಲವಿಂ ಕಾಳಿಂಗಭೂಪಾಲನಾ
ದರದಿಂ ಸಿಂಧುಮಹೀಶನಿತ್ತನೊಸೆದಿತ್ತಂ ಸಿಂಹಳಾಧೀಶ್ವರಂ || ೪
ಕಂ || ಎಂದು ತಂದ ಕಪ್ಪಂಗಳಂ ಪೆಸರ್ವೆಸರೊಳೆ ಪೇೞ್ದು ಕುಡೆ ತದಧೀಕೃತರಪ್ಪರನೊಪ್ಪು
ಗೊಳಲ್ವೇೞ್ದು ಉಚಿತಸನ್ಮಾನಂಗಳಿನವರಂ ಬೀಡಿಂಗೆ ಕಳುಪಿ ಬೞಿಯಂ ವಸಂತ
ಸಮಯಸಂಗತಿಯಿನಪಗತಜೀಮೂತನಾಗಿ ಜಿನಮತದಂತತಿಸ್ವಚ್ಛಮುಂ ನಿಶ್ಚಲಮುಂ
ಮಹಾಂತಮುಮವಗಾಹಿತಸಮಸ್ತಪದಾರ್ಥಮುಮಾದ ಗಗನಮಂಡಲಮಂ ಚಕ್ರವರ್ತಿ
ಮುಖಮಂಡನಕ್ರೀಡೆಯಿಂ ನೋಡುತ್ತಿರ್ಪನ್ನೆಗಂ ತದೇಕದೇಶದೊಳ್-
ಚಂ || ಇದು ಸುೞಿಗಾಳಿಯಿಂ ನೆಗೆದು ತೋಱುವ ಕಿಂಶುಕಶುಷ್ಕಪತ್ರಮಿಂ
ತಿದು ಗಗನಕ್ಕೆ ನಾಡೆ ನಲಿವಾಱಿದದೊಂದು ಕಪೋತಮಂತುಮ
ಲ್ತಿದು ಪರಿದಿರ್ದ ಪಾವಸೆ ಮುಗಿಲ್ಮುಱಿಯೆಂಬಿನಮಿಂಬುಗೆಟ್ಟು ಕಂ
ದಿದ ಪೞಗಂಚುಗನ್ನಡಿವೊಲೇನಿೞಿದಾದುದೊ ಚಂದ್ರಮಂಡಲಂ || ೫
ವ || ಆಗಳ್-
ಉ || ಆ ಪರಿಪಾಂಡುರಪ್ರತತಿಯಾ ದ್ಯುತಿಯಾ ತತಿಯಾ ಮನೋಭವೋ
ದ್ದೀಪನವೃತ್ತಿಯಾ ಗ್ರಹಪರಿಗ್ರಹಸಂಗತಿಯಾ ಸುಧಾಮಯ
ವ್ಯಾಪೃತಿಯಾ ಪ್ರಪೂರ್ಣವಲಯಾಕೃತಿಯೀಗಳದೆತ್ತವೋದುದೆಂ
ದಾ ಪೃಥಿವೀಶ್ವರಂ ಪಗಲತಿಂಗಳನಚ್ಚರಿವಟ್ಟು ನೋಡಿದಂ || ೬
ಕಂ || ತಿಂಗಳಸಿರಿಯಿದು ಮುನ್ನಮೆ
ತಿಂಗಳಸಿರಿಯಲ್ತು ಪಕ್ಷಮೆಂಬಾಪಕ್ಷಂ
ಸಂಗತಿವಡೆಯದು ಪಗಲೀ
ಭಂಗಿ ದಲದಱಿಂದವಾರೊ ನೆರೆ ಸಿರಿಯೆಱೆಯರ್ || ೭
ಐದೇವಗತಿಯಲ್ಲಿ ಪೆಸರ್ವೆ
ತ್ತೀವಿಧುಗಂ ಕಾಲವಶದೊಳಿಂತಾಯ್ತಾಮಿ
ನ್ನೀವಿಷಮಭವದೊಳಾಗದ
ದೇವಿಧಿವಟ್ಟಪೆವೊ ಮುಂದೆ ಶಲಭೋಪಾಯರ್ || ೮
ಇರುಳಾದ ಚೆಲ್ವು ಪಗಲೋ
ಸರಿಪುದು ಚಂದ್ರಂಗೆ ರವಿಗೆ ಪಗಲಾದೊಪ್ಪಂ
ಪರಿಹರಿಪುದಿರುಳ್ ತಾನೆನೆ
ನರಂಗೆ ಲೇಸೆಂದುಮೆಂತುಮೇಂ ನಿಂದಪುದೇ || ೯
ಇಂದೆಮಗೆ ಚಂದ್ರಬಲಮುಂ
ಟೆಂದು ಕೆಲರ್ ನಲಿದು ನಚ್ಚುವರ್ ಚಂದ್ರಂಗಂ
ಕಂದುಂ ಕುಂದುಂ ದಿವಸದೊ
ಳೊಂದಿದುದೆನೆ ಕಳಿವರಾರೊ ಕಾಲದ ಗುಣಮಂ || ೧೦
ವ || ಅಂತು ವಾಸರೇಂದುದರ್ಶನಂ ವೈರಾಗ್ಯಸಾಗರವೃದ್ಧಿಯಂ ಪಡೆಯಲೊಡಂ ಶರೀರ ಸಂಪದಾಯುರ್ಯೌವನಂಗಳಧ್ರುವಭಾವನೆಯೆ ಮನದೊಳ್‌ನಟ್ಟು ನಿಂದು-
ಘನಮೆನಿಪುದು ಮತ್ತಂತಪ
ಘನಮೆನಿಪುದು ಭಾವಿಪೊಡೆ ಘನಾಘನಮುಂ ತಾ
ನೆನಿಪುದು ಪೆಸರ್ಗೇಕಸ್ಥಿತಿ
ಯಿನಿತಿಲ್ಲವಯವದೊಳಕ್ಕುಮೇ ಅೞಿಯೊಡಲುಂ || ೧೧
ಪಿಡಿವಿಡಿಯೆ ಕರಗುವುದು ಬ
ಯ್ತೊಡೆ ಮಸಿಯಾಗಿರ್ಪುದಲ್ಲದಿರ್ದೊಡೆ ಪೆಱರ್ಗಾ
ಗಡೆ ಬಂದಪೆನೆಂಬುದು ಗಡ
ಸುಡು ಧನಮೆ ಜಗಕ್ಕೆ ದುಃಖಸಾಧನಮಲ್ತೇ || ೧೨
ಕುತ್ತಂ ಬಿಟ್ಟೊಡೆ ಪಗೆ ಬೆಂ
ಬತ್ತುವನವನುೞಿಯೆ ಕೊಲ್ದುದಹಿಯದು ಮುಂ ತ
ಪ್ಪಿತ್ತೆನೆ ಪೊಡೆವುದು ಬಱಸಿಡಿ
ಲೆತ್ತಿದು ಮಾನವರ್ಗೆ ಜವನ ಜತ್ತಕುಱಲ್ತೇ || ೧೩
ಬಿಡದೆ ಜರೆಯೆಂಬ ಕಾೞ್ಕಿ
ಚ್ಚಡರ್ದೆತ್ತಲುಮೞುರೆ ಮೋಹದಿಂದೋವುವ ಕೆ
ಟ್ಟೊಡಲಿನಿತು ಮೋಹದಿರವಂ
ಪಡೆದಪುದೊ ಬೞಿಕ್ಕೆ ಮಿಕ್ಕು ಯೌವನವನದೊಳ್‌ || ೧೪
ಮಂದಗತಿ ಪಿಂಗೆ ಬುಧವೃ
ತ್ತಂ ದೊರೆಕೊಳೆ ವಕ್ರತರತಮೋರಿವಿಜಯಧಿ
ಷ್ಣ್ಯಂ ದಲೆನಿಸಿತ್ತು ಮನ್ಮನ
ಮಿಂದೆನಗೀ ದಿವಸದಿಂದು ಗುರುವಾದುದಱಿಂ || ೧೫
ವ || ಎಂದು ಮಾಣದೆ-
ಉ || ಆ ವಧುವಂ ಶಶಿಪ್ರಭೆಯನಾದ್ಯಶಶಿಪ್ರಭೆಯೆಂದು ಚಕ್ರಮಂ
ಕೋವರ ಚಕ್ರಮೆಂದು ನಿಧಿಯಂ ಲಯಸನ್ನಿಧಿಯೆಂದು ತನ್ನ ಕೇ
ಳೀವನಮಂ ಪರೇತವನಮೆಂದವನೀಶನವಂ ಸಮಂತು ಸಂ
ಭಾವಿಸಿದಂದು ಭಾವಿಸದನೊಂದನೆ ದಂದುಗದಿಂದಗಲ್ದುದಂ || ೧೬
ವ || ಆ ಪ್ರಸ್ತಾನದೊಳ್-
ಉ || ಆ ನೃಪನೋಲಗಕ್ಕೆ ಋಷಿಯಾನನಿವೇದಕನೊರ್ವನೆಯ್ದಿ ಬಂ
ದಾನತನಾಗಿ ದೇವ ನಿಜಪುಣ್ಯವೆ ತಂದವೊಲಿಂದು ಬಂದು ಸಂ
ಜ್ಞಾನಮಯಂ ದಯಾರ್ದ್ರಹೃದಯಂ ಸುತಪೋವಿಭವಂ ಶಿವಂಕರೋ
ದ್ಯಾನದೊಳಿರ್ದಪಂ ಪರಿವೃತವ್ರತಿವೃಂದಸಭಂ ಗುಣಪ್ರಭಂ || ೧೭
ವ || ಎಂದು ಬಿನ್ನವಿಪುದುಂ ರಥಾಂಗಧರನಾತ್ಮಮನೋರಥಕ್ಕೆ ಸಾರಥಿಯಂ ಪಡೆದೆನೆಂದು ಸಂತಸದಂತನೆಯ್ದಿ-
ಕಂ || ಪುದಿದ ತೊಡರೆಲ್ಲಮಂ ಪಱಿ
ಯೊದೆದು ಬನಕ್ಕಾಗಿ ನೆಗೆದು ಕದುಪಂ ಕೂಡಲ್
ಮದಗಜರಾಜಂ ನಡೆವಂ
ದದೆ ನಡೆದಂ ಮುದದೆ ಮುನಿಜನಕ್ಕವನೀಶಂ || ೧೮
ವ || ಅಂತು ಸಕಲಪುರಜನಪರಿಜನಂ ಬೆನ್ನನೆ ಬರೆ ಬಂದತ್ಯಂತಶುಚಿಯುಂ ವಿವಿಕ್ತಮುಂ ಮನೋಹರಮುಮಪ್ಪ ಋಷ್ಯಾಶ್ರಮಮನಾಶ್ರಿತಶ್ರೇಯನೆಯ್ದೆವರ್ಪಾಗಳ್-
ಕಂ || ಸುತಪಃಕೃಶೀಕೃತಂ ಸಂ
ಶ್ರಿತಧೈರ್ಯಂ ಸೂರ್ಯಧಾಮಸಮುದಯಲಕ್ಷ್ಮೀ
ಕೃತತನು ತಪಸ್ವಿಯಿರ್ದಂ
ಪ್ರತಿಮಾಯೋಗದೊಳಖರ್ವಗುಣಗಣನೊರ್ವಂ || ೧೯
ವ || ಮತ್ತಂ-
ಕಂ || ಸರ್ವಾಂಗಮಲಧರಂ ಪರಿ
ನಿರ್ವೃತಿಸೌಖ್ಯೋನ್ಮುಖಂ ವ್ಯಪಾಕೃತಮೋಹಂ
ಸರ್ವಜ್ಞಸೂಕ್ತಿಪಠನದಿ
ನೊರ್ವಂ ಋಷಿಯಿರ್ದನಾತ್ತಗುರುಸೌಹಾರ್ದಂ || ೨೦
ರಾದ್ಧಾಂತಪಾರಗಂ ಗುಣ
ವೃದ್ಧಂ ಮಾರ್ಗಪ್ರಭಾವನಾರ್ಥದಿನಿರ್ದಂ
ಸದ್ಧರ್ಮಕಥಾಕಥನದಿ
ನಿರ್ದನದೊರ್ವಂ ತಪೋಧನಂ ಜ್ಞಾನಧನಂ || ೨೧
ತನ್ನಿಂದೆ ತಿಳಿದು ತನ್ನಂ
ತನ್ನೊಳೆ ತಾಂ ನಿಂದು ತನ್ನೊಳುದಯಿಸಿದ ಸುಖಂ
ತನ್ನನೆ ತಣಿಪುತ್ತಿರೆ ಮುನಿ
ಪನ್ನಿಹಿತಧ್ಯಾನನೊಪ್ಪಿದಂ ಪೆಱನೊರ್ವಂ || ೨೨
ಉದ್ಯನ್ನಯಪ್ರಮಾಣಮ
ಹಾದ್ಯುತಿಯಿಂ ಮಸುಳೆ ಕುನಯಖದ್ಯೋತಂ ತ
ತ್ವೋದ್ಯೋತಿಕನೆಸೆದಿರ್ದಂ
ಹೃದ್ಯಾಕೃತಿಸಾಧುಭಾಸ್ಕರಂ ಮತ್ತೊರ್ವಂ || ೨೩
ವ || ಅಂತನೇಕಯೋಗನಿಯೋಗಯುಕ್ತರಪ್ಪ ಪಲಂಬರ್ ಮುನೀಂದ್ರಚಂದ್ರರಂ ಪ್ರತಿವಿಕಸಿತ ವಿಲೋಚನಾಲೋಕಸಮುದಯಕುಮುದಸ್ರಜಂಗಳಿಂ ಸಾರ್ವಭೌಮನರ್ಚಿಸುತುಂ ತದಾಶ್ರ ಮಮಂ ಪುಗುವಾಗಳ್-
ಚಂ || ತೊಳಪ ಗುಣೋತ್ಕರಂ ಬಳಸಿದೂರ್ಜಿತಧರ್ಮದೆ ಸನ್ನಯೋತ್ಕರಂ
ಬಳಸಿದ ತತ್ವನಿಶ್ಚಯದೆ ಕೂಡೆ ನಿಜಾಂಚಿತಲಕ್ಷಣೋತ್ಕರಂ
ಬಳಸಿದಗಾಧಬೋಧದ ವಿಲಾಸಮನೇೞಿಸಿ ತಾಪಸೋತ್ಕರಂ
ಬಳಸಿದ ತದ್ಗುಣಪ್ರಭಮುನಿಪ್ರಭುವೊಪ್ಪಿದನಂದು ನಾಡೆಯುಂ || ೨೪
ಕಂ || ಅಗ್ರದೊಳೊಪ್ಪುವ ವಿಮಳಶಿ
ಲಾಗ್ರದೊಳಿರೆ ಮುನಿಯ ಮೂರ್ತಿ ನೆನೆಯಿಸಿದುದು ಲೋ
ಕಾಗ್ರದೊಳೊಪ್ಪುವ ವಿಮಲಶಿ
ಲಾಗ್ರದೊಳೆಸೆದಿರ್ದ ಸಿದ್ಧಶುದ್ಧಾಕೃತಿಯಂ || ೨೫
ವ || ಅದಲ್ಲದೆಯುಂ-
ಕಂ || ಕಾವೆಸೆವ ಕಱಿಯ ನೆಯ್ದಿಲ
ಪೂವಂ ಪೂಜಿಸಿದ ತೆಱದೆ ತನುಮುನಿಪದರಾ
ಜೀವದ ಕೆಲದೊಳ್ ವೇತ್ರಲ
ತಾವೃತವೆಸೆದತ್ತು ಮಸೃಣಪಿಂಛಗುಳುಚ್ಛಂ || ೨೬
ಸ್ಥಳಕಮಳಶಂಕೆಯಿಂ ಯತಿ
ಚಳನಂಗಳನಳಿಪಿ ಸಾರ್ದ ಹಂಸನ ಚೆಲ್ವಂ
ತಳೆದೇನೆಸೆದುದೊ ತೊಳತೊಳ
ತೊಳಗುವ ಶಶಿಕಾಂತಮಣಿಕಮಂಡುಲು ಕೆಲದೊಳ್‌ || ೨೭
ವ || ಅಂತು ಸಮೀಚೀನಸಂಯಮೋಪಕರಣಾಲಂಕೃತನಾಗಿರ್ದ ಮುಮುಕ್ಷುಮುಖ್ಯನಂ ತ್ರಿಪ್ರದಕ್ಷಿಣಂಗೆಯ್ದು ಗುರುಭಕ್ತಿಪೂರ್ವಕಮಭಿವಂದಿಸಲೊಡಂ-
ಕಂ || ಯತಿ ಪರಸೆ ಧರ್ಮವೃದ್ಧಿ
ಶ್ರುತಿಯೊಗೆದುದು ತನ್ಮುಖೇಂದುವಿಂದಂ ಕರ್ಣಾ
ಮೃತಮುತ್ಥಿತಪುಳಕಾಂಕುರ
ತತಿಯುಪಹೃತಮೋಹತಾಪಮತಿಮೃದುಮಧುರಂ || ೨೮
ವ || ಅನಂತರಮಾ ಪರಕೆಯೊಡನೊಗೆದ ಶೇಷರ್ಷಿವೃಷಭದತ್ತಾಶೀರ್ವಾದಮಂ ನೃಪಚಿಂತಾ ಮಣಿ ಕರ್ಣಪೂರಂಮಾಡಿ ಸಂತಸದಿಂ ಕುಳ್ಳಿರ್ದು-
ಕಂ || ಚಿತ್ತ ಶುಭದುದಯವಶದಿಂ
ದೆತ್ತಾನುಂ ನೆನೆಯೆ ನಿಮ್ಮನಂತವನೆ ಮುನೀಂ
ದ್ರೋತ್ತಮ ಕೃತಾರ್ಥನೆನೆ ಕಾ
ಣುತ್ತೆಱಗುತ್ತಿರ್ದನೊಳ್ಪನದನೇವೇೞ್ವೆಂ || ೨೯
ಜನಿತಕುದೃಷ್ಟಿಭ್ರಮಮತಿ
ಘನಮೋಹತಮಃಪಟಾವೃತಂ ಜಗಮದಱೊಳ್
ಮುನಿಭಾನು ಭವದ್ವಾಕ್ಪ್ರಭೆ
ಯನಿಶಂ ಬೆಳಗದೊಡೆ ಸತ್ಪ್ರವರ್ತನಮುಂಟೇ || ೩೦
ನೀನಾಲಂಬನಮಾದೆಯ
ಧೋನಿಪ ತಜ್ಜನಕೆ ನಿನ್ನ ನುಡಿ ಸೋಪಾನಂ
ತಾನಾದುದು ಕೈವಲ್ಯಸು
ಧಾನಿಳಯಾಗ್ರಾರುರುಕ್ಷುಗಕ್ಷಯಬೋಧಾ || ೩೧
ಮುನಿಪವಚೋರುಚಿಯಿಂದಂ
ದಿನಪನವೋಲ್ ಬೆಳಗೆ ಲೋಕಮಂ ಸತ್ಪಥವ
ರ್ತನಮಿಲ್ಲ ತಮಗೆನಿಪ ದು
ರ್ಜನಮನಿತುಮುಲೂಕಜನ್ಮಮಾಗಲೆ ವೇೞ್ಕುಂ || ೩೨
ವ || ಎಂದತ್ಯಂತಪ್ರಶ್ರಯಸಮಾಶ್ರಿತೋಕ್ತಿಮುಕ್ತಾಕ್ಷತಂಗಳಂ ದಂತಕಾಂತಿಚಂದನಚರ್ಚೆವೆರಸ ರ್ಚಿಸಿದ ಭೂಕಾಂತನಂತರಂಗವಿಶುದ್ಧಿಯಂ ತಪೋನಿಧಿ ಮನದೊಳವಧಾರಿಸಿ ಗುಣಾನು ರಾಗಿತ್ವದಿಂದಮಿಂತೆಂದರ್-
ಕಂ || ಇದು ದಲ್ ನಿಮಿತ್ತಭಾವಂ
ಮದಕ್ಕೆ ಸಾಜದಿನೆನಿಪ್ಪ ಸಾಮ್ರಾಜ್ಯಂ ತಾ
ನದೆ ನಿನ್ನೊಳ್ ಮತ್ತೊಂದಾ
ದುದರ್ಕೆ ನೃಪ ಸಮನಿಸಿತ್ತು ವಿಸ್ಮಯಮೆಮಗಂ || ೩೩
ನಯದಿಂ ಜನಕ್ಕೆ ಪಣ್ಯೋ
ದಯದಿಂ ಪಾರ್ಥಿವಜನಕ್ಕೆ ವಿನಯವಚೋನಿ
ಶ್ಚಯದಿಂ ಯೋಗಿಜನಕ್ಕಂ
ದಯೆಮಾಡುವೆ ನೀನೆ ದಲ್ ಚಮತ್ಕೃತಿಯೊದವಂ || ೩೪
ಇನಿವಿರಿದು ರಾಜ್ಯಪದದೊಳ
ಮಿನಿವಿರಿದು ಸುಖಾನುಭವದೊಳಂ ಕಾಣಲ್ಕಾ
ಗೆನಿಪೆಱಕಮವಱೊಳಾದುದು
ನಿನಗಂತುಟೆ ಹಿತದೊಳಲ್ಲದೆಸಪನೆ ಚದುರಂ || ೩೫
ಎಂದ ಮುನೀಶಂಗಂದಿಂ
ತೆಂದಂ ಧರಣೀಶನೀಶ ನೀಮಿರ್ದೆಡೆಗೇ
ೞ್ತಂದಪೆನೆಂದಿರೆ ನಿಮ್ಮನೆ
ತಂದತ್ತಿಲ್ಲಿಗೆ ಪುರಾಕೃತಂ ಮತ್ಸುಕೃತಂ || ೩೬
ಪರಮದಯಾನಿಧಿಯೆನ್ನೊಳ್
ಕರುಣಂ ನಿಮಗುಳ್ಳೊಡೆನಗೆ ದಯೆಗೆಯ್ವುದು ನೀ
ಮಿರದೆ ಜಿನದೀಕ್ಷೆಯಂ ಬಿ
ತ್ತರಿಸುಗುಮೆನಗದುವೆ ಬೞಿಕೆ ನಿರ್ವೃತಿಸುಖಮಂ || ೩೭
ಶಾ || ಪಾಪಾರಾತಿಯನಾಂಪುದಲ್ತು ಚತುರಂಗಂ ಸೈನಿಕಂ ಕಾಲಶಂ
ಪಾಪಾತಕ್ಕೆ ಸಿತಾತಪತ್ರನಿಕರಂ ಕಾಪಲ್ತನಿತ್ತೊರ್ಮೆ ದಲ್
ಪೋಪಾಗಳ್ ನಿರಯಕ್ಕೆ ಬಂಧುಗಳೊಡಂ ಬಂದಪ್ಪರಲ್ತಿಂ ಭವ
ಚ್ಛ್ರೀಪಾದಾಂತಿಕದೀಕ್ಷೆ ತಾನೆನಗೆ ಮಾೞ್ಕುಂ ಸ್ವಸಂರಕ್ಷೆಯಂ || ೩೮
ಕಂ || ಎನೆ ಮುನಿವೃಷಭಂ ಭೂಪನ
ಮನದೊಳ್ ಮಾಣದೆ ಪೊದೞ್ದ ವೈರಾಗ್ಯದ ಪೆಂ
ಪನೆ ಪರಿಕಿಸಲೆಂದಾಗ್ರಹ
ವಿನಿವರ್ತನಸೂಚಕೋಕ್ತಿಗಳನಿಂತೆಂದಂ || ೩೯
ಕಾರುಣಿಕರ್ ಧರ್ಮಜ್ಞರ್
ಚಾರಿತ್ರಸಮೇತರೆನಿಪ ನಿಮ್ಮನ್ನರನಾ
ಗಾರತೆಯಿಂ ಪಾವನಮನ
ಗಾರತೆಯಿಂದೆಸಗುವೆಸಕಮಿಂ ಪೆಱತುಂಟೇ || ೪೦
ವ || ಅದಲ್ಲದೆಯುಂ-
ಚಂ || ತಳೆವೊಡೆ ಮದ್ವಿಧರ್ ನಿಯಮದಿಂ ಯಮಿಗಳ್ ಕಠಿನಾಂಗಸಂಗತ
ತಳೆಗುಮತೀವದುರ್ಧರಮೆನಿಪ್ಪ ತಪೋಭರಮಂ ಭವದ್ವಿಧರ್
ತಳೆಯಲದೆಂತುಮಾರ್ತಪರೆ ತದ್ಭರಮಂ ಭರದಿಂ ನಿಕಾಮಕೋ
ಮಳಕಮನೀಯಕಾಯರವನೀಪತಿ ಕುಂಕುಮಲೇಪಲಾಲಿತರ್ || ೪೧
ವ || ಅದುಕಾರಣದಿಂ-
ಕಂ || ಧರೆಯಂ ಸದ್ಧರ್ಮಾಶ್ರಯ
ಧರೆಯನನಾಧೇಯನಱಿಯದಾಕಲ್ಪಂ ನೀಂ
ಧರಿಯಿಸೆ ತಪಮದೆ ಹೀನೋ
ದ್ಧರಣದಿನತ್ತೊಂದುಮಲ್ತೆ ಪೇೞ್ ತಪಮುಂಟೇ || ೪೨
ವ || ಎನಲೊಡಮಜಿತಸೇನಮಹಾರಾಜಂ ಮುನಿರಾಜ ಸಂಸಾರಭಯದಿಂ ದೀನಭಾವಮಂ ತಾಳ್ದಿದೆಮ್ಮನುದ್ಧರಿಸೆ ನಿಮಗಮಂತೆಯೆಂದು ತನ್ನ ಹೃದಯದ ಪರಿಚ್ಛೇದಮನೆ ನಿಲೆ ನುಡಿದು ಸಮಸ್ತಕ್ಷಾತ್ರಭಾರಮಂ ಜಿತಶತ್ರುವೆಂಬ ಪುತ್ರನೊಳ್ ನಿಱಿಸಿ ತಾನುಮು ಪಶಮಭಾವದೊಳ್ ನಿಂದು ಬೞಿಯಂ ಲೋಕಾಯತವಾದಿಯಂತೆ ಆಸಾಧಿತಗುರು ಮತನುಂ ವಿರಹಿಯಂತೆ ಮುಕ್ತಾಭರಣನುಂ ಸಾಯಂತನತರಣಿಯಂತೆ ಪರಿಹೃತಾಂಬರನುಂ ದಿನಮುಖಸರೋಜಾಕರದಂತೆ ವಿಕಚತಾಸಮೇತನುಂ ಶಿಶಿರಸಮಯದಂತಾರೂಢತ ಪನುಮಾಗಲೊಡಂ-
ಕಂ || ಸುತಯುವತಿಜ್ಞಾತಿ ಪ್ರಕೃ
ತಿತತಿವ್ಯಾಮೋಹಶಿಶಿರದಿಂ ಕೊರಗಿದ ಭೂ
ಪತಿಯ ಮುಖಾಬ್ಜಂ ಸಂಶೋ
ಭಿತಮಾದತ್ತಾ ತಪಃಪ್ರಭಾವಾತಪದಿಂ || ೪೩
ತಿಳಿಯೆ ಜಡಾಶಯಮೆಸಕ
ಕ್ಕಳವಡೆ ಮಾರ್ಗಂ ದಿಗಂಬರಶ್ರೀ ತನ್ನೊಳ್
ಬೆಳಗೆ ಸಮಂತಾತಪಮಂ
ತಳೆದೂರ್ಜಿತನಾದನೂರ್ಜದಂದದಿನಾದಂ || ೪೪
ಅರಿಗಳನಂಜಿಸುತುಂ ಪರಿ
ಹರಿಸುತ್ತುಂ ವಿಷಯಬಾಧೆಯಂ ಸದ್ಧನಮಂ
ಪರಿವರ್ಧಿಸುತುಂ ಕಿಡುತರೆ
ಸಿರಿ ಕಿಡದಭ್ಯಾಸಮೆನಿಪ ತೆಱದಿಂ ನಡೆದಂ || ೪೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ನವಮಾಶ್ವಾಸಂ (೨)
ವ || ಮತ್ತಂ-
ಶಾ || ಗೀತಪ್ರೀತಿ ಜಿನಶ್ರುತಿಶ್ರವಣದಿಂ ಶ್ವೇತಾತಪತ್ರಾರ್ಥಿ ಭೂ
ಜಾತಚ್ಛಾಯೆಯಿನಂಗನಾರುಚಿ ವಿರಕ್ತಾಸಕ್ತಿಯಿಂ ಹರ್ಮ್ಯಚೂ
ಡಾತರ್ಷಂ ಗಿರಿಕೂಟಸಂವಸನದಿಂ ಗೆಂಟಾಗೆ ಸಾಮ್ರಾಜ್ಯಲೀ
ಲಾತಾತ್ಪರ್ಯಮನಾತಪಸ್ವಿ ತಳೆದಿರ್ದಂ ತತ್ತಪೋರಾಜ್ಯದೊಳ್ || ೪೬
ವ || ಅಂತುಪಶಾಂತಮೋಹಸಂತಮಸಂ ಪರಮತಪಃಪ್ರದೀಪಸ್ನೇಹಭೂತಜೀವಿತಂ ನಭಸ್ತಿ ಲಕಾಚಲದೊಳುಪಜೀವಿತಪ್ರಾಯೋಪಗಮನವಿಧಾನನಾತ್ಮೀಯಜೀವಿತಾತ್ಯಯದೊಳ್-
ಸುರ… ಶಮೂಲದಿಂದಾ
ಱುರಜ್ಜು ಮೇಗೊಗೆದ ತಾಣದೊಳ್ ದಿವ್ಯಸುಖಾ
ಕರಮೆನೆ ಪದಿನಾಱನೆಯದು
ವರಶೋಭಾನಲ್ಪಮಿರ್ಪುದಚ್ಯುತಕಲ್ಪಂ || ೪೭
ಆ ಕಲ್ಪದೊಳುಜ್ಜ್ವಲಸಹ
ಜಾಕಲ್ಪಂ ಷಡ್ವಿತಸ್ತಿಮಾತ್ರಸುಗಾತ್ರಂ
ಸ್ವೀಕೃತತದಧೀಂದ್ರತ್ವನ
ನಾಕುಳನಣಿಮಾದಿಗುಣಗಣಾನ್ವಿತನೊಗೆದಂ || ೪೮
ವ || ಅಂತು ಪುಟ್ಟಿ ತನ್ನ ಸಮಕಟ್ಟಿದಾಯುಷ್ಯದ-
ಕಂ || ಸಾಗರವಿರ್ಪತ್ತೆರಡಱ
ಭಾಗದನಿತೆ ಮಾಸಮಾಗೆ ಸುಯ್ವಂ ನೆನೆವೊಂ
ಭೋಗೇಚ್ಛೆ ಪುಟ್ಟಿದೊಡೆ ತ
ತ್ಸಾಗರಸಮ್ಮಿತಸಹಸ್ರಮಾಸಕ್ಕುಣಿಸಂ || ೪೯
ಮೂನೂಱೈವತ್ತೆಸೆವ ವಿ
ಮಾನಂಗಳ್ಗಮಲಮಣಿಮಯಂಗಳ್ಗೆ ಸಮೀ
ಚೀನನವಚೀನರಚಿತವಿ
ತಾನಂಗಳ್ಗೊಡೆಯನಾದನಾದಿವಿಜೇಂದ್ರಂ || ೫೦
ಮೂವತ್ತಿರ್ವರ್ ಸ್ವೀಕೃತ
ದೇವಿಯರಱುವತ್ತುಮೂವರಾವಲ್ಲಭಿಕಾ
ದೇವಿಯರೆಸೆವೆಣ್ಬರ್ ಮಾ
ದೇವಿಯರಾತನ ಮನಕ್ಕೆ ಸಲೆ ನೆಲೆಯಾದರ್ || ೫೧
ಎಣಿಕೆಗಳುಂಬಂ ಪರಿಜನ
ಗಣನೆಗೆ ಬಂದಚ್ಚರಿಯರುಮಂ ತದ್ದೇವೀ
ಗಣದೊಳಗಾರೊರ್ವರ ವಿಕ
ರಣಸಂಭವದೇವಿಯರ್ಕಳಂ ಫಣಿಪತಿಗಂ || ೫೨
ಮ || ಸ್ರ || ಪ್ರಕಟಂ ಮೂವತ್ತುಮೂವರ್ ಸುಮನರಯುತಸಂಖ್ಯಾನ್ವಿತರ್ ಸಂದ ಸಾ
ಮಾನಿಕಲೋಕರ್ ದೇವಪಾಲಾಹ್ವಯಯುತದಿವಿಜರ್ ನಾಲ್ವರಿತ್ತಂಗರಕ್ಷಾ
ಧಿಕೃತರ್ ನಾಲ್ವತ್ತುಸಾಸಿರ್ವರಮರರಿವರಾತ್ಮೀಯಪಾದದ್ವಯಾರಾ
ಧಕರಾದರ್ ತತ್ಸುರೇಂದ್ರಂಗಮಲತರತಪಸ್ಸಾರ್ಥಸಾಮರ್ಥ್ಯದಿಂದಂ || ೫೩
ಕಂ || ಒಳಗಣ ಪೊಱಗಣ ನಡುವಣ
ವಿಳಾಸಮಂ ತಳೆದ ಮೂಱು ಸಭೆಯುಂ ದೇವಂ
ಗಳವಟ್ಟುವಾತನೊಳ್ ಸಂ
ಗಳಿಸಿದ ಪುಣ್ಯಪ್ರಭಾವಮಂ ತ್ರಿಗುಣಿಪವೋಲ್ || ೫೪
ವರ ಕರಿ ತುರಗಂ ರಥಕಿಂ
ಕರ ವೃಷ ಗಂಧರ್ವನರ್ತಕೀಪ್ರಮುಖಂ ಬಂ
ಧುರಸಪ್ತಾನೀಕಂ ನಿಜ
ಪರಿಕರಮೆನೆ ಸುರನ ಸೈಪದೇನಚ್ಚರಿಯೋ || ೫೫
ವ || ಎನಿಸಿ ತತ್ಕಲ್ಪವಲ್ಲರಿಗೆ ನಿಜಶರೀರಪಾರಿಜಾತಮನಡರ್ಪುಮಾಡಿ-
ಉ || ಒಯ್ಯದೆ ಪೊಯ್ಯದೊಂದು ಪುರುಡಪ್ಪದ ಚುಂಬಿಸದಿಂಪು ದೇವಿಯರ್
ಮೆಯ್ಯಳವಾಱೆ ಕೂಡಿಸದ ಕೂಟದ ಸಂತಸಮೆಂಬಿವೆಲ್ಲಮಾ
ರಯ್ಯೆ ಮನಃಪ್ರವೀಚರಣದಿಂ ಸಮಸಂದುಚಿತಾರ್ಥವೃತ್ತಿ ತ
ಳ್ಪೊಯ್ಯೆ ಮನೋಜಕೇಳಿಗಮರಂ ತಣಿದಂ ಸುರತೋಪಭೋಗದೊಳ್‌ || ೫೬
ವ || ಅದಲ್ಲದೆಯುಮಾತನೋರೊರ್ಮೆ ತನಗೆ ಸಹಜಮಾದಣಿಮಾಣುಸಾಮಗ್ರಿಯಿಂ ನೆಲನ ನವ್ಯಗ್ರತೆಯಿನುರ್ಚಿ ಪೋಗಿ ನಾಗಭವನದ ಕೃತ್ರಿಮಚೈತ್ಯಯಾತ್ರೆಯಂ ನಿರ್ವರ್ತಿಸಿಯುಂ ಓರೊರ್ಮೆ ಮಹಿಮಾಮಹಾತ್ಮ್ಯದಿಂ ಮೇರುಗಿರಿಯ ನಾಲ್ಕುಂ ಬನದ ಜಿನಭವನಂಗಳಂ ತಚ್ಛೈಲಮೂಲದಿಂ ಚೂಳಿಕೆವರಂ ಬಳೆದು ಬಲವಂದು ಬಂದಿಸಿಯುಂ ಓರೊರ್ಮೆ ಗರಿಮೋರುತಾಶ್ಚರ್ಯದಿಂ ವರ್ಯಜಿನಬಿಂಬಸವನಪಾವನೀಭೂತಸ್ರೋತಮಪ್ಪಗಾಧ ಗಂಗಾನದೀಹ್ರದಂಗಳೊಳ್ ಪಾತಾಳಮೂಲಂಬರಂ ಮುೞುಗಿ ನಿಜಗಾತ್ರಮಂ ಪವಿತ್ರೀ ಕರಿಸಿಯುಂ ಓರೊರ್ಮೆ ಲಘಿಮಾಲಘುಬಲದಿಂ ನಿತ್ಯ ಚೈತ್ಯಸವನನಿಮಿತ್ತಂ ಸ್ವಯಂಭೂ ರಮಣಸಾಗರೋದಕಾದಾನಕ್ಕಸಂಖ್ಯಾತದ್ವೀಪಸಮುದ್ರಂಗಳಂ ನಿಮಿಷಮಾತ್ರದಿನತಿಕ್ರಮಿಸಿ ಯುಂ ಓರೊರ್ಮೆ ನಿಜಪ್ರಾಪ್ತಿಸಾಮರ್ಥ್ಯದಿಂದಿರ್ದೆಡೆಯೊಳಿರ್ದು ನಿಜಭುಜಲತಾಪ್ರತಾ ನಮಂ ನಿಮಿರ್ಚಿ ನಂದೀಶ್ವರದ್ವೀಪದ ಜಿನೇಂದ್ರಾಗಾರಸಾಂಧ್ಯಬಂಧುರತೂರ್ಯಂಗಳಂ ಬಾಜಿಸಿಯುಂ ಓರೊರ್ಮೆ ನಿಜಪ್ರಾಕಾಮ್ಯಪ್ರಭಾವದಿಂ ವಿದೇಹ ತೀರ್ಥಕೃತ್ಕಲ್ಯಾಣ ಮಂಗಳಂಗಳೊಳ್ ಸೌಧರ್ಮೇಂದ್ರನೊಡನೆ ಲಾಸ್ಯತಾಂಡವಚ್ಛುರಿತನೃತ್ಯಂಗಳಂ ತತ್ತದ್ರೂಪಂಗಳಿಂ ಸಂಪಾದಿಸಿಯುಂ ಓರೊರ್ಮೆ ತನ್ನೀಶತ್ವಶಕ್ತಿಯಿಂ ಪಂಚಗುರುಚರಣ ಪೂಜೋಪಚಾರಸಜ್ಜೀಕರಣದೊಳ್ ಸಕಲಸುರಸಮಾಜಮಂ ಪರಿಚಾರಕತ್ವದೊಳ್ ಯೋಜಿಸಿಯುಂ ಓರೊರ್ಮೆ ವಶಿತ್ವಾತಿಶಯದಿಂ ವೀತರಾಗರೂಪಗುಣವಸ್ತುವರ್ಣ ನಾನುಬದ್ಧತ್ರಿಮಾರ್ಗಗೀತಂಗಳಂ ತ್ರಿವಿಧಮಾರ್ಗಂಗಳೊಳ್ ಪಾಡಿ ಗಂಧರ್ವಗೀರ್ವಾಣ ರಂ ವಶೀಕೃತರಂ ಮಾಡಿಯುಂ ಇಂತಷ್ಟಗುಣಂಗಳನಿಷ್ಟದೇವತೋಪವಿಷ್ಟಿಯಿಂ ಸಫಲಂ ಮಾಡುತ್ತುಮಿಂತು-
ಕಂ || ಅನತಿಶಯಪುಣ್ಯಪುಣ್ಯಾ
ರ್ಚನತತ್ಪರನಾ ಮರುದ್ವರಂ ವಿವಿಧವಿನೋ
ದನಸೇತುಯಾನದಿಂ ಜೀ
ವನಸಾಗರನಿಕರದಂತನಿಂತೈತಂದಂ || ೫೭
ವ || ಅಂತು ದೂರಾಯುಸ್ಸಾಗರಪಾರಗನಾಗಲೊಡಂ-
ನಿಜಕುಸುಮಸ್ರಜಂ ಕೊರಗಿದತ್ತು ಮೊಗಂ ಕೊರಗಿತ್ತೆ ಭೂಷಣ
ವ್ರಜರುಚಿಸಂಚಯಂ ತೊಲಗಿದತ್ತಱಿತಂ ತೊಲಗಿತ್ತೆ ನೋಡೆ ಭೂ
ಮಿಜನಿಕರಂ ಕರಂ ನಡುಗಿದತ್ತು ಮನಂ ನಡುಗಿತ್ತೆ ಪೇೞೆ ಕ
ಲ್ಪಜಪತಿಗೆಂದು ತಮ್ಮೊಳುಲಿದರ್ ಸುರರೇಂ ವಿಭು ಭಾವಿತಾತ್ಮನೋ || ೫೮
ಕಂ || ಅಮರಾಹ್ವಯಮೊಂದುಂ ವ್ಯ
ರ್ಥಮಾದೊಡೇನಚ್ಯುತೇಂದ್ರನಾಯುಶ್ಚ್ಯುತಿಯೊಳ್
ಸುಮನೋಲೋಕಸ್ವವಿಬುಧ
ಸಮಾಖ್ಯೆಗಂ ನಾಡೆ ಮಾಡಿದಂ ಸಾರ್ಥತೆಯಂ || ೫೯
ವ || ಅಂತು ಸಮಾಹಿತಚಿತ್ತನಾಗಿ-
ಚಂ || ಸ್ಮೃತಿನುತತತ್ವದೊಳ್ ನುತಿ ಜಿನೇಂದ್ರಪದಾಬ್ಜದೊಳುಕ್ತಿ ತದ್ಗುಣ
ಸ್ತುತಿಶತದೊಳ್ ಮನೋವಿರತಿ ಭೋಗಕದಂಬದೊಳಿಂಬುವೆತ್ತ ಸಂ
ಗತಿ ಸತತಂ ಸಮಾಧಿವಿಧಿಯೊಳ್ ಸಮಸಂದಿರೆ ಸಾರ್ದ ಬಾಳಪಂ
ಡಿತಮೃತಿಯಿಂ ಸುರಂ ಸುಮನರಂ ತಲೆದೂಗಿಸಿದಂ ನಿರಂತರಂ || ೬೦
ಕಂ || ಅಮೃತಮುಣಿಸಾತ್ಮರಕ್ಷಕ
ರಮರ್ತ್ಯರಾರಯ್ಯೆ ಸಗ್ಗಮದು ದುರ್ಗಮೆನಿ
ಪ್ಪಮರರ್ಗಂ ಮೃತಿಯುಮನಿಂ
ಸಮನಿಸಿತೆನೆ ಮತ್ತಿನವರ್ಗೆ ನಿತ್ತರಮುಂಟೇ || ೬೧
ವ || ಅನಂತರಂ-
ಕಂ || ಸುಮನಸ್ಸ್ಥಿತ್ಯನುಗಮದೊಳ್
ದ್ರುಮದಿಂದೆ ನೆಲಕ್ಕೆ ಬೀೞ್ವವೋಲಾಯುರ್ಪ್ಯು
ತ್ಕ್ರಮದೊಳ್ ನಾಕಾನೋಕಹ
ದೆ ಮಹೀಭಾಗಕ್ಕೆ ವಂದನಂದಾಸುಮನಂ || ೬೨
ಬಂದು ಕನಕಪ್ರಭಂಗಮ
ನಿಂದಿತೆ ತತ್ಸತಿ ಸುವರ್ಣಮಾಲೆಗಮಖಿಲಾ
ನಂದಕರಚರಿತನಂತಾ
ವೃಂದಾಕರನಂದು ಪುಟ್ಟಿದ …..ನಾದ್ಯಂ || ೬೩
ಮ || ಸ್ರ || ಕ್ರಮದಿಂದಿಂತೆಲ್ಲಮಂ ಶ್ರೀಧರಯತಿಪತಿ ಸರ್ವಾವಧಿಶ್ರೀಧರಂ ಪೇ
ೞೆ ಮಹೀಶಂ ಪದ್ಮನಾಭಂ ಭವಸಮುದಯವೃತ್ತಾಂತಮಂ ತಾನೆ ಕೇಳು
ತ್ತೆ ಮನಂಗೊಂಡೀಶಲೋಕಕ್ಕೆ ದಿಟಮೆನಿಪಂತಿಂದೆ ಮುಂದಪ್ಪುದೇನಾ
ನುಮನೊಂದಂ ಪೇೞಿಮೆಂದಂ ಬೞಿಕಮುಕುಳಿತಾತ್ಮೀಯಹಸ್ತಾರವಿಂದಂ || ೬೪
ವ || ಎನಲೊಡಂ ತತ್ಸಭಾಜನಮನಸ್ಸಂಶಯತಮಸ್ಸಮುದಯಮಂ ತೂಳ್ದುವಂತೆ ದಂತಕಾಂತಿ
ಚಂದ್ರಾತಪಮಂ ಪಸರಿಸೆ ತನ್ಮುನೀಂದ್ರಚಂದ್ರನವರ್ಗಿಂತೆಂದಂ-
ಕಂ || ಯುಷ್ಮತ್ಪುರಕ್ಕೆ ಕರಿಪತಿ
ಭೀಷ್ಮಮಹಾವರ್ಷಮೊಂದು ಬರ್ಕುಂ ಬರ್ಪೀ
ಗ್ರೀಷ್ಮರ್ತುವಿನೊಳಧಿಕಮ
ದೋಷ್ಮಮದಂ ಕಂಡು ನಂಬಿಮಿನ್ನುೞಿದುದುಮಂ || ೬೫
ವ || ಎಂದು ಬೆಸಸುವುದುಮನಂತರಂ ತದೀಯಪಾದಪದ್ಮಂಗಳಂ ಪದ್ಮನಾಭಂ ಸನಾಭಿಜನ
ಸಮೇತಂ ಬೀೞ್ಕೊಂಡು ಬಂದು ನಿಜರಾಜಧಾನಿಯಂ ರತ್ನಸಂಚಯಮಂ ಪೊಕ್ಕು
ರತ್ನತ್ರಯಾಲಂಕೃತಂ ಸುಖದಿನಿರ್ಪನ್ನೆಗಂ-
ಮ || ಸ್ರ || ಅತಿತಪ್ತೋದ್ದೃಪ್ತಧೂಳೀಪಿಹಿತಮಹಿತಳಂ ತುಂಗವಾತೂಳಿಕಾಲಿಂ
ಗಿತರೋದೋಮಂಡಲಂ ಪ್ರೋಚ್ಚಲಿತಮರುಮರೀಚಿವ್ರಜವ್ಯಾಪ್ತದಿಕ್ಸಂ
ತತಿ ಬಂದತ್ತಂದಗುರ್ವಿಂ ಬಗೆಗೆ ಪಡೆದಮೋಘಂ ಸಮುದ್ಧೂತಮಾಘಂ
ಹೃತನದ್ಯೌಘಂ ವಿಮೇಘಂ ಜನಿತಜನಮನೋಗ್ಲಾನಿದಾಘಂ ನಿದಾಘಂ || ೬೬
ನದನದ್ಯೌಘಾಂಬುವಂ ಪೀರ್ದೆಳೆ ನೆಱೆಯದೆ ಬಾಯ್ವಿಟ್ಟವೊಲ್ ಬೀಡೆಗಳ್ ಪ
ರ್ವಿದುವುಷ್ಣಾಂಶುಪ್ರಭಾಮಂಡಲದ ಪುದುವಿನಿಂ ಬೆಂದವೋಲಾಗಸಂ ಕಂ
ದಿದುದಾದಂ ದಿಗ್ವಧೂಸಂತತಿಯೊದವಿದ ತಾಪಕ್ಕೆ ಮೆಯ್ಯಾನದಳ್ಪಂ
ದದೆ ಭೇರೀರಾವಮುರ್ವಿದುದು ದೆಸೆಗಳೊಳೇಂ ಗ್ರೀಷ್ಮಮಾದತ್ತೊ ಭೀಷ್ಮಂ || ೬೭
ಮ || ವಿ || ನಯನೌಘಚ್ಛಲದಿಂದೆ ನೈದಿಲೆಸಳಂ ಶಕ್ರಂ ಮುಸುಂಕಿಟ್ಟನೈ
ದೆ ಯಮಂ ಛಾಯೆಯನೊಂದಿನಿತ್ತಗಲದಿರ್ಪಂ ಪಾಶಹಸ್ತಂ ಪಯೋ
ಧಿಯನಾಶ್ರೈಸಿದನಾವಗಂ ತುಹಿನಭೂಮೀಧ್ರಕ್ಕೆ ಸಾರ್ದಂ ಹರ
ಪ್ರಿಯನಾವರ್ತಿಸೆ ತಳ್ತು ನಾಲ್ದೆಸೆಯುಮಂ ಗ್ರೀಷ್ಮಪ್ರತಾಪೋದಯಂ || ೬೮
ಮ || ಸ್ರ || ಜ್ವಲನೋಷ್ಮಗ್ರೀಷ್ಮತಾಪಕ್ಕಗಿದಡವಿಗಳೊಳ್ ಬೈಗುವೊೞ್ತಪ್ಪಿನಂಪ
ಲ್ವಲಶಯ್ಯೋದ್ದೇಶಮಂ ಪೊರ್ದಿದುದಿರದೆ ಮುಹುಶ್ಶೃಂಗನಿಸ್ತಾಡನಪ್ರೋ
ಚ್ಛಲಿತಾಂಭಶ್ಶೀಕರಂ ಸೈರಿಭವಿಸರಮಗಾಧಸ್ರವಂತೀಹ್ರದಾಂತ
ರ್ಜಲದೊಳ್ ನಿಷ್ಕಂಪಿತಾಂಗಂ ಮುೞುಗಿದುದು ಬಹಿಃಪುಷ್ಕರಂ ಹಸ್ತಿಯೂಧಂ || ೬೯
ಬಿಡದಿನ್ನುಂ ತನ್ನನೆಮ್ಮನ್ವಯದ ಗಜಮವೆಂಟುಂ ಕೊರಲ್ಗೊಂಡು ಪೊತ್ತಿ
ರ್ದೊಡಮೆಮ್ಮೊಳ್ ಕಾಯ್ಪನಿಂತೀಯವನಿ ಮೆಱೆದಪಳ್ ಮಾಣದೆಂದೆಂದು ಪುಯ್ಯ
ಲ್ಗುಡುವಂತಾತ್ಮಾಗ್ರಹಸ್ತಂಗಳೊಳಿನಕಿರಣೋದ್ಭೀತಿಯಿಂ ಪಲ್ಲವಂಗ
ಳ್ವಿಡಿದುಗ್ರಗ್ರೀಷ್ಮದೊಳ್ ಸಾಮಜವಿತತಿ ತೊೞಲ್ದತ್ತು ವಾರ್ವಾಂಛೆಯಿಂದಂ || ೭೦
ಚಂ || ಉರಿವ ನಿದಾಘತಾಪದೊಳೆ ಮೇರುನಗಂ ಪೊೞೆವೋಗೆ ಸುತ್ತಲುಂ
ಕರಗಿ ಬೞಿಕ್ಕಿಳಾವಳಯದೆಣ್ದೆಸೆಗಂ ನೆಱೆ ಸೂಸಿ ಕಾೞ್ಪುರಂ
ಬರಿದು ಬಿಲಸ್ಥಲಂಗಳೊಳಪೊಕ್ಕುೞಿದಿರ್ದುದದಲ್ಲದಂದು ಪೇೞ್
ಜರಗಿನ ಪೊಂಗಮೀ ನೆಲಕಮಾವುದೊ ಸಂಗತಿವೆತ್ತಕಾರಣಂ || ೭೧
ಕಂ || ಬೇಸಗೆಯ ಬಿಸಲೊಳಾಕೈ
ಲಾಸನಗಂ ನೆಱೆಯೆ ಕರಗಿ ಕಣ್ಗೆಟ್ಟು ಕರಂ
ಸೂಸಿ ಪರಿದಪುದು ದೆಸೆಗೆನೆ
ಮಾಸರಮಾಗಿರ್ದುವೊಗೆದ ಮೃಗತೃಷ್ಣಿಕೆಗಳ್ || ೭೨
ಬಿಸಿಲೞುರೆ ಕರಗಿ ಹರಿದ
ಶ್ಮಸಾರಮಂ ಗಿರಿಯ ನಿರ್ಝರಂಗೆತ್ತೇಂ ಚುಂ
ಬಿಸಿ ಚಂಚು ಬೇಯೆ ತಲೆಬಿದಿ
ರ್ದಸುವರೆಯಾದುದೊ ತೃಷಾರ್ತನೊಂದು ಮಯೂರಂ || ೭೩
ಕಡುವಿಸಿಲ ಕಾಯ್ಪಿನಿಂ ಬಿದು
ವೊಡೆದುಗೆ ಬಿಸುಮುತ್ತು ಸೋರ್ವ ಸೀರ್ಪನಿಗೆತ್ತೊಂ
ದೆಡೆಮಡಗದೆ ನೊಣೆದು ನವಿಲ್
ಮಿಡುಕಿದುದತಿತೃಷ್ಣೆಯೀಗುಮೆರ್ದೆಗದವೞಲಂ || ೭೪
ಪೞು ಬೇಗೆವೋಗೆ ತನ್ನಯ
ನೆೞಲನೆ ಬೇಱೊಂದುಗೆತ್ತು ಸಾರ್ವಳಿಪಿಂದಂ
ಸುೞಿದೆಡಕಂ ಬಲಕಂ ಬಸ
ವೞಿದುದು ಬೇಸಗೆಯ ಬಿಸಿಲೊಳೊಂದಿಭಕಳಭಂ || ೭೫
ಚಂ || ಬಿಸಿಲೊಳೆ ಬಿಬ್ಬರಂ ಬಿಱಿದ ಮಸ್ತಕಶುಕ್ತಿಕೆಯಿಂದೆ ಮುತ್ತು ಮುಂ
ದೆಸೆ ಕವಿತಂದೊಡಾಂತಿರುತೆ ನೋವುಮನಿಂತಿದಪೂರ್ವತೋಯಭೃ
ದ್ವಿಸರದೆ ವಾಃಕಣಂಗಳುಗುತಂದಪುವೆಂದೆ ಪೊಡರ್ಪುಗೆಯ್ದು ಪೂ
ರಿಸುವಳಿಪಿಂದೆ ಪುಷ್ಕರಮನೆತ್ತಿದುದಂದು ನಭಕ್ಕದೊಂದಿಭಂ || ೭೬
ಕಂ || ಪರಿಪೂರ್ಣಗರ್ಭಭರದಿಂ
ಬರಲಾಱದೆ ನಿಂದೊಡೈದಿ ನದಿಯಂ ಜಲಮಂ
ಪಿರಿದೂಡಿ ಬಂದು ತೆಗೆತೆಗೆ
ದಿರದೆಱೆದುದು ಕರಣಿಯಿಂದೆ ಕರಿಣಿಗಿಭೇಂದ್ರಂ || ೭೭
ಚಂ || ಒದವಿದ ಬೆಟ್ಟ ಬೇಸಗೆಯ ಕೂರ್ವಿಸಿಲರ್ವಿಸೆ ಬೆರ್ಚಿ ವಾಯುವೇ
ಱಿದ ಹರಿಣಂ ಸಮುತ್ಪ್ಲುತದಿನಿಂದುವ ಬಿಂಬವ ನೋಡಿ ಪೊಕ್ಕು ಮ
ಧ್ಯದೊಳೊಸಱುತ್ತುಮಿರ್ಪ ಸುಧೆಗಂ ಕುಳಿರ್ವಾಲ ನೆೞಲ್ಗಮಲ್ಲಿ ಪೋ
ಗದೆ ನೆಲಸಿರ್ದುದಲ್ಲದೊಡದೆಲ್ಲಿಯದೇಣಶಶಾಂಕಸಂಗಮಂ || ೭೮
ಉ || ಭಾವಿಸಿ ನೋಡಿ ದೂರದೊಳೆ ಕಂಡು ವನಾಂತರದೊಳ್ ನಿಪಾನಪಂ
ಕಾವಿಳವಾರಿಯಂ ಹರಿಣಿಯೊಂದತಿತುಚ್ಛಮನಲ್ಲಿಗುಷ್ಣತೃ
ಷ್ಣಾವಶಮಂದಮಂದಗತಿ ಬರ್ಪನಿತರ್ಕಿನತಾಪದಿಂದೆ ತ
ಜ್ಜೀವನಮುಂ ಮೃಗಾಂಗನೆಯ ಜೀವನಮುಂ ತವುತಂದುವೊರ್ಮೊದಲ್ || ೭೯
ಚಂ || ಒದವಿದ ಧೂಳಿಯಾಗವಗೆಯ ಧೂಳಿವೊಲಿರ್ದುದು ಬೆಟ್ಟು ಸುಟ್ಟ ಸು
ಣ್ಣದ ಕಱಿಗಲ್ಗಳೊಟ್ಟಿಲೆನಿಸಿರ್ದುದು ನೀರಱಲಿಂ ಸರಸ್ತಟಾ
ಕದ ಶಫರಾಳಿ ಕುತ್ತೆಸಱ ಮೀನವೊಲಿರ್ದುದು ತಾಱಿ ತಳ್ತು ಪ
ರ್ವಿದ ಪೞುವಗ್ನಿಯುಂಡುೞಿದ ಕಾಂಡವದಂತೆವೊಲಿರ್ದುದಾವಗಂ || ೮೦
ಪೆಡೆಯ ಮೊದಲ್ಗೆ ತಂದಡರೆ ಮಂಡಳಿಸಿತ್ತಹಿ ಶೇಷಕಾಯಮಂ
ಕೊಡೆವಿಡಿದಂತಲರ್ಚಿದುದು ಸೋಗೆಯನೋವದೆ ಸೋಗೆ ಪೀರ್ದುದೋ
ಗಡಿಸದೆ ಪೀರ್ವ ನಾಲಗೆಯ ಬಿಂದುವಿನಂದೆರ್ದೆಯಾಱಿ ಸಿಂಗಮಿಂ
ತುಡುಗದದೇನಲಭ್ಯತರಮೋ ನೆೞಲುಂ ಜಳಮುಂ ನಿದಾಘದೊಳ್‌ || ೮೧
ಉ || ನೆತ್ತಿಯೊಳಾವಗಂ ತಳೆದ ಬಾಂದೊಱೆ ಮಾಣದೆ ಭಾಳಚೂಳದೊಳ್‌
ಪತ್ತಿಸಿದಾಹಿಮಾಂಶುಕಲೆಯಪ್ಪಿದ ಹೈಮವತೀಲತಾಂಗಮೊ
ಪ್ಪುತ್ತಿರೆಯುಂ ಪೊದೞ್ದುರಿವ ಬೇಸಗೆಯುಮ್ಮೆಗೆ ಬೆರ್ಚಿ ರೌಪ್ಯಭೂ
ಭೃತ್ತಟನಂದನಾವಳಿಯ ತಣ್ಬುೞಿಲಂ ಬಿಡನೊರ್ಮೆಯುಂ ಮೃಡಂ || ೮೨
ಮ || ವಿ || ತನುಪಂಕಾಗ್ರಮುಹುರ್ಲುಠಚ್ಛಫರಮಾಬದ್ಧಾಶ್ಮಸಂಧ್ಯಂತರಾ
ಳನಿವಿಷ್ಟೋರುಕುಳೀರಕಂ ತಳತಟೀನಿರ್ಮಗ್ನಕೂರ್ಮಂ ಚಿರಾ
ಭ್ಯನುಸಂಧಾನವಿನಾಶದೀನಮುಖಹಂಸಂ ಮ್ಲಾನಕಲ್ಹಾರಕೋ
ಕನದಂ ಕಣ್ಗಿೞಿದಾಯ್ತು ತತ್ಸಮಯದೊಳ್‌ ಶುಷ್ಯತ್ಸರಸ್ಸಂಚಯಂ || ೮೩
ಮ || ಸ್ರ || ಹಿಮತಾಂಬೂಲೋರುರಾಗಾಧರಮದೃಢನಿತಂಬಾಂಬರಂ ತಾಲವೃಂತೋ
ತ್ಥಮರುದ್ವ್ಯಸ್ತಾಲಕಂ ನಿಸ್ಸೃತಮಧುಲವಸಾರ್ದ್ರೋದ್ಗಮಾಲಂಬಿಕೇಶಂ
ವಿಮಲೋದ್ಯದ್ಯಂತ್ರಧಾರಾಜಲಕಲುಪಿತನೇತ್ರಾಂಜನಂ ಚಂದನಾಪಾಂ
ಡಿಮಗಾತ್ರಂ ಗ್ರೀಷ್ಮಸಾಯಂಸಮಯದೊಳೆಸೆದತ್ತಂದು ಬಾಲಾಕಲಾಪಂ || ೮೪
ವ || ಅಂತು ಬಂದ ಘರ್ಮಸಮಯದೊಳ್ ಸಮಯೋಚಿತಹಿಮಕರಾಯಮಾನಕಾಯ ಮಾನದೊಳಗೆ ಕತಿಪಯಪರಿಜನಪರಿವೃತನೊಂದು ದಿವಸಂ ಪ್ರಥಮಯಾಮದೊಳ್ ಮಹೀಪಾಲಂ ಲೀಲೆಯಿಂದಿರ್ಪನ್ನೆಗಂ-
ಚಂ || ಮುರಿದ ಕೊರಲ್ಗಳಿಂ ದೆಸೆಯನಾಲಿಸೆ ದೀವದ ಹುಲ್ಲೆವಿಂಡು ಕ
ತ್ತರಿಸಿರೆ ಮೇಪುವಿಟ್ಟು ಕಿವಿಯಂ ಹಯಸಂತತಿ ಕರ್ಣತಾಳವಿ
ಸ್ಫುರಿತಮನೊಕ್ಕು ಕೇಳೆ ಗಜರಾಜಿ ಲಯಾಂತಕಘೋಷಭೀಷಣಂ
ಪುರದೊಳಗುಣ್ಮಿದತ್ತು ಭಯವಿಹ್ವಲಪೌರಕೃತಂ ಮಹಾರುತಂ || ೮೫
ಪುಗು ಪುಗು ಪೋಗು ಪೋಗಡರೆಡರ್ ಗೃಹಕೂಟಮನಕ್ಕಟಕ್ಕಟಾ
ತೆಗೆ ತೆಗೆ ಮಕ್ಕಳಂ ಬಿಡದೆ ಕೂಗಿಡು ಕೂಗಿಡಡಂಗಡಂಗು ಮಂ
ದಿಗೆ ಮುನಿದೆತ್ತಿತೆತ್ತಿತದೆ ಕೊಂದುದು ಕೊಂದುದು ಬಂದುದೆತ್ತಣ
ಚ್ಚಿಗಮೆಮಗೆಂದು ಬಾಯೞಿವ ಭೀರುಗಳಬ್ಬರಮಾದುದುಬ್ಬರಂ || ೮೬
ವ || ಆಗಳರಸನಿದೇನೆಂಬುದುಂ ಪ್ರತೀಹಾರನೊರ್ವನತಿತ್ವರಿತಗತಿಯಿಂ ಪೋಗಿ ಬಂದು-
ಉ || ದೇವ ಮದೇಭದಾಕೃತಿಯನಾಂತು ಕೃತಾಂತನೆ ಬಂದನೆಂಬ ರೌ
ದ್ರಾವಹಮಪ್ಪುದೊಂದು ಗಜಮೆತ್ತಣಿನಕ್ಕೆ ಪುರಕ್ಕೆ ಬಂದು ಪೊ
ಕ್ಕೋವದೆ ಮರ್ತ್ಯಸಪ್ತಿಕರಭದ್ವಿಪಸೈರಿಭರಾಸಭಾದಿಜೀ
ವಾವಳಿಯಂ ಕೊಲುತ್ತೆ ಬರುತಿರ್ದಪುದಂತಱಿನಾಯ್ತು ಸಂಭ್ರಮಂ || ೮೭
ವ || ಎನಲೊಡಂ ಮುನಿವಚನದಮೋಘತೆಗೆ ಮನದೊಳ್ ಮುದಮನಪ್ಪುಕೆಯ್ದು ಅದಂ
ನೋೞ್ಪಿನೆಂದರಮನೆಯಂ ಪೊಱಮಟ್ಟು ಪಟ್ಟಮಾರ್ಗದಿಂ ಬರ್ಪನ್ನೆಗಂ ತೊಟ್ಟನೆ
ಕಟ್ಟಿದಿರೊಳ್ ಕಂಡು-
ಚಂ || ಪಸರಿಪ ಸಂಜೆಯೋ ಕಿವಿಯ ಕೆಂಬೆಳಗೋ ತಮಮೋ ಮದಾಂಬುವೋ
ಮಿಸುಗುವ ತಾರೆಯೋ ಪೊಳೆವ ದಿಟ್ಟಿಯೊ ರಾಹುವೊ ಕೈಯೊ ಮೇಣಿದಾ
ಗಸಮೊ ಗಜೇಂದ್ರಮೋ ಕೊಱೆಯೊ ಕೋಡೊ ವಿಚಾರಿಸೆ ವಿಸ್ಮಯಂ
ಮನಕ್ಕಸದಳಮೆಂದು ನೀಡುಮವನೀಪತಿ ನಾಡೆ ಮರಳ್ದು ನೋಡಿದಂ || ೮೮
ವ || ಅಂತು ನೋೞ್ಪಾಗಳ್-
ಕಂ || ಘನಕುಂಭಕೂಟಸಂಘ
ಟ್ಟನದಿಂದಲ್ಲೊಕ್ಕ ತಾರಕಾವಳಿ ಮೊಗದೊ
ಡ್ಡಿನೊಳಲ್ಲಲ್ಲಿಗೆ ನೆಲಸಿ
ತ್ತೆನೆ ಸುಂದರಮಾಯ್ತು ಬಿಂದುಜಾಲಕಮದಱೂ || ೮೯
ಎರಡುಂ ಕಟದಿಂದೊಗೆದನ
ವರತಂ ದಾನಾಂಬುಧಾರೆ ಮುಸಲಸ್ಥೂಲಂ
ಸುರಿತರುತಿರೆ ಕರಿ ಕಟ್ಟಾ
ಸುರಮಾದುದು ಕಣ್ಗೆ ಮೂಱುಕೈಯಾನೆಯವೋಲ್ || ೯೦
ಅತಿತರಳಕರ್ಣತಾಳಾ
ಹತಿಗಳ್ಕಿ ಕಪೋಲಯುಗಳದಿಂದೊಗೆವ ಮಧು
ವ್ರತನಿಚಯದ ನಿನದಮದೇಂ
ರುತಿಯಂ ನೆನೆಯಿಸಿತೊ ಮೇಗೆ ಮದಡಿಂಡಿಮದಾ || ೯೧
ವಸುಧೇಶನ ಕಣ್ಗೆನಸುಂ
ಮಿಸುಗುವ ಪೊಸಮಸೆಯ ಪೊನ್ನ ಕೂರಂಕುಸವಾ
ಳಿಸಿ ಬರಿಯ ಬೀರಗಚ್ಚೆಯೊ
ಳೆಸೆದುದು ಕಾರ್ಮುಗಿಲ ಕೆಲದ ಕುಡುಮಿಂಚಿನವೊಲ್ || ೯೨
ಉ || ಒಟ್ಟಿದ ಬೆನ್ನ ಮಣ್ಣೊಳೊಗೆದತ್ತೆನೆ ಪೆರ್ದೊಡೆ ಮುಟ್ಟೆ ತೀವಿ ಕ
ಣ್ಗಿಟ್ಟಳಮಾದುವಂದು ಸಿರಿಯಂತಿರೆ ತೋಲೊಳಗರ್ದುವಾವಗಂ
ಕಟ್ಟಿದ ಮುಟ್ಟು ಬಾಹಿರಿಗೆ ಕಿೞ್ತೊಡವಂದುದು ನೆಟ್ಟನೊರ್ಮೆಯುಂ
ಬಿಟ್ಟಿರದಾಗಿಯುಂ ಮದದೊಳೀಕರಿ ತಪ್ಪದು ಸಾರ್ವಕಾಲಿಕಂ || ೯೩
ವ || ಅದಲ್ಲದೆಯುಂ-
ಕಂ || ಬೀಱಳವಟ್ಟು ಬೆಳ್ಪೆಸೆವ ಕೊಂಬು ನಖಾಗ್ರದಿನತ್ತ ಮತ್ತೆ ಕೈ
ಮೀಱಿದ ಕೈ ಕನಲ್ವ ಕಿಡಿವಣ್ಣದ ಕಣ್ ಬೆಳರ್ಗೆಂಪನಾವಗಂ
ಬೀಱುವ ಕರ್ಣಮೊಡ್ಡಿ ಕಡೆದಂದದೊಳೊಂದಿದ ಕುಂಭಕೂಟದು
ತ್ತಾಱಿಲನೇಕಮುನ್ನತಿಯಿದಾನಱಿವಾನೆಯೊಳಿಲ್ಲಮೆಲ್ಲಿಯುಂ || ೯೪
ಕಂ || ಎಂದು ವಿಚಾರಿಸುವೊಡಮೀ
ಯಂದದಿಭಂ ಬನದೊಳಿಲ್ಲ ಸಾಹಣದೊಳಮಿ
ಲ್ಲೆಂದರಸನಾನೆಯಂ ತಾಂ
ನಿಂದೆನಸುಂ ನೋಡಿ ನೋಡಿ ವಿಸ್ಮಯಮುತ್ತಂ || ೯೫
ವ || ಅಂತು ಮದೋಗ್ರಮುಂ ಅಖಿಲಲಕ್ಷಣಸಮಗ್ರಮುಮಾದ ಗಜಪತಿಯೊಳುಪಲಾಲ
ನೋಕ್ತಿಗಳಂ ಪ್ರಯೋಗಿಪುದುಂ ಮಂತ್ರವಾದಿಯಂ ಕಂಡ ಮಹಾಗ್ರಹದಂತೆ ಮದಾ
ಟೋಪಮಂ ಬಿಸುಟ್ಟು ಕರ್ಣಜಾಹಮನೆೞಲೆವಿಟ್ಟಾಲಿಸುವುದುಂ ಬೆಸನಿತ್ತುಮಱಿದು
ಪತ್ತೆಸಾರ್ದು ಸೂಸಕಂಬಿಡಿದೊಂದು ಮುಟ್ಟಿಯೊಳಗೆ ಬೆಂಗೆವಾಯ್ದು-
ಮ || ಸ್ರ || ವಿಸಟಂಬರ್ಪಾನೆಯಂ ವಾಕ್ಪ್ರಣಿಧಿಯೊಳೆ ಬೆಸಂಬೆತ್ತು ಕಾಲ್ಗೋದು ಕೂರಂ
ಕುಸದಿಂದಂಗುಷ್ಠದಿಂ ಪಾರ್ಷ್ಣಿಯನಳವಡಿಸುತ್ತುಂ ನಿಷಾದಿವ್ರಜಂ ಬೆ
ಕ್ಕಸಮುತ್ತಿರ್ಪಂತು ಬಂಬಲ್ವರಿಯಿಸಿ ದೆಸೆಗೆಲ್ಲಂ ಬೞಿಕ್ಕುಯ್ದು ನೀರೂ
ಡಿಸಿದಂ ಕಂಭಕ್ಕೆ ತಂದಂ ಮಗುೞಿ ಗಜಕಳಾಖಂಡಲಂ ಪದ್ಮನಾಭಂ || ೯೬
ಉ || ಆರಯೆ ಬೇರ ಬೆಂಜನದ ಧೂಪದ ಮರ್ಮದ ಮಂತ್ರದಾಸೆಯಂ
ಪಾರದೆ ನಪಿಂದೆ ಕೊಟ್ಟು ಪಿಡಿಯಂ ಕೆಲದೊಳ್ ಬಿದಿಯಂ ಮೊಗಕ್ಕೆ ಮ
ತ್ತಾರಯಲೆಯ್ದೆ ಪೇೞದೆ ನೃಪಾಲಕನೀತೆಱದೊಂದೆ ಮೆಯ್ಯೊಳಾ
ಧೋರಣವೃತ್ತಿಯಂ ಮೆಱೆದನಾವನೊ ದೇವ ಮಹೀವಿಭಾಗದೊಳ್ || ೯೭
ವ || ಎಂದಾನೆವಾಂಗಿನವರೆಲ್ಲಮೊಲ್ಲನುಲಿದು ಕೊಂಡುಕೊನೆವಿನೆಗಮಾರೋಹಕೌಶಲಮಂ ವಿಧಾನಕೌಶಲಮಂ ಮೆಱೆದುಮಪೂರ್ವಭದ್ರಗಜಸಮಾಸಾಧನಾಹ್ಲಾದಹೃದಯನಾಗಿ ದರ್ಶನದಿನದಂದು ಪದ್ಮನಾಭಮಹಾರಾಜಂ ಸುವರ್ಣನಾಭಯುವರಾಜಂ ಬೆರಸು ಆಸ್ಥಾನಮಂಡಲಮಧ್ಯಸ್ಥಿತನಾಗಿರ್ಪುದುಮೊರ್ವಂ ದೌವಾರಿಕನಿವೇದಿತಾಗಮದರ್ಶನಾ ಗ್ರಹನುಂ ಲಬ್ಧಭೂಪಾಲಕಾನುಗ್ರಹನುಂ ಪರಿಗೃಹೀತಪ್ರಧಾನೋಚಿತವೇಷವಿಗ್ರಹನು ಮಾತ್ಮಾಯತ್ತ ಸಂಧಿವಿಗ್ರಹನುಮಪ್ಪ ದೂತಮುಖ್ಯಂ ಬಂದು ವಿನಯವಿನಮಿತ್ತೋತ್ತ ಮಾಂಗನುಚಿತಾಸನದೊಳಿರ್ಪುದುಮಿನಿತಾನುಂ ಬೇಗದಿಂ ಯುವರಾಜಭ್ರೂಪಲ್ಲವ ಪ್ರೇರಿತಂ ಪುರುಭೂತಿಯೆಂಬ ಮಂತ್ರಿವರನಾತನಂ ನೋಡಿ-
ಕಂ || ಎಲ್ಲಿಂದೇಂ ಕಾರಣದಿಂ
ದಿಲ್ಲಿಗದಾರ್ ಕಳುಪೆ ಬಂದೆಯೆಂಬುದನವನೀ
ವಲ್ಲಭನಱಿವಂದದಿನಱಿ
ಪೆಲ್ಲಮನೆನೆ ದೂತಮುಖ್ಯನಂದಿಂತೆಂದಂ || ೯೮
ಮ || ವಿ || ಪೃಥುಸತ್ವಂ ಸಫಲೀಕೃತಾಖಿಲಕಳಾವಿನ್ಮರ್ತ್ಯಮಾಲಾಮನೋ
ರಥನುನ್ಮೂಲಿತಶತ್ರುವರ್ಗನನುರಕ್ತಾಶೇಷತಂತ್ರಂ ಜಗ
ತ್ಪ್ರಥಿತಕ್ಷಾತ್ರಗುಣಂ ಭವತ್ಪದಪಯೋಜಾತಾಂತಿಕಕ್ಕಟ್ಟಿದಂ
ಪೃಥಿವೀಪಾಲನೃಪಾಲನುಜ್ಜ್ವಲಯಶಂ ಮತ್ಸ್ವಾಮಿ ಸತ್ಪ್ರೇಮದಿಂ || ೯೯
ವ || ಅದರ್ಕೆ ಕಾರಣಮಾವುದೆಂದೊಡೆ-
ಮ || ವಿ || ಹರಿನೀಲಚ್ಛವಿ ರೋಚನಾರುಚಿರನೇತ್ರಂ ವೃತ್ತಗಾತ್ರಂ ಪರಂ
ಗುರುಕುಂಭಂ ಪುರುವಂಶನಾಯತಕರಂ ಬದ್ಧೋದರಂ ದಕ್ಷಿಣೋ
ಚ್ಚರದಂ ಕ್ರೋಡನಿತಂಬನಂಬುದರವಂ ವ್ಯಾಲಂಬಿವಾಲಂ ಕ್ಷರ
ತ್ಕರಟಂ ಪ್ರಾಂಶುಮುಖಂ ದಶದ್ವಯನಖಂ ಕ್ರೋಧೋದ್ಧುರಂ ಸಿಂಧುರಂ || ೧೦೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ನವಮಾಶ್ವಾಸಂ (೩)
ಕಂ || ಅದು ಬೀರಸಿರಿಯ ಕರುಮಾ
ಡದ ತೆಱದಿಂ ಭದ್ರಲಕ್ಷಣೋಪೇತಂ ಮ
ತ್ತದು ಮಂದರಭೂಧರದಂ
ದದಿನುಪಗತನಿತ್ಯದೇವಸತ್ವಸಮಗ್ರಂ || ೧೦೧
ಒದವಿದ ಮದದಿಂ ತೀನ್ ಮಸ
ಗಿದ ಗಂಡಮನುರುತರುಪ್ರಕಾಂಡದೊಳೊರಸಲ್
ಪದೆದೆಂದುಂ ಬನಮನೆ ಪುಗು
ವುದಱಿಂ ವನಕೇಳಿಯೆಂದು ಪೆಸರಾಗಿರ್ಕುಂ || ೧೦೨
ವ || ಆ ಮಹಾಮದೇಭಂ ಪೃಥ್ವೀಪಾಲದೇವನ ಪಟ್ಟವರ್ಧನಮಾಗಿರ್ಪುದುಂ ಮತ್ತೊಂದು ಮದಗಜದ ಸೊವಡು ತೀಡದಂತು ಬೀಡಿಂಗೊರ್ಗಾವುದದಱಬಾಳ್ಗಂಬದೊಳ್‌ ಸೆಱೆಗೆಯ್ದುಮಿರ್ದೊಂದುದಿವಸಂ ಕ್ರೋಧಿನಿಯೆಂಬ ಸಪ್ತಮದಾವಸ್ಥೆಯಿಂದಾದ ಮನದ ಮಸಕದಿನಸವಸದೆ ನೆಲದ ನಾಲಗೆಯಂ ಕೀೞ್ವಂತೆ ಬಾಳ್ಗಂಬಮಂ ಕಿೞ್ತು ಅಗ್ಗರಣೆಯಂ ನುರ್ಗುಮಾಡಿ ಮಂಕಡದಂದದಿಂ ಕಟ್ಟಿದ ಲೋಹಚರ್ಮಜಮಪ್ಪ ಮುಟ್ಟುಗಳನಿತುಮಂ ತಕ್ಕೈಸಿ ಬೆಲಂಗಯಿಸಿ ಬಿಸತಂತುವಂ ಪಱಿವಂತೆ ಪಱಿದು ಬೆಳ್ಳಾಳನಾಗೆ ಪೋಗಲೀಯದೆ ತೆಗೆದಾಱೆಕಾಱರ ಗಳೆಯ ಪುದುವಿನೊಳಿದಿರ ಪೊದಱೊಳಗಣ ಬೆನಕನ ಚೋಹದಂತೆ ಕಿಱಿದು ಬೇಗಮಿರ್ದುಮ್ಮಳಿಸಿ ಮುಳಿದು ಸುತ್ತಿದಾನೆವಾಂಗಿನ ವೀರರೆಲ್ಲರುಮಂ ಪನ್ನೆರಡುಂ ಹಸ್ತಪ್ರಹಾರದೊಳಂ ಪದಿನೆಂಟುಂ ಕೋಡೇಱಿನೊಳಂ ಏೞುಂತೆಱದ ತಾಳವಟ್ಟದ ಪೊಯ್ಲೊಳಂ ನಾಲ್ವತ್ತುನಾಲ್ಕು ಗಾತ್ರಾಪರಪಾತದೊಳಂ ದೆಸೆವಲಿಗೆಯ್ದು ಪೂರ್ವಾಸನದೊಳಿರ್ದಮಹಾಮಾತ್ಯನನಡ್ಡಂಬರಿದ ಪೆರ್ಮರದ ತೋಱಗೊಂಬಿನೊಳ್ ಪೊಂಗಿ ಪರಿದರೆದು ಕೊಂದು ಮಹಾವನಮಂ ವನಕೇಳಿಗಜಂ ಪೊಕ್ಕುದಂ ಕೇಳ್ದು-
|| ಹರಿಣೀವೃತ್ತಂ ||
ತಿವಳಿವಿಡಿದುಗ್ರೇಭಂ ಪೋದತ್ತು ಮಾಣದೆ ಪೋಗಿಮೆ
ಲ್ಲಿವರದುದು ಪೋಯ್ತೆಲ್ಲಿರ್ದತ್ತೆಂಬ ವಾರ್ತೆಯನೊಂದೆರ
ೞ್ದೆವಸದೊಳೆ ತನ್ನಿಂ ನೀಮೆಂದಟ್ಟಿದಂ ಸಮಕಟ್ಟಿ ಕ
ಟ್ಟವಧಿಗವನೀನಾಥಂ ಜಂಘಾಳಮಂ ಚರಜಾಳಮಂ || ೧೦೩
ವ || ಅನಂತರಂ ತದ್ವಿಜ್ಞಾಪನದಿನನೇಕಪಂ ಭವದೀಯನಗರಿಯಂ ಪುಗುತಂದುದುಮಂ
ದೇವರಾರೂಢವಿದ್ಯಾಪ್ರಭಾವದಿಂ ಕಂಭಕ್ಕೆ ತಂದುದುಮನದೆನಱಿದುಕಾರಣದಿಂ-
ಇಭಪತಿಯದು ಮದವನಿವ
ಲ್ಲಭಂಗೆ ವಲ್ಲಭಗಜೇಂದ್ರನದನಟ್ಟಿ ಭವ
ತ್ಪ್ರಭುತೆಯುಮಂ ಬಂಧುಪ್ರೀ
ತಿಭಾವಮುಮನೆಯ್ದೆ ನೆಱಪಿ ಮೆಱೆವುದು ಜಸಮಂ || ೧೦೪
ವ || ಮತ್ತಂ-
ಚಂ || ಪರಿಕಿಸೆ ಕಲ್ವ ಬಲ್ಲ ಸಮಯುಕ್ತಿಯಿನೆಱ್ತರೆ ಬೇಗಮಂತದಂ
ಕರೆದಿರದೀವುದುತ್ತಮತೆ ಬೇಡಿದೊಡೀವುದು ಮಧ್ಯಮತ್ವಮೆ
ಯ್ತರೆ ತದಧೀಶ್ವರಂ ಬೞಿಕಮಂತದನೀವುದು ನೀಚವೃತ್ತಿ ದೇ
ವರ ಬಗೆಯೊಳ್ ವಿಚಾರಿಸುವುದೆನ್ನಯ ಬಿನ್ನಪದೊಂದುಯುಕ್ತಿಯಂ || ೧೦೫
ಕಂ || ಪೊಕ್ಕೆಡೆಯನಾರಯಲ್ಕೆಂ
ದುಕ್ಕೆವಿಸಿದನಲ್ಲದಿನಿತುದಿನಮಿಭಪತಿ ಕೈ
ಮಿಕ್ಕಿರೆ ತಡೆವನೆ ಕಡಲಂ
ಪೊಕ್ಕು ಕಲಂಕದೆ ಕುಳಾದ್ರಿಯಂ ಕಿೞದೆ ನೃಪಂ || ೧೦೬
ಪೋರಿಪ ಬಿನದದಿನದಱೊಡ
ನೈರಾವತಮುಂ ಕೊಳಕ್ಕೆ ಪರಿಯಿಡಲಾಶಾ
ತೀರಕ್ಕೊಡರಿಪನೆನೆ ಕೈ
ಸಾರೆಯೊಳಿರೆ ಕರಿ ಬೞಿಕ್ಕೆ ಕೈದೆಗೆದಪನೇ || ೧೦೭
ಆನೆಂದೆನೆನ್ನಿಮಿಂ ನೀ
ಮಾನೆಯನೀಯದೊಡೆ ಕದಡುಗುಂ ಕೊಳನಂ ಕಾ
ಡಾನೆ ಪುಗುತಂದುದೆನೆ ನಿ
ಮ್ಮೀನಗರಿಯನೆಯ್ದೆ ಕನಸಿನಾನೆಯ ತೆಱದಿಂ || ೧೦೮
ವ || ಎಂದು ತನ್ನಾಳ್ದನ ಬಲ್ಮೆಯನೆ ನಚ್ಚಿ ಬಿಚ್ಚತಂ ನುಡಿವ ದೂತನ ದುರಭಿಹಿತಂಗಳಂ ಭೂಪಾಲನೇೞಿಲಂಗೇಳ್ದು ಮಂದಸ್ಮಿತಮುಖಸರೋಜಂ ಯುವರಾಜನಂ ನಿರೀಕ್ಷಿಪುದು ಮಾತನಾಕ್ಷಣದೊಳೊಗೆದ ರೂಕ್ಷಭಾವಮಂ ಸಹಜಗಾಂಭೀರ್ಯದಿನಳವಡಿಸಿ ಬೞಿಯಮಿಂತೆಂದಂ-
ಕಂ || ಚಾರಣರುಂ ಚಾರರುಮಿ
ನ್ನಾರೇಗೆಯ್ದಪರೊ ನಮ್ಮನೆಂದುಸಿರ್ವರಹಂ
ಕಾರದಿನಾನುಡಿಗೆ ಮಹೋ
ದಾರಂ ಮತ್ಸ್ವಾಮಿಯಿನಿತು ಮುನಿಗುಮೆ ಮುನಿಯಂ || ೧೦೯
ಬಗೆದೊಡೆ ಕಿಚ್ಚಿನವೊಲ್ ನಾ
ಲಗೆಯತಿಪಟುವೆನಿಪ ನಿಮ್ಮ ದೊರೆಯರ್ ಸಚಿವರ್
ಮಿಗೆ ಪೊರ್ದಿರೆ ನಿಮ್ಮಯ ರಾ
ಜಗೃಹಂ ಪಿರಿದುಂ ವಿಭೂತಿಮಯಮಿನ್ನಕ್ಕುಂ || ೧೧೦
ಗಜತುರಗರತ್ನಮಿವು ಭೂ
ಭುಜನಾವೊಂ ಪ್ರಬಲಪುಣ್ಯನವನನೆ ಸಾರ್ಗುಂ
ನಿಜದಿಂದಮೆಂದು ಮಾಣ್ಬುದು
ಸುಜನತೆ ಪುಣ್ಯಕ್ಕೆ ಪುರುಡಿಪುದು ಗಾಂಪಲ್ತೇ || ೧೧೧
ವ || ಅದಲ್ಲದೆಯುಂ-
ಚಂ || ಕರಿಪತಿಯೆಮ್ಮ ಪುಣ್ಯಮೆ ನಿಷಾದಿಯವೋಲ್ ತರೆ ಬಂದುದಾದೊಡಂ
ಪರಧನಮೆಂತು ಬಂದೊಡಮಶೌರ್ಯಸಮಾರ್ಜಿತಮೇವುದೆಂಬ ಕೊ
ಕ್ಕರಿಕೆಯಿನೀವೊಡಂ ಜರಿವು ಬಂದಪೆನೆಂದೊಡೆ ಕೊಟ್ಟರೆಂಗುಮೀ
ಧರೆಯದಱಿಂದೆ ನಿಮ್ಮರಸರಿಂ ಬಿಡುಗಾನೆಯೊಳಾದ ಪಂಬಲಂ || ೧೧೨
ಕಂ || ಪಿರಿದುಂ ದಂಡೋಕ್ತಿಗಳನೆ
ಪರಿವಿಡಿಗೆಯ್ದೆ ತ್ವದೀಯಪತಿ ಕಲಿಸಿದುವಂ
ಬರವೇೞಾತನನಿಂ ಚ
ಚ್ಚರಮೀ ನಯಸಿದ್ಧಿಯಲ್ತು ಸಚಿವಾಯತ್ತಂ || ೧೧೩
ಮ || ಸ್ರ || ಎನಗಂ ದೋರ್ದಂಡಕಂಡೂಹೃತಿ ಸಮನಿಸುಗುಂ ತನ್ನಪಂನಂ ಕೞಲ್ಗುಂ
ಮನದೊಳ್ ತೊಟ್ಟಾಗ್ರಹಂ ಮದ್ವಿಭುಗಮಿಭುವರಂ ಶೌರ್ಯಸಂಲಬ್ಧಮಕ್ಕುಂ
ನಿನಗಂ ಚಿತ್ತಭ್ರಮಂ ಪಿಂಗುಗುಮಮರಗಣಕ್ಕಂ ಮಹಾಸಂಗರಾಲೋ
ಕನಸೌಖ್ಯಂ ಸಾರ್ಗುಮೀಧಾತ್ರಿಗಮೊದವಿಸುಗುಂ ವೀರಭಾರಾವತಾರಂ || ೧೧೪
ವ || ಅದುಕಾರಣದಿಂ ಪೃಥ್ವೀಪಾಳಯಾನಮನೆ ಮುಂದಿಟ್ಟು ನುಡಿದ ನಿನ್ನ ನುಡಿಯಂ ನನ್ನಿ ಮಾಡೆಂದು ಮತಿಪ್ರಗಲ್ಭಂಗಳುಂ ಪ್ರತಾಪಗರ್ಭಂಗಳುಮಪ್ಪುತ್ತರಂಗಳಿಂ ದೂತಮುಖ ಮುದ್ರೆಯಂ ಪಡೆದಾತನಂ ಕಳಿಪೆ ಪದ್ಮನಾಭ ಮಹೀಭುಜಂ ತತ್ಸಮಯೋಚಿತಕಾರ್ಯ ಪರ್ಯಾಲೋಚನಾಭಿರುಚ್ಯಮಾನಮಾನಸನಾಸ್ಥಾನಮಂ ವಿಸರ್ಜಿಸೆ ಸುವರ್ಣನಾಭ ಕುಮಾರನುಂ ಪುರಭೂತಿಮಂತ್ರಿಯುಮಲ್ಲಿಂ ತಳರ್ದು-
ಕಂ || ವಿರಹಿತಗವಾಕ್ಷಮಪ್ರತಿ
ವಿರಾಮಮಪಕೀರಕಶಾರಿಕುಲಮೆನಿಸಿದುಪ
ಹ್ವರಮಂ ಪೊಕ್ಕಂ ಕಂಚುಕಿ
ಪರಿಕ್ಷಿತಾಂತರ್ಬಹಿಃಪ್ರದೇಶೋಚಿತಮಂ || ೧೧೫
ವ || ಅನಂತರಮಾ ಬದ್ಧಮಂಡಲಾಸೀನನಾಗಿರ್ದು ಸಚಿವಮುಖಮನತಿಪ್ರಸನ್ನ ದೃಷ್ಟಿಪಾತ ದಿನಭಿಮುಖಂ ಮಾಡಿ-
ಮ || ವಿ || ಅವಿರುದ್ಧಂ ನೃಪನೀತಿಗೆಂತುಮುಚಿತಂ ತಾನೀಪದಕ್ಕಾದಮು
ದ್ಧವಜೈತ್ರಪ್ರತಿಪಾದಕಂ ನಮಗನುದ್ದ್ವಂಜ್ಯಂ ಜನಕ್ಕೆಂಬುದಂ
ಯುವರಾಜಂಗೆನಗಂ ಪ್ರಿಯಾಪ್ರಿಯಮಿದೆಂದೇವೈಸದಿಚ್ಛೈಸದಾ
ಡುವುದುಳ್ಳಂತುಟನೆಂದು ಬೋಧಿಸಿದನೀಶಂ ಕಾರ್ಯತಾತ್ಪರ್ಯಮಂ || ೧೧೬
ವ || ಆಗಳತಿಚತುರವಚನಂ ಸಚಿವನಿಂತೆಂದಂ-
ಮ || ಸ್ರ || ವಿದಿತಂ ಪಂಚಾಂಗಮಂತ್ರಸ್ಥಿತಿ ಚತುರುಪಧಾಶುದ್ಧಿ ಸಿದ್ಧಿತ್ರಯೀಸಂ
ಪದಮಾಷಾಡ್ಗುಣ್ಯವೃತ್ತಂ ಚುತರಚತುರುಪಾಯಪ್ರಯೋಗಂ ತ್ರಿಶಕ್ತ್ಯು
ತ್ಥದೃಢತ್ವಂ ದೇವ ಮುನ್ನಂ ನಿಮಗದನನುವಾದಕ್ಕೆ ತರ್ಪೆನ್ನೊಳೊಂದ
ಲ್ತೆ ದಿಟಕ್ಕಕ್ಕುಂ ವಿಶೇಷಂ ನಿಜನಿಪುಣಮನಃಕಾರ್ಯಸಂಸ್ಮಾರಕತ್ವಂ || ೧೧೭
ವ || ಮತ್ತಂ-
ಕಂ || ಅಱಿಯದುದನಱಿದುದುಮನೀ
ತೆಱದಿಂ ಶಿಕ್ಷಿಪ ಪರೀಕ್ಷಿಪುಜ್ಜುಗದೆನ್ನೊಳ್‌
ಕಿಱಿದಂ ಬೆಸಗೊಂಡಿರ್ ನೀ
ಮಱಿಯದುದೇನಂತುಮುಸಿರ್ವೆನೆನ್ನಱಿವನಿತಂ || ೧೧೮
ವ || ಅದೆಂತೆಂದೊಡೆ ಪೃಥ್ವೀಪಾಲಭೂಪಾಲಂ ಭವದೀಯದೇಶಾಸನ್ನಸ್ಥಿತಂಗಳಪ್ಪ ಪನ್ನೆರಡುಂ ಮಂಡಲಂಗಳೊಳಂತರ್ಧಿಯುಂ ಮಿತ್ರದ್ವಿತಯದೊಳ್‌ ಕೃತ್ರಿಮಮಿತ್ರನುಂ ಮತ್ತಂ ಷಡ್ಬಲ ಬಲಿಷ್ಠನುಂ ದುರ್ಗಪಂಚಕಸಮಗ್ರನುಂ ಅನುರಕ್ತೋಭಯಪ್ರಕೃತಿಯುಂ ಯಮಪಟಿಕಾದಿ ಗೂಢಪ್ರಣಿಧಿಪ್ರತ್ಯಕ್ಷೀಕೃತಕ್ಷಯವೃದ್ಧಿವಿಧಿತ್ರಯನುಮಾಗಿರ್ಪಂ ಆತಂಗಂ ನಮಗಮೈದುಂ ತೆಱದ ವೈರದೊಳರ್ಥಸಂಭವಂ ವೈರಮಾಗಿಯುಂ ಅನ್ವರ್ಥ ಮಾತ್ರಮಲ್ತು ಅವಂಗೆ ವಲ್ಲಭಗಜೇಂದ್ರಮಿರ್ಪುದು ಆತನುಂ ತನ್ಮದೇಭಭ್ರಂಶದೊಳನುದಿನಾನ್ವೇಷಣಚಿಂತಾ ಪರತಂತ್ರತೆಯಿಂ ಮೂರ್ಖಭಾವಮನೆಮನದೊಳವಲಂಬಿಸಿರ್ಪಂ ಅದುಕಾರಣದಿಂ ಮಂತ್ರೋಪಧಾಸಿದ್ಧಿಗುಣಶಕ್ತಿಗಳ್ಗಸಂಧೇಯನುಮಸಾಧ್ಯನುಮಾದಂ ಅವನೊಳಿನ್ನು ಮುಪಾಯಂಗಳಂ ಪ್ರಯೋಗಿಸುವಿರಪ್ಪೊಡೆ-
ಚಂ || ಕಿಡುಗುಮುಪಪ್ರದಾನದೆ ಧನಂ ನಿಜಸೈನಿಕಹಾನಿ ದಂಡದಿಂ
ದೊಡರಿಕುಮೆಯ್ದೆ ಪೊರ್ದುಗುಮುಪಾಂಶತೆ ಭೇದದಿನಂತಱಿಂದಮೀ
ಗಡಿನ ಪದಕ್ಕೆ ಸಾಮಮೆ ಸುಸಾಮ್ಯಮಣಂ ಪ್ರಿಯವಾಕ್ಯಮಂತ್ರದಿಂ
ಬಿಡುಗುಮದಲ್ಲದೇಂ ಬಿಡುಗುಮೋ ಮನಮಂ ಪಿಡಿದಾಗ್ರಹಗ್ರಹಂ || ೧೧೯
ವ || ಮತ್ತಂ-
ಕಂ || ಪೆರ್ಚೆ ಮನದಭಿನಿವೇಶಮೊ
ಡರ್ಚಿದ ದಂಡಮನೆ ಪೂಣ್ದು ಬರೆ ರಿಪು ನಾಮುಂ
ಚರ್ಚಿಸೆ ದಂಡಮನದು ತನಿ
ಗಿರ್ಚಂ ಕಿರ್ಚಿಂದೆ ನದಿಪುವಂತೆವೊಲಕ್ಕುಂ || ೧೨೦
ಆರಯೆ ವಿಜಾತಿ ಮಲಿನಾ
ಕಾರಂ ಪರಪುಷ್ಟನಂತುಮದು ನಿಜಮಧುರೋ
ದೀರಣದಿಂದಾಯ್ತು ಮನೋ
ಹಾರಿ ವಿರುದ್ಧನೆ ದಿಟಂ ಪ್ರಿಯಂವದನಾರ್ಗಂ || ೧೨೧
ವ || ಅದಱಿನೀ ಸಾಹಸೋದ್ದಿಷ್ಟವಿದ್ವಿಷ್ಟನೊಳ್ ಸಾಮಜೋಪಾಯಮೆ ಪುರುಭೂತಿಕಾರಣ ಮೆಂದು ನುಡಿದ ಪುರುಭೂತಿಯ ನುಡಿಗೆ ಯುವರಾಜಂ ಸಾಜದೊಳೆ ಪೌರುಷಪ್ರಾಯ ನಪ್ಪುದಱಿನೊಡಂಬಡದೆ ಇದು ನಯಾಭಾಸಮುಮನುಚಿತೋಪನ್ಯಾಸಮುಮಾದುದೆಂ ದಿಂತೆಂದಂ-
ಕಂ || ಆನೆಯೊಳಳಿಪಂ ಬಿಸುಟ್ಟು
ಮೀನುಣ್ನುಡಿಗಳ್ಗೆ ಸಿಲ್ಕಿ ನಿಲೆ ಪುಸಿಯಕ್ಕುಂ
ಕೋನಾಮಾರ್ಥಾರ್ಥೀ ನಮ
ನೇನ ತು ಪರಿತುಷ್ಟ ಎಂಬ ಮನುಮುನಿವಚನಂ || ೧೨೨
ವ || ಅದಲ್ಲದೆಯುಂ-
ಕಂ || ಒಡಮೆ ಪಡೆ ರೂಢಿಯೆಂಬಿವು
ಕಿಡುಗುಂ ತಾಮುೞಿದುಪಾಯದಿಂ ಸಾಮಮನಿಂ
ನುಡಿವೆಯೊಡಂಬಡದಂದವ
ರೊಡವೆಯನವರ್ಗೀವುದೆಂಬ ತೆಱನಿದು ಪೆಱದೇಂ || ೧೨೩
ವ || ಎಂದು ಮಾಣದೆ ಪೂರ್ವಪಕ್ಷಾನಂತರಂ ಮುದ್ರಿಸಿದ ನೀತಿಸರ್ವಸ್ವಕೋಶದಂತೆ ಮಂತ್ರಿ ಹೃದಯಪರೀಕ್ಷಾನಿಮಿತ್ತಮುಸಿರದಿರ್ದ ಜನಕನ ವದನಮಂ ನೋಡಿ-
ಕಂ || ಸಮನಿಸಿದತ್ತಪ್ರತಿಷಿ
ದ್ಧಮನುಮತಂ ಭವತಿಯೆಂಬ ನುಡಿಯಿಂದೀಕಾ
ರ್ಯಮೆ ದೇವರ ಮನದೊಂದು
ದ್ಯಮಮೆಂಬಱಿವಾಯ್ತನುಕ್ತಸಿದ್ಧಮದೆನಗಂ || ೧೨೪
ವ || ಮತ್ತಮೆತ್ತಾನುಂ-
ಚಂ || ಪರಕರಿ ನಷ್ಟವಸ್ತುವ ಪರಾಕ್ರಮಲಬ್ಧಮಿದೇವುದೆಂಬನಾ
ದರದೆ ತದರ್ಪಣಕ್ಕೆ ಬಗೆದಂದಪಿರಪ್ಪೊಡೆ ನೀಮೆ ಬಂದು ಪಿಂ
ತಿರೆಯಿರೆ ನಾಳೆ ಕಾಳೆಗದೊಳಾಂತನನಂತಕದಂತಕೋಟಿಕೋ
ಟರದೊಳೆ ತೂಂತಿ ದಂತಿಗೆ ಭುಜಾರ್ಜಿತಮೆಂಬುದನುಂಟುಮಾಡುವೆಂ || ೧೨೫
ವ || ಎಂದು ಮತ್ತಮಾಶಂಕೋತ್ತರಮನಿಂತೆಂದೂ ಇದುವುಮಂ ಪುಷ್ಟೈರಪಿನಯೋದ್ಧವ್ಯ ಮೆಂಬ ನುಡಿವಿಡಿದತಿಕ್ರಮಿಸಿ ವನಕೇಳಿಯಂ-
ಕಂ || ಒಪ್ಪಿಸುವೆನೆಂಬೊಡಾನಿರ
ದೊಪ್ಪಿಸುವೆಂ ಪರಮದೀಕ್ಷೆಗೆನ್ನಯ ತನುವಂ
ತಪ್ಪೆತ್ತಲಾನುಮೀನುಡಿ
ಗಪ್ಪೊಡೆ ನಿಮ್ಮಾಣೆಯಿಟ್ಟನುಡಿಗೊಡನಕ್ಕುಂ || ೧೨೬
ವ || ಅಂತು ಪರಾಕ್ರಮಾದಿಯುಂ ಪ್ರತಿಜ್ಞಾಂತಮುಮಾಗೆ ಯುವರಾಜಮೃಗರಾಜಂ ಗರ್ಜಿಸಿ
ನಿಲಲೊಡಂ-
ಕಂ || ವ್ಯಕ್ತಂ ಸಾಮಮಯಮಮಾ
ತ್ಯೋಕ್ತಿ ಸಮುಚ್ಚಂಡದಂಡಮಯಮಿತ್ತಲಪ
ತ್ಯೋಕ್ತಿಯಿವೆರಡುಮನನುಸರಿ
ಪುಕ್ತಿಯೆ ವಕ್ತವ್ಯಮೆನಗೆ ಸುಘಟಿತಭಾವ್ಯಂ || ೧೨೭
ವ || ಎಂದು ಬಗೆಯೊಳ್ ಬಗೆದು ಪದ್ಮನಾಭಮಹೀಭುಜಂ ಜಿನಮತದಂತುಭಯನಯಾ ವಿರುದ್ಧಮಂ ವೃಜಿನವಿಘಟನಕ್ಷಮಮುಮಂ ಪರಿಣಾಮಪಥ್ಯಮುಮಪ್ಪ ಕೃತ್ಯಮಂ ನಿಜಮನಶ್ಚತುರಸಚಿವಸಹಸಮಾಲೋಚನದಿಂ ಕಂಡು-
ಕಂ || ರಿಪುಗಪಜಯಮಂ ಮನ್ಮಂ
ತ್ರಿಪುತ್ರರಿರ್ವರ ಮನಕ್ಕಮನುನಯಮಂ ಭಾ
ವಿಪುದರ್ಕತಿಶಯಮಂ ಮಾ
ೞ್ಪುಪಾಯಮಿನ್ನೆನಗೆ ತಾನೆ ದಲ್ ಪ್ರತಿಯಾನಂ || ೧೨೮
ವ || ಎಂದು ನಿಶ್ಚೈಸಿ ಬೞಿಯಂ ಸಕಲಪ್ರಯೋಜನಕಂ ಕಾರ್ಯಸಮವಾಯಿಗಳೊಳೈಕಮತ್ಯಮೆ ಮೊದಲೊಳ್ ಕೃತ್ಯಮಪ್ಪುದಱಿನವರಿರ್ವರುಮನೊಡಂಬಡಿಸಲೆಂದಿಂತೆಂದಂ-
ಕಂ || ಹಿಮಜಲಲವಮಂ ಸೂಸು
ತ್ತುಮಂಬುದಂ ಸಿಡಿಲನುಗುೞ್ವವೊಲ್ ಸಾಮಮುಮಂ
ಕ್ರಮದಿಂ ದಂಡಮುಮಂ ನಾ
ಮುಮೊಡರ್ಚುವಮಱಿದು ದೇಶಕಾಲೋಚಿತಮಂ || ೧೨೯
ವ || ಎಂದು ಲಬ್ಧಾನುಮತನನಂತರಮಾತ್ಮೀಯಪ್ರತಿಭಾಪ್ರಸನ್ನದರ್ಪಣ ಪ್ರತಿಫಲಿತಕಾರ್ಯ
ಸ್ವರೂಪಮನಿಂತೆಂದಂ-
ಉ || ಆತನ ಯಾನವಿಗ್ರಹದ ಮಾತನೆ ಪೂಣ್ದೆಡೆಮಾಡದಾಡಿದಂ
ದೂತನದರ್ಕೆ ತಕ್ಕುದಭಿಷೇಣನಮೊಂದೆ ನಯಂ ಮನಕ್ಕಭಿ
ದ್ಯೋತಿಸುತಿರ್ದುದಂತದನೆ ಮುನ್ನೆಗೞ್ವಂ ನೆಗೞ್ದಿಂಬೞಿಕ್ಕಮಿ
ನ್ನೇತೆಱದಿಂದಮಾಗ್ರಹಮಡಂಗುಗುಮಂತುಟನಂದೆ ಚಿಂತಿಪಂ || ೧೩೦
ವ || ಅಂತೈಕಮತ್ಯಮಪ್ಪ ಕೃತ್ಯಮಂ ನಿಶ್ಚೈಸಿ ಕುಮಾರನಂ ಮಂತ್ರಿವರನುಮಂ ವಿಸರ್ಜಿಸಿ-
ಮ || ಸ್ರ || ಇದಮೋಘಂ ಕಾರ್ಯಸಿದ್ಧಿಪ್ರಮದೆಗೆ ಕುಲಗೇಹಂ ಮತಿಶ್ರೀಗೆ ನೃ
ತ್ಯಾಸ್ಪದಮನ್ಯಕ್ಷ್ಮಾಪಲಕ್ಷ್ಮೀಲಲನೆಗೆ ಕೃತಸಂಕೇತಸದ್ಮಂ ದಲೆಂಬಂ
ದದ ಮಂತ್ರಾಗಾರದಿಂದಂ ಕ್ಷಿತಿಪತಿ ಪೊಱಮಟ್ಟಂ ವಿಶಿಷ್ಟಾರ್ಥಶಾಸ್ತ್ರೇ
ಷ್ಟದೃಢೀಭೂತಾತ್ಮಕೃತ್ಯಂ ಕವಿಕುಲಕಲಭವ್ರಾತಯೂಧಾಧಿನಾಥಂ || ೧೩೧
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಪದ್ಮನಾಭಮಹೀಶಮಂತ್ರಾಲೋಚನಂ
ನವಮಾಶ್ವಾಸಂ

ಕಂ || ಶ್ರೀಗಂ ವಿದ್ವಿಡ್ವಿಜಯ
ಶ್ರೀಗಮಿದಾಕೃಷ್ಟಿಮಂತ್ರಮೆನಿಸಿದ ಮಂತ್ರೋ
ದ್ಯೋಗದಿನಿರ್ದಂ ನೃಪನುಪ
ಯೋಗಪರಂ ಜೈನಜನಮನೋಹರಚರಿತಂ || ೧
ವ || ಅನಂತರಂ ತಂತ್ರಾಧ್ಯಕ್ಷನಂ ಬರಿಸಿ ಬೆಸಸುವುದುಮಾತಂ ವಿಜಯಪ್ರಯಾಣಭೇರಿಯಂ ಪೊಯ್ಸಿದಾಗಳ್-
ಉ || ದಿಕ್ಕರಿಕರ್ಣಕೋಟರದೊಳುಳ್ಕಿ ಕುಲಾಚಲಸುಪ್ತಸಿಂಹಸಂ
ಘಕ್ಕಿರದೆೞ್ಚಱಂ ಪಡೆದು ಸೂರ್ಯಹಯಂ ಭಯಮುತ್ತು ಕುಂಬಿ ಧೀಂ
ಕಿಕ್ಕುವಿನಂ ನಭಕ್ಕಡರ್ದು ಮಾಣ್ದುದೆ ಮಿಕ್ಕ ಜಗತ್ಪ್ರದೇಶಮಂ
ಮುಕ್ಕಳಿಸಿತ್ತು ಮತ್ತೆ ಜಯಭೇರಿಯ ಭೂರಿಗಭೀರನಿಸ್ವನಂ || ೨
ವ || ಆಗಳ್ ಬೇರೀರವಸಮಾಕರ್ಣನಸಸಂಭ್ರಮಪ್ರಾಪ್ತಕತಿಪಯಾಪ್ತಪರಿವಾರಪರಿಕ್ಷಿಪ್ತನುಂ ಪ್ರರೂಢಪಟ್ಟವರ್ಧನಗಂಧಸಿಂಧುರಾರೂಢನುಂ ಪ್ರಸಾದಿತವಿಲಾಸಿನೀಜನಸಮೇತನುಂ ನವೀನನೇಪಥ್ಯರಚನಾದ್ವಿಗುಣಿತಾತ್ಮೀಯ ಮನೋಹರಾಕಾರಸೌಂದರ್ಯನುಂ ಆತ್ಮೀಯ ಪುರೋಹಿತೋಪದಿಷ್ಟಮುಹೂರ್ತದೊಳ್ ಪದ್ಮನಾಭಮಹಾರಾಜಂ ಯುವರಾಜಂ ಬೆರಸು ರಾಜಮಾರ್ಗದಿಂ ಪ್ರಸ್ಥಾನಶಿಬಿರಕ್ಕೆ ನಡೆವಾಗಳಾಲೋಕನಕುತೂಹಲಿತಮಾಗಿ-
ಶಾ || ನಾರೀಲೋಕಮಿದೆಂಬಿನಂ ನೆರೆದು ಬಂದತ್ತತ್ತಮುತ್ತಂ ಸಮಾ
ನೋರೋಜದ್ವಯನುನ್ನತಾರಮಣಿಹಾರಂ ಸ್ಮೇರಸಾರೋದ್ಗಮೋ
ದ್ಗಾರಿಸ್ರಸ್ತಕಚಂ ಕನನ್ಮಣಿವತಂಸಾಸ್ಫಾಲಿತಾಂಸಂ ಲಸ
ದ್ದೋರಾಂದೋಳನಜಾತಕಂಕಣಝಣತ್ಕಾರಂ ಪುರಸ್ತ್ರೀಜನಂ || ೩
ವ || ಅಂತು ಬಂದು-
ಕಂ || ಲೋಲತೆಯಿಂದೀಕ್ಷಿಪ ಗಣಿ
ಕಾಲಿಯಪಾಂಗತ್ರಿವರ್ಣರುಚಿಗಳ್ ನೀಳ್ದೇಂ
ಲೀಲೆಯನಾಂತುವೊ ಮುತ್ತಿನ
ನೀಲದ ಮಾಣಿಕದ ತೋರಣಂಗಳ ತೆಱದಿಂ || ೪
ವ || ಆಗಳೊರ್ವಳಪೂರ್ವವಿಲಾಸವತಿ-
ಉ || ಏಳಿಸೆ ಪುರ್ವು ದೂರ್ವೆಯನುರೋರುಹಮುಜ್ಜ್ವಲಕುಂಭಶೋಭೆಯಂ
ಪಾಳಿಸೆ ಲೋಚನಾಂಶು ಮಿಗೆ ಲಾಜೆಯನಾಜಯಕೇತುಲೀಲೆಯಂ
ಏಳಿಸೆ ಮೇಲುದಂದುಗೆಯ ನುಣ್ದನಿ ದುಂದುಭಿರಾವದಂದಮಂ
ಚಾಳಿಸೆ ಬಂದು ತದ್ಗಮನಮಂಗಳಲಕ್ಷ್ಮಿವೊಲಂದು ನೋಡಿದಳ್ || ೫
ವ || ಮತ್ತೊರ್ವಳ್-
ಚಂ || ಪದನಖಕಾಂತಿ ಪುಷ್ಪರಥದಂತಿರೆ ನೂಪುರದಿಂಚರಕ್ಕೆ ಸೋ
ಲದಿನೊಡವರ್ಪ ಹಂಸೆಗಳೆ ಪೂಡಿದ ಹಂಸೆಗಳಂತೆ ತೋಱೆ ಮೇ
ಲುದು ಝಷಕೇತುವಂ ಮಿಗೆ ಮನೋಜಮನೋಹರಿಯೇಱಿಬರ್ಪವೊಲ್
ಸುದತಿ ವಿಲಾಸದಿಂದೆ ನಡೆತಂದು ನಿರೀಕ್ಷಿಸಿದಳ್ ನೃಪಾಲನಂ || ೬
ಉ || ನೋಡುವಲಂಪಿನಿಂ ನೆಱೆಯೆ ಕೈಗೆಯಲುಂ ಮಱೆದೊಂದೆ ಕಣ್ಣ ನು
ಣ್ಗಾಡಿಗೆಯೊಂದೆ ಕರ್ಣದ ಕನನ್ಮಣಿಕುಂಡಲಮೊಂದೆ ಕೆಯ್ಯ ಪೊಂ
ಜೂಡಗಮೊಂದೆ ಕಾಲ ಮಿಸುಪಂದುಗೆಯೊಪ್ಪಿರೆ ಬಂದೊಡಂದು ಱೋ
ಡಾಡಿದುದರ್ಧನಾರಿಯಿವಳೆಂದು ಸಖೀಜನಮೆಯ್ದೆ ನಾರಿಯಂ || ೭
ವ || ಅದಲ್ಲದೆಯುಮೊಂದುರಾಜವೀಧೀಸವಿಧಸೌಧದೂರ್ಧ್ವದೊಳಿರ್ದು-
ಮ || ವಿ || ಸಕಲೋರ್ವೀಪತಿಗೊರ್ವಳಂದು ಮೆಱೆದಳ್ ಯಾನಶ್ರಮಶ್ವಾಸಮಂ
ಶುಕಮಂ ತೂಳ್ದೆ ಘನಸ್ತನದ್ವಿತಯಮಂ ದೋರ್ಯುಗ್ಮದಿಂ ಮುಚ್ಚುವು
ತ್ಸುಕತಾವ್ಯಾಜದಿನಪ್ಪಿನೊಂದು ಚದುರಂ ಬೇೞೊರ್ಮೆ ತಾಂಬೂಲವೀ
ಟಿಕೆಯಂ ಮೆಲ್ಲನೆ ಖಂಡಿಪೊಂದು ನೆವದಿಂದಂ ಚುಂಬನಪ್ರೌಢಿಯಂ || ೮
ವ || ಆ ಮನೋಜವಿಜಯಲಕ್ಷ್ಮಿಯಲ್ಲದೆಯುಂ ಗರ್ಭೇಶ್ವರಿ ಮತ್ತೊರ್ವಳೆಯ್ದೆವರ್ಪಾಗಳ್
ಚ || ಶ್ವಸಿತಕೃತೋಪಕಾರಭರದಿಂದಳಿಮಾಳಿಕೆ ಕಾಂತೆ ಕಂದುಗುಂ
ಬಿಸಿಲೊಳೆನುತ್ತುಮೆಯ್ದೆ ಮಱೆಯಾಯ್ತೆನೆ ಕುಂತಳಸೌರಭಕ್ಕೆ ವೇ
ಷ್ಟಿಸಿದುದು ಯಾನಸೌಮ್ಯದೊಲವಿಂ ನೆಲನುಘ್ಘಡಿಪಂತೆ ಮುಂದೆ ಸಂ
ಧಿಸಿದುದು ನೂಪುರಸ್ವನಸಮಾಹೃತಗೇಹಮರಾಳಮಂಡಲಂ || ೯
ವ || ಮತ್ತೊಂದೆಡೆಯೊಳೊರ್ವಳ್-
ಚಂ || ನಡೆ ಮದನೇಭದೊಂದು ನಡೆಯಂ ನಗೆ ಚಿತ್ತಜವಾಜಿವಾಲಮಂ
ಮುಡಿ ಬಿಡುತಂದು ಪೋಲೆ ಮೊಲೆ ಮನ್ಮಥಕೇಳಿರಥಾಂಗಲೀಲೆಯಂ
ಗೆಡೆಗೊಳೆ ಕಂತುಷಟ್ಪದಪದಾತಿಯನಾ ಕುರುಳೋಳಿ ಪೋಲ್ತು ನೇ
ರ್ಪಡೆ ಪಡೆದಳ್ ನಿಜಾಂಗದೊಳೆ ಚೆಲ್ವನನಂಗನ ಚಾತುರಂಗದಾ || ೧೦
ವ || ಅದಲ್ಲದೆಯುಂ-
ಚಂ || ಇವಳವಲೋಕನಾಕುಳತೆಯಿಂದಱಿಯಳ್ ಪರಿವಾಗಳಿಂತು ಬ
ಳ್ಕುವ ನಡು ಮಧ್ಯದಿಂದುಡಿಗುಮೆಂದು ಘನಸ್ತನಯುಗ್ಮಮಂಜಿದಂ
ತೆವೊಲೆನಸುಂ ಕದಕ್ಕದಿಸೆ ಸೋರ್ಮುಡಿಯುಂ ಭರಭೀತಿಯಿಂದೆ ಸೂ
ಸುವ ತೆಱದಿಂದೆ ಮಾಲೆಯನುಗುೞ್ತರೆ ಬಂದಳದೊಂದು ಲೀಲೆಯಿಂ || ೧೧
ವ || ಮುಂದೊಂದೆಡೆಯೊಳೊರ್ವಳವನಿಪಾಲರೂಪವಿಲಾಸದರ್ಶನೈಕಲಾಲಸೆ-
ಚಂ || ಪಗಲನಿರುಳ್ಗೆ ಮಾಱೆ ನಯನಾಂಚಲಚಂದ್ರಿಕೆಯಾನಲೀಲೆ ಹಂ
ಸೆಗೆ ಗುರುವಾಗೆ ಸುಯ್ಯ ನಱುಗಂಪಳಿಯಂ ಸೆಱೆಗೆಯ್ಯೆ ಕೊರ್ಬಿ ಮೇ
ಗೊಗೆದ ಕುಚಂ ನಿಜಾಂಶುಕಮನೀಡಿಱಿದಾಡೆ ವಿಭೂಷಣಾಂಶು ದಿ
ಟ್ಟಿಗೆ ಸುರಚಾಪಮಂ ಕೆದಱೆ ಬಂದಳನಂಗನ ಲಕ್ಷ್ಮಿಯಂದದಿಂ || ೧೨
ವ || ಆ ಸಮಯದೊಳ್‌
ಕಂ || ಒಂದೆ ಶಶಿಬಿಂಬಮೀಜಗ
ದಿಂದೀವರಚಯಮನೈದೆ ತಣಿಪುವ ತೆಱದಿಂ
ದೊಂದೆ ನೃಪಾಸ್ಯಂ ತಣಿಪಿದು
ದಂದಖಿಳಪುರಾಂಗನಾವಿಲೋಚನಚಯಮಂ || ೧೩
ವ || ಅಂತು ಸಕಲನಗರನಾರೀಜನಮನಃಕಟಾಕ್ಷೈಕಲಕ್ಷ್ಯನಾಗಿ ನಡೆವಲ್ಲಿ-
ಉ || ಏಱಿದ ಸಂತವಿಟ್ಟ ಗಜಮಭ್ರಗಜಕ್ಕೆಣೆಯಾಗೆ ವಜ್ರಮಂ
ಮೀಱೆ ಕರಾಗ್ರದೊಳ್ ಪಳಿಕಿನಂಕುಶವಿಟ್ಟು ನಿಜಪ್ರದೇಶದೊಳ್
ತೋಱುವ ಪೌರನಾರಿಯರ ಕಣ್ಬೊಳೆಪಕ್ಷಿಸಹಸ್ರಶೋಭೆಯಂ
ಬೀಱೆ ಸುರೇಂದ್ರನಂ ವಿಭವದಿಂ ಗೆಲೆವಂದು ನರೇಂದ್ರನೊಪ್ಪಿದಂ || ೧೪
ವ || ಅದಲ್ಲದೆಯುಂ
ಚಂ || ಗಡಣಿಸಿದತ್ತಿದೊಂದು ಶಶಿಬಿಂಬಮದೊಂದು ಸುಧಾಂಶುಲೇಖೆ ಚೆ
ಲ್ವಡರೆ ನವೇಂದುಕಾಂತಮಣಿದಂಡಯುಗಾಗ್ರದೊಳೆಂದು ವಿಸ್ಮಯಂ
ಬಡೆ ನಡೆ ನೋಡಿ ಪೌರನಿಕರಂ ಕರಮೊಪ್ಪಿದುದೆತ್ತಿ ನಿಂದ ಬೆ
ಳ್ಗೊಡೆ ಪಿಡಿದಿರ್ದು ಪಜ್ಜಳಿಸುವಂಕುಶವಂದು ಧರಾಧಿನಾಥನಾ || ೧೫
ಕಂ || ತೋರಣದರ್ಪಣದೊಳ್ ಚಮ
ರೀರುಹಮಂ ನೃಪತಿಗಿಕ್ಕುವಬಲೆಯರ ನೆೞಲ್
ರಾರಾಜಿಸಿದುವು ರಿಪುರಾ
ಜೀರಾಜ್ಯಶ್ರೀಸಮೂಹಮಿದಿರ್ವಂದಿರವಂ || ೧೬
ವ || ಮತ್ತಂ-
ಚಂ || ಮಿಳಿರೆ ಸೆಱಂಗು ವಾಯುವಶದಿಂ ಪಟದಂತೆ ಮುಖಪ್ರದೇಶದೊಳ್‌
ಪೊಳೆಯೆ ವಿಲೋಚನಂ ಝಷನಿಕಾಶತೆಯಿಂ ತನು ಹೇಮದಂಡದಂ
ತಳವಡೆ ಶಂಭುಕಂಬೊಲಿರೆ ರಾಜ್ಞಿ ವಿರಾಜಿಸಿದಳ್ ನೃಪಾಂತದೊಳ್‌
ಲಳನೆ ಬರುತ್ತೆ ಚಿತ್ತಜನ ಪಕ್ಕದೊಳೆತ್ತಿದ ವೈಜಯಂತಿವೊಲ್ || ೧೭
ವ || ಅಂತು ಸಕಲಮಂಗಳಸಂಚಯಮಪ್ಪ ರತ್ನಸಂಚಯಪುರಮಂ ಪೊಱಮಟ್ಟು ನಡೆದು ಬೞಿಯಂ ಕ್ರೋಶದ್ವಿತಯಮಾತ್ರದೊಳ್ ಪ್ರಸಿದ್ಧದೂಷ್ಯಮಾಗಿಯುಮದೂಷ್ಯಮುಂ ನಿಶಾಂತಸ್ಫಾರಚಾರುತ್ವಮಾಗಿಯುಂ ಅನಿಶಾಂತಸ್ಫಾರಚಾರುತ್ವಮುಂ ಬಲವೀರಜನೋಪೇ ತಮಾಗಿಯುಂ ಅಬಲವೀರಜನೋಪೇತಮುಂ ವಿಶಾಲಪರಿಧಿಯಾಗಿಯುಂ ಅವಿಶಾಲ ಪರಿಧಿಯೆನಿಸಿ ಗೃಹಮಹತ್ತರಂ ಮುನ್ನಮೆ ಸಮೆದುದಂ ಪ್ರಸ್ಥಾನಶಿಬಿರಮಂ ಪೊಕ್ಕು ಯಥೋಚಿತಪ್ರಸಂಗದಿನಂದಿನ ದಿವಸಮಂ ಕಳಿಪಿ ಮಱುದೆವಸಂ ಮಿಳಿತಮೌಳಿಭೃತ ಕಶ್ರೇಣಿಮಿತ್ರಾಮಿತ್ರಾಟವಿಕಬಹಳಬಲಸಮೇತಂ ನಡೆವಾಗಳ್-
ಮ || ವಿ || ಸುವಿವೇಕಾಕೃತಿ ಮಂಗಳಾವಸರಯೋಗ್ಯತ್ವಂ ಲಸದ್ರಾಜಚಿ
ಹ್ನವಿಶೇಷೋನ್ನತಿ ನಿಮ್ಮೊಳಂ ಸಮನಿಕುಂ ಬನ್ನಿಂ ಜಡವ್ಯಾಪ್ತಿ ಪಿಂ
ಗುವುದರ್ಕೆಂದು ಸಮುದ್ರಶಂಖನಿಕರಂಗಳ್ಗಂದು ಪೇೞ್ವಂದದಿಂ
ಶಿವಿರಾಭ್ಯುತ್ಥಿತಕಾಹಳಾಘನರವಂ ಮುಟ್ಟಿತ್ತು ದಿಕ್ಪಾರಮಂ || ೧೮
ಕಂ || ಎನ್ನಂದದೆ ತನಗರಸ
ತ್ವನ್ನಿತ್ಯಮೆನುತ್ತೆ ಬೆಸೆವ ಪೃಥ್ವೀಪಾಲಂ
ಗಿನ್ನರಿದಾಯ್ತೆಂದಾಕಾ
ಶನ್ನಗುವಂತಾಯ್ತನೂನಭೇರೀಧ್ವಾನಂ || ೧೯
ಮ || ಸ್ರ || ನೆರೆದೇೞ್ತಂದತ್ತು ಕಲ್ಪೋಪರಮಯಮಸಮೂಹೋದ್ಭಟಂ ಭರ್ಮವರ್ಮೋ
ತ್ಕರದೀಪ್ತಿವ್ಯಾಪ್ತಮುದ್ಯದ್ಬಿರುದನಿಗಡಝಂಕಾರಘೋರಂ ಮಹಾಸಂ
ಗರಕೇಳೀಲಾಲಸಂ ಭಾಸುರಬಹುವಿಧಮುಕ್ತಾವಮುಕ್ತಾವಿಮುಕ್ತೋ
ದ್ಧುರದೋರ್ಯಂತ್ರಪ್ರಮುಕ್ತಾಯುಧನಿಧಿಗಣನಾಶೂನ್ಯಪಾದಾತಸೈನ್ಯಂ || ೨೦
ಮ || ವಿ || ರಥಕಲ್ಪಾನ್ವಿತಶೂರಸಾರಥಿಸನಾಥಂ ವಿಭ್ರಮನ್ನೇಮಿನಿ
ರ್ಮಥಿತಾನೇಕಶಿಲಾತಳಂ ಚಪಲಯುಗ್ಯಾಶ್ವಪ್ಲುತಾವೇಗವೇ
ಪಥುಮತ್ಕೇತುಪಟಂ ತನುತ್ರಶಿತಶಸ್ತ್ರಾಸ್ತ್ರಾದಿತಂತ್ರೋತ್ಕರ
ಗ್ರಥಿತಂ ಬಂದುದು ರಥ್ಯಮಾತ್ಮರಥಿನೀನೈಪಥ್ಯಶೋಭಾವಹಂ || ೨೧
ಮ || ಸ್ರ || ಘನಘೋಷಾತ್ಯಂತಭೀಷ್ಮಂ ವಿಧೃತವಿಲಸದಾವರ್ತಜಾಲಂ ಸ್ಫುರತ್ಫೇ
ನನಿಕಾಯೋದಾರಮುದ್ಯತ್ಕಿರಣಮಣಿಗಣಾಯೋಗರಮ್ಯಂ ಬೃಹತ್ಸ
ತ್ವನಿಯುಕ್ತಂ ವ್ಯಕ್ತಮತ್ಸ್ಯಪ್ಲುತಗತಿ ವಿಚರದ್ಬಾಡವಂ ಚಾರುವಾರಾ
ಶಿನಿಕಾಶಂ ತನ್ಮಯಾಶಂ ನಡೆದುದು ವಿತತಾಶ್ವೀಯಮುರ್ವೀಶ್ವರೀಯಂ || ೨೨
ಮ || ವಿ || ಬಲವಚ್ಚಾಪಧರಂ ಸಭದ್ರಮೃಗಸಂದೋಹಂ ಗಳದ್ಗಂಡಮಂ
ಡಲವಿಭ್ರಾಜಿ ಸಮುಚ್ಚಲತ್ಕದಳಿಕಂ ಪ್ರೋದ್ವಂಶಮುಕ್ತಾಸಮು
ಜ್ಜ್ವಲದಂತಂ ದೆಸೆಯಂ ಮುಸುಂಕಿ ನಡೆದತ್ತಂತಂದು ತದ್ಭೂರಿಭೂ
ತಲಪಾಲೋದ್ಧುರಸಿಂಧುರೋತ್ಕರಚರದ್ವ್ಯಾನೀಲಭೂಭೃತ್ಕುಲಂ || ೨೩
ಕಂ || ಧರೆ ಕರಿಕುಳಮಶ್ವೋತ್ಕರ
ಮರದಚಯಂ ಖಳ್ಗಿಸಮುದಯಂ ನಡೆವೆಡೆಯೊಳ್‌
ಕರಿಮಯಮಶ್ವಮಯಂ ಮ
ತ್ತರದಮಯಂ ಖಳ್ಗಿಮಯಮದೆನಿಸಿದುದನಿಶಂ || ೨೪
ಜವದಿಂದಾಗಸದೊಳ್ ಪಾ
ಱುವ ಪಕ್ಕಿಯುಮಂತುಗಾಣಲಣಮಾಱದೆ ತೇಂ
ಗುವುದು ಪತಾಕಾಗ್ರದೊಳೆನೆ
ಪವಣಿಸಲಾನಱಿಯೆನತುಳಮಂ ತದ್ಬಲಮಂ || ೨೫
ವ || ಅದಲ್ಲದೆಯುಂ-
ಚಂ || ಪೞಯಿಗೆ ಮಿಂಚನೇಳಿಸೆ ವಿಭೂಷಣಕಾಂತಿ ಸುರೇಂದ್ರಚಾಪಮಂ
ಪೞಿಯೆ ಗಭೀರದುಂದುಭಿರವಂ ಮೊಳಗಂ ಮಿಗೆ ಮೇಘಡಂಬರಂ
ಘೞಿಯಿಸೆ ಮೇಘಡಂಬರಮನೇಂ ಕಱೆದತ್ತೊ ವಿಭೀತಿಯೆಂಬ ಪೆ
ರ್ಮೞೆಯನರಾತಿಗಾಗಮನಮಂಬುಧರಾಗಮದಂದವೆಂಬಿನಂ || ೨೬
ಕಂ || ಅಮಿತಚತುರಂಗಸೇನಾ
ಗಮನದೊಳುತ್ತುಂಗಜಂಗಮಪ್ರಾಕಾರ
ಭ್ರಮಮಂ ಪಡೆದುದು ತತ್ಪದ
ಸಮುತ್ಥಿತಂ ಬಳಸಿ ಬಹಳಧೂಳೀಪಟಲಂ || ೨೭
ವ || ಮತ್ತಂ-
ಮ || ಸ್ರ || ಇದಘರ್ಮರ್ತೂರ್ಜಿತಂ ಭೂಗೃಹಮಿದನನುರಾಗಾಂಧಪಾತಾಳಮಂತ
ಲ್ತಿದನಗ್ನಿಪ್ರೋತ್ಥಧೂಮಾವಳಿಯಿದಜಲನಿಷ್ಯಂದಿಮೇಘಾಗಮಂ ತಾ
ನಿದನುದ್ಯತ್ತಾರಕೌಘಂ ಬಹಳನಿಶೆಯೆನಿಪ್ಪಂತು ಪರ್ವಿತ್ತು ಸೇನಾ
ಪದಪಾತೋದ್ಧೂತಮುತ್ಪಾದಿತದಿನಕೃದಪೂರ್ವೋಪರಾಗಂ ಪರಾಗಂ || ೨೮
ಕಂ || ಆತತಸೈನ್ಯರಜಸ್ಸಂ
ಜಾತತಮೋವಿಕೃತಿ ತೂಳ್ದಿದುದು ಸತ್ವಮುಮಂ
ಖ್ಯಾತರಿಪುಭೂಮಿಪಾಲ
ವ್ರಾತಕ್ಕಾಶ್ರಯವಿಶೇಷಮೇಂ ಕೇವಲಮೇ || ೧೯
ವ || ಆಗಳ್-
ಮ || ಸ್ರ || ಬಿಸಿಲಂ ನಾನಾತಪತ್ರಂ ಮಸುಳಿಸೆ ಸಿತಖಡ್ಗಪ್ರಭಾಮಂಡಲಂ ಕೊ
ರ್ವಿಸೆ ರೋದೋವಾತಮಂ ಕೇತುತತಿ ತೆಗೆಯೆ ತಚ್ಚಾಮರೋತ್ಥಾನಿಲಂ ಪ
ರ್ವಿಸೆ ಮಾರ್ಗಾನೇಕತೋಯಾಶಯಮನುರುರಜಂ ಪೀಱೆ ದಾನಪ್ಲವಂ ಪೂ
ರಿಸೆ ತೋಱೆತ್ತೆತ್ತಮಾದಂ ಹರಣಭರಣಚಾತುರ್ಯಮಂ ಚಾತುರಂಗಂ || ೩೦
ವ || ಅದಲ್ಲದೆಯುಮಾವಾಹಿನೀವ್ಯೂಹಂ ವಾಹಿನೀಪ್ರವಾಹದಂತಸ್ಥಿತರಾಜ ಹಂಸಸನಾಥ ಮುಂ ವಜ್ರಾಕರದಂತನೇಕಪವಿತತಿವಿಳಸಿತಮುಂ ಲಂಕಾಧಿಪತಿಯಂತತಿ ಪ್ರಬಲಬಾಹಾ ವಳೀವಳಯಿತಮುಂ ಶಿಶುಮುಖದಂತರದಪಙ್ತಿಪರಿಕಲಿತಮುಂ ವರ್ಷಾಗಮ ಸಮಯದಂತೆ ಬಹಳತರವಾರಿಧರಪರೀತಮುಂ ಶರತ್ಕಾಲದಂತುಗ್ರಚಂಡ ಕರಭೋತ್ಕರ ಮುಂ ಪುಂಡರೀಕಷಂಡದಂತೆ ಮುಕ್ತಾವದಾತಪತ್ರವಿಸ್ತೃತಮುಂ ವಿದ್ಯಾಧರಾನ್ವಯದಂತೆ ಪರಿಪ್ರಾಪ್ತಜೀಮೂತಕೇತುಸಮುದಯಮುಂ ವಸುದೇವನಂತೆ ಸುಪ್ರಸಿದ್ಧಾನಕದುಂದುಭಿ ಧ್ವನಿಯುಂ ನಿಶಾಸರೋವರದಂತುಜ್ಜೃಂಭಿತಕುವಲಯ ರಜಃಪಿಹಿತಪುಷ್ಕರಮುಂ ದಿನಕರೋದಯದಂತೆ ಮಂಡಲಾಗ್ರರುಚಿನಿಚಿತದಙ್ಮುಖಮುಂ ಕಾಳಿಯಸರ್ಪನಂತೆ ದಾನವಾರಿವಿಹಿತಪದ್ಧತಿಯುಮೆನಿಸಿ ಚತುರಂಗಬಲಮನೆಳೆಬಳೆದಂತೆಯುಂ ಆಗಸಂ ಕಱೆದಂತೆಯುಂ ದೆಸೆ ಬೆಸಲಾದಂತೆಯುಂ ಕತಿಪಯಪ್ರಯಾಣಂಗಳಂ ನಡೆಯೆನಡೆಯೆ-
ಕಂ || ಮಣಿಕೂಟಕೋಟಿಯೊಳ್ ದಿನ
ಮಣಿ ಕೂಟಂಬೆತ್ತನೆನಿಸಿ ಬಳೆದುನ್ನತಿಯಿಂ
ಮಣಿಕೂಟಮೆಂಬ ಶೈಲಾ
ಗ್ರಣಿ ಕಣ್ಬೊಲನಾಯ್ತು ಚತುರಚೂಡಾಮಣಿಯಾ || ೩೧
ಉ || ಆ ನಗಚೂಳದೊಳ್ ಶಬರಬಾಲಕಿಯರ್ ವಿಧುಬಿಂಬದಲ್ಲಿ ತ
ಮ್ಮಾನನಮಂ ನಿರೀಕ್ಷಿಸಿ ಮದಾಂಬುಲಲಾಮಮನುಯ್ದು ಬಿಂಬಮ
ಧ್ಯಾನನದಲ್ಲಿ ಬಿತ್ತರಿಸೆ ಮೌಗ್ಧ್ಯದೊಳಾಯ್ತು ತದಂಕಮೆಂಬೆನಿ
ನ್ನಾನಱಿಯೆಂ ವಲಂ ನೆರೆಯೆ ಬಿಚ್ಚಳಿಸಲ್ಕದಱುಚ್ಚವೃತ್ತಿಯಂ || ೩೨
ಕಂ || ಸುರದಂಪತಿತತಿ ಸಗ್ಗದೊ
ಳಿರಲೊಲ್ಲದೆ ಬಂದು ತನ್ನ ಬಹುರತ್ನಗೃಹೋ
ದರದೊಳ್ ಕ್ರೀಡಿಪುದು ನಿರಂ
ತರಮೆನೆ ಗಿರಿ ತವದ ಸುಖದ ತಾಯ್ವನೆಯಾಯ್ತೋ || ೩೩
|| ಮಾಲಿನಿ ||
ಪುದಿದ ಮಣಿಗಣಾಂಶುಶ್ರೇಣಿ ಸಂವ್ಯಾನಮೆಂಬಂ
ದದಿನೆಸೆಯೆ ನಿಜಾಗ್ರೋದ್ದೇಶದಿಂ ನಿರ್ಝರಂ ಹಾ
ರದವೊಲಿೞಿದು ಚೆಲ್ವಂ ಬೀಱೆ ತೋಱಿತ್ತು ಪೃಥ್ವೀ
ಸುದತಿಯ ಪೃಥುವಕ್ಷೋಜಾತಮೆಂಬಂತಗೇಂದ್ರಂ || ೩೪
ಕಂ || ಸಾನುವಿನೊಳೆಱಗಿ ಘನಸಂ
ತಾನಂ ಕಾರ್ಗಾಲದಲ್ಲಿ ಕಱೆವುದು ಮೇಗಿ
ರ್ದಾನಗದ ಸಿದ್ಧಕಿನ್ನರ
ಮಾನಿನಿಯರ್ ಮೞೆಯ ಮಾತನಱಿಯರ್ ಮಱೆದುಂ || ೩೫
ಮುಡಿದವರ ಕುಸುಮವಿಸರದ
ಕಡುಗಂಪಿಂಗೆಳಸುವಳಿಗಳಾಣತಿಯಂ ಮಾ
ೞ್ಪೆಡೆಯೊಳ್ ಕಿನ್ನರ ಕನ್ನೆಯ
ರೊಡನೆಯೆ ತಾರೈಸಿ ಜಿಹಣತನಮಂ ಸಲಿಕುಂ || ೩೬
ತರಣಿಕಿರಣಕ್ಕೆ ಭುಗಿಲೆಂ
ದುರಿವಿನಮಣಿಸಾನುವಿಂದಮೋಸಱಿಪೆಡೆಯೊಳ್
ಗುರುಕುಚಭರಕ್ಕೆ ಮನದೊಳ್
ಕರಮೆ ಕನಲ್ವರ್ ತುರಂಗವದನೆಯರದಱೊಳ್‌ || ೩೭
ಪ್ರಭವಮಹೌಷಧಿಗಂಧ
ಪ್ರಭಾವಪರಿಹೃತವಿಷಾಸ್ಯವಿಷಧರಮಾಲಾ
ನಿಭೃತಮಲಯರುಹವೀಧಿಯೊ
ಳಭೀತಮನಮಲ್ಲಿ ವಿಹರಿಕುಂ ಖಚರಯುಗಂ || ೩೮
ವ || ಅಂತುಮಲ್ಲದೆಯುಂ-
ಕಂ || ಕೃತಮರುದಮಂದರಾಗಂ
ವಿತತವಿಭವವಿಜಿತಮಂದರಾಗಂ ಕೇಳೀ
ಕೃತಕಾಪ್ಸರೋಗಣಂ ವಿ
ಶ್ರುತವಿಮಲತರಾಪ್ಸರೋಗಣಂ ಮಣಿಕೂಟಂ || ೩೯
ವ || ಮತ್ತಮದು ವಿಚಿತ್ರರತ್ನ ಶೃಂಗಶಬಲಪ್ರಭಾಸುರಚಾಪಕೋಟಿಚುಂಬಿತಾಂಬರಮುಂ ಭಾಸುರಚಾಪಕೋಟಿಚುಂಬಿತಾಂಬರಮುಂ ವಿಗಳದವಿರಳನಿರ್ಝರತುಷಾರಕದಂಬಧವ ಳಿತಾಭಿರಾಮಮುಂ ಕದಂಬಧವಳಿತಾಭಿರಾಮಮುಂ ಮಧುರಗೀತಲೀಲಾನುಬದ್ಧಗಂ ಧರ್ವರಕ್ತ ಕಂಠೀರವಾಹತಿಪ್ರಭವಮೂರ್ಛಾವೇಗಮೃಗನಿಕಾಯಮುಂ ಕಂಠೀರವಾಹತಿ ಪ್ರಭವಮೂರ್ಛಾವೇಗಮೃಗನಿಕಾಯಮುಂ ಕುಸುಮಾಪಚಯವಿಚರದ್ವನೇಚರಪ್ರಮ ದೋತ್ಕಟಕುಂಜರಾರಾಜಿತಮುಂ ಮದೋತ್ಕಟಕುಂಜರಾರಾಜಿತಮುಮೆನಿಸಿದುದು ಅದಲ್ಲದೆಯುಂ-
ಮ || ಸ್ರ || ಬಿಸಿಲುಂ ಬೆಳ್ದಿಂಗಳುಂ ಕೞ್ತಲೆಯುಮಿವು ಮಿಥಸ್ಪರ್ಧೆಯಂ ಮಾಣ್ದುಪೂಣ್ದೊಂ
ದು ಸಖಿತ್ವಂ ಪೆರ್ಚೆ ನಿಚ್ಚಂ ನೆಲಸಿದುವು ಘನೀಭಾವಮಂ ತಾಳ್ದಿ ತಾಮಿ
ಲ್ಲಿ ಸುಮಂತೆಂಬನ್ನೆಗಂ ತದ್ಗಿರಿಪರಿಸರದೊಳ್ ರಾಗಮಂ ಚಿತ್ತದೊಳ್ ಪೆ
ರ್ಚಿಸುತಿರ್ಕುಂ ಪದ್ಮರಾಗಂ ಶಶಿಮಣಿ ಹರಿನೀಲಂ ವಿಲೋಲಾಂಶುಜಾಲಂ || ೪೦
ಕಂ || ಮಣಿಯಲ್ಲದ ಕಲ್ ಜ್ಯೋತಿ
ಸ್ತೃಣಮಲ್ಲದ ಪುಲ್ ರಸಾಯಮಲ್ಲದ ಮಡು ಕಾ
ರಣಮಲ್ಲದ ಲತೆ ಮುತ್ತಿನ
ಮಣಲಲ್ಲದ ಪುಣಿಲುಮಿಲ್ಲ ತತ್ಪರಿಸರದೊಳ್ || ೪೧
ರತಖಿನ್ನಕಿನ್ನರೀಸ
ನ್ನತೆಯಂ ತಣ್ಮಲೆದು ಕಳೆದು ಸುಯ್ಯಿಂ ಸುರಭೀ
ಕೃತಮಾಗುತ್ತುಂ ಪ್ರತ್ಯುಪ
ಕೃತಿವಡೆವುದು ತದುಪವನದ ಪಾವನಪವನಂ || ೪೨
ಮ || ಸ್ರ || ಕರಿಣೀಶೃಂಗಾರಮುಗ್ರೋರಗಭಯಮಗದೈರ್ಘ್ಯಾದ್ಭುತಂ ದಸ್ಯುವೀರಂ
ಶರಭಾಕಾರೋರುರೌದ್ರಂ ಪ್ಲವಗವಿಕೃತಿಹಾಸ್ಯಂ ಚಮೂರುಪ್ರಣಶ್ಯ
ದ್ರುರುಬೀಭತ್ಸಂ ದವವ್ಯಾಕುಲಖಗಕರುಣಂ ಯೋಗಿರಾಟ್ಛಾಂತಶಾಂತಂ
ದೊರೆವೆತ್ತಾಶ್ಚರ್ಯಭೂತಂ ನವರಸಮಯಮಾಯ್ತಾ ನಗೇಂದ್ರೋಪಕಂಠಂ || ೪೩
ವ || ಅಲ್ಲಿ-
ಕಂ || ಅಮಳಶಶಿಕಾಂತಶಶಿಬಿಂ
ಬಮಧ್ಯದೊಳ್ ಪೊಳೆವ ತಮ್ಮ ನೆೞಲಿಂ ಮಾಡು
ತ್ತುಮೆ ಲಕ್ಷ್ಮಲಕ್ಷ್ಮಿಯಂ ವಿ
ಭ್ರಮದಿಂ ಭ್ರಮಿಯಿಪುದು ವನಚರೀನಿಕುರಂಬಂ || ೪೪
ಚಂ || ತುಱುಗಿರೆ ತಮ್ಮ ನುಣ್ದೊಡೆಯ ಕಾಂತಿ ಕವಲ್ತುದೆನಿಪ್ಪ ಸೀರೆಯೊ
ಳ್ನಿಱಿ ನವವಿದ್ರುಮಾಧರದ ಸೂಸಿದ ಕಾಂತಿಕಣಂಗಳೆಂಬಿನಂ
ಮಿಱುಗುವ ಗುಂಜಿಯಾಭರಣಮುಣ್ಮು ವಪಾಂಗಮರೀಚಿಮಾಲೆ ಸು
ತ್ತಿಱಿದುದೆನಿಪ್ಪ ಕೇದಗೆಯ ಬೆಳ್ಸುೞಿಯೋಲೆ ಬೆಡಂಗವಳ್ದಿರಾ || ೪೫
ವ || ಅದಲ್ಲದೆಯುಂ-
ಕಂ || ಪ್ರಚುರತರಖಡ್ಗಿನಿಚಯಂ
ವಿಚಳಚ್ಚಾಮರಮನೂನಪತ್ರರಥಂ ದಂ
ತಿಚಮೂರುಚಿರಸ್ಥಿತಿಸಮು
ಪಚಿತಂ ಕಟಕಂಬೊಲಿರ್ದುದಾ ನಗಕಟಕಂ || ೪೬
ವ || ಆಗಳದಱ ಸಿರಿಯನರಸಂ ಭೀಮರಥನೊಳ್ ನುಡಿಯುತ್ತುಂ ಹಾಸ್ತಿಕಪ್ರಾಯಬಲಂ ಬರುತುಮಿರೆ ತತ್ಪಾರ್ಶ್ವದೊಳ್‌
ಕಂ || ಅನಿಯತವಾರಿಸ್ಥಿತಿ ಫೇ
ನನಿಕರಸಿತದಂತಮುದಿತಬಿಂದುಚಯಂ ವಾ
ಹಿನಿಯೆಂಬುದು ನದಿ ಗಜವಾ
ಹಿನಿಯಂದದಿನೆಸೆದುದೀಕ್ಷಣಕ್ಕವನಿಪನಾ || ೪೭
ವ || ಮತ್ತಂ-
ಮ || ವಿ || ತೆರೆವೊಯ್ಲಿಂದೆ ತೆರಳ್ದೆರೞ್ತಡಿಯೊಳಂ ಚೆಲ್ವಂ ವಿಲಾಸಂಬೊಲಾಂ
ತಿರೆ ಪೌಷ್ಪಂ ರಜಮಲ್ಲಿಗಲ್ಲಿಗೆ ತರಂಗಂಗಳ್ ತರಂಗಂಗಳಂ
ತಿರೆ ನಾನಾವಿಧವರ್ಣದಿಂದೆಸೆವ ನೀರ್ವೂವೆಯ್ದೆ ಚೆಂಬೂವಿನಂ
ತಿರೆ ಚಿತ್ರಾಂವರವಾದುದಾನದಿ ತದುರ್ವೀಭೃನ್ನಿತಂಬಾವೃತಂ || ೪೮
ಕಂ || ಪ್ರವಳಕರಿಮಕರಫೂತ್ಕಾ
ರವಾತದಿಂದುದ್ದಮೊಗೆವ ಜಲಬಿಂದುಗಳಿಂ
ದಿವದೊಳೆ ತಾರಕಿತಂ ಮಾ
ಡುವುದು ನಭೋಭಾಗಮಂ ತದಂಭಃಪೂರಂ || ೪೯
ಸರದದ ಮುಗಿಲ್ಗಳೆಱಗಿದ
ತರಳಸ್ಫಟಿಕಾದ್ರಿನಿಕರಮೆನೆ ಕೊನೆಯೊಳ್ ಬೆ
ಳ್ನೊರೆವಿಂಡಂ ತಾಳ್ದಿದ ಪೆ
ರ್ದೆರೆವಿಂಡುಗಳೆಸೆವುವಾಮಹಾವಾಹಿನಿಯೊಳ್ || ೫೦
ಕಾರ ಮುಗಿಲ್ ನೀರ್ಮೊಗೆಯಲ್
ವಾರಿಧಿಯೆಂದೆಱಗಿ ಸುರಿವ ಕರಕಂಗಳವೋಲ್
ತೀರದೊಳಿಡಿದೆಱಗಿದ ಧರ
ಣೀರುಹದುಗುವಲರ್ಗಳೆಸೆವುವಸದಳಮದಱೊಳ್ || ೫೧
ಸರಸಬಿಸವಿಸರವಾಂಛೆಯಿ
ನುರಂಬರಂ ಪೊಕ್ಕ ವನಚರೀಪೀನಪಯೋ
ಧರಮೊಡನೞ್ದಿಕೊಳುತ್ತಿ
ರ್ಪರಣ್ಯಕರಿಕುಂಭದಲ್ಲಿ ಸರಿವರುತಿರ್ಕುಂ || ೫೨
ತಾನುಪಶೋಭಿತಚಲದಳ
ಕಾನನೆ ಪೃಥುತರಲಸತ್ಪಯೋಧರೆ ವಿಚಲ
ನ್ಮೀನಾಲೋಕವಿರಾಜಿತೆ
ಯಾನದಿ ವನರಾಶಿವನಿತೆಯೆನಿಸುವುದುಚಿತಂ || ೫೩
ವ || ಅದಲ್ಲದೆಯುಂ-
ಮ || ವಿ || ಎಳನೀರಂ ಗೆಲೆವಂದ ತನ್ನ ತಿಳಿನೀರೊಳ್ ಬಂದು ಪೀಯೂಷಸಂ
ಕುಳದೊಳ್ ಸಿದ್ಧರಸಪ್ಲವಂ ಬೆರಸಿದತ್ತೆಂಬನ್ನೆಗಂ ತನ್ನಗಾ
ಮಳಚಂದ್ರೋಪಳಸಾರವಾರಿಚಯಪೂರಂ ಕೂಡೆ ತಾಂ ಕೂಡೆ ಕ
ಣ್ಗೊಳಿಸಿತ್ತಾವರವಾಹಿನೀವಿಸರದೋಘಂ ಶಾಂತಸ್ಯೆನ್ಯೌಘಮಂ || ೫೪
ವ || ಅಂತತಿಮನೋಹರಮಾದ ವಾಹಿನೀನಿಕಟದೊಳ್‌ ವಿಶ್ರಾಂತಕಟಕನಾಗಿರ್ಪುದುಮತ್ತ
ದೂತಂಗಿತ್ತ ಮಱುಮಾತುಮನವಧಾರಿಸಿ-
ಕಂ || ಆಂ ಬಂದು ಕೊಳ್ವ ಗಜಮಂ
ತಾಂ ಬಂದಿತ್ತಪನೆ ಈವನಕ್ಕೆಮ ಸುತನಿಂ
ದಂ ಬೇಳಾದಂ ನೆರೆ ಪಾ
ೞುಂಬಟ್ಟಪನಟ್ಟಿ ತಿಂಬ ದೈವಕ್ಕೀಗಳ್ || ೫೫
ವ || ಎಂದು ಬರ್ಕರಕರ್ಕಸಂಗಳಂ ನುಡಿದು ಮಾಣದೆ ಅಭ್ಯಮಿತ್ರೀಣವೃತ್ತಿಯನೆ ಪೂಣ್ದು ಪೊಱಮಡುವಾಗಳ್-
ಚಂ || ಹಯನಯನಾಂಬುಗಳ್ ಸುರಿಯೆ ಹರ್ಷದಿನುಣ್ಮಿದುವೆಂದು ನಚ್ಚಿನಾ
ನೆಯ ಮದವೆತ್ತಿ ಕಟ್ಟೆ ವಿಕಳತ್ವಮನೊಕ್ಕುವಿವೆಂದಕಾರಣಂ
ಜಯರಥಮೊರ್ಮೆ ದಲ್ ಮುಱಿಯೆ ಶತ್ರುಬಲಂ ಮುಱಿದಪ್ಪುದೆಂದು ದು
ರ್ಣಯಮನೆ ದರ್ಪದಿಂ ಸುನಯಮಾಗೊಣರ್ದಂ ಧೃತವಿಗ್ರಹಾಗ್ರಹಂ || ೫೬
ಕಂ || ಆನೆಯನಿರುಳುಂ ಪಗಲುಂ
ಜಾನಿಸಿ ತನು ಮೂರ್ಖವೃತ್ತಿ ಪೊರ್ದಿದವೋಲ
ಜ್ಞಾನಿ ನಯಾನಯಚಿಂತೆಯ
ನೇನುಮನಱಿಯನೆ ಮುಮೂರ್ಷು ತೆಱನಱಿದಪನೇ || ೫೭
ವ || ಅಂತತಿಕ್ರಮಿಸಿ-
ಮ || ಸ್ರ || ದೆಸೆಯಂ ಖಡ್ಗಾಂಶುಜಾಲಂ ಬೆಳಗೆ ಧರಣಿಯಂ ದಾನಧಾರಾಂಬು ಜೌಗೇ
ಳಿಸೆ ರೋದೋಭಾಗಮಂ ಕೇತುತತಿ ಪುದಿಯೆ ಮೇಘಾಳಿಯಂ ಧೂಳಿಮೆಯ್ವೆ
ರ್ಚಿಸೆ ದಿಗ್ವೇತಂಡಮಂ ಡಿಂಡಿಮರುತಿ ಚಕಿತಂಮಾಡೆ ದೃಪ್ಯದ್ಬಳಂ ಮಾ
ಮಸಕಂಗೊಂಡೆತ್ತಿ ಬಂದಂ ಬಗೆಯದೆ ಪೃಥಿವೀಪಾಲನುಗ್ರಾಜಿಲೋಲಂ || ೫೮
ವ || ಬಂದು ಸಾರ್ಚಿ ಬಿಟ್ಟಿರೆ-
ಚಂ || ಜಳರುಹಮಿತ್ರನಸ್ತಮಯಕಾಲಮದೊಂದು ವಸಂತಕಾಲದಂ
ತೆಳಸಿ ಕರಂ ವಿರಾಜಿಸಿದುದಂದಿನ ರಂಜಿಪ ಸಂಜೆಗೆಂಪು ತ
ಳ್ತೆಳದಳಿರ್ಗೆಂಪು ತಾರಕಮುದಂಚಿತಕೋರಕಮುದ್ಗತೇಂದುಮಂ
ಡಳಮಲರ್ಗೊಂಚಲೆಂಬಿನೆಗಮಂಬರಮಾತ್ತಮಹೀಜಡಂಬರಂ || ೫೯
ವ || ಅಂತು ನೇಸರ್ಪಡಲೊಡಮಿತ್ತ ಪದ್ಮನಾಭಮಹೀಭುಜನುಮತ್ತ ಪೃಥ್ವೀಪಾಲಭೂ ಪಾಲನುಮಾಸ್ಥಾನಮಂಡಪಿಕಾಮಧ್ಯದೊಳ್ ಭಾವಿಸಂಗ್ರಾಮಚರ್ಚಾವಚನಂಗಳನನ್ವ ಯಾಗತರುಂ ರಣದೀಕ್ಷಿತರುಮಪ್ಪ ವೀರಸಾಮಂತರೊಳ್ ಪಿರಿದು ಬೇಗಂ ನುಡಿಯುತ್ತು ಮಿರ್ದು ಬೞಿಯಂ ರಾಮಣೀಯಕಾದಿಸಕಲಗುಣನಿಳಯಮಪ್ಪ ಶಯ್ಯಾನಿಳಯದೊಳ್ ನಿದ್ರಾಂಗನಾದತ್ತಾವಸರರಾಗಿ ಬೆಳಗಪ್ಪುದುಂ ಬೆಸಸೆ ತತ್ತನ್ನಿಯಾಮದಿನುಭಯಶಿಬಿರದೊಳಂ ಸೇನಾನಾಯಕರ್ ಸನ್ನಾಹಬೇರಿಯಂ ಪೊಯ್ಸಿದಾಗಳ್-
ಮ || ಸ್ರ || ಪುದಿದೆಂಟುಂ ದಿಕ್ತಟಕ್ಕಾಧ್ವನಿ ಪಸರಿಸೆ ಕೋರೈಸಿತೈರಾವತಂ ಕುಂ
ಬಿದುದೆತ್ತಂ ಪುಂಡರೀಕಂ ಸುಗಿದುದು ಕುಮುದಂ ಕಂದಿದತ್ತಂಜನಂ ಕುಂ
ದಿದುದಾದಂ ವಾಮನಂ ಕಟ್ಟಿದುದತಿಮದಮಂ ಪುಷ್ಪದಂತಂ ಸಮಂತೊ
ಕ್ಕುದಗುರ್ವಂ ಸಾರ್ವಭೌಮಂ ನಡುಗಿದುದುಭಯೋದ್ರೇಕದಿಂ ಸುಪ್ರತೀಕಂ || ೬೦
ಕಂ || ಆರಣದುಂದುಭಿರಸಿತಂ
ವೀರರ್ಗುತ್ಸವಮನಿತ್ತುದರ್ಥಿಜನಸ್ವ
ಸ್ತ್ಯಾರವಮೀವಂತೆ ಮಹೋ
ದಾರಚರಿತ್ರರ್ಗೆ ಹೃತ್ಪ್ರಮೋದೋದಯಮಂ || ೬೧
ಪಲದೆವಸಕ್ಕೆಮಗೀಗಳ್
ಕಲಹಂ ದೊರೆಕೊಂಡುದಿಲ್ಲಿ ಮೆಱೆದಪಮಿಂ ದೋ
ರ್ವಲದಳವನೆಂದು ಪೞಪು
ಣ್ಗಲೆಯೊಡೆವಿನಮುರ್ವಿ ಕೊರ್ವಿದರ್ ಕಡುಗಲಿಗಳ್ || ೬೨
ಕದನಪ್ರಮೋದರೋಮಾಂ
ಚದೆ ಕವಚಿತಮಾದುವಿವರ ತನು ತಾಮೆಂದೊ
ಲ್ಲದ ತೆಱದೆ ನಲಿದು ತನಿಗೊ
ರ್ವಿದ ವೀರರ ಮೆಯ್ಗೆ ಪುಗವೆ ಸನ್ನಾಹಂಗಲ್ || ೬೩
ಸಂಗರಲಾಭೋತ್ಸವಪು
ಷ್ಟಾಂಗತೆಯಿಂ ಕಿಱಿಯವಾದೊಡೞ್ತಿ ಜನಕ್ಕಾ
ಪೊಂಗವಚಂಗಳನಿತ್ತರ್
ಪಾಂಗವಚಂಬಡುವಿನಂ ಮಹಾವೀರಭಟರ್ || ೬೪
ವ || ಅದಲ್ಲದೆಯುಂ-
ಮ || ಸ್ರ || ಕರಿಸೇನಾಸಾರಿಭಾರಗ್ರಥನಮುರುತುರಂಗೌಘಪಲ್ಯಾಣಸಜ್ಜೀ
ಕರಣಂ ನಾನಾವರೂಥಪ್ರಕರಸಮುಚಿತಾಯೋಗಸಂಯೋಜನಂ ಕಿಂ
ಕರಸಂದೋಹಾಂಗರಕ್ಷಾವರಣಮವನಿಪಾಲಾಹವೋತ್ಸಾಹದೀನೋ
ದ್ಧರಣಂ ತತ್ಕಾಲಜಾತಂ ಬಲಯುಗಳದೊಳಂ ಕಣ್ಗಗುರ್ವಾದುವಾದಂ || ೬೫

ವ || ಅಂತು ಸಮರಸನ್ನದ್ಧಮಾದ ನಿಜಬಲಂಬೆರಸು ಸುವರ್ಣಮಾಲಂ ವನಕೇಳೀಸಮಾರೂಢಂ ಯುವರಾಜಪುರಸ್ಸರಂ ನಡೆಯೆ ಪೃಥ್ವೀಪಾಲಪಾಲನುಮಾತ್ಮಸಕಲಸಾಮಗ್ರಿವೆರಸದಿರದಿ ದಿರೆತ್ತಿ ಬರ್ಪಾಗಳ್-
ಮ || ಸ್ರ || ಸುರಶೈಲಂ ಪೂೞ್ದ ಪೊಂಗಟ್ಟೆವೊಲಿರೆ ಸಕಲೋದನ್ವದಂತಸ್ಥಕೂರ್ಮೋ
ತ್ಕರಮುರ್ವೀಚಕ್ರಮಂ ತಾಳ್ದಿದ ಕಮಠನವೋಲೊಪ್ಪೆ ಸೌರಂ ರಥಂ ಮೃ
ದ್ಭರಯುಗ್ಯುಚ್ಛಾಕಟಾಕಾರದಿನೆಸೆಯೆ ಜಗದ್ವ್ಯಾಪಿಯಾದತ್ತು ಯುದ್ಧೋ
ದ್ಧುರತತ್ಸೇನಾದ್ವಯಾಭ್ಯುಚ್ಚಲನದಳದಿಳೋತ್ಖಾತಪಾಂಸುಪ್ರತಾನಂ || ೬೬
ವ || ಅದಲ್ಲದೆಯುಂ-
ಮ || ಸ್ರ || ದ್ವಿಪಶುಂಡಾದಂಡಸೀತ್ಕಾರದಿನರದಚಲಚ್ಚಕ್ರಚೀತ್ಕಾರದಿಂ ಧ
ನ್ವಿಪದಾತಿವ್ರಾತಟಂಕಾರದಿನುರುಕಹಳಾಜಾಲಫೂತ್ಕಾರದಿಂ ವಾ
ಜಿಪದಪ್ರೋದ್ಯಚ್ಛಟತ್ಕಾರದಿನನುಗತನಿಸ್ಸಾಣಭಾಂಕಾರದಿಂ ವಿ
ಷ್ಟಪಮಂ ಶಬ್ದಾತ್ಮಕಂಮಾಡಿದುದುಭಯಮಹೀಭೃಚ್ಚಮೂಚಕ್ರವಾಳಂ || ೬೭
ವ || ಅಂತುಭಯಸೇನೆಯುಂ ಪೃಷತ್ಕಪಾತಮಾತ್ರತೃಯಾಂತರಧರಿತ್ರೀಭಾಗದೊಳ್ ವಿಚಿತ್ರವ್ಯೂ
ಹಮಾಗಲೊಡಮೆರಡುಂ ಪಡೆಯ ಸೇನಾನಾಯಕರ್ ಕೈವೀಸಿದಾಗಳ್-
ಚಂ || ಇದು ನೆಲನಾಗಸಂ ದೆಸೆಯಿರುಳ್ಪಗಲೆಂಬ ವಿಕಲ್ಪಮಾರ ಚಿ
ತ್ತದೊಳಮಳಂಕೆಗೊಳ್ಳವಿಷುಜಾಲಮಯಂ ಬಗೆವಂದು ವಿಶ್ವಮೆಂ
ಬಿದೆ ದೊರೆಕೊಳ್ಗುಮೆಂಬಿನೆಗಮಚ್ಚರಿವೆತ್ತಿರೆ ಬಿದ್ದಮೆಚ್ಚು ಕಾ
ದಿದುದು ತಗುಳ್ದು ಬಿಲ್ವಡೆ ಪಡಲ್ವಡೆ ಮಾಣದೆ ನಿಂದು ಪೂಣಿಗರ್ || ೬೮
ಕಂ || ಆಲೋಹನಿಮಗ್ನೇಷುಕ
ಜಾಲಂ ಪುದಿದಿರೆ ಶರೀರಮಂ ಬೀೞಲ್ತ
ಳ್ತಾಲದ ಪಣೆಯವೊಲೆಂತುಂ
ಚಾಲಿಸಲರಿದೆನಿಸಿ ನಿಂದರರೆಬರ್ ವೀರರ್ || ೬೯
ತಿರು ಪಱೆದೊಡೆ ದಂಡಾದಂ
ಡಿರಣಂ ಬಿಲ್ಲಿಂದಮಾಯ್ತು ಬಿಲ್ಮುಱೆದೊಡೆ ಗೋ
ಣ್ಮುರಿಗೆ ತಲೆಯೊತ್ತುತಿರ್ಪೊಂ
ದುರವಣೆಯಿಂದಾದುದಾ ಕಚಾಕಚಿಯುದ್ಧಂ || ೭೦
ಪಱೆಯೆ ತಿರು ಮುಱೆಯೆ ಬಿಲ್ ತವೆ
ನೆಱೆಯೆ ಸರಲ್ ಬಿಲ್ಲ ಬಿತ್ತೆಗರ್ ಕಡುಪೊತ್ತುಂ
ಬಱೆಯದೆ ತಮ್ಮೊಳ್ ಸಲೆ ಸುರಿ
ಗಿಱೆದೞಿದರವಂಧ್ಯಮಲ್ತೆ ವೀರೋದ್ರೇಕಂ || ೭೧
ಚಂ || ಇವು ಸಮರಾಬ್ಧಿಯೊಳ್ ನೆಗದಗುರ್ವಿಸೆ ಘೂರ್ಮಿಪ ಕೂರ್ಮ ಕೋಟಿಯೆಂ
ಬವೊಲದಟಿಂದಮೆಯ್ದೆ ಪರಿತಂದು ಪಳಂಚಿದ ಬಾಳ್ಗಳಿಂದೆ ಸೂ
ಸುವ ಕಿಡಿಗಳ್‌ ರಣಾಂಧಕೃತಿಯಂ ಕ್ರಮದಿಂದೆ ಕಳಲ್ಚೆ ಕಾದೆ ನೋ
ಡುವ ದಿವಿಜರ್ಗೆ ಕೌತುಕಮನಡ್ಡಣದೊಡ್ಡಣಮಿತ್ತುದೆತ್ತಲುಂ || ೭೨
ವ || ಆಗಳ್-
ಕಂ || ಕರವಾಳಘಾತದಿಂ ಪರಿ
ದುರುಳ್ವ ತಲೆಗಳನವುಂಕಿ ಪಿಡಿದರೆಬರ್ ಟೆ
ಬ್ಬರಿಸಿ ಮಗುೞ್ದಟ್ಟೆಯೊಳ್ ಬಿ
ತ್ತರದಿಂ ಬೀರಕ್ಕೆ ಕಳಶಮಿಡುವಂತಿಟ್ಟರ್ || ೭೩
ಮೊಕ್ಕಳಮೆನೆ ಬಸಿಱೇಱಿಂ
ದೊಕ್ಕ ಕರುಳ್ ತೊಡೆಯೊಳಾವಗಂ ತೊಡರ್ದೆನಸುಂ
ಮಿಕ್ಕುವು ಬಿರುದರ ಬಿರುದಿಂ
ಗಿಕ್ಕಿದ ನುಣ್ಬೆಸದ ಮಿಸುಪ ತೊಡೆಸಂಕಲೆಯಂ || ೭೪
ವ || ಅಂತು ಪಾಯದೞಮೆಲ್ಲಮೆಚ್ಚು ಮುಱಿದುಂ ಕುಱಿದಱಿಯಾಗೆ ತೆಱಪುವಡೆದಿದಿರೊಡ್ಡಿನ ತೇರೊಡ್ಡುಗಳ್ ಶೂರಸಾರಥಿಪ್ರೇರಣದಿನೋರೊಂದಂ ಪತ್ತೆ ಸಾರ್ಚಿದಾಗಳ್-
ಉ || ಶಾತಶರಪ್ರಹಾರದೆ ರಥಾಂಗವಿದಾರಣಮಕ್ಷಖಂಡನಂ
ಸೂತನಿಷೂದನಂ ಯುಗಸಮುದ್ದಳನಂ ಧ್ವಜಭಂಜನಂ ಹಯ
ವ್ರಾತನಿಶುಂಭನಂ ಸಮನಿಸುತ್ತಿರೆ ತಮ್ಮಯ ಚಾಪಚಾಪಲಂ
ಕೌತುಕಮಪ್ಪಿನಂ ಸಮರಥಾರ್ಧರಥಾತಿರಥರ್ ಪಳಂಚಿದರ್ || ೭೫
ಕಂ || ಎಚ್ಚಂಬಂ ಬೇಗದೆ ಪೆಱ
ರ್ಗೆಚ್ಚ ಸರಲ್ ತಾಗಿ ಪಿಳ್ಕಿನಿಂ ಮೊನೆವರೆಗಂ
ಪಚ್ಚಂತೆ ಸೀೞ್ದು ನಟ್ಟುವು
ಬಿಚ್ಚತಮಿರ್ಮಡಿಸಿ ತೊಡರ್ದು ರಥಿಗಳನಾಗಳ್ || ೭೬
ಬಿಡದೆಚ್ಚು ಸರಲ್ ತವೆ ಮನ
ದಡರ್ಪು ತವದುರ್ವಿ ಮೈಯೊಳಿರ್ದಂಬಂ ಕೈ
ಯುಡಗದೆ ಕಿೞ್ತಿಚ್ಚರ್ ಪಡ
ಲಿಡೆ ತೊಡರ್ದರ್ ಕದನಲಂಪಟರ್ ವೀರಭಟರ್ || ೭೭
ವ || ಅಂತು ರಥಾರೂಢರೆಲ್ಲಂ ಪರಿಪೂರ್ಣಕದನಮನೋರಥರಾಗಲೊಡಂ-
ಕಂ || ಪರಿದುವು ಬಡಬಾಗ್ನಿಯ ಕೇ
ಸುರಿ ಬಳಸಿದ ತೆರೆಗಳೆಂಬಿನಂ ಘೋೞಾಯ್ಲರ್
ಪರಿಯಿಸೆ ತರದಿಂ ಪೊಂಬ
ಕ್ಕರಗೆಯ ತುರಗಂಗಳಾಹವಾಂಭೋನಿಧಿಯೊಳ್ || ೭೮
ಎಚ್ಚಡ್ಡಾಯುಧಮಂ ಕಿ
ೞ್ತರಿಯೆನೆ ನೂಂಕಲ್ ತುರಗಮುಮಂ ತುಕ್ಕಿಡಿಗಳ್
ಪಚ್ಚವಳದೆಡೆಗಳಂ ಮು
ನ್ನೆಚ್ಚ ಸರಲ್ ತಾಗೆ ಪಱಿದುವುರೆ ಚೆಚ್ಚಱದಿಂ || ೭೯
ವ || ಅದಲ್ಲದೆಯುಂ-
ಮ।ವಿ || ಪವಣಿಲ್ಲುರ್ಚುವ ಕೋಲ್ಗೆ ತಾಗುವ ಚಲಚ್ಛತ್ರಕ್ಕಸುಂಗೊಳ್ವಭಿಂ
ಡಿವಳಕ್ಕಿರ್ಮೊನೆಗಾಣ್ಬ ಕಕ್ಕಡೆಗೆ ಬಿದ್ದಂ ಬೀೞ್ವ ಕೊಂತಕ್ಕೆ ಸು
ತ್ತುವ ಪಾಶಕ್ಕೆ ತಗುಳ್ದು ಪೊಯ್ವ ಗದೆಗಾದಂ ನೇರ್ವ ಕೂರ್ವಾಳ್ಗೆ ನಾಂ
ಟುವ ಗೇಣ್ಗೆಂಬಿನಮಾದುದದ್ಭುತಮದಶ್ವವ್ಯೂಹದುಗ್ರಾಹವಂ || ೮೦
ಕಂ || ಪಸುವೆಂಬೇವದೆ ಕುದುರೆಯ
ಮಸೆಯಂ ಕಾದೊರ್ವರೊರ್ವರಂ ಪೊಯ್ದರ್ ಮಾ
ಮಸಕದೆ ಪಣಿದಂಬೊಯ್ವಂ
ತಸಿಯಿಂ ಪಿಂಗದೆ ತುರಂಗಿಗಳ್ ಸಂಗರದೊಳ್ || ೮೧
ವ || ಆ ತುರಂಗಸಂಗ್ರಾಮಾನಂತರದೊಳಾ ಧೋರಣರ್ ವಾರಣಮಂ ನೂಂಕೆ-
ಕಂ || ಗುೞವಂ ಪಕ್ಕಂ ನಿಜಕರ
ಮೆೞಲ್ವ ಪೆರ್ವಾವು ಕೋಡೆ ಕೋಡಂಗಲ್ ಮ
ತ್ತಿೞಿವ ಮದಮರ್ಬಿಯೆನೆ ಕ
ಣ್ದೊೞಲಿಗೆ ನೆಲೆಯಾದುವೆಱಕೆವೆಟ್ಟೆನೆ ಕರಿಗಳ್ || ೮೨
ವ || ಅಂತು ಕವಿದು-
ಮ || ವಿ || ದಿಗಿಭಂಗಳ್ ದಿಗಿಭಂಗಳೊಳ್ ಮಿಗೆ ಮೊಗಂಬೊಕ್ಕಂತಿರಾರ್ದೊಡ್ಡಿನಾ
ನೆಗಳೋರೊಂದಱೊಳೊಂದು ತಾಗಿ ತಲೆಮಟ್ಟಿರ್ಪಲ್ಲಿ ಬಿಲ್ಲಂ ನಿಷಾ
ದಿಗಳಂದೊಲ್ಲದೆ ಕಿೞ್ತ ಗೇಣೊಳೆ ತಡಂಬಾಯ್ದಯ್ದೆ ತದ್ವೈರಿಯೋ
ಧಿಗಳಂ ತಾನನೆ ತಕ್ಕಿನೆಕ್ಕತುಳದಿಂ ಕೈಯಾರ್ವಿನಂ ಕಾದಿದರ್ || ೮೩
ವ || ಅದಲ್ಲದೆಯುಂ-
ಉ || ಒತ್ತುವ ಕಾಯ್ಪು ಪೊಯ್ವದಟು ಬಂಚಿಪ ಬಿನ್ನಣಮೊಂದನೊಂದು ಬೆಂ
ಬತ್ತುವ ಬೇಗಮೆಯ್ದಿ ತೆಗೆವುರ್ಕು ತೆಱಂದಿರಿದಾಂತ ಮೆಯ್ವೆಸಂ
ಸುತ್ತುವ ಬಲ್ಪು ಪುಣ್ಗಳವುಗುಂದದ ಸೊರ್ಕಿವು ತಮ್ಮೊಳೆಯ್ದೆ ಮೆ
ಯ್ವೆತ್ತಿರೆ ಬಿಚ್ಚತಂ ಪೊಣರ್ದುವಂದೆರಡುಂ ಬಲದಂಕದಾನೆಗಳ್ || ೮೪
ಕಂ || ರದಸಂಘಟ್ಟದಿನೆತ್ತಂ
ಕೆದಱುತ್ತುಂ ತೋರಗಿಡಿಗಳಂ ಕಾದುವ ತ
ನ್ಮದಗಜಘಟೆ ಪೋಲ್ತುದು ಕೆಂ
ಡದ ಮಱೆಯಂ ಕಱೆವ ವಿಲಯಜಲಧರಘಟೆಯಂ || ೮೫
ವ || ಆಗಳ್ ಕಾಲ್ಗಾಪಿನ ಕಟ್ಟಾಳ್ಗಳ್ ಕಡುಕೆಯ್ದು-
ಉ || ಮೋದೆ ಸಿತಾಸಿಯಿಂ ಪಱೆಯೆ ಕೈ ಕೆಲವಂದು ಮಹಾವರಾಹನಂ
ತಾದುವು ಕೂಡೆ ಕುಕ್ಕುಱಿಸೆ ಪಿಂದೊಡೆಗಳ್ ಕೇಲವೇಕದಂತನಂ
ತಾದುವು ಬೀೞೆ ದಂತಯುಗಳಂ ಕೆಲವಾ ಕರಿಣೀಕದಂಬದಂ
ತಾದುವಗುರ್ವಿನಾನೆಗಳದೇನತಿಕೌತುಕಮಾಯ್ತೊ ಕಾಳೆಗಂ || ೮೬
ವ || ಅಂತಡುರ್ತು ಕಾದಿ ತಮ್ಮ ಪಡೆಯ ಪದಾತಂಗಳುರಿಯೊಳೆಱಗಿದ ಪತಂಗಂಗಳಂತೆ ವಿನಾಶಮನೆಯ್ದೆಯುಂ ಅರದಂಗಳ್‌ ವಯೋಧಿಕನರದಂಗಳಂತೆ ಕಳಲ್ಗಳಲೆಯುಂ ವಾಹಂಗಳ್ ಮರುಮರೀಚಿಕಾವಾಹಂಗಳಂತೆ ಮಾಯಮಾಗಿಯುಂ ಗಜಂಗಳ್ ನಿಧಾಘ ಸಮಯದ ಗಜಂಗಳಂತೆ ಪಡಲಿಡೆಯುಂ ಅದಂ ಕಂಡು ಪೃಥ್ವೀಪಾಲತಂತ್ರಪಾಲಂ ಚಂದ್ರಶೇಖರಂ ಮೊದಲಾಗೆ ಕೇತುಮಹಾಕೇತು ವಿರೋಚನಂ ಮಹಾರಥಂ ಸೂರ್ಯ ರಥಂ ತಟಿದ್ವಕ್ತ್ರಂ ಸಿಂಹವಿಕ್ರಮಂ ವರುಣಂ ಚಂಡಕೀರ್ತಿಯೆಂಬ ಸಾಮಂತಕರಾತ್ಮ ಪಕ್ಷಕ್ಷಯದಿನಾದಾಕ್ಷೇಪದಿಂ ರೂಕ್ಷಭಾವಮನೊಳಕೆಯ್ದು ಪದ್ಮನಾಭಸೇನಾನಿಭೀಮಂ ಮೊದಲಾಗೆ ಒಡ್ಡಿ ನಿಂದ ಸುಭೀಮಂ ಮಹಾಸೇನಂ ಚಿತ್ರಾಂಗಂ ಪರಂತಪಂ ಕಂಬಂ ಸುಕುಂಡಲಂ ಭೀಮರಥ ಮಹೀರಥರೆಂಬ ಸಾಮಂತರೊಳಿದಿರ್ಚಿ ರಥಿಗಳ್ ರಥಿ ಗಳೊಳ್ ತುರಂಗಿಗಳ್ ತುರಂಗಿಗಳೊಳ್ ನಿಷಾದಿಗಳ್ ನಿಷಾದಿಗಳೊಳ್ ಮೂದಲಿಸಿ ತಾಗಿದಾಗಳ್-
ಮ || ವಿ || ಬಗೆವಂದೀದೊರೆತಾದುದದ್ಭುತತರಂ ಯುದ್ಧಂ ಮರುದ್ದಾನವೋ
ರಗವಿದ್ಯಾಧರರಲ್ಲಿ ಮುಂ ಸಮನಿಸಿತ್ತಿಲ್ಲೆಂದುಮೆಂಬಂತುಟಾ
ಯ್ತು ಗಳಚ್ಛೋಣಿತಮುತ್ಪತತ್ಪಲಲಪಿಂಡಂ ಸಂಚರಚಂಡಗೃ
ಧ್ರಗಣಂ ಸ್ವೈರನಟತ್ಕಬಂಧತತಿ ಕೇಶಾಕೇಶಿ ರೌದ್ರಾವಹಂ || ೮೭
ವ || ಅಂತು ಕಾದಿ ಕಡೆಗಾಲದ ಬಱಸಿಡಿಲ ಬಳಗದೊಳ್ ತೊಡರ್ದ ಪಕ್ಕವೆಟ್ಟುಗಳ ತಳ್ಕೆಯಂತೆಯುಂ ಸಿಂಗದ ಜಂಗುಳಿಯೊಳಾಂತ ಮಾತಂಗಸಂಘಾತದಂತೆಯುಂ ಭೇರುಂಡನ ಪಿಂಡಿನೊಳ್ ತಾಗಿದ ಶರಭದ ನೆರವಿಯಂತೆಯುಂ ಪ್ರಳಯಪ್ರಭಂಜನ ಪ್ರತಾನದೊಳಿದಿರ್ಚಿದ ಮುಗಿಲ ಮೊಗ್ಗರದಂತೆಯುಂ ಓಡಿಯುಮ ೞ್ಕಾಡಿಯುಂ ಪೋದ ನಿಜಸಾಮಂತಸಂದೋಹಮಂ ಪೃಥ್ವೀಪಾಲತನೂಭವಂ ಧರ್ಮಪಾಲಂ ಕಂಡು ತಂದೆಯ ಮುಂದಣ್ಗೆ ವಂದು-
ಕಂ || ಇನ್ನೆನ್ನ ಪದಂ ಬೞಿಕಂ
ನಿನ್ನ ಪದಂ ದೇವ ಬೆಸಸು ತೊಡರ್ದರಿಸೈನ್ಯಂ
ಬೆನ್ನಿತ್ತೊಡಱಿಯೆನಾಂತೊಡ
ದನ್ನೆಱೆ ಪರ್ದಿಂಗೆ ಬಿರ್ದನಿಕ್ಕುವೆನೀಗಳ್ || ೮೮
ಬೆಸಸೆನ್ನಂ ನೃಪ ನಿನ್ನಯ
ನೊಸಲೊಳ್ ತ್ರಿಪತಾಕೆಯೆತ್ತಿ ತೋಱದ ಮುನ್ನೆ
ತ್ತಿಸಿ ತೋರ್ಪೆಂ ರಿಪುಬಳಮಂ
ದೆಸೆಬಿದ್ದಂ ತೂೞ್ದಿ ಜಯಪತಾಕಮನೀಗಳ್ || ೮೯
ವ || ಎಂದು ಧಾತ್ರನೊಳ್ ಬೆಸಂಬೆತ್ತ ಧರ್ಮನಂತೆ ಧರ್ಮಪಾಲಂ ಬರ್ಪುದುಂ ಪದ್ಮನಾಭಭೂಭುಜನ ಮುಂತಿರ್ದ ಸುವರ್ಣನಾಭಂ ಕಂಡು ಪಾಳಿಕೇತನಂಗಳಿನಿವಂ ಪೃಥ್ವೀಪಾಲಯುವರಾಜನೆಂದಱಿದು ಸುಟ್ಟು ತೋಱಿ-
ಕಂ || ಪೇೞ್ದೇವೆನ್ನಂ ನಿಂದೊಡೆ
ತೋಳ್ದೀನಂ ಕಳೆದು ತಂದಪೆಂ ಪಂದಲೆಯಂ
ತೂೞ್ದಿ ಪೆಱಮೆಟ್ಟೆ ಕೊಲ್ಲದೆ
ಬಾೞ್ದಲೆದಂದಪ್ಪೆನವನನವಧರಿಪುದಿದಂ || ೯೦
ವ || ಅಂತತಿಪ್ರತಿಜ್ಞಾರೂಢನುಂ ರಥಾರೂಢನುಮಾಗಿ-
ಕಂ || ರವಿಯ ರಥಕ್ಕಡ್ಡಂ ರಾ
ಹುವೆ ಬರ್ಪಂತೆಯ್ದೆ ವಂದನತ್ತತ್ತೆನುತಾ
ಕುವರನ ರಥಕ್ಕೆ ತೂರ್ಣಂ
ಸುವರ್ಣನಾಭಂ ವಿರೋಧಿಜನಶಮನಾಭಂ || ೯೧
ವ || ಅಂದುಭಯಸ್ಯಂದನಾಶ್ವಂಗಳುಂ ಮಿಳಿತಾಸ್ಯಂಗಳಾಗೆ-
ಕಂ || ಇಸಲೆಡೆವಡೆಯದೆ ಶಕ್ತಿಯಿ
ನಸಮಭುಜಾಬಲನಳುರ್ಕೆಯಿಂದಿಡೆ ಬಿೞ್ದಂ
ವಸುಧೆಗೆ ರಥದಿಂ ಮೂರ್ಛಾ
ವಸಕ್ತಮತಿ ಧರ್ಮಪಾಲನಭಿಹತಮರ್ಮಂ || ೯೨
ವಂ || ಆಗಳವನನೆಯ್ದೆವಂದು-
ಕಂ || ಅಭಯವಚೋಮಂತ್ರದಿನೆ
ತ್ತಿ ಭಯಂಕರಶಕ್ತಿ ಸರ್ಪದಷ್ಟನನುಯ್ದಂ
ಪ್ರಭುಪಾರ್ಶ್ವಕ್ಕಾಸೋಮ
ಪ್ರಭಾಸುತಂ ಕೃತವಿರೋಧಿಜೀವಗ್ರಾಹಂ || ೯೩
ವ || ಅದಂ ಕಂಡತಿಪ್ರವೃದ್ಧ ಕೋಪಾವಲೇಪಂ ಪೃಥ್ವೀಪಾಲಭೂಪಾಲನಾತ್ಮ ಗತದೊಳಿಂತೆಂದಂ-
ಕಂ || ಈ ರಣದೊಳೆ ಧಾರಿಣಿಯಂ
ವಾರಣಮುಮಮೆನ್ನ ಸುತನುಮಂ ಪಿಡಿದ ದುರಾ
ಚಾರಮನಿದಂ ಸ್ವಹಸ್ತಾಂ
ಗಾರಾಕರ್ಷಣಸಮಾನಮಾದುದೆನಿಪ್ಪೆಂ || ೯೪
ವ || ಅನಂತರಂ ನಿಜಾರೂಢವ್ಯಾಳಶುಂಡಾಲಮಂ ಬಳಸಿ ನಿಂದ ಮೌಳಿಬಲಮನರನೆಲೆಗೆ ನೂಂಕಲ್ ವೇೞ್ದು ತದ್ಬಲದಿನರಾತಿಯಳವಱಿದು ಬಱಿಯಮೆನ್ನ ಕೂರ್ಪಂ ತೋರ್ಪೆ ನೆಂದಿರ್ಪಿನಂ ಪದ್ಮನಾಭನರನಾಥನಾತನ ಮನಮುಮಂ ಪತ್ತೆಸಾರ್ವ ತಳವರ್ಗದ ನಿಗ್ರಹವೃತ್ತಿಯುಮಂ ಕಂಡಿದು ಮದೀಯವಿಕ್ರಾಂತದರ್ಶನಾರ್ಥಮೆಂದು ಮುಂದಣ ತನ್ನ ತಳತಂತ್ರಮಂ ಕೆಲಕ್ಕೆ ತೊಲಗವೇೞ್ದು ಸಿಂಗದಣ್ಮುಮನೈರಾವತದಳವುಮಂ ಪವನಜ ವಮುಮನೊಳಕೆಯ್ದು ಗುಳುಗಳಿಸುತಿರ್ದ ವನಕೇಳೀವಾರಣಮನಣೆದು ನೂಂಕಿ-
ಕಂ || ವಿಸಟಂಬರಿಯಿಸಿದೊಡದೆ
ಣ್ದೆಸೆಗಂ ತನ್ಮಯದೆ ಪರಿದು ಕಲ್ಪಕ್ಷಯದೊಳ್‌
ಮಸಗಿದ ದೆಸೆಯಾನೆಯಿದೆಂ
ಬೆಸಕದ ತೋಱಿತ್ತು ಚಿತ್ರವಿಧಮಂ ವಧಮಂ || ೯೫
ಚಂ || ಚರಣತಳಪ್ರಘಾತದೆ ಪದಾತಿಗಳಂ ನಖರಪ್ರಹಾರದಿಂ
ತುರಗದೞಂಗಳಂ ಕರಸಮಾಹತಿಯಿಂ ರಥಸಂಕುಳಂಗಳಂ
ಕರರದದಘಾತದಿಂ ದ್ವಿರದಸೇನೆಗಳಂ ತವೆ ನುರ್ಗುಮಾಡಿ ಭೀ
ಕರತರಮಾಯ್ತಿಭಂ ವಿಲಯಕಾಲಕರಾಳಲುಲಾಯಸನ್ನಿಭಂ || ೯೬
ತುೞಿದು ಕೆಲಂಬರಂ ಕೆಲಬರಂ ನಖದಿಂದಿಱಿದೆಯ್ದೆ ಹಸ್ತದಿಂ
ಪಿೞಿದು ಕೆಲಂಬರಂ ಕೆಲಬರಂ ತೆಱವಿಂದಣೆದೆತ್ತಿ ಕೋಡೊಳ
ಪ್ಪೞಿಸಿ ಕೆಲಂಬರಂ ಕೆಲಬರಂ ಕಡೆವಾಯೊಳವುಂಕಿ ಕೊಂದುದು
ಳ್ಕೞಿಯದೆ ನಿಂದರಂ ತುೞಿಲಸಂದರನಾವನಕೇಳಿವಾರಣಂ || ೯೭
ವ || ಆಗಳ್-
ಮ || ವಿ || ಪುದಿದಿರ್ದಾಚತುರಂಗಸೇನೆ ಕಿಱಿದಾಂತೞ್ಕಾಡೆಯುಂ ಬಲ್ಪಡಂ
ಗಿದುದಿಲ್ಲೊಲ್ಲದೆ ಭೀತಿಯಿಂ ಕಿಱಿದು ಬೆನ್ನಿತ್ತೋಡೆಯುಂ ಕಾಯ್ಪುಗುಂ
ದಿದುದಿಲ್ಲಿ ತನೆ ಗಂಡನೆಂದೆನಿಸಿದಂ ಮಾರ್ಪಾಡಿಯಿಂ ಬೂದಿ ಪಾ
ಱಿದ ಕೆಂಡಕ್ಕೆಣೆಯಾಗಿ ನಿಂದು ಪೃಥಿವೀಪಾಲಾವನೀಪಾಲಕಂ || ೯೮
ವ || ಅಂತವಲಂಬಿತಧೈರ್ಯನುಂ ದ್ವಿಗುಣಿತಶೌರ್ಯನುಮಾಗಿ ತನ್ನೊಳಿಂತೆಂದಂ-
ಕಂ || ಎನಿತಂ ಬೆಳ್ಮಿಗಮಂ ಗೆ
ಲ್ದನಿತಱೊಳಾಂತಪುದೆ ಶರಭಮಂ ಕೇಸರಿ ಮ
ತ್ತೆನಿತಂ ಬೆಳ್ಳಾಳಂ ಗೆ
ಲ್ದನಿತಱೊಳಂ ಪದ್ಮನಾಭನೆನಗಾಂತಪನೇ || ೯೯
ವ || ಎಂದು ಮಾಣದೊಂದೆ ಮೆಯ್ಯೊಳ್ ಸಾವಂಗೆ ಸಂಗಡವೇಕೆಂಬಂತೆ ದಂತಿಯಂ ಕೀಱಿ ಬಿಟ್ಟು ಸೈತೆಯ್ತರ್ಪುದುಂ ಸೋಮಪ್ರಭಾಪ್ರಿಯನ ಪಕ್ಕದ ಪಿಡಿಗಳೊಳಿರ್ದ ಮಂತ್ರಿ ಮಂಡಳಿ ಕಂಡು ಪತ್ತೆಸಾರ್ದು-
ಕಂ || ಸಾಹಸಮಂ ಪೂಣ್ದಂ ರಿಪು
ಸಾಹಸಮುಂ ನಾಹಮಸ್ಮಿಯೆಂಬಿನಿತದಱಿಂ
ಸಾಹಸಿಕನೆ ಕಡುಗಲಿ ವಿಷ
ಮಾಹವಮೀ ನಿಮಗಮಪ್ರಮತ್ತತೆಕೃತ್ಯಂ || ೧೦೦
ವ || ಎಂದಂತು ಬಿನ್ನವಿಸಿದ ಮಂತ್ರಿಗಳ ವಚನಕ್ಕನುಮತಿವಚನದಿಮುಮನಾಹವಕ್ಕವಗಾಹನ ವೃತ್ತಿಯುಮಂ ದರಸ್ಮಿತದಿನಱಿಪುತ್ತುಮವರನಿರಿಮೆಂದು ತಾನುಮೇಕಾಂಗದಿಂ ಮತ್ತಮ ತಂಗಜಮನಣೆದು ನೂಂಕಿ ನಿಶ್ಯಂಕವೃತ್ತಿಯಿಂ ನಡೆವಾಗಳ್-
ಕಂ || ದೂತಂಗೋಲಗದೊಳ್ ಪೆ
ರ್ಮಾತಂ ಮಗನಿಂದೆ ನುಡಿಯಿಪೆಡೆಯಲ್ತಿದು ಸಂ
ಜಾತಸಮರಾವಸರಮಿ
ನ್ನೀತೆಱದೊಳಮಱಿಯಲಕ್ಕುಮೆನಗಂ ನಿನಗಂ || ೧೦೧
ವ || ಅಂತು-
ಚಂ || ಗಜರಿಪುನಾದದಿಂ ಗಜಱಿ ಗರ್ಜಿಸಿ ತತ್ಖಳನಿಟ್ಟ ಶಕ್ತಿಯಂ
ನಿಜಕರಶಕ್ತಿಯಿಂ ಪ್ರಬಳಶಂಕುವನುದ್ಧರಶಂಕುವಿಂ ಸಮಂ
ತಜನಿಪ ಕುಂತಮಂ ನಿಶಿತಕುಂತದಿನೋವದೆ ನುರ್ಗುಮಾಡಿದಂ
ಗುಜುಗುಜುಗೊಳ್ವ ಮಂತ್ರಿಗಳ ಚಿತ್ತದ ಸಂದೆಗಮೋಡೆ ನಾಡೆಯುಂ || ೧೦೨
ವ || ಅನಂತರಮಿವಂ ವ್ಯರ್ಥಾಯಾಸನುಂ ಮುಕ್ತಮರಣತ್ರಾಸನುಮಪ್ಪುದಱಿಂ ಮೇಲ್ವಾಯ್ದು ರವರಿಸಿದನೆಂದಱಿದು ಮುನ್ನಮೆ ಕರಮುಕ್ತಶಸ್ತ್ರಪಾತಪ್ರಮಾಣಭೂಮ್ಯಂತರದೊಳ್‌
ಉ || ಪೂಣಿಸಿ ಕಂಠಮಂ ತಿರಿಪಿ ಚಕ್ರದೊಳಿಟ್ಟೊಡೆ ನೀಳಶೈಳದಿಂ
ಕ್ಷೋಣಿಗುರುಳ್ವ ಗುಂಡೆನೆ ಶಿರಂ ಕರಿಯಿಂದೆ ನೆಲಕ್ಕೆ ಬೀೞೆ ಮುಂ
ಕಾಣದ ಬೆನ್ನನಿಂ ಪಗೆಗೆ ತೋಱೆನೆನುತ್ತೆ ಮರಲ್ವವೋಲ್ ಗತ
ಪ್ರಾಣಮದೇಂ ಮಲಂಗಿದುದೊ ಸಾರಿಯನಂದು ಕಬಂಧಮಾತನಾ || ೧೦೩
ವ || ಆ ಸಮಯದೊಳ್‌
ಕಂ || ತೀವಿದುದು ನಭಮನಮರರ
ಹೋವೀರನಿನಾದದೊಡನೆ ತತ್ಕರತಳಲೀ
ಲಾವಿಗಳದಮರತರುನಿಕ
ರಾವಿರಳದಳತ್ಪ್ರಸೂನವಿಸರಾಸಾರಂ || ೧೦೪
ಮ || ಸ್ರ || ಘನಸಂಗ್ರಾಮಾಂಧಕಾರಂ ಪರೆಯೆ ರಿಪುಕಬಂಧೋಚ್ಚಲದ್ರಕ್ತಸಂಧ್ಯಾ
ಜನಿತಂ ರಾಗಂ ತೆರಳ್ದೋಸರಿಸೆ ನಿಜಚಮೂಚಕ್ರಚಕ್ರೋತ್ಸವಂ ಪೆ
ರ್ಚೆ ನಮದ್ಭೂಪಾನನಾಂಭೋರುಹಮಲರೆ ನವೀನೋದಯಾರ್ಕಂಬೊಲಾಗಳ್
ವನಕೇಳೀಪೂರ್ವಶೈಲಾಗ್ರದೊಳೆಸೆದನೂನಪ್ರಭಂಪದ್ಮನಾಭಂ || ೧೦೫
ವ || ತೃತೀಯದ್ವೀಪದಂತೆ ನಿವಿಷ್ಟೇಷ್ಟಾಕಾರಮಾನುಷೋತ್ಕರಮುಂ ಕುರುಧರೆಗಳಂತೆ ಪರಿಚ್ಛಿನ್ನ ಗಜದಂತಿನಿರತಮುಂ ಐರಾವತಕ್ಷೇತ್ರದಂತೆ ರಕ್ತಾಪಗಾಪ್ರವಾಹಪರಿಚಿತಮುಂ ನಿರಯ ನಿಳಯದಂತೆ ಪತಿತಾಸಿಪತ್ರಭೀಷಣಪ್ರದೇಶಮುಂ ಕಾಲೋದಕವಾರ್ಧಿಯಂತೆ ಪರಿನಿಷ್ಕೃ ತಪುಷ್ಕರಾರ್ಧಮುಮಪ್ಪಸಂಗ್ರಾಮಭೂಮಿಯಂ ಪೊಱಮಟ್ಟು ತನ್ನಿಕಟದೊಳೆನಿಂದು ನಿರ್ನೀತವೇತನಋಣರುಂ ಶಸ್ತ್ರಘಾತಮರಣರುಮಾದ-
ಕಂ || ಬಂಧುನೃಪಾಲರ ನಿಜಸಂ
ಬಂಧಿಗಳ ಶರೀರದಹನಲೌಕಿಕಮಂ ನಿ
ರ್ಬಂಧದೆ ಮಾಡಿಸಿದಂ ದಯೆ
ಯಿಂ ಧರಣಿಪನಿಂಧನೀಕೃತೇಷುಪ್ರಸರಂ || ೧೦೬
ವ || ಅಂತು ಮಾಡಿಸಿ ಬೞಿಯಂ ದುಸ್ಸಹರಣವ್ರಣಿತಮಾದ ಸೇನೆಯಂ ಸನ್ಮಾನವಾಹನ ಪುರಸ್ಸರಂ ಬೀಡಿಂಗೆ ಕಳಿಪುತ್ತಿರ್ಪನ್ನೆಗಂ-
ಕಂ || ಮಾಂದದೆ ಕುಂದದೆ ಬಣ್ಣಂ
ಬಂದಂ ತದ್ದ್ರಿಪುವೆನುತ್ತೆ ಭೀಭತ್ಸಲತಾ
ಕಂದಮನೆ ತರ್ಪತೆಱದಿಂ
ತಂದಿೞಿಪಿದನಿದಿರೊಳೊರ್ವನಾಪಂದಲೆಯಂ || ೧೦೭
ವ || ಅದಂ ಮದಗಜೋತ್ತುಂಗಮಸ್ತಕನ್ಯಸ್ತಸ್ವಸ್ತಿಕಂ ನೋೞ್ಪಾಗಳ್-
ಚಂ || ಅರೆಮುಗಿದಿರ್ದ ದಿಟ್ಟಿ ನಸುಗರ್ಚಿದ ನಾಲಗೆ ಬಿರ್ಚಿ ನೆತ್ತರೊಳ್
ಪೊರೆದ ಶಿರೋರುಹಂ ಪುಡಿ ಪಗಿಲ್ತತಿಧೂಸರವಾದ ಮೀಸೆ ಭೋ
ರ್ಗರೆದೆಱಗುತ್ತುಮಿರ್ಪ ನೊೞಮುಣ್ಮುವ ಪುಣ್ಬೊಲಸೆಂಬಿವೆಯ್ದೆ ಕೊ
ಕ್ಕರಿಕೆಯನೀಯೆ ಭೂಮಿಪಸುತಂ…ತನುವೆಂದು ಪೇಸಿದಂ || ೧೦೮
ವ || ಅಂತನುಪ್ರೇಕ್ಷಾವಿಚಕ್ಷಣಮತಿಯಪ್ಪುದಱಿಂ ಶರೀರಾಶುಚಿತ್ಪಾಧುೃವತ್ವಂಗಳ್ ಮನದೊಳ್ ನೆಲಸೆ ಕೆಲದೊಳಿರ್ದ ಪುರುಭೂತಿಪ್ರಭೃತಿಮಂತ್ರಿವರ್ಗಕ್ಕಿಂತೆಂದಂ-
ಕಂ || ಸಲೆ ಶುಚಿಯೊಡಲೆಂದೆಗ್ಗರ
ತಲೆನಾಯಕನೆಂಗೆ ಬಲ್ಲವಂಗಾಮೊಲಗ
ೞ್ತಲೆಯಂತೆ ನೀಳ್ದ ತಲೆ ಮೂ
ದಲಿಸುತ್ತಿರ್ದಪುದನುಕ್ತಸಿದ್ಧಮದೀಗಳ್ || ೧೦೯
ಮಾತೇಂ ರೇತಶ್ಫೋಣಿತ
ಜಾತಕ್ಕೆತ್ತಣದೊ ಶುಚಿತೆ ಪರಿಭಾವಿಪೊಡಿಂ
ತೀತನುಗೆ ರುಗ್ಜರಾಪರಿ
ಭೂತಕ್ಕೆತ್ತಣದೊ ಚಿರತೆ ನಚ್ಚುವನೆಗ್ಗಂ || ೧೧೦
ತಾಂ ಜರಯ ಗೊತ್ತು ಕುತ್ತದ
ಪುಂಜಂ ಪಂದೊವಲ ಪಂಜರಂ ಪಾಪದ ಬೀ
ಜಂ ಜೀವದ ಸೆಱೆವನೆ ಜವ
ನೆಂಜಲಿಸಿದ ಬುತ್ತಿ ತನುವೆನಿಪ್ಪುದು ಪುಸಿಯೇ || ೧೧೧
ಅಂಬಿಗನ ವಶದೆ ಪಱುಗೋಲ್
ತುಂಬಿದ ತೊಱೆಯೊಳಗೆ ಸುೞಿವ ತೆಱದಿಂ ಸಂಸಾ
ರಾಂಬುಧಿಯೊಳ್ ಸುೞಿವುದು ಜೀ
ವಂಬಿಡಿದೊಡಲಲ್ಲದಂದು ಚೇತನಮುಂಟೇ || ೧೧೨
ವ || ಅಂತುಮಲ್ಲದೆಯುಂ-
ಅಯ್ದುಂ ವಿಷಯಸುಖಂಗಳ
ನೆಯ್ದಿಪಮೀತನುಗೆನುತ್ತೆ ಸಿಂಗದ ತಲೆಗಂ
ಪಾಯ್ದು ವಿಮೋಹದಿನಕ್ಕಟ
ಮಾಯ್ದ ಜನಂ ಬರ್ದುತಿರ್ದಪುದು ಸಂಸೃತಿಯೊಳ್ || ೧೧೩
ಎಂದುಂ ಧರಣಿಯನುಯ್ದಾ
ಟಂದಡಲೆಯುತ್ತುಮಿರ್ಪುದಾಗ್ರಹದಿಂ ತ
ಮ್ಮೊಂದೞಿಯೊಡಲಂ ರಕ್ಷಿಸ
ಲೆಂದೆನಲವಿವೇಕಮರಸುಗಳ್ಗೊಚ್ಚತಮೋ || ೧೧೪
ಕಾವರಿವರೆಂದು ಕರಮಂ
ಜೀವಿತಮೆಂಬಂದದೀಯೆ ಷಡ್ಭಾಗಮನಿಂ
ತೀವಸುಧಾಜನಮದಱಿಂ
ದಾವೆನಿಸುವರರಸರೆಂದು ಬಗೆದತಿವಿರಸಂ || ೧೧೫
ವ || ಮತ್ತಂ-
ಮ || ವಿ || ನವರಾಜ್ಯಾಭಿಷವಾರಿಶೀತಜಲದಿಂದಂ ಸನ್ನಿಪಾತಂ ತಗು
ಳ್ದವೊಲಂತಿನ್ನುಡಿಯರ್ ತದುತ್ಸವಸಮುದ್ಯದ್ದುಂದುಭಿಧ್ವಾನದಿಂ
ಕಿವಿಗೆಟ್ಟಂತಿರೆ ಕೇಳರಾ ನೊಸಲ ಪಟ್ಟಂ ಜೋಲ್ದು ಕಾಣ್ಗಾವಗಂ
ಕವಿದಿರ್ದಂದದೆ ಕಾಣರಿನ್ನುಮರಸರ್ ಸಂಪನ್ಮದೈಕಾಲಸರ್ || ೧೧೬
ಕಂ || ತೊದಳಂ ನುಡಿವರ್ ನಡೆಯರ್
ಪದುಳಂ ಕಿಸುಗಣ್ಚಿ ನೋಡುವರ್ ತಮ್ಮುಮನಿಂ
ತಿದಿರುಮನೇನೆಂದಱಿಯರ್
ಮದಿರೋನ್ಮತ್ತರವೊಲವನಿಪಾಲರ್ ಪಲರುಂ || ೧೧೭
ಭಕ್ತದ್ವೇಷಂ ಜಡಸಂ
ಸಕ್ತಿ ಸದಾಚರಿತಲಂಘನಂ ವಿಕಲವಚೋ
ಯುಕ್ತಿ ಕಟುಮುಖತೆ ಕುಂದದ
ಮುಕ್ತಜ್ಜರನಂದದಿಂದಮರಸರೊಳೆಂದುಂ || ೧೧೮
ಕುಂದದು ಬೆಳ್ಗೊಡೆಯ ನೆೞ
ಲ್ಗೊಂದಿನಿತುಂ ತೃಷ್ಣೆ ನೃಪರ ದುರ್ಗುಣದೊಳ್ ಮ
ತ್ತೊಂದಿನಿತು ಪಾಱದಿದು ಬಿಸ
ವಂದಂ ಚಮರರುಹಪವನಪಾತದಿನೆಂದುಂ || ೧೧೯
ಮಱೆದುಂ ಕಾಣರ್ ಕಂಡೊಡ
ಮಱೆಯರ್ ಮಾನ್ಯರಿವರೆಂದು ಮತ್ತಱಿದೊಡಮೇಂ
ತೊಱೆವರ್ ದಾಕ್ಷಿಣ್ಯಮುಮಂ
ತೆಱನಿಂತುಟು ನೋಡೆ ಸಿರಿಗರಂ ಪೊಡೆದವರಾ || ೧೨೦
ಕನಕಾಭಿಧಾನಸಾಮ್ಯದೆ
ಜನಿಯಿಪುದುನ್ಮತ್ತವೃತ್ತಿಯಂ ಧುತ್ತೂರಂ
ಕನಕಮೆ ತಾಂ ತತ್ ಕ್ಷಣದೊಳ್
ಜನಿಯಿಪುದಚ್ಚರಿಯೆ ಜನದ ಮನದೊಳ್ ಮದಮಂ || ೧೨೧
ಸಿರಿಯೆಂಬ ಪಾಣ್ಬೆಯಾಗಳೆ
ಸರಕ್ತೆಯಾಗಳೆ ವಿರಕ್ತೆಯವಳೊಲವನದಂ
ಚಿರಮೆಂದು ನಚ್ಚುವಂಗಂ
ಚಿರಮಕ್ಕುಮೆ ಬಗೆವೊಡಱಿವುಮಱವುಂ ನೆರವುಂ || ೧೨೨
ಮಿಥ್ಯಾಜ್ಞಾನತೆಯಿನಸ
ನ್ಮಿಥ್ಯಾಚರಣಕ್ಕೆ ಸಂದು ಸಲೆ ಸತ್ಪಥಮಂ
ತಥ್ಯಮನೊಲ್ಲದೆ ರೋಗಿಗ
ಪಥ್ಯಕ್ರಿಯೆಯಾದ ತೆಱದೆ ಕಿಡುವರ್ ಪಲರುಂ || ೧೨೩
ವ || ಎಂದು ನುಡಿದು ಮತ್ತಂ ತನ್ನೊಳಿಂತೆಂದಂ-
ಕಂ || ಒಡಲಧ್ರುಮಶುಚಿಯಿದಂ
ಬಿಡುವುದು ಧರ್ಮಮನೆ ಪಿಡಿವುದೆಂದಾತೆಱದಿಂ
ನಡೆಯದೆ ಮಱೆದಾನಿಂತಿ
ರ್ದೊಡೆ ಕಮ್ಮರಿಯೋಜನೆಂಬ ನುಡಿಗೆಡೆಯಪ್ಪೆಂ || ೧೨೪
ಕರಣಗ್ರಾಮಂಗಳ್ ಮಾಂ
ಕರಿಸಿದುವಿನ್ನೆವರಮರಸುತನದೊಳಮೆನ್ನಂ
ಪರಮತಪೋಗ್ನಿಯಿನಿನ್ನವ
ನುರಿಪುವೆನಲ್ಲದೊಡೆ ಬಲ್ಪು ಕಡೆಯೈದುಗುಮೇ || ೧೨೫
ವ || ಅಂತು ಸಂಸಾರಶರೀರಭೋಗನಿರ್ವೇಗಪರತಂತ್ರನಾತ್ಮತಂತ್ರಮಂ ವಿಷತಂತ್ರಮೆಂದುಂ ಮಂತ್ರಿಯನಾಭಿಚಾರಿಕಮಂತ್ರಿಯೆಂದುಂ ಕೋಶಮಂ ಮಧುಕೋಶಮೆಂದುಂ ದೇಶಮನ ಹಿತೋಪದೇಶಮೆಂದುಂ ಸಹಜಸಖನಂ ವಾಯುಸಖನೆಂದುಂ ದುರ್ಗಮಂ ವೃಜಿನ ದುರ್ಗಮೆಂದುಮಿಂತು ಸಪ್ತಾಂಗಮುಮಂ ದೀರ್ಘಸಪ್ತಾಂಗಮಾಗೆ ಬಗೆದಿೞಿಕೆಯ್ದು-
ಕಂ || ಬಳವದ್ರಿಪುವಂ ಚಕ್ರದ
ಬಳದಿಂ ಗೆಲ್ದಿರ್ದ ಕಳದೊಳಘರಿಪುವುಮನಾ
ಗಳೆ ಧರ್ಮಚಕ್ರಬಲದಿಂ
ದಿಳಾಧಿಪತಿ ಗೆಲಲೊಡರ್ಚಿದಂ ವಿಜಯಪರಂ || ೧೨೬
ವ || ಅಂತೊಡರ್ಚಿ ಬೞಿಯಂ ನಿಜತನೂಭವಂ ಸುವರ್ಣನಾಭನುಮಂ ಪೃಥ್ವೀಪಾಲ ನಂದನಂ ಧರ್ಮಪಾಲನುಮಂ ಕುಲವೃತ್ತಿಯೊಳ್ ನಿಲಿಪುದೆಂದು ಸಾಮಂತಸಂದೋಹಕ್ಕೆ ಮಂತ್ರಿಮಂಡಳಿಗಮಪ್ಪಯ್ಸಿ-
ಮ || ವಿ || ಪಱಿದಾತ್ಮಪ್ರಿಯದಾರದಾರಕಸುಹೃತ್ಸಂಬಂಧಬಂಧಂಗಳಂ
ಮುಱಿದುರ್ವೀವಲಯಾಧಿರಾಜ್ಯಸುಖಸೇವಾರಂಭಣಸ್ತಂಭಮಂ
ಮೆಱೆದುದ್ಭೂತವಿರಕ್ತವೃತ್ತಮದಲೀಲಾವೇಗಸಂಯೋಗದಿಂ
ಪೊಱಮಟ್ಟತ್ತು ತಪೋವನಕ್ಕೆ ತದಿಳಾಪಾಲೋದ್ಧುರಂ ಸಿಂಧುರಂ || ೧೨೭
ಮ || ಸ್ರ || ಸಿರಿವೆಣ್ಣಂ ದೂವೆದೊೞ್ತಿಂಗೆಣೆಯೆನೆ ಬಗೆದಂ ಮತ್ತಮಾವಿಶ್ವವಿಶ್ವಂ
ಭರೆಯಂ ಮೃತ್ಪಿಂಡಮಾತ್ರಾಕೃತಿಯೆನೆ ಬಗೆದಂ ಜೈನದೀಕ್ಷಾವ್ಯಪೇಕ್ಷಾ
ತುರನಾತ್ಮೀಯಾಂಗಮಂ ಕಲ್ಮಠನೆನೆ ಬಗೆದಂ ಲಬ್ಧಲಬ್ಧಿಪ್ರವೇಶಂ
ಧರಣೀಶಂ ವರ್ಜಿತಾಶಂ ಪರಮಸುಖವಶಂ ಕಾವ್ಯನೌಕರ್ಣಧಾರಂ || ೧೨೮
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ವಿಜಯಜನಿತವೈರಾಗ್ಯವರ್ಣನಂ
ದಶಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಏಕಾದಶಾಶ್ವಾಸಂ (೧)
ಕಂ || ಶ್ರೀಧರಮುನಿಸನ್ನಿಧಿಗೆ ವಿ
ಶೋಧಿಯುತಂ ಪದ್ಮನಾಭವಿಭು ಪೋಗಿ ತಪ
ಶ್ಶ್ರೀಧರನಾದಂ ಧೈರ್ಯಧ
ರಾಧರಪತಿ ಜೈನಜನಮನೋಹರಚರಿತಂ || ೧
ಧೃತಪಂಚರತ್ನಮಂ ರಾ
ಗಿತೆಯೊಳ್ ಭೂಷಣಮನಾಂಪ ತೆಱದಿಂದೆ ವಿರಾ
ಗಿತೆಯೊಳ್‌ ಪಂಚಮಹಾವ್ರತ
ಯುತಮಂ ನಿರುಪಮಮನಾಂತನಾವಿಭು ತಪಮಂ || ೨
ವ || ಅಂತು ವಿಶ್ರುತಶ್ರವಣಶ್ರೀಸಮಾಶ್ರಯಣನಾಗಿ ಸಮನಂತರಂ-
ಕಂ || ಪೀನತರಾಂಗತರಂಗವಿ
ತಾನಮನಖಿಳಾಂಗಬಾಹ್ಯಖಳವಿಭ್ರಮಮಂ
ಜ್ಞಾನಾಭ್ಯಾಸಭುಜಂಗಳಿ
ನೇನೀಸಿದನೋ ಶ್ರುತಾಬ್ಧಿಯಂ ತನ್ಮುನಿಪಂ || ೩
ಅಯ್ದುಂ ಸಮಿತಿಗಳೊಳ್ ಕಡೆ
ಯೆಯ್ದುವಿನಂ ತತ್ತದುದ್ಯಮಂ ಬಗೆಯೊಳ್ ತ
ಳ್ಪೊಯ್ದಪ್ರಮತ್ತತೆಯಿನೇ
ನುಯ್ದನೊ ಸುಚರಿತದೊಳೆನಿಸಿದಂ ಮುನಿಮುಖ್ಯಂ || ೪
ಅಪಗತಬಹ್ವಾರಂಭ
ಪ್ರಪಂಚನಾಗಿರ್ದುಮುಪಚಿತೋರುವೃಷಂ ಗು
ಪ್ತ್ಯುಪಯುಕ್ತನಾಗಿಯುಂ ಪ್ರಕ
ಟಪವಿತ್ರಚರಿತ್ರನಾದನಾಮುನಿ ಚಿತ್ರಂ || ೫
ವ || ಮತ್ತಮುೞಿದ ಮೂಲಗುಣಂಗಳಿರ್ಪತ್ತೆಂಟಱೊಳಂ ನೆಱೆದು-
ವ್ರತಿಪತಿ ವಿಶುದ್ಧಚರಿತಂ
ವಿತತಾಷ್ಟಾದಶಸಹಸ್ರಶೀಲಸಮೇತಂ
ನುತಚತುರಶೀತಿಲಕ್ಷ
ಪ್ರತೀತಗುಣಮಣಿವಿಭೂಷಣಂ ತಾನಾದಂ || ೬
ಮ || ವಿ || ವ್ರತಿನಾಥಂ ಕ್ಷಮೆ ಮಾರ್ದವಂ ಋಜುತೆ ಸತ್ಯಂ ಶೌಚಮಾ ಸಂಯಮಂ
ಸುತಪಂ ತ್ಯಾಗಮಕಿಂಚನತ್ವಮಪಜಿಹ್ಮಂ ಬ್ರಹ್ಮಚರ್ಯಂ ದಲೆಂ
ಬತುಳಂಗಳ್ ಕುಶಲಂಗಳಿಂತು ದಶಧರ್ಮಂಗಳ್ ನಿಜಾಚಾರದೊಳ್‌
ಸತತಂ ಸಂದಿರೆ ನಾಡೆ ರೂಢಿವಡೆದಂ ಯೋಗೀಂದ್ರಸಂದೋಹದೊಳ್‌ || ೭
ವ || ಅಂತು ಬಾಹ್ಯಾಭ್ಯಂತರಭೇದಭಿನ್ನಮಪ್ಪ ಪನ್ನೆರಡು ತಪಂಗಳೊಳಾಚರಣಪರಿಣತೆಯನೆತ್ತಿ ಕೊಂಡು-
ಕಂ || ಆರಯೆ ಸಾಕಾರನಿರಾ
ಕಾರಮೆನಿಪ್ಪೆರಡು ಭೇದದನಶನಮಂ ಸಾ
ಕಾರನಿರಾಕಾರಸ್ವೀ
ಕಾರಾತ್ಮಂ ಮೊದಲ ತಪಮನಾಂತಂ ಮುನಿಪಂ || ೮
ಒಂದೊಂದು ತುತ್ತನುಣಿಸಿನೊ
ಳೊಂದವುೞಪ್ಪಿನೆಗಮಿೞಿಪಿ ಮತ್ತೇಱಿಪುದೆಂ
ಬಂದದೆರಡನೆಯ ತಪಮೇಂ
ಸಂದುದೊ ಮುನಿಪತಿಗೆ ವರ್ಯಮವಮೋದರ್ಯಂ || ೯
ಶಾಂತಾತ್ಮಂಗೆಸೆದುದು ತಪ
ಮಿಂತಪ್ಪವರಿಂತು ನಿಱಿಸಿದಲ್ಲದೆ ನಿಲವಿ
ಲ್ಲುಂತೆಮಗೆಂಬೀಪೂಣ್ಕೆಯ
ನಾಂತುದು ಮೂಱನೆಯ ವೃತ್ತಿಪರಿಸಂಖ್ಯಾನಂ || ೧೦
ಕರಮೆ ಮುನಿ ದುಗ್ಧದಧ್ಯಾ
ದಿರಸಂಗಳನೆಯ್ದೆ ತೊಱೆದು ವೃಷ್ಯಂಗಳನ
ಚ್ಚರಿ ಚರಿತಮೆನಿಸಿ ನಾಲ್ಕನೆ
ಯ ರಸಪರಿತ್ಯಾಗಮೆಂಬ ತಪಮಂ ತಳೆದಂ || ೧೧
ವಿಗತನಪುಂಸಕಯೋಷಿ
ನ್ಮೃಗಪಶುವೆನಿಪೆಡೆಯೊಳಲ್ಲದಿರಲಾಗೆಂಬು
ಜ್ಜುಗದಯ್ದನೆಯ ತಪಂ ಸಾ
ಧುಗುಣಾಗ್ರಣಿಗೆಸೆದುದಾವಿವಕ್ತಾವಾಸಂ || ೧೨
ವ || ಅಂತನಂತರಂ ಕಾಯಕ್ಲೇಶಮೆಂಬಾಱನೆಯ ಬಾಹ್ಯತಪೋನುಷ್ಠಾನದೊಳ್‌ ನಿಷ್ಠಿತನಾಗಿ ಕಾಲತ್ರಯದೊಳಂ ಯಥಾಕ್ರಮದಿಂ-
ಕಂ || ಬಿಸಿಲೆಸೆವ ಜೊನ್ನಮರ್ಕನೆ
ಸಸಿ ದಿವಸಮೆ ರಾತ್ರಿಯಾದುದೆನೆ ಕಲ್ನೆಲೆಯೊಳ್
ಮಿಸುಕದೆ ಶಾಂತರಸಂ ಮಾ
ನಸದೊಳ್ ತಣ್ಮಲೆಯೆ ನೆಲಸಿದಂ ಯೋಗೀಂದ್ರಂ || ೧೩
ಧಾರಾಭಿಷೇಕಮಿದುವೆ ತ
ಪೋರಾಜ್ಯಕ್ಕೆನಿಸೆ ಸುರಿವ ಮೞೆ ಘನರುತಿ ತೂ
ರ್ಯಾರವಮಾಗೆ ಮುನೀಂದ್ರಂ
ಬೇರೂಱಿದ ಬೀೞಲಂತೆ ಮರಮೊದಲಿರ್ದಂ || ೧೪
ಅಮಿತಹಿಮಕಣಗಣಂ ದೇ
ಹಮನಾದಂ ಪುದಿಯೆ ಧೀರನಂಗಜಸಮರೋ
ದ್ಯಮದಿಂ ತೊಟ್ಟಂ ಪವಿಕವ
ಚಮನಾವಗಮೆನಿಸಿ ಬೆಳ್ಳವಾಸದೊಳಿರ್ದಂ || ೧೫
ವ || ಮತ್ತಂ ಪ್ರಾಯಶ್ಚಿತ್ತವಿನಯವಯ್ಯಾಪೃತ್ಯಸ್ವಾಧ್ಯಾಯಧ್ಯಾನವ್ಯುತ್ಸರ್ಗಮೆಂಬಾಱುಮಾಭ್ಯಂ ತರತಪದೊಳಂ ನೆಱೆದು-
ಕಂ || ಆ ದ್ವಾದಶತಪಮಂ ತಳೆ
ದಾ ದ್ವಾವಿಂಶತಿಪರೀಷಹಂಗಳುಮಂ ಗೆ
ಲ್ದದ್ವೈತಂ ಮುನಿಮುಖ್ಯಂ
ಸ್ಯಾದ್ವಾದಮತಾದ್ವಿತೀಯನೆನೆ ಪೆಸರ್ವೆತ್ತಂ || ೧೬
ಚಂ || ಗಿಡಿಗಿಡಿಜಂತ್ರಮಾಯ್ತೊಡಲೊಡಲ್ವಿಡಿದಿರ್ದಖಿಳೇಂದ್ರಿಯಂಗಳುಂ
ಮಿಡುಕದೆ ಪೋದುವಂತದಱ ಪೋಗಿನೊಳಾಯ್ತು ಮನಕ್ಕೆ ಸೌಸ್ಥ್ಯಮಾ
ಗಡಣಿಪ ಸೌಸ್ಥ್ಯದಿಂದೆ ನೆಲಸಿತ್ತು ಶುಭಾನ್ವಿತಮಪ್ಪ ಬೋಧಮಂ
ತೊಡರಿಪ ಭೋಧದೊಂದೆಸಕದಿಂ ಪಱಿಪಟ್ಟುವು ಪಾಪಪಾಂಶುಗಳ್ || ೧೭
ವ || ಅನಂತರಮೇಕವಿಹಾರಿಯಾಗಿ ಮತ್ತೆ ಮೂಳೋತ್ತರಗುಣಂಗಳೊಳುತ್ತರೋತ್ತರಂ ನೆಗೞೆ-
ಕಂ || ಆ ಮುನಿಪನೆಂಬ ರೋಹಣ
ಭೂಮೀಧ್ರದೊಳೆಯ್ದೆ ಸಪ್ತವಿಧಸಾಮರ್ಥ್ಯೋ
ದ್ದಾಮಪ್ರಸಿದ್ಧಋದ್ಧಿ
ಸ್ತೋಮಂ ಪುಟ್ಟಿದುದನರ್ಘ್ಯಮಣಿನಿಕರದವೋಲ್ || ೧೮
ಬಿಟ್ಟು ಕಳೆದೆಳೆಯನಿನ್ನಾಂ
ಮುಟ್ಟುವುದನುಚಿತಮಿದೆಂಬ ತೆಱದಿಂದೆ ಮುಗಿ
ಲ್ವಟ್ಟೆಯೊಳೆ ಚೈತ್ಯಯಾತ್ರೆಗೆ
ಪುಟ್ಟಿದ ಚಾರಣಗುಣಪ್ರಭಾವದೆ ನಡೆದಂ || ೧೯
ವ || ಅದಲ್ಲದೆಯುಂ-
ಚಂ || ಒಱಲೆ ತಗುಳ್ದು ಪುತ್ತಿಡುವುದೆಯ್ದೆ ಮೃಗಾವಳಿ ಕೋಡ ತೀಂತೆಗೀ
ಡಿಱಿವುದು ಪಕ್ಕಿ ಗೂಡಿಡುವುದಾವರಿಸಿರ್ದ ಲತೋತ್ಕರಂ ಪಗಂ
ಡಿಱಿವುದು ನಿಂದು ಪಾವನತಪೋವನದೊಳ್ ಪ್ರತಿಮಾನಿಯೋಗದೊಳ್‌
ನೆಱಿದುಮಳಾಂತರಂಗನೆನಿಸಿರ್ದ ಮುನೀಶನ ನಿಶ್ಚಳಾಂಗದೊಳ್‌ || ೨೦
ಕಂ || ಸುತ್ತುವರಿವಹಿಯನಳಿವುದು
ಸುತ್ತೀಡಿಱಿವೆರಲೆಗೋಡಿನಿಂ ಬಿಡುವುದು ಮೆ
ಯ್ವತ್ತಿದ ಲತಾಳಿ ಮುನಿಪನ
ಚಿತ್ತದೊಳಿಲ್ಲದ ತೊಡರ್ಪ ಮೆಯ್ಗಾದಪುದೇ || ೨೧
ವ || ಅನಂತರಂ ಕೇವಳಜ್ಞಾನೋಪಲಕ್ಷಿತಜೀವದ್ರವ್ಯಸಹಕಾರಿಕಾರಣಬನ್ಧಪ್ರಾರಂಭಮುಂ ಪಾಕ
ಶಾಸನಾಸನಕಂಪಸಂಪಾದಕಮುಂ ತ್ರಿಭುವನಕ್ಷೋಭಕರಣಸಮರ್ಥಮುಂ ತೀರ್ಥಕರನಾಮ
ಕರ್ಮಕರಣಕಾರಣಮುಮಪ್ಪ-
ಕಂ || ಪದಿನಾಱುಂ ಭಾವನೆಯಂ
ಸದಮಳಭಾವಂ ಸಮಂತು ಭಾವಿಸಲಾದಂ
ಪದೆದಂ ಪುಣ್ಯಮಗಣ್ಯಮ
ದಿದಿರ್ವರಲಿರ್ದುದು ಮನಕ್ಕೆ ಮಾಡದೆ ಪದೆಪಂ || ೨೨
ವ || ಅದೆಂತೆದೊಡೆ ಶಂಕಾದಿಮಳವಿಹೀನಮಪ್ಪ ಸಮ್ಯಗ್ದರ್ಶನಸಂಶುದ್ಧಿಯುಂ ಗುರುಸದ್ಧರ್ಮ ವೃದ್ಧಸಾಧುಶ್ರುತಪ್ರೀತಿಸ್ವಭಾವಮಪ್ಪ ವಿನಯಮುಂ ಅಹಿಂಸಾದಿಬ್ರತಂಗಳೊಳಂ ತದಂಗ ಶೀಲಂಗಳೊಳಂ ಕ್ರೋಧಸಂಜ್ಜಲನಾದ್ಯತಿಚಾರವಿರಹಿತಮಪ್ಪ ಶೀಲಬ್ರತಾನತಿಚಾರಮುಂ ನಯಪ್ರಮಾಣನಿಕ್ಷೇಪಲಕ್ಷಿತಶಾಸ್ತ್ರಾಧ್ಯಯನಲಕ್ಷಣಮಪ್ಪ ಜ್ಞಾನೋಪಯೋಗಮುಂ ಘೋರಸಂಸಾರದುಃಖಭೀರುತ್ವಪ್ರಕೃತಿಯಪ್ಪ ಸಂವೇಗಮುಂ ಅಭಯದಾನಾದಿಗಳೊಳ್ ಶಕ್ತ್ಯನುರೂಪತ್ಯಾಗಮುಮಗೂಢಸಾಮರ್ಥ್ಯಶರೀರಕ್ಲೇಶಲಕ್ಷಣಮುಮಪ್ಪ ಶಕ್ತ್ಯನುರೂಪ ತಪಮುಂ ಸಮುಪಾತ್ತಸತ್ತಪೋವಿಘ್ನ ಸಂರೋಧಿಯಪ್ಪ ಸಮಾಧಿಯುಂ ಭವ್ಯಜೀವ ದುಃಖಸಂಯೋಗ ಸಂಬೋಧನಾವ್ಯಾಪೃತಿಯಪ್ಪ ವಯ್ಯಾಪೃತ್ಯಮುಂ ಅರ್ಹದ್ಭಕ್ತ್ಯಾಚಾರ್ಯ ಭಕ್ತಿಬಹುಶ್ರುತಭಕ್ತಿಶ್ರುತಭಕ್ತಿಯೆಂಬ ಚತುರ್ಭಕ್ತಿಯುಂ ಷಡ್ವಿಧಾವಶ್ಯಕಕ್ರಿಯಾಪರಿಪಾಳ ಮಪ್ಪಾವಶ್ಯಮುಂ ತಪೋಧನಗೃಹಸ್ಥರತ್ನತ್ರಯಂಗಳಂ ಪ್ರಕಾಶಂಮಾೞ್ಪ ರತ್ನತ್ರಯಂಗಳುಂ ಸದ್ಧರ್ಮ ಪ್ರಸಿದ್ಧಪ್ರಭಾವಕಮಪ್ಪ ಮಾರ್ಗಪ್ರಭಾವನೆಯುಂ ಸದ್ಧರ್ಮಸ್ನೇಹಲಕ್ಷಣಣೋ ಪೇತಮುಮಪ್ಪ ದರ್ಶನವತ್ಸಳತ್ವಮುಮೆಂಬೀಷೋಡಶಭಾವನೆಗಳಂ ಸಮುತ್ತುಂಗ ತೀರ್ಥ ಕೃತ್ಸುಕೃತಪ್ರಾಸಾದರೋಹಣಸೋಪಾನಸಮಾನಂಗಳನುಕ್ರಮದಿಂ ಭಾವಿಸುತ್ತುಮಿರ್ದು-
ಕಂ || ಉಗ್ರತಪಸ್ಸಂಶೋಷಿತ
ವಿಗ್ರಹನುಜ್ಝಿತಮದಗ್ರಹಂ ನಿಜಸತ್ವೈ
ಕಾಗ್ರಮನಂ ಮಣಿಕೂಟನ
ಗಾಗ್ರಮನವ್ಯಗ್ರಜೀವಿತಾಂತಂ ಸಾರ್ದಂ || ೨೩
ವ || ಅಂತು ಸಾರ್ದು ತದತಿವಿಸ್ತೀರ್ಣಪ್ರಾಂಶುಕಪ್ರಸ್ತರೈಕದೇಶದೊಳ್ ಚತುರ್ವಿಧಾರಾಧನಾ ಪೂರ್ವಕಂ ವಿಹಿತಪ್ರಾಯೋಪಗಮನವಿಧಾನನಾಗಿ-
ಮ || ಸ್ರ || ಯತಿಪಂ ಪರ್ಯಾಯದಿಂದಧ್ರುವಮಶರಣಮೇಕತ್ವವನ್ಯತ್ಪಮಾಸಂ
ಸೃತಿಲೋಕಂ ಮತ್ತಮಾ ಅಂದದಿನಶುಚಿತೆ ಸಂದಾಸ್ರವಂ ಸಂವರಾಖ್ಯಾ
ನ್ವಿತಮಂತಾ ನಿರ್ಜರಾಂಕಂ ಪ್ರವಿಮಳತರಧರ್ಮಂ ಲಸದ್ಬೋಧೆಯೆಂಬೀ
ನುತಿವೆತ್ತೀರಾಱುಮಂ ಭಾವಿಸಿದನೆಸೆವನುಪ್ರೇಕ್ಷೆಯಂ ಶಿಕ್ಷಿತಾಕ್ಷಂ || ೨೪
ವ || ಅಂತು ಭಾವಿಸಿ-
ಕಂ || ಸರ್ವಾರ್ಥಸಿದ್ಧಿಗಿದು ದಲ
ಗುರ್ವಿನ ನಿಶ್ರೇಣಿಯೆಂಬ ತೆಱದೇಱಿದನಂ
ದುರ್ವುಗಿಡೆ ಮೋಹನೀಯಂ
ನಿರ್ವಂದದೆ ಬೞಿಯಮುಪಶಮಶ್ರೇಣಿಯುಮಂ || ೨೫
ಕಂ || ಮತ್ತಂ-
ಕಂ || ತಾನೆಯ್ದೆ ಮೊದಲ ಶುಕ್ಲ
ಧ್ಯಾನಮನೊಳಕೆಯ್ದು ಬಱಿಯಮುಪಶಾಂತಗುಣ
ಸ್ಥಾನದೊಳೆ ನಿಂದು ಸುಕೃತನಿ
ಧಾನಮನಾಯೋಗಿನಾಯಕಂ ಸಾಧಿಸಿದಂ || ೨೬
ವ || ಅಂತು ಪದ್ಮನಾಭಯತಿ ಅವತೀರ್ಣಶರೀರಭಾರನಾಗಿ-
ಕಂ || ಅಱುವತ್ತುಮೂಱುಪಟಳಂ
ನೆಱೆದೆಡೆಯಿಂದತ್ತಲೋಕಚೂಳಿಕೆಯಿಂದಂ
ಪೆಱದೇಂ ಯೋಜನಮೀರಾ
ಱ ಱಿನತ್ತಿರ್ಪುದು ನಿರಾಕುಳಂ ವಿಗತಮಳಂ || ೨೭
ಪೆಸರಿಂದಂತದು ಸರ್ವಾ
ರ್ಥಸಿದ್ಧಿ ಪರಿಣಾಹದಿಂದೆ ಜಂಬೂದ್ವೀಪ
ಕ್ಕೆ ಸಮಂ ಸುಖದಧಿಕಂ ಭಾ
ವಿಸಿ ತಳೆದುದು ಮತ್ತನುತ್ತರಾಭ್ಯಂತರಮಂ || ೨೮
ಅದು ಮುಕ್ತಿಪುರಕೆ ಗೋಪುರ
ಮದು ನಾಕಾನೋಕಹಕ್ಕೆ ಫಳಮಂಜರಿ ಮ
ತ್ತದು ಲೋಕಾಕೃತಿಲಕ್ಷ್ಮಿಗೆ
ವದನಮದಹಮಿಂದ್ರರತ್ನನಿಕರಕರಂಡಂ || ೨೯
ವ || ಮತ್ತಮದಱ ನಾಲ್ಕುಂ ದೆಸೆಯೊಳಂ ಪೂರ್ವಾದಿಪರ್ಯಾಯದಿಂದಂ-
ಕಂ || ಅವಿರತಮೆನೆ ವಿಜಯಂ ಮ
ತ್ತೆ ವೈಜಯಂತಂ ಜಯಂತಮಪರಾಜಿತಮೆಂ
ಬಿವು ನಾಲ್ಕು ವಿಮಾನಂಗಳ್‌
ಪ್ರವಿರಾಜಿಪುವಿಂದ್ರನೀಳಧರಣಿತಳಂಗಳ್ || ೩೦
ಅವು ಮಣಿತೋರಣಘೃಣಿಪ
ಲ್ಲವಿತಂಗಳವಿಂದ್ರರತ್ನಕೂಟವಿಟಂಕೋ
ದ್ಭವರುಚಿರೇಂದ್ರಧನುಸಂಗ
ವವಿರಳಕುಸುಮೋಪಹಾರತಾರಕಿತಂಗಳ್ || ೩೧
ನಸುಗಿಱಿದಯ್ದುಮನುತ್ತರೆ
ಯ ಸುಖಂ ಮೋಕ್ಷದ ಸುಖಕ್ಕೆ ಪರಿಕಿಪೊಡಮಠೇಂ
ದ್ರಸುಖಾದಿಗಳಿಂ ಲೋಕದೊ
ಳಸದಳಮಧಿಕಂ ಗಡಿನ್ನದೇವಣ್ಣಿಪುದೋ || ೩೨
ವ || ಮತ್ತಮದಱೊಳ್
ಕಂ || ಮಹಿಮೆ ಕಿಱಿದಕ್ಕೆ ಪಿರಿದ
ಕ್ಕಹಮಿಂದ್ರರ್ ಸಲೆ ಜಿನೇಂದ್ರಕಲ್ಯಾಣಮಹಾ
ಮಹಯಾತ್ರೆಗೆ ಪೋಗರ್ ವಿನ
ತಹಟನ್ಮಣಿಮಕುಟರಪ್ಪರಿರ್ದಿರ್ದೆಡೆಯೊಳ್ || ೩೩
ವ || ಎನಿಪನುತ್ತರೆಗಳೊಳ್ ವೈಜಯಂತವಿಮಾನದುಪಪಾತನಿಕೇತನದಮಳ್ವಾಸಿನೆಡೆಯಿನಿಂಗ ಡಲ ತೆರೆವೊರೆಯಿನೊಗೆವೆಳದಿಂಗಳಂತೆ ತಳತಳಿಸಿ ಪುಟ್ಟಿ ಸಮಚತುರಪ್ರಸ್ಥಾನನುಂ ಪರಿಪೂರ್ಣಯೌವನವಿಳಾಸನುಂ ಶುಕ್ಲಲೇಶ್ಯಾಪರಿಣಾಮನುಂ ಅಣಿಮಾದ್ಯಷ್ಟಗುಣ ಮಣಿನಿಧಾನನುಂ ಲೋಕನಾಡಿಕಾಭ್ಯಂತರಗತಾವಧಿಜ್ಞಾನಭಾನೂದಯಾಚಳನುಮಾ ತ್ಮಾವಧಿಜ್ಞಾನವರ್ತನಾಕ್ಷೇತ್ರಪೂರಣಸಮರ್ಥಮೂಳಶರೀರವಿಕ್ರಿಯಾಸಮಗ್ರನುಮಾಗಿ-
ಚಂ || ಕಡೆದು ಕಳಂಕಮಿಲ್ಲದ ಸುಧಾಕರಮಂಡಳದಿಂದೆ ಮಾಡಿದಂ
ತೊಡಲತಿನಿರ್ಮಳಂ ಪವಣೊಳೊರ್ಮೊೞನೊರ್ಮೆಯುಮಂತೆ ಸಾಜದೊ
ಳ್ದೊಡವಿನ ಮಾಸದಂಬರದ ಕಂದದ ಮಾಲೆಯ ಲೀಲೆ ಚೆಲ್ವನಿ
ರ್ಮಡಿಸೆ ಬೆಡಂಗನಾಳ್ದುದಪರೋ ಮನಭಾಮೆಯ ಧಾತುವಾತನಾ || ೩೪
ಕಂ || ಮೂವತ್ತುಮೂಱು ಶರನಿಧಿ
ಜೀವನ ಪರಿಸಂಖ್ಯೆ ತತ್ಪ್ರಮಾಣ ಸಹಸ್ರಾ
ಬ್ದಾವಧಿ ಸುಧಾಶನಸ್ಮರ
ಣಾವಸರಮನಿತ್ತೆ ಪಕ್ಷಮಾಗುಸಿರ್ವ ಪದಂ || ೩೫
ಮಱುಮೆಯ್ಯೊಳತೀಂದ್ರಿಯಸುಖ
ದೆಱೆವಟ್ಟಾದಪ್ಪನೆಂಬುದರ್ಕಿದುವೆ ವಲಂ
ಕುಱುಪೆಂಬ ತೆಱದಿನೆಸೆದುದು
ನೆಱೆದಹಮಿಂದ್ರಂಗೆ ನಿಷ್ಪ್ರವೀಭಾಗಸುಖಂ || ೩೬
ರೂಪಾದಿಪಂಚವಿಷಯ
ಪ್ರಾಪಣದಿಂದಲ್ಲದಾಗದಖಿಳೇಂದ್ರಿಯಸೌ
ಖ್ಯೋಪಚಯಮೆನೆ ಮನುಷ್ಯರೊ
ಳಾ ಪಂಚೇಂದ್ರಿಯಸುಖಂ ಪರಾಧೀನಮೆ ದಲ್ || ೩೭
ಕುದಿದು ತನುಕ್ಲೇಶದಿನ
ಲ್ಲದೆ ಮನುಜರ್ಗಾಗದತನುಸೌಖ್ಯಂ ಮತ್ತಂ
ತುದಿಯೊಳಗದಱಿಂ ರಸಸೌ
ಜದಿನಾಗದುದೆಲ್ಲಮಸುಖಮಲ್ಲದೆ ಪೆಱದೇಂ || ೩೮
ಪೊಱಮಡದೆ ಗಜೇಂದ್ರಂ ನೀ
ರ್ಸೆ ಱೆಗೊಂಡಿರ್ಪಂತೆ ನಿಷ್ಪ್ರವೀಚಾರತೆಯಿಂ
ನೆಱೆದ ಸುಖಾಂಬೋಧಿಯೊಳವ
ಚಱನುೞಿದವಗಾಹಮಿರ್ದನಿಂತಹಮಿಂದ್ರಂ || ೩೯
ವ || ಅಂತನುತ್ತರಮುಮುತ್ತರೋತ್ತರಮುಮಾಗನುತ್ತರೆಯೊಳಾತ್ಮಕೃತಸುಕೃತಕಲ್ಪಪಾದಪಫ ಲೋಪಮಾನಮಂ ನಿಷ್ಪ್ರವೀಚಾರಸುಖಮಂ ಪದ್ಮನಾಭಚರಾಹಮಿಂದ್ರನನುಭವಿಸು ತ್ತುಮಿರ್ಪಿನಮಿತ್ತ ಜಂಬೂದ್ವೀಪದ ಭರತಕ್ಷೇತ್ರದೊಳ್-
ಕಂ || ಅವನೀವನಿತೆಗೆ ಮೊಗಮೆಂ
ಬವೊಲುದ್ಯದನೂನರಾಗಲೀಲಾಧರಮಾ
ತ್ತವಿಳೋಚನವಿಳಸನಮೊ
ಪ್ಪುವುದಾದಂ ಪೂರ್ವವಿಷಯಮೆಂಬುದು ವಿಷಯಂ || ೪೦
ಚಂ || ಅದಱೊಳುದಾತ್ತರತ್ನತತಿಪುಟ್ಟದ ಬೆಟ್ಟು ಮದೇಭಮಾಳೆ ಪು
ಟ್ಟದ ಪೞು ಮುತ್ತು ಪುಟ್ಟದ ತರಂಗಿಣಿ ಚಂದನಭೂಜರಾಜಿ ಪು
ಟ್ಟದ ಬನಮುತ್ಪಳಪ್ರತತಿ ಪುಟ್ಟದ ದೀರ್ಘಿಕೆ ಪದ್ಮಪಾಳಿ ಪು
ಟ್ಟದ ಬಯಲೆಯ್ದೆ ನುಣ್ಬಸಲೆ ಪುಟ್ಟದ ತಣ್ಬುೞಿಲಿಲ್ಲದೆಲ್ಲಿಯುಂ || ೪೧
ವ || ಮತ್ತಂ-
ಚಂ || ಕಳಮಯವಾದಿಧಾನ್ಯಕುಳಮಂ ಹಳಿಕಾವಳಿಗಾವ ಕಾಲಮುಂ
ಬೆಳೆವುದು ಪಾಂಥಸಂತತಿಗೆ ಸಂತಸಮಂ ಪುಳಿನಪ್ರತಾನದಿಂ
ಬಳೆವುದಧೀಶ್ವರಂಗೆ ಜರಗೆಂಬ ನೆವಂಬಿಡಿದೆಯ್ದೆ ಪೊನ್ನುಮಂ
ಬಳೆವುದು ತನ್ಮಹೀತಳಮಪಾರಸುಖಾವಹಭೋಗಭೂತಳಂ || ೪೨
ಕಂ || ಅದಲ್ಲದೆಯುಂ-
ಮ || ಸ್ರ || ಬಿಸಘಾಸಾಸಕ್ತಹಂಸೀಕುಳವಳಯಿತತೀರಂ ಸರಂ ಬೀಜರಾಜೀ
ರಸಪಾನಾಧೀನಕೀರಾವಳಿಮಿಳಿತಫಲಂ ದಾಡಿಮಂ ಕೋರಕಾಗ್ರ
ಗ್ರಸನೋತ್ಕಂಠಾನ್ಯಪುಷ್ಟೋತ್ಕರವೃತವಿಟಪಂ ಚೂತಮಾಮೋದಸೇವಾ
ವ್ಯಸನಾಳ್ಯೋಘಾತ್ತಪುಷ್ಪಂ ಲತೆ ಜನಪದದುದ್ಯಾನದೊಳ್ ಕುಂದವೆಂದುಂ || ೪೩
ಕಂ || ಮತ್ತಮಲ್ಲಿ-
ಸ್ರ || ಪೆರ್ವಣ್ಣೊತ್ತಿಂದೆ ಪುತ್ತಿಂಗಿಳಿಗಿದ ನೆಲದಿಂದುಣ್ಮಿತಣ್ಗಂಪಿನುರ್ವಿಂ
ನೇರ್ವಟ್ಟೊಳ್ವಕ್ಕೆ ಪುತ್ತೆರ್ದೊಗೆದು ಮುಸುಱೆ ಮೆಯ್ನಂಟು ಕಾಯ್ಕಾಯ್ತುದೆಂದೆಂ
ದೊರ್ವನ್ನಂ ಪಾಂಥರೆತ್ತಂ ಬಳಸಿದ ರಸವನ್ಮಾತುಳಂಗಂ ಮೊದಲ್ದಲ್
ನೀರ್ವೊಚ್ಚಂ ಜೌಗುವೀೞುತ್ತಿರೆ ಸುರಿವೆಳೆದೆಂಗಲ್ಲಿ ಚೆಲ್ವಾದುವಾದಂ || ೪೪
ಕಂ || ವಿಧುಮೃದುಕಳೆಗಳ ಹರವರಿ
ಸುಧಾರಸಪ್ರಸವಭೂಮಿ ಕುಸುಮಾಸ್ತ್ರದ ಸ
ನ್ನಿಧಿಯೆನೆ ಸೊಗಯಿಸುವುದು ಸು
ತ್ತಿ ಧವಳಲಲಿತೇಕ್ಷುವಾಟಮದಱೂರೂರಂ || ೪೫
ವ || ಅಲ್ಲಿ
ಚಂ || ಗಿಳಿಗಳ ಪಿಂಡು ತುಂಬಿಳ ಗೊಂದಣಮಂಚೆಗಳೊಡ್ಡರಲ್ದರ
ಲ್ಗಳ ರಜದುರ್ವು ಬಂದೆಳಸಿ ಸಂದಣಿಸುತ್ತಿರೆ ಸುತ್ತಿ ಮುತ್ತಿ ಸಂ
ಗಳಿಸಿ ಪಸುರ್ತ ಕರ್ಗಿದ ಬೆಳರ್ತ ಕವಿಲ್ತ ಸುಗಂಧಶಾಳಿಸಂ
ಕುಳಮಲರ್ದೋಂಟಮಬ್ಜವನಮೂದುವ ತಣ್ಣೆಲರಾದಮೊಪ್ಪುಗುಂ || ೪೬
ವ || ಅಂತು ಸಕಳಸಂಪದಕ್ಕಾಸ್ಪದಮಾದಾಜನಪದದೊಳ್-
ಕಂ || ಉಡಿದಿಡೆ ಪಥಿಕರ್ ಕರ್ಬಿನ
ಬಡಿಗೊಂಡೊದವಿರ್ದ ಬಟ್ಟೆಯಿಂ ಮಾವಿನ ಪ
ಣ್ಣಿಡಿದಡರೆ ಕೊಂಡ ಗೊಂಚಲ್
ಮಡಲಿಱಿದುದು ಕೆೞಗೆ ಬೆಳೆದ ಕಳಮೆಯ ಕೆಯ್ಯಂ || ೪೭
ರಾಜಕರಪಾತಭೀತಿ ಸ
ರೋಜದೊಳತಿವರ್ಣವೃತ್ತಿ ಲಿಪಿಯೊಳ್ ಖಲಸಂ
ಯೋಜನೆ ಕೆಯ್ಯೊಳ್ ಸಮನಿಕು
ಮಾಜನಪದಜನದೊಳೆಂತುಮೇಂ ಸಮನಿಕುಮೇ || ೪೮
ಚಂ || ಮೃದುಕರಮೊಂದು ಚಂಡಕರಮೊಂದನವಗ್ರಹಮೊಂದವಗ್ರಹಾ
ಸ್ಪದಮೆ ದಲೊಂದು ನಿಶ್ಚಲಿತಸಮ್ಮದಸಂಯುತಮೊಂದು ನಿತ್ಯದು
ರ್ಮದಸಮುಪೇತಮೊಂದು ಪರಿಭಾವಿಸೆ ತಾನೆನೆ ಪೋಲಿಪಂದು ಪೇೞ್
ಸದೃಶಮೆ ಪೂರ್ವದೇಶಮುಮನಂಗಮತಂಗಜಪೂರ್ವದೇಶಮುಂ || ೪೯
ವ || ಅಂತತ್ಯಂತಶೋಭೆವೆತ್ತು ವಿವಿಧಪುರನಿಕರತಾರಕಪ್ರಕರಪರಿಕಲಿತಮಾದ ಪೂರ್ವಮಂಡಲ ಮೆಂಬ ಪೂರ್ವಗಗನಮಂಡಳಕ್ಕೆ ಮಂಡನಮಾಗಿ-
ಕಂ || ಪ್ರಚುರಸುಧಾನಿಳಯಂ ಸಮು
ಪಚಿತಮನೋಹಾರಿಗೋಕುಳಂ ವಿಮಳಕಳಾ
ಪ್ರಚಯನಿಧಾನಂ ತಾನೆನಿ
ಸಿ ಚಂದ್ರಬಿಂಬಂಬೊಲೊಪ್ಪುಗುಂ ಚಂದ್ರಪುರಂ || ೫೦
 
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಏಕಾದಶಾಶ್ವಾಸಂ (೨)
ಅದನೆ ಪರಿವೇಷಮೆಂಬಂ
ದದಿನೆತ್ತಂ ಬಳಸಿ ವಿವಿಧವರ್ಣವಿಶೇಷ
ಚ್ಛದಕುಸುಮಫಳಕುಳಂ ತೋ
ರ್ಪುದು ಶಬಳಮರೀಚಿಹೃದ್ಯಮುದ್ಯಾನವನಂ || ೫೧
ಉ || ಇಂದು ದಿಟಂ ವಟಚ್ಛಲದಿನಾತ್ಮಕಳಾಮೃತಸೇಕದಿಂದಮೊಂ
ದೊಂದನೆ ಮಂಡಳೈಕತಳದೊಳ್ ಸಸಿ ಪೆರ್ಚಿಸಿ ತಂದು ತಿಂಬಿದಂ
ನಂದನದೊಳ್ ಕುಜಂಗಳನದಲ್ಲದೊಡೀನಯಮೀಪೊದೞ್ಕೆಯೀ
ಯಂದದ ಶೋಭೆಯೀರಸಸಮೃದ್ಧಿಯದೇಂ ಪೆಱವರ್ಕೆ ತೋರ್ಕುಮೇ || ೫೨
ವ || ಎನಿಸಿ ನೆಗೞ್ತೆಗಂ ಪೊಗೞ್ತೆಗಂ ನೆಲೆಯಾದುದು ಅಲ್ಲಿ-
ಶಾ || ಸ್ತ್ರೀಪುಂಸೋಚಿತವೃತ್ತಿಯಿಂದಿರದೊಡೆಮ್ಮೊಳ್ ದರ್ಪಕಂ ತೋರ್ಪನಿಂ
ಚಾಪಾಟೋಪಮನೆಂದೆ ತಳ್ತಗಲವೆಂದುಂ ರಾಗದಿಂ ನಾಗವ
ಲ್ಲೀಪೂಗದ್ವಿತಯಂ ಲತಾಕುರವಕದ್ವಂದ್ವಂ ಸಮುತ್ಫುಲ್ಲಮ
ಲ್ಲೀಪುನ್ನಾಗಯುಗಂ ವಿಲೋಲಲವಲೀಲೀಲಾಲವಂಗದ್ವಯಂ || ೫೩
ವ || ಅದಲ್ಲದೆಯುಂ-
ಮ || ಸ್ರ || ಪದವೆತ್ತಿಂಬಣ್ಣ ಬಿಣ್ಗೊಂಚಲನಲಸದೆಪೊತ್ತಿರ್ದಪೊಂಬಾೞೆಸಕೀೞ್ಕೋ
ೞ್ಮೊದಲಿಂ ತೂಱಲ್ವರಂ ಪಣ್ಣೊಳೆ ಪೊದಿಸಿದವೋಲುಬ್ಬರಂ ಪಣ್ತ ಕಿತ್ತೀ
ೞೆ ದಳಂಬೆತ್ತೊತ್ತೆ ಬಿೞ್ತುಬ್ಬರಿಸಿ ಬಿರಿದು ಕಣ್ಬಚ್ಚವಾದಚ್ಚವಣ್ಬೀ
ಱಿದ ದಾಳಿಂಬಂ ತದುದ್ಯಾನದೊಳೊದವಿಸುಗುಂ ಬಾಯ್ಗೆ ತೇರಯ್ಕೆಯುರ್ವಂ || ೫೪
ಕಂ || ಪರಿಪಕ್ವಸರಸಫಳಮಂ
ಜರಿಗಳ್ ನಿಜಭಾರದಿಂದಧೋಯಾನತೆಯಂ
ದೊರೆಕೊಳಿಸೆಯುಮುದ್ಯಾನಕೆ
ದೊರೆವೆತ್ತುದು ನಗರನಂದನಕ್ಕಿದು ಚಿತ್ರಂ || ೫೫
ಚಂ || ಕಳಶುಕನಾದದಿಂ ಪದೆಪನಾಡಿ ಕರಂ ಸುಮನೋನುವೃತ್ತಿಯಂ
ಬಳೆಯಿಸಿ ಸಾಲ್ವಿನಂ ಸಲೆ ಸುವರ್ಣಸಮೇತಲಸಚ್ಛದೋತ್ಕರಂ
ಗಳನಿರದಿತ್ತು ಮತ್ತೆ ಬಿಡೆ ಕಾಲ್ವಿಡಿದಾ ಸಕಳರ್ತುಕದ್ರುಮಂ
ಗಳ ನೆವದಿರ್ಪನೆಯ್ದೆ ವನಲಕ್ಷ್ಮಿಯೊಳಿಂತು ವಸಂತವಲ್ಲಭಂ || ೫೬
ಕಂ || ರತಿಯಿಲ್ಲದೆ ಪುಗಲಣ್ಮಂ
ರತಿಪತಿಯುಂ ಬನಮನೆಂದು ಖೇಚರಸುರದಂ
ಪತಿಗಳೆ ಬಂದದಱೊಪ್ಪುವ
ಲತೆವನೆಯೊಳ್ ಕೃತಕಶೈಳದೊಳ್ ಕ್ರೀಡಿಸುಗುಂ || ೫೭
ಚಂ || ಬಿಸರಸಪಾನದಿಂದಮೆರ್ದೆಯಾಱಿ ಮದಾಲಸಯಾನಲೀಲೆಯಂ
ಪೊಸೆಯಿಸುವಂಚೆ ಪದ್ಮಮಧುಸೇವನೆಯಿಂ ನಸುಸೊರ್ಕಿ ಗೇಯಮಂ
ಪಸರಿಪ ತುಂಬಿ ತಾವರೆಯ ತಣ್ಣೆೞಲೋವರಿಯಲ್ಲಿ ತಳ್ತು ಮೇ
ಳಿಸುವ ರಥಾಂಗಮಿಲ್ಲದೆಡೆಯಿಲ್ಲ ದಲಲ್ಲಿಯ ಪೂಗೊಳಂಗಳೊಳ್ || ೫೮
ಮ || ವಿ || ಧನಕೋಶಂ ನವಹೇಮತಾಮರಸಕೋಶಂ ದೇಶಮಾಸೈಕತಾ
ವನಿದೇಶಂ ಸಹಕಾರಿ ಸಾರಸಹಕಾರಂ ಮಂತ್ರಿ ಮಂದಾನಿಳಂ
ಘನದುರ್ಗಂ ಕೃತಕಾದ್ರಿ ಸೇನೆ ಪಿಕಸಂತಾನಾದಿ ತಾನಾಗೆ ತ
ದ್ವನದೊಳ್ ದರ್ಪಕಚಕ್ರವರ್ತಿ ಮೆಱೆವಂ ಸಪ್ತಾಂಗಸಾಮ್ರಾಜ್ಯಮಂ || ೫೯
ಎಳನೀರಿಂ ಕದಳಾಳಿ ಚೂತಫಳಸಾರಾಸಾರದಿಂ ದಾಡಿಮೀ
ಕುಳಮುದ್ಯದ್ಧವಳೇಕ್ಷುಜಾಳರಸದಿಂ ನಾರಂಗಸಂಘಾತಮು
ಚ್ಚಳಿತೇಂದೂಪಳವಾರಿಯಿಂ ಕಳಮಕೇದಾರಂ ನಿರಾಯಾಸದಿಂ
ಬೆಳೆದೊಪ್ಪಂಬಡೆದಿರ್ಪುವಾ ಪುರವನಪ್ರಾಂತಪ್ರದೇಶಂಗಳೊಳ್ || ೬೦
ಚಂ || ಅದೆ ವಿಸರತ್ಸಭಾಕಳಕಳಂ ಪ್ರತಿಹಾರಕತರ್ಜನೋಕ್ತಿ ತಾ
ನದೆ ಕಳಗೀತನಾದಮದೆ ಮನ್ಮಥನಾಥನ ಬೀಡುದಾಣಮಿಂ
ತಿದು ದಿಟಮೆಂದು ತದ್ವನಮನಧ್ವಗರಾಲಿಸಿ ಪೊರ್ದಲಣ್ಮರು
ಣ್ಮಿದ ಮದಕೀರಕೋಕಿಳಮಧುವ್ರತಮಂಜುಳಶಿಂಜಿತಂಗಳಂ || ೬೧
ವ || ಅಂತುಮಲ್ಲದೆಯುಂ-
ತೀವಿದ ಕೊಳದೊಳ್‌ ಲತೆವನೆ
ಯೋವರಿಯೊಳ್ ತಳ್ತ ತಳಿರ ಕಾವಣದೊಳ್ ಬಂ
ದಾ ವಿರಹಿಗೆ ಭಾವಭವಂ
ತಾವಡಿವೇೞ್ವಂತೆ ಸುೞಿವುದುಪವನಪವನಂ || ೬೨
ವ || ಅಂತು ಜನಮನೋನಯನವಿಶ್ರಮಣಭೂಮಿಯಾದುದ್ಯಾನಮಾಳಾವಳಯದಿಂದ ಮೊಳಗೆ-
ಕಂ || ಬಳಸಿರೆ ಜಳಖಾತಿಕೆ ತಳ
ತಳಿಸುವ ಪೊಸವಳಿಕಿನೆಸವ ಕೋಂಟೆ ಕರಂ ಕ
ಣ್ಗೊಳಿಪುದು ನೋಟಕರಂ ತಿಳಿ
ಗೊಳದೊಳಗುಳ್ಳಲರ್ದಧವಳಕಮಾಳಾಕೃತಿಯಿಂ || ೬೩
|| ಶಿಖಿರಿಣಿ ||
ಪರೀತೋದ್ಯಾನೋದ್ಯದ್ದ್ರುಮಕೃತಕರತ್ನಾದ್ರಿನಿಚಯ
ಸ್ವರೂಪಂಗಳ್ ತನ್ನೊಳ್ ಪೊಳೆಯೆ ವಿಮಳಸ್ಫಾಟಿಕಮಯಂ
ಪುರಸ್ತ್ರೀನೈಪಥ್ಯಸ್ಥಳಪರಿವೃತಂ ಚಿತ್ರರುಚಿರಂ
ತಿರೋಧಾನೋತ್ತಾನಾಂಬರಮದೆನೆ ತದ್ವಪ್ರಮೆಸೆಗುಂ || ೬೪
ವ || ಮತ್ತಂ-
ಅಂತಃಕೃತದೃಢಗುಣಮಾ
ಕ್ರಾಂತಪಯೋಧರಮುದಗ್ರಕಾಂತಿ ಪುರಶ್ರೀ
ಕಾಂತೆಯುಪಕಂಠದೊಳ್ ಹಾ
ರಂ ತಾನೆನೆ ಸೊಗಯಿಕುಂ ಕರಂ ಪ್ರಾಕಾರಂ || ೬೫
ಆಕಾಶಸ್ಫಟಿಕಮಯ
ಪ್ರಾಕಾರಾಗ್ರದ ಸುವರ್ಣರಚಿತಾಟ್ಟಾಳಾ
ನೀಕಂ ಬಯಲೊಳ್ ನೆಲಸಿದ
ನೇಕವಿಯಚ್ಚರವಿಮಾನಮೆಂಬಂತಿರ್ಕುಂ ।. ೬೬
ವ || ಅಂತುಮಲ್ಲದೆಯುಂ
ಕಂ || ವಿಮಳತರಗಗನಮಂಡಳ
ದ ಮಧ್ಯದೊಳ್ ನೆಗೆದ ಶಬಳಮೇಘೋತ್ಕರದೊ
ಪ್ಪಮನಪ್ಪುಕೆಯ್ದುದಾಸ್ಫಟಿ
ಕಮಯಪ್ರಾಕಾರದೊಳಗೆ ಮಣಿಗೃಹನಿವಹಂ || ೬೭
ಗಣಿಕಾವಾಟಿಯನೆಸೆವಾ
ಪಣಕೋಟಿಯನೞ್ತಿಯಿಂದೆ ಪುರದೊಳ್ ಕಡೆಮು
ಟ್ಟೆಣಿಸುವೊಡಂ ನೋಡುವೊಡಂ
ಫಣಿಪತಿಯುಂ ದಿವಿಜಪತಿಯುಮಾಗಲೆವೇೞ್ಕುಂ || ೬೮
ಗಲದಿರೆ ವಿಬುಧರುಂ ಭೋ
ಗಳುಂ ಮನುಜಾಗ್ರಗಣ್ಯರುಂ ತನ್ನೊಳ್ ತ
ನ್ನಗರಂ ಸೊಗಯಿಸಿದುದು ಮೂ
ಜಗಮುಂ ಬಂದಿರ್ದುದಿಲ್ಲಿ ನೆರೆದೆಂಬಿನೆಗಂ || ೬೯
ವ || ಮತ್ತಮದು ಸಂಯತಹಸ್ತದಂತೆ ವಿಸ್ತೃತಸ್ವಸ್ತಿಕೋಪೇತಮುಂ ಶುದ್ಧಪ್ರಸಿದ್ಧಬಂಧದಂತೆ ವರ್ಧಮಾನಮಾನಿತಮುಂ ಪ್ರಮದವನದಂತಾತ್ತನಂದ್ಯಾವರ್ತಮುಂ ಅನಶನತಪದಂತೆ ಸರ್ವತೋಭದ್ರಭಾಸುರಮುಮೆನಿಪುದು ಅಂತುಮಲ್ಲದೆಯುಂ-
ಮ || ಸ್ರ || ಸುರತಪ್ರೌಢಂ ವರಸ್ತ್ರೀತತಿ ಬಹುಪಯಸಂ ಧೇನುಸಂತಾನಮಾಶಾಂ
ತರನಾನಾವಸ್ತು ಪೂರ್ಣಂ ವಿಪಣಿವಿತತಿ ಕೇಳೀವನಪ್ರಾವೃತಂ ಮಂ
ದಿರಸಂದೋಹಂ ದಲೆಂದಂದಕೃತಸುಕೃತನಪ್ಪಂಗೆ ಕೈಸಾರ್ಗುಮೇ ತ
ತ್ಪುರಸಂವಾಸಂ ಸಮಾಸಾಧಿತಸಕಳವಿಳಾಸಂ ಸುಚೇತೋವಿಕಾಸಂ || ೭೦
ವ || ಮತ್ತಂ-
ಚ || ನಗರವಿಳಾಸಿನೀಜನದ ರೂಪವಿಳಾಸಮನಿಂತುಟೆಂದು ನಾ
ಲಗೆಗೆ ತರಲ್ಕೆ ಬಲ್ಲ ಚದುರೆಲ್ಲಿಯದಲ್ಲಿಯ ಮಾಲೆಗಾರ್ತಿಯರ್
ಮಿಗುವರಹೀಂದ್ರಲೋಕದೆಳವೆಂಡಿರನಲ್ಲಿಯ ಘಟ್ಟಿವಳ್ತಿಯರ್
ಮಿಗುವರಮರ್ತ್ಯಲೋಕದಬಳಾಳಿಯನೆನ್ನರುಮೊಲ್ವ ಚೆಲ್ವಿನಿಂ || ೭೧
ಬಳಸಿ ತೊಳಪ್ಪ ಕೋಂಟೆಯೆ ಕರಂ ಗಜದಂತಮಹೀಧ್ರದಂತೆ ಕಂ
ಗೊಳಿಸೆ ಗೃಹೋಪಕಂಠವನಭೂಜಮೆ ಕಲ್ಪಮಹೀಜದೊಪ್ಪಮಂ
ತಳೆಯೆ ಧನಾಢ್ಯದಂಪತಿಯೆ ತದ್ಭವದಂತಿಯಂದಮಂ ಪುದುಂ
ಗೊಳಿಸೆ ಪುರಂ ವಿರಾಜಿಪುದು ದೇವಕುರುಪ್ರತಿಮಾನಮೆಂಬಿನಂ || ೭೨
ಮ || ವಿ || ಜಿನಬಿಂಬಸ್ನಪನಾರ್ಚನೋತ್ಸವಸಮುದ್ಭೂತಾನಕಧ್ವಾನದಿಂ
ಮುನಿಬೃಂದಾಧ್ಯಯನೋಚಿತಪ್ರವಚನೋಪನ್ಯಾಸನಿರ್ಘೋಷದಿಂ
ವಿನಮದ್ಭವ್ಯಜನಾಪ್ತರೂಪಗುಣವಸ್ತುಸ್ತೋತ್ರಯುಕ್ತೋಕ್ತಿಯಿಂ
ದನಿಶಂ ಪೊಂಪುೞಿವೋಪುದಾಪುರದ ಚಂಚಚ್ಚೈತ್ಯಗೇಹೋತ್ಕರಂ || ೭೩
ವ || ಅದಲ್ಲದೆಯುಂ-
ಮ || ವಿ || ಅಯಸಂಯುಕ್ತಮಿದೆಂದು ತನ್ನ ಸುಖಮಂ ಕೈಕೊಳ್ಳದೇೞ್ತಂದಪಂ
ಪ್ರಿಯದಿಂದಷ್ಟಮತೀರ್ಥನಾಥನಿರದಿಂದೆನ್ನಲ್ಲಿಗೇಮಾತೊ ನಿ
ರ್ವ್ರಯಸೌಖ್ಯೋನ್ಮುಖನೆಂದು ತನ್ನಗರಿ ತಾಂ ಮೆಯ್ವೆರ್ಚಿಸರ್ವಾರ್ಥ
ದ್ಧಿಯುಮಂ ಮೂದಲಿಪಂತುಟಾಯ್ತನುದಿನಂ ಸಂಗೀತಕಧ್ವಾನದಿಂ || ೭೪
ವ || ಅಂತಪರ್ಯಂತಸಂಪದಪ್ರಹಸಿತಪುರುಹೂತಪುರಮಪ್ಪ ಚಂದ್ರಪುರದ ಮಧ್ಯದೊಳ್ ತತ್ಪುರಶ್ರೀಯ ನಾಭೀವಳಯದಂತೆ ವಿಳಸಿತಮಾದ ರಾಜನಿಳಯದೊಳಗೆ-
ಚಂ || ಇದು ದಲಪೂರ್ವಪೂರ್ವಕುಧರಂ ದಿವದಿಂ ಜಿನಚಂದ್ರನಿಲ್ಲಿ ಬಂ
ದುದಯಿಕುಮೆಂದು ಮುನ್ನಮೆ ಬಿಡೌಜನೆ ನಿರ್ಮಿಸುವೋಜೆಗೋಜನಾ
ದುದನಱಿಪುತ್ತುಮಿರ್ಪುದನಿಶಂ ಕರುಮಾಡಮಮಾನುಷಕ್ರಿಯಾ
ಸ್ಪದನವರತ್ನಕೂಟವಿಘಟದ್ರಸಚಿತ್ರವಿಚಿತ್ರಲೇಖೆಯಿಂ || ೭೫
ವ || ಅದಂ ಬಳಸಿ-
ಕಂ || ತೀರ್ಥಕರಜನ್ಮಕಲ್ಯಾ
ಣಾರ್ಥಂ ಬಂದಿಂತೆ ನೆಲಸಿದಪುವಿಲ್ಲಿ ಮರು
ತ್ಸಾರ್ಥವಿಮಾನೋತ್ಕರಮೆಂ
ಬರ್ಥಮನನುಕರಿಪುವರಸಿಯರ ಮಾಡಂಗಳ್ || ೭೬
ಲಲಿತಹರಿನೀಲಹರ್ಮ್ಯಾ
ವಲಿಶಿಖರೋಚ್ಚಳಿತರುಚಿಗಳಿರುಳೊದವಿ ನಭ
ಸ್ಸ್ಥಲದೊಳೊಡರ್ಚುವುದಿಂದುವ
ಮೊಲಕ್ಕೆ ಕೞ್ತಲೆಯಿದೆನಿಪ ಮೊಲಗೞ್ತಲೆಯಂ || ೭೭
ವ || ಮತ್ತಮಲ್ಲಿ-
ಚಂ || ಮರಕತವೇಶ್ಮರಶ್ಮಿಯರುಣಾಶ್ಮಗೃಹದ್ಯುತಿಯಿಂದ್ರನೀಳಮಂ
ದಿರರುಚಿ ಹೇಮದಾಮಘೃಣಿ ಮೌಕ್ತಿಕಮಂಡಪಕಾನ್ತಿಯೆತ್ತಲುಂ
ಪರಿಕಲಿಪನ್ನೆಗಂ ದೆಸೆಯುಮಂಬರಮುಂ ನವಚಿತ್ರಚಿತ್ರಿತಾಂ
ಬರಪಿಹಿತಂಗಳಾದ ತೆಱದಿಂ ಸೆಱೆಯಿಟ್ಟುವು ನೋೞ್ಪ ದಿಟ್ಟಿಯಂ || ೭೮
ವ || ಮತ್ತಮಾರಾಜಭವನಂ ಪದ್ಮರಾಗಮಾಣಿಕ್ಯಕಳಶಪಙ್ತ್ಕಿಗಳಿಂ ರಾಜಹಂಸ ವನದಂತೆ ಯುಂ ನವರತ್ನರಚಿತತೋರಣಂಗಳಿಂ ಸಶಕ್ರಚಾಪಶತದಂತೆಯುಂ ಚಂಚಳಧವಳಕೇತನ ಪ್ರತಾನದಿಂ ಸಸುರಾಪಗಾಫೇನಸಂತಾನದಂತೆಯುಂ ಸಂತತೋಚ್ಚಳಿತಕಾಳಾಗರುಧೂಪ ಧೂಮದಿಂ ಸಜಳಕಾದಂಬಿನೀ ಕದಂಬದಂತೆಯುಂ ಸಮುತ್ತಂಭಿತಶಾತಕುಂಭಮಯೂರ ವಾಸಯಷ್ಟಿಗಳಿಂ ಸತಟಿಲ್ಲತಾವಿತಾನದಂತೆಯುಂ ನಿರಂತರಚಂದ್ರಕಾಂತವಳಭೀವಳ ಯದಿಂ ಸಶಾರದಾಭ್ರಸಮುದಯದಂತೆಯುಂ ಪ್ರಾಸಾದಂತರೋಡ್ಡೀನಪಾರಾವತ ಪಙ್ಕ್ತಿಯಿಂ ಸನೀಳೇಂದೀವರವಂದನಮಾಲಾವಳಿಯಂತೆಯುಂ ಅನಿಯಂತ್ರಯಂತ್ರ ಧಾರಾಗೃಹಂಗಳಿಂ ಸವರ್ಷಾಸಮಯದಂತೆಯುಂ ಲಂಬಮಾನಮುಕ್ತಾದಾಮನಿಕರದಿಂ ಸತಾರಕಪ್ರಕರದಂತೆಯುಂ ಅನವರತಸಂಗೀತನಿನದ ಪರವಶಾಸ್ಪಂದಯಾಮಸಿಂಧುರಂ ಗಳಿಂ ಸನೀಳಾಚಳಕುಳದಂತೆಯುಂ ಪ್ರಮದವನಬಾಳಕದಳೀದಳಪ್ರಭಾಪ್ರಸರದಿಂ ಸಶಾದ್ವಲವಿರಸರದಂತೆಯುಮೆಸೆವುದು ಅಂತುಮಲ್ಲದೆಯುಂ-
ಕಂ || ಸೂಕ್ಷ್ಮತರಚಿತ್ರನಿಧಿ ಮೇ
ರುಕ್ಷ್ಮಾಧರತುಂಗಹರ್ಮ್ಯಮೆನಿಪರಮನೆಯಂ
ಲಕ್ಷ್ಮೀನಿಳಯಮನೀಕ್ಷಿಸಿ
ಪಕ್ಷ್ಮಸ್ಪಂದನಮನಾರೊ ಮಱೆಯದರದಱೊಳ್ || ೭೯
ಆರಾಜಕುಳದೊಳಖಿಳಜಿ
ನಾರಾಧ್ಯಂ ಸುಖದಿನಿರ್ಪನುನ್ಮಥಿತಸಮ
ಸ್ತಾರಿ ಮಹಾಸೇನಂ ವೃಜಿ
ನಾರಿ ಮಹಾಸೇನನೆಂಬನವನೀನಾಥಂ || ೮೦
ಸರಳಕರಪಾತಮಂ ಬಿ
ತ್ತರಿಸಿಯುಮಾಟವಿಕಜನಿತಬಾಧೆಗಳಂ ಸಂ
ಹರಿಸಿಯುಮನುವಶೆಯಂ ಮಾ
ಡಿರಿಸಿದನಾರಾಜಕುಂಜರಂ ಕುಂಭಿನಿಯಂ || ೮೧
ಮತಿಯೊಳಕೆಯ್ದುದು ನಾಲ್ಕುಂ
ಕ್ಷಿತಿಪತಿವಿದ್ಯೆಗಳನಿಂದುನಿರ್ಮಳಕೀರ್ತಿ
ದ್ಯುತಿಯೊಳಕೆಯ್ದುದು ನಾಲ್ಕುಂ
ವಿತತದಿಶಾಸೀಮೆಗಳನಿಳಾವಲ್ಲಭನಾ || ೮೨
ಒಂದಸಿಯ ಧಾರೆಯೊಳ್ ಸಮ
ಸಂದೀಷಜ್ಜಳದಿನಳವಿಗಳಿದರಿಭೂಭೃ
ತ್ಸಂದೋಹದ ಕಾಯ್ಪಂ ಸಲೆ
ಮಾಂದಿಮವಂ ನೃಪನ ಚರಿತಮೇನಚ್ಚರಿಯೋ || ೮೩
ಕರಕಮಳಂ ಮುಖಕಮಳಂ
ಚರಣಕಮಳಮಮಳನಯನಕಮಳಂ ತನ್ನೊಳ್
ಕರಮೊಪ್ಪೆ ನೃಪಂ ಕಮಳಾ
ಕರದಂದದಿನೆಯ್ದೆ ಕಮಳೆಗಾಲಯಮಾದಂ || ೮೪
ಸುರಭಿಯ ತಾಯ್ವನೆಯಾ ಸಿ
ದ್ಧರಸದ ಬಗರಗೆ ಸುರಾವನೀಜದ ಬೀಜಂ
ಪರುಸದ ಕಣಿ ಚಿಂತಾಮಣಿ
ಯ ರೋಹಣಂ ರಾಜವರ್ಯನೆಸೆವೌದಾರ್ಯಂ || ೮೫
ಉ || ಈಂದನಿಯಿಂದೆ ದೇವಗಣಿಕಾತತಿಯಾತನ ಗೀತಮಂ ನಿಜಾ
ನಂದದೆ ಪಾಡೆ ಕೇಳಲೆರಡುಂ ಕಿವಿಯೆಯ್ದದೆ ತನ್ನ ದೃಕ್ಸಹ
ಸ್ರಂ ದಿಟದಿಂದೆ ಕರ್ಣಚಯಮಾಗದೆ ನಿಷ್ಫಲಮಾದುದೆಂದು ಸಂ
ಕ್ರಂದನನೆಯ್ದೆ ಕಣ್ಗೆ ಕಿಸುಗಣ್ಚುವನಾತ್ಮಸಭಾಂತರಾಳದೊಳ್ || ೮೬
ವ || ಅದಲ್ಲದೆಯುಂ-
ಕಂ || ಇರದೆ ನಿಜಪಕ್ಷಪಾತದೆ
ನೆರೆದಂತಾರಾಜಹಂಸನೊಳ್ ಸುಚರಿತನೊಳ್
ಚಿರಮಿರ್ಪಳ್ ರಾಜ್ಯಶ್ರೀ
ಕರದೆಸೆವುದ್ದಂಡಪುಂಡರೀಕದ ನೆೞಲೊಳ್ || ೮೭
ಮ || ವಿ || ಸ್ಥಿರೆಯಾದಳ್ ಧರೆಯೀಗಳೆಂಬ ಘನದೋರ್ವಿಕ್ರಾಂತಮಿಕ್ಷ್ವಾಕುಬಂ
ಧುರವಂಶಂ ದೊರೆವೆತ್ತುದೆಂಬ ವಿಮಳಾಚಾರಪ್ರಭಾವಂ ಜಗ
ದ್ಗುರುಗಂ ತಾಂ ಗುರುವೆಂಬನೂನತರಪುಣ್ಯಂ ಸಾರ್ವ ಸೈಪಿಂಗೆ ಭೂ
ಪರೊಳಾರ್ ನೋಂತರೊಮುನ್ನೆ ಭಾವಿಸೆಮಹಾಸೇನಾಧಿಪಂ ನೋಂತುದಂ || ೮೮
ಕಂ || ಅಂತೆನಿಸಿ ನೆಗೞ್ದ ಜಗತೀ
ಕಾಂತನ ಮಾದೇವಿ ಲಕ್ಷ್ಮಣಾದೇವಿ ಸಮ
ಸ್ತಾಂತಃಪುರಪರಮೇಶ್ವರಿ
ಮಂತಣದೆಱೆವೆಟ್ಟು ಚದುರ ಘಟ್ಟಿಜವೆನಿಪಳ್ || ೮೯
ಮ || ವಿ || ಕನಕಾಂಭೋಜರಜಂ ವಸಂತಪವನಂ ಚಾಂದ್ರೀಕಳಾಮಾಳೆ ಮೋ
ಹನಯಂತ್ರಸ್ಥನಭಂ ಸುಧಾರಸಮಿವುರ್ವೀವಾಯುತೇಜೋಂಬರಾಂ
ಬುನಿಕಾಯಪ್ರತಿರೂಪಭೂತನಿಚಯಂ ತೌಮಾಗೆ ಕಾಮಾಂಬುಜಾ
ಸನನಾಕಾಂತೆಯ ಕಾಯದೊಳ್ ನೆರೆಪಿದಂ ರೂಪಕ್ರಿಯಾಪ್ರೌಢಿಯಂ || ೯೦
ವ || ಮತ್ತಂ-
ಚಂ || ಸ್ಮರಮದಶಕ್ತಿ ಚಿತ್ತಭವಮೋಹನವಿದ್ಯೆ ರತೀಶಕೀರ್ತಿ ಸುಂ
ದರಹೃದಯಪ್ರಭೂತಕುಲದೇವತೆ ಮನ್ಮಥರಾಜ್ಯಲಕ್ಷ್ಮಿ ಶಂ
ಬರಹರಶೌರ್ಯಸಿದ್ಧಿಯೆನಿಪೊಂದು ವಿಳಾಸದಿನಾಕೆ ತಾನಧಃ
ಕರಿಸುವಳಿದ್ಧಸಿದ್ಧಖಚರಾಮರನಾಗವಧೂಕದಂಬಮಂ || ೯೧
ಸ್ಮಿತಮಧುರಂ ಮುಖಂ ವಿಮುಖವೃತ್ತಿಯನಾರ್ಗೆ ಕೞಲ್ಚದುತ್ಕುಚ
ದ್ವಿತಯಭರಾವಳಂಬಿಯೆರ್ದೆಯಾರೆರ್ದೆಗೀಯದು ಚೋದ್ಯಮಂ ಸಿತಾ
ಯತನಯನಂಗಳಾರ ನಯನಂಗಳನಾಱಿಸವುನ್ಮರಾಳಸಂ
ಗತಿ ಗತಿಭಂಗಮಂ ಪಡೆಯದಾರ್ಗೆ ತದಂಗಜರಾಜ್ಯಲಕ್ಷ್ಮಿಯಾ || ೯೨
ಪದೆದು ಸರೋಜಜಂ ಸುದತಿಯಾನನಮಂ ಸಮೆಯಲ್ಕೆ ಚಂದ್ರಬಿಂ
ಬದ ನಡುವಿರ್ದ ಕೋಮಳಕಳಾವಳಿಯಂ ನೆಱೆ ತೋಡಿ ಕೊಂಡೊಡಂ
ತದು ಬಯಲಾಗೆ ತದ್ಗಗನಕರ್ಷ್ಣ್ಯಮನಾಲಮಿದೆಂದು ಪುತ್ತಿದೆಂ
ದಿದು ಮೃಗಮೆಂದು ಕಲ್ಪಿಸುತುಮಿರ್ಪುದು ಸಂಶಯಭಾಜನಂ ಜನಂ || ೯೩
ಕಂ || ವದನಂ ಶಶಾಂಕಶಂಕೆಯ
ನೊದವಿಸುತಿರೆ ಸತತಮಾ ಲತಾಂಗಿಯ ಮೆಯ್ಯೊಳ್‌
ಸದರಸ್ಮಿತಫೇನಂ ಪೆ
ರ್ಚಿದತ್ತಗಣ್ಯಂ ಪಯೋಧಿಯೆನೆ ಲಾವಣ್ಯಂ || ೯೪
ವ || ಅದಲ್ಲದೆಯುಂ-
ಕಂ || ಪೊಳೆವ ದಶನಾಳಿ ಮುಕ್ತಾ
ವಳಿ ಮಧ್ಯದ ತರಳಮಣಿಯಿದೆಂದೆನೆ ತತ್ಕೋ
ಮಳೆಯಧರಮಣಿಯನವಯವ
ಕುಳಚೂಡಾಮಣಿಯನತನುಚಿಂತಾಮಣಿಯಂ || ೯೫
ಮೊರೆಯದಳಿ ಮುಗಿಯದಬ್ಜಂ
ಕೊರಗದ ನನೆಯಂಬು ನೀರೊಳೞ್ದದ ಮೀನಂ
ಚಿರಮೆನೆ ಮಿಸುಗದ ಮಿಂಚಂ
ಬರಚರಮಲ್ಲದ ಚಕೋರಮಲರ್ಗಣ್ ಸತಿಯಾ || ೯೬
ಮೂೞೂದುವು ಕರ್ವಿನ ಬಿಲ್
ನೀೞೆಯೆರೞ್ಪುರ್ವು ಬೆರಸು ತಾಮೆನಗಿನ್ನೀ
ಮೂಱುಂ ಜಗಮುಂ ಗೆಲಲೇ
ನಾಱವೆ ಪೇೞೆಂದು ಕಂತು ಮುಯ್ವಾಂತಿರ್ಪಂ || ೯೭
ನುಂಗಿ ಮುಗುಳ್ದುಗುಳ್ದಪುದು ನೆಱೆ
ದಿಂಗಳನಾರಾಹುವೆಂಬ ತೆಱದಿಂ ಕುರುಳೊಳ್‌
ಸಂಗಳಿಸಿ ಕಣ್ಗೆ ನಾಡೆ ಬೆ
ಡಂಗಂ ಬೀಱಿದುದು ಮಿಸುಪ ನೊಸಲಂಗನೆಯಾ || ೯೮
ಅಳವಡೆ ಪರಭಾಗಂಬಡೆ
ದೆಳೆಯಳೆ ಪರಭಾಗದಲ್ಲಿ ಸೋರ್ಮುಡಿ ಸೊಬಗಂ
ತಳೆದೆಸೆದುದು ಕನಕಶಿಳಾ
ತಳಾಗ್ರದೊಳ್ ಮುರಿದ ಪರಿದ ಜಗುನೆಯ ಪೊನಲಂ || ೯೯
ತನುಲತೆಗೆ ಶಾಖೆ ಕರತಳ
ವನಜಕ್ಕೆ ಮೃಣಾಳನಾಳಮಕ್ಷಿಭ್ರಮರ
ಕ್ಕೆ ನವೀನಶಿರೀಷಸ್ರಜ
ಮೆನೆ ವನಿತೆಯ ದೋರ್ಯುಗಕ್ಕೆ ಪರ್ಯಾಯಂಗಳ್ || ೧೦೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಏಕಾದಶಾಶ್ವಾಸಂ (೩)
ತರದಿಂದೆ ಮೂಱು ಸೂೞ್ವರ
ಮರಲಂಬಂ ತದಧಿಪತಿಯ ಕಣ್ಗಂ ಮನಕಂ
ಗೆರೆಯಾಣೆಯಿಟ್ಟ ರೇಖೆಗ
ಳಿರವಂ ವಳಿರೇಖೆ ತಳೆದುವಳಿಕುಂತಳೆಯಾ || ೧೦೧
ಅಂಗಭವಂ ರೂಢಿಯ ರೂ
ಪಿಂಗಂ ಸೊಬಗಿಂಗಮಿಟ್ಟನಮಳ್ಗಳಸಮನು
ತ್ತುಂಗಮನೆನಿಪುದು ಲಲಿತಲ
ತಾಂಗಿಯ ನೀರಂಧ್ರಬಂಧುರಸ್ತನಯುಗಳಂ || ೧೦೨
ಕೋಮಳೆಯ ಕನಕಕಾಂಚೀ
ದಾಮದ ಕೆಂಬರಲ ನುಣ್ಗದಿರ್ ತಿಂಬಿರೆ ನಾ
ಭೀಮಂಡಳಮಿೞಿಸಿದುದಭಿ
ರಾಮತೆಯಿಂದುಳ್ಳರಲ್ದ ಬಂದುಗೆಯರಲಂ || ೧೦೩
ಒದೆದಸುಕೆಗಮಿನಿಯಂಗಂ
ಮೃದುಪಲ್ಲವಮಂ ಸರಾಗಭಾವಮನೀವೀ
ಸುದತಿಯ ಚಳನತಳಕ್ಕತಿ
ಮೃದುತ್ವರಕ್ತತ್ವಮುಚಿತಮೆನೆ ಸೊಗಯಿಸುಗುಂ || ೧೦೪
ಭ್ರೂಚಾಪಕೇಶಪಾಶವಿ
ಳೋಚನಶರದಶನಕುಳಿಶಕುಚಚಕ್ರವಿಳಾ
ಸೋಚಿತೆ ಮಾದೇವಿ ಮನೋ
ಭೂಚಕ್ರಿಯ ಜಯನಶಾಲೆಯಂದದಿನಿರ್ಪಳ್ || ೧೦೫
ವ || ಅದಲ್ಲದೆಯುಂ-
ಉ || ಕಂಪನೆ ಪೂಗಳೊಳ್ ತೆಗೆದಗುರ್ವಿಸೆ ಸೂಡುವಲಕ್ತಕಂಗಳೊಳ್
ಕೆಂಪನೆ ಕೊಂಡು ಕೇಸಡಿಯನೂಡುವ ರತ್ನವಿಭೂಷಣಂಗಳೊಳ್
ಸೊಂಪನೆ ತಾನಗಲ್ಚಿ ತೊಡವಾಗಿರೆ ಮಾಡುವಲಂಪು ಚಿತ್ತದೊಳ್‌
ಪೊಂಪುೞಿಯೆಂದೊಡೇವೊಗೞ್ವೆನಾ ಲಲಿತಾಂಗಿಯ ಸೌಕುಮಾರ್ಯಮಂ || ೧೦೬
ಶಾ || ಲೋಕಾಲೋಕನಪುಣ್ಯಪುಂಜಮಿದು ವೇಧೋರೂಪನಿರ್ಮಾಣವಿ
ದ್ಯಾಕೀರ್ತಿಪ್ರಭವನ್ನಿಧಾನಮಿದು ಕೌಮೋದ್ದಾಮಸಾಮ್ರಾಜ್ಯಲ
ಕ್ಷ್ಮೀಕಾಂತಾ ನವನಾಟ್ಯರಂಗಮಿದು ಸತ್ಸೌಭಾಗ್ಯಮಾಣಿಕ್ಯಮಾ
ಳಾಕೋಶಂ ದಲಿದೆಂಬ ಪೆಂಪುವಡೆದತ್ತಾಕಾರಮಾಕಾಂತೆಯಾ || ೧೦೭
ಚಂ || ವಚನದೊಳಿಲ್ಲ ಪೆರ್ಮೊಲೆಯೊಳಲ್ಲದೆ ಕರ್ಕಶವೃತ್ತಿ ವಕ್ರಿಮಂ
ಸುಚರಿತದೊಳ್ ವಿಚಾರಿಸುವೊಡಿಲ್ಲಳಕಾಳಿಯೊಳಲ್ಲದೆಲ್ಲಿಯುಂ
ವಿಚಳತೆಯಿಲ್ಲ ಚಿತ್ತದೊಳಪಾಂಗದೊಳಲ್ಲದೆ ಸಾರಸದ್ಗುಣೋ
ಪಚಯದೊಳಿಲ್ಲ ಮಾಂದ್ಯಮದು ಯಾನದೊಳಲ್ಲದೆ ತಲ್ಲತಾಂಗಿಯಾ || ೧೦೮
ಕಂ || ಅಱಿವಿಂಗೆ ಜವ್ವನಂ ಕ
ಣ್ದೆಱೆದುದು ಜವ್ವನಕೆ ಪೊಚ್ಚಪೊಸಸಿರಿಯೆಸಕಂ
ನೆಱೆದುದು ಸಿರಿಗಂ ಪಿರಿದುಂ
ಮಱುಕಂ ದೊರೆಕೊಂಡುದಾಕೆಯಂ ಪೊರ್ದಲೊಡಂ || ೧೦೯
ವ || ಮತ್ತಮಾಜಗತ್ತ್ರಯಸವಿತ್ರ ಸವಿತೃಕಾಂತೆಯಂತೆ ಕಮಳೋತ್ಸವಕಾರಿಣಿಯುಂ ವಸಂತಲಕ್ಷ್ಮಿ ಯಂತೆವಿಶಿಷಟ್ಟಪಾರ್ಥಿವಕುಳೋದ್ಭವೆಯುಂ ಸಿದ್ಧಮಾತೃಕೆಯಂತೆ ಸಂತತೋಪಚಿತಕಳಾ ಕಳಾಪೆಯುಂ ನಕ್ಷತ್ರಪಙ್ಕ್ತಿಯಂತೆ ವಿವಿಧಪ್ರದೇಶೋದ್ಭವವ್ಯಂಜನೋಪರಂಜಿತೆಯುಂ ಸಮುದ್ರಲಹರಿಯಂತೆ ಅಗಣ್ಯಲಾವಣ್ಯಲಲಿತೆಯುಂ ಪ್ರತಿಪಚ್ಚಂದ್ರಲೇಖೆಯಂತೆ ಸನ್ಮಾರ್ಗ ಪ್ರವರ್ತನೆಯುಂ ದಿಗ್ಗಜಕಪೋಳಪಾಳಿಯಂತನೂನದಾನಾಧೀನೆಯುಂ ಚಾಪಲತೆಯಂತೆ ದೃಢ ಗುಣಸಂಧಾನೆಯುಂ ಮಹೇಂದ್ರಲೀಲೆಯಂತೆ ಸುಧರ್ಮಾನುವರ್ತಿನಿಯುಮೆ ನಿಪಳ್ ಅಂತುಮಲ್ಲದೆಯುಂ-
ಮ || ವಿ || ಅಕಳಂಕಾಖಿಳಶೀಳಪಾಳಿಕೆ ಜಗದ್ದೃಗ್ಭೃಂಗಮಂದಾರಮಾ
ಳಿಕೆ ಶೃಂಗಾರಸರೋಮರಾಳಿಕೆ ಕಳಾವಿದ್ಯಾನಟೀನೃತ್ಯಶಾ
ಳಿಕೆ ಚಿತ್ತೋದ್ಭವವಶ್ಯಮೂಳಿಕೆ ಜಿನೇಶೇಂದೂದಯಾದ್ರೀಂದ್ರಚೂ
ಳಿಕೆಯೆಂಬೆಂ ಪೊಗೞಲ್ಕೆ ಮತ್ತಱಿಯೆನಾನಾಲಕ್ಷ್ಮಣಾದೇವಿಯಂ || ೧೧೦
ಕಂ || ಆ ಕಾಂತೆ ಮಹಾಸೇನಮ
ಹೀಕಾಂತನೊಳೊಂದಿ ಕಲ್ಪತರುವಂ ತಳ್ತಿ
ರ್ಪಾಕಲ್ಪಲತೆಯ ತೆಱದಿನ
ನಾಕುಳಸುಖಸಂಕಥಾವಿನೋದದಿನಿರ್ಪಳ್ || ೧೧೧
ಉ || ಚುಂಬನದಿಂಪು ಸುಯ್ಯ ನಱುಗಂಪು ಮರುಳ್ಚುವ ಸೋಂಕು ಮಾತಿನೊಳ್‌
ತಿಂಬಿದ ಕೊಂಕು ವಿಭ್ರಮದಗುರ್ವು ನಿಜೇಂದ್ರಿಯವರ್ಗದುರ್ವು ತಾ
ನೆಂಬಿನಮಾಕೆಯೊಳ್ ನೆರೆದು ಸೌಖ್ಯಪರಂಪರೆಗಾತ್ಮಚಿತ್ತಮಾ
ಳಂಬನಮಾಗೆ ನಾಡೆ ತಣಿವೆಯ್ದುವನಾ ವಸುಧಾಧಿನಾಯಕಂ || ೧೧೨
ಕಂ || ನಳಿನಾಕರಮುಂ ರಮೆಯುಂ
ಜಳನಿಧಿಯುಂ ನಿರ್ಮಳೋರ್ಮಿಯುಂ ಚಂದ್ರಮನುಂ
ಕಳೆಯುಮೆಸೆವಂತೆ ಸಮಸಂ
ದಿಳೇಶನುಂ ಕಾಂತೆಯುಂ ಕರಂ ಸೊಗಯಿಸುವರ್ || ೧೧೩
ಪಾಪರಹಿತಂಗಳುರುಸುಖ
ರೂಪಂಗಳೆನಿಪ್ಪನೇಕವಿಧಕೇಳಿಗಳಿಂ
ದಾ ಪುಣ್ಯದಂಪತಿಗೆ ನಿಮಿ
ಷೋಪಮಮೆನೆ ಪೋಯ್ತನೇಕವತ್ಸರನಿಕರಂ || ೧೧೪
ವ || ಅನ್ನೆಗಮಿತ್ತಂ-
ಉ || ದೇವರ ದೇವನುರ್ವರೆಗನುತ್ತರೆಯಿಂದಿೞಿದಾ ಮಹಾದಿಸೇ
ನಾವನಿಪಾಳನಗ್ರಮಹಿಷೀಪದಸಂಸ್ಥಿತೆಯಪ್ಪ ಲಕ್ಷ್ಮಣಾ
ದೇವಿಯ ಗರ್ಭದೊಳ್ ನೆಲಸುತಿರ್ದಪನೆಂದು ಪುರಂದರಂ ಸ್ವಕೀ
ಯಾವಧಿಬೋಧದಿಂ ತಿಳಿದು ತನ್ನೊಳೆ ಸಂತಸದಂತನೆಯ್ದಿದಂ || ೧೧೫
ವ || ಅಂತು ತಿಳಿದಱುದಿಂಗಳುಂಟೆನೆ ಮುನ್ನಮೆ-
|| ಮಾಲಿನಿ ||
ಸುರಪತಿ ಜಿನಗರ್ಭಾದಾನಕಲ್ಯಾಣಲೀಲಾ
ಪರಿಕರಮನೊಡರ್ಚಲ್ವೇೞ್ವುದುಂ ಭಕ್ತಿಭಾವಂ
ಬೆರಸು ತಲೆಯೊಳಾಂತಂ ಪಾಲೆ ಮರ್ದಾದುದೆಂಬಂ
ತಿರೆ ನಲಿದು ತದೀಯಾದೇಶಮಂ ಕಿನ್ನರೇಶಂ || ೧೧೬
ವ || ಅನಂತರಂ ಚಂದ್ರಪುರಿಗೆ ವಂದು ರಾಜಮಂದಿರದೊಳ್-
ಕಂ || ಪಿರಿದುಂ ಪಂಚಾಶ್ಚರ್ಯಂ
ಬೆರಸು ಸಹಾರ್ಧತ್ರಿಕೋಟಿರತ್ನದ ಮೞೆಯಂ
ಸುರಿಯಲ್ ತೊಡಗಿದನನುದಿನ
ಮುರುಮುದದಿಂ ಮೂಱುಪೊೞ್ತಱೊಳಮೈಳಬಿಳಂ || ೧೧೭
ಒಗೆವುದು ಗಗನದೊಳೆನಲ
ಲ್ಲುಗುವುದೆ ನಿಮಿರ್ದೆಳೆಗೆ ಶಕ್ರಚಾಪೋತ್ಕರಮಾ
ವಗಮೆನೆ ಕುಬೇರಮೇಘದಿ
ನುಗುತಂದುದು ಪಂಚರತ್ನಧಾರಾಸಾರಂ || ೧೧೮
ರನ್ನದ ಮೞೆಯಿಂದಿಳೆಯ ವಿ
ಪನ್ನತೆ ಗರ್ಭಾವತಾರದಿಂದಱುದಿಂಗಳ್
ಮುನ್ನಮೆನೆ ಪೋಯ್ತು ಜಿನರಾ
ಜಂ ನೆರಪಿದ ಪುಣ್ಯದಳವದಿನ್ನೇವಿರಿದೋ || ೧೧೯
ಧರೆಗಂದಿಂ ಕೊಟ್ಟ ವಸುಂ
ಧರೆ ಮತ್ತಂ ರತ್ನಗರ್ಭೆಯೆಂಬೀಪೆಸರ್ಗಳ್
ದೊರೆವೆತ್ತುವೆಂದೊಡೇನ
ಚ್ಚರಿಯಾದುದೊ ಧನದಜನಿತಮಣಿಗಣವರ್ಷಂ || ೧೨೦
ಓರಂತೆ ಸುರಿದೊಡಂ ಮನ
ವಾರದು ರತ್ನತತಿತೀರದೆಂದೊಡೆ ತವಿಲಂ
ಸಾರದು ತಾನೆನಿಸಿದ ಭಂ
ಡಾರಕ್ಕಂ ಭಕ್ತಿಗಂ ಕುಬೇರನೆ ನೋಂತಂ || ೧೨೧
ವ || ಮತ್ತಮಾಮನುಷ್ಯಧರ್ಮನ ಬೞಿಯನೆ ಸೌಧರ್ಮೇಂದ್ರಂ ಧರ್ಮಾನುರಾಗದಿನರ್ಹ ದಂಬಿಕೆಯನನುದಿನಂ ಕೈಗೈಸಿಮೆಂದು ಹಿಮವದಾದಿವರ್ಷಧರ ಮಹೀಧರಾಧಿತ್ಯಕಾಳಂ ಕಾರಂಗಳಪ್ಪ ಪದ್ಮಾದಿಸರಂಗಳೊಳಿರ್ಪರಂ ಶ್ರೀ ಹ್ರೀ ಧೃತಿ ಕೀರ್ತಿ ಬುದ್ಧಿ ಲಕ್ಷ್ಮಿಗಳೆಂ ಬಱುವರಂ ದೇವಿಯರುಮಂ ಮತ್ತಂ ಜಿನೇಂದ್ರಜನ್ಮಕಲ್ಯಾಣದೊಳ್‌ ಭೃಂಗಾರುಧಾರಿಣಿ ಯರಾಗಿಮೆಂದು ಮಣಿಮಯಾಕೃತ್ರಿಮಚೈತ್ರಗೃಹರುಚಿರಮೆನಿಪ ರುಚಕಾಚಳದ ಮೂಡಣ ದೆಸೆಯ ಕೂಟಂಗಳೊಳಿರ್ಪ ವೈಡೂರ್ಯದ ವಿಜಯೆಯುಂ ಕಾಂಚನದ ವೈಜಯಂತಿಯುಂ ಕನಕದ ಜಯಂತಿಯುಮರಿಷ್ಟದಪರಾಜಿತೆಯುಂ ದಿಕ್ವ್ಸಸ್ತಿಕದ ನಂದೆಯುಂ ನಂದನದ ನಂದೋತ್ತರೆಯುಮಂಜನ ಮೂಳಕದ ನಂದಿವರ್ಧನೆಯುಮೆಂಬ ದಿಗ್ದೇವಿಯರೆಣ್ಬರುಮಂ ಮತ್ತಂ ಮಹಾಸೇನಮಹೀವರನರಸಿಗಾದರ್ಶನಮಂ ಪಿಡಿಯಿಮೆಂದು ತನ್ಮಹೀಧರದ ತೆಂಕಣ ದೆಸೆಯ ಕೂಟಂಗಳಪ್ಪ ಮೇಘದ ಸುಪ್ರತಿಷ್ಠೆಯುಂ ಸುಪ್ರಬುದ್ಧದ ಸುಪ್ರಣಿಧಿಯುಂ ಐಂದ್ರದ ಸುಪ್ರಬುದ್ಧೆಯುಂ ವಿಮಳದ ಯಶೋಧರೆಯುಂ ರುಚಕದ ಲಕ್ಷ್ಮೀಮತಿಯುಂ ರುಚಕೋತ್ತರದ ಕೀರ್ತಿಮತಿಯುಂ ಚಂದ್ರದ ವಸುಂಧರೆಯುಂ ಸುಪ್ರತಿಷ್ಠದ ಚಿತ್ರೆಯು ಮೆಂಬೀದೆಸೆವೆಣ್ಗಳೆಣ್ಬರುಮಂ ಮತ್ತಂ ಲಕ್ಷ್ಮಣಮಹಾದೇವಿಗೆ ಗಾಯಕಿಯರಾಗಿಮೆಂದು ತತ್ಪರ್ವತದ ಪಡುವಣದೆಸೆಯ ಕೂಟಂಗಳಪ್ಪ ಲೋಹಿತಾಕ್ಷದಿಳಾದೇವಿಯುಂ ಜಗತ್ಕು ಸುಮದ ಸುರಾದೇವಿಯುಂ ಪದ್ಮದ ಪೃಥ್ವಿಯುಂ ನಳಿನದ ಪದ್ಮಾವತಿಯುಂ ಕುಮುದದ ಕಾಂಚನೆಯುಂ ಸೌಮನಸದ ನವಮಿಕೆಯುಂ ಯಶೋಭದ್ರದ ಸೀತೆಯುಂ ಸರ್ವತೋಭದ್ರ ಭದ್ರೆಯುಮೆಂಬ ಹರಿತ್ಕುಮಾರಿಕೆಯರೆಣ್ಬರುಮಂ ಮತ್ತಮಾ ವಿನಯಕಾಮಧೇನುಗೆ ಚಾಮರಮನಿಕ್ಕಿಮೆಂದು ತದವನೀಧರದ ಬಡಗಣ ದೆಸೆಯ ಕೂಟಂಗಳಪ್ಪ ಸ್ಫಟಿಕದಂಬುದೆ ಯುಂ ಅರ್ಕದ ಮಿತ್ರಕೇಶಿಯುಂ ಅಂಜನದ ಪುಂಡರೀಕಿಣಿಯುಂ ಕಾಂಚನದ ವಾರುಣಿ  ಯುಂ ರಜತದಾಸ್ಯೆಯುಂ ಕುಂಡದ ಧಾತ್ರಿಯುಂ ರುಚಿರದ ಹ್ರೀಯುಂ ಸುದರ್ಶನ ದಾಕೃತಿಯುಮೆಂಬ ಕಕುತ್ಕಾಂತೆಯರೆಣ್ಬರುಮಂ ಮತ್ತಂ ಜಗತ್ತ್ರಿತಯದೀಪಿಕೆಗೆ ನೀರಾ ಜನದೀಪಧಾರಿಣಿಯರಾಗಿಮೆಂದು ತದ್ಗಿರೀಂದ್ರದ ಐಂದ್ರೀದೆಸೆಯ ವಿಶೇಷಕೂಟಂಗಳಪ್ಪ ವಿಮಳದ ಚಿತ್ರೆಯುಂ ನಿತ್ಯಾಲೋಕದ ಕನಕಚಿತ್ರೆಯುಂ ಸ್ವಯಂಪ್ರಭದ ತ್ರಿಸರೆಯುಂ ನಿತ್ಯೋದ್ಯೋತಕದ ಸುತ್ರಾಮಣಿಯುಮೆಂಬ ವಿದ್ಯುತ್ಕುಮಾರಿಯರ್ ನಾಲ್ವರುಮಂ ಮತ್ತಮುತ್ತಮಶೀಲವತಿಗೆ ಮಹತ್ತರೆಯರಾಗಿಮೆಂದು ತನ್ನ ಗವಿದಿಕ್ಕೂಟಂಗಳಪ್ಪ ವೈಡೂರ್ಯದ ರುಚಕೆಯುಂ ರುಚಕದ ರುಚಕಕಾಂತಿಯುಂ ಮಣಿಪ್ರಭದ ರುಚಕಪ್ರಭೆಯುಂ ರುಚಕೋತ್ತರದ ಚಕ್ರಪ್ರಭೆಯುಮೆಂಬ ವಿದಿಕ್ಕನ್ಯೆಯರ್ ನಾಲ್ವರುಮಂ ಮತ್ತಮಖಿಳ ವಿದ್ಯಾಪ್ರಗಲ್ಭೆಗೆ ಗರ್ಭಶೋಧನಾದಿರಮಣೀರಹಸ್ಯವ್ಯಾಪಾರದೊಳ್‌ ನೆಗೞಿಮೆಂದು ತಚ್ಛೈಳೋಚ್ಛ್ರಯಕೃತಕಕೂಟಂಗಳಪ್ಪ ರತ್ನಕೂಟದ ವಿಜಯೆಯುಂ ರತ್ನಪ್ರಭದ ವೈಜಯಂ ತಿಯುಂ ಸರ್ವರತ್ನದ ಜಯಂತಿಯುಂ ರತ್ನೋಚ್ಛ್ರಯದಪರಾಜಿತೆಯುಮೆಂಬೀ ವಿದ್ಯು ದ್ದ್ಯುತಿಯರ್ ನಾಲ್ವರುಮಂ ಮತ್ತಮನೇಕಾಂತವಿದ್ಯಾವಿನೋದಿಗನೇಕವಿನೋದಂಗಳಂ ಸಲಿಸಿಮೆಂದು ವಕ್ಷಾರೇಷ್ಟಾಕಾರಕುಂಡಳಾದ್ಯನ್ಯನಗನಿವಾಸಿನಿಯರಪ್ಪ ಮಾಳಿಕೆ ಮಾಳಿನಿ ಕನಕದೇವಿ ಕನಕವೃದ್ಧಿ ಪುಷ್ಪಮಾಳೆ ಮಾಳಾವತಿ ಸುರಾದೇವಿ ತ್ರಿಸರೆ ಮೊದಲಾಗೆ ಪಲರುಮಮರಕಾಂತೆಯರಂ ಕಳಿಪುವುದುಮಾಕೆಯರ್ ನೂತನ ರತ್ನವೃಷ್ಟಿಯೊಡನೆ ಕಾಂತಾರತ್ನವೃಷ್ಟಿಯುಮಾದಂದದಿಂ ಸಂದಣಿಸಿ ಗಗನಮಾರ್ಗದಿನವನಿಗವತರಿಸಿ-
ಚಂ || ಪದನಖಕಾಂತಿಯಿಂ ತಳಿದ ಪೂವಲಿಯಂ ನಯನಾಂಶುವಿಂದೆ ಕ
ಟ್ಟಿದ ಪೊಸಮುತ್ತಿನಚ್ಚಮಣಿತೋರಣಮಂ ಕಚಶೋಭೆಯಿಂದೆ ದೀ
ಹದ ನವಿಲಂ ಕಳಕ್ವಣಿತದಿಂ ಗೃಹಕೋಕಿಳನಾದಮಂ ಮರು
ತ್ಸುದತಿಯರೆಯ್ದೆ ನೂರ್ಮಡಿಸುತುಂ ಪುಗುತಂದರಿಳೇಶಗೇಹಮಂ || ೧೨೨
ವ || ಅಂತು ಪೊಕ್ಕು ಮಣಿಮಯವಿಳಾಸಭವನಕ್ಕೆ ವಂದು-
ಕಂ || ಹಿಮಕರಸಂಗದೆ ಮುಗಿವುದು
ಕಮಳಕ್ಕುಚಿತಮೆನೆ ಮುಗಿದ ಕೈ ನೊಸಲೊಳ್‌ ಚೆ
ಲ್ವಮರ್ದಿರೆ ತಮತಮಗೆಱಗಿದ
ರಮರಿಯರೆಲ್ಲಂ ಜಿನಾಂಬಿಕಾಪದಯುಗದೊಳ್‌ || ೧೨೩
ವ || ಅಂತು ನಿಜಮುಖಪ್ರತಿಬಿಂಬಕದಂಬದಿಂ ಮರಕತಪ್ರಘಣದೊಳ್‌ ಪದ್ಮಪುಷ್ಟೋಪ
ಹಾರಮಂ ವಿರಚಿಸಿ ಬೞಿಯಂ ತಂತಮ್ಮ ನಿಯೋಗದಿಸುವೆಸಕ್ಕೆ ಪೊಕ್ಕೋಲಗಿಸುವಲ್ಲಿ-
ಕಂ || ಸಿರಿಯ ಕರತಳದ ಸಿತಸರ
ಸಿರುಹದ ಮೈಯ್ಸಿರಿಯಿದರ್ಕಿದೇಕಚ್ಛತ್ರಂ
ಪಿರಿದುಮೆನಿಸಿದುದು ಸುರಸುಂ
ದರಿದೇವಿಗೆ ಪಿಡಿದು ಮತ್ತಿನೇಕಚ್ಛತ್ರಂ || ೧೨೪
ಬೀಸುವ ಚಾಮರದೆಲರಿಂ
ಸೂಸುವ ಕುರುಳೋಳಿ ತೆರೆಯ ನೊರೆಗಂಬುಜದಿಂ
ದೋಸರಿಪ ತುಂಬಿವಿಂಡಿನ
ದೇಸೆಯನೊಳಕೆಯ್ದುದಾಸ್ಯದೊಳ್‌ ನೃಪಸತಿಯಾ || ೧೨೫
ಸೊಗಯಿಪ ಪೂರ್ವದಿಗಂಗನೆ
ಗಗನಶ್ರೀಗಿಂದುಕಳೆಯನೀವಂದದೆ ದೇ
ವಿಗೆ ಪೊಳೆವ ಬಿಳಿಯೆಲೆಯ ವೀ
ಳಿಗೆಯಂ ಸುರಕನ್ನೆ ನೀಡಿದಳ್‌ ಪೆಱಳೊರ್ವಳ್‌ || ೧೨೬
ರಮಣಿಯ ಮುಖಕ್ಕೆ ವೇಳೆತ
ನಮನಾಂತ ಸರೋಜದಂತೆ ತತ್ತಾಂಬೂಳ
ಕ್ಕಮರವಧುವಾಂಪ ಕಾಂಚನ
ಕಮಳಾಕೃತಿಯೆನಿಪ ಡವಕೆ ಪಡೆದುದು ಚೆಲ್ವಂ || ೧೨೭
ಒರ್ವಳ್‌ ಜಿನಜನನಿಯ ನಿಡು
ವುರ್ವಂ ಸಮಱಲ್ಕೆ ನೀಡಿದಳ್‌ ಕುಡಿವೆರಲಂ
ಗೀರ್ವಾಣಕಾಂತೆ ಕಾಮನ
ಕರ್ವಿನ ಬಿಲ್ಗರಲಸರಲನೋಲಗಿಸುವವೊಲ್‌ || ೧೨೮
ಕಾಡಿಗೆಯನೆಚ್ಚು ಮೆಲ್ಲನೆ
ಗಾಡಿಗೆ ಸುರವನಿತೆ ತೆಗೆದ ಸೋಗೆ ಬೆಡಂಗಂ
ಮಾಡಿದುದಾಕಾಂತೆಯ ಚೆ
ಲ್ವೋಡದೆಸೆವ ನೇತ್ರಪುತ್ರಿಕೆಯ ಸೋರ್ಮುಡಿವೊಲ್‌ || ೧೨೯
ಸ್ಮರಮಂಗಳದರ್ಪಣದೊಳ್‌
ವಿರಚಿಪವೊಲ್‌ ಸ್ವಸ್ತಿಕಾಂಕಮಂ ಚಂದನದಿಂ
ಬರೆದಳ್‌ ಕಪೋಲದೊಳ್‌ ಬಿ
ತ್ತರದಿಂದಂ ಪತ್ರಭಂಗಮಂ ಮತ್ತೊರ್ವಳ್‌ || ೧೩೦
ಸಸಿಯೀಕೆಯ ವದನಕ್ಕೆಂ
ತು ಸಮಂ ಪೇೞೆಂದು ತಂದು ಪಡಿದೋಱುವವೊಲ್‌
ಪೊಸಮುತ್ತಿನ ಪುಂಜದೆ ರಂ
ಜಿಸುವೋಲೆಯನಮರಿ ಪಾಲೆಯೊಳ್‌ ನಿಯಮಿಸಿದಳ್‌ || ೧೩೧
ಸರಸಬಿಸವಲ್ಲಿಯಂ ಸ್ಮರ
ಕುರಿಕುಂಭದೊಳೊಟ್ಟುತಿರ್ಪ ಕರಿಣಿಯ ತೆಱನಂ
ಸುರತರುಣಿ ಪೋಲ್ತಳರಸಿಯ
ಗುರುಕುಚದೊಳ್‌ ಹಾರಲತೆಯನಳವಡಿಸುತ್ತುಂ || ೧೩೨
[1]
ರಮಣಿಯ ಮುಖಕ್ಕೆ ಮಣಿಮುಕು
ರಮನೊಪ್ಪಿರೆ ತೋರ್ಪ ದಿವಿಜವಧು ಸಮ್ಮುಖಮಂ
ಹಿಮಕಿರಣಂಗಂ ರವಿಗಂ
ಸಮನಿಪ ಪುಣ್ಣವೆಯ ಸಂಜೆವೆಣ್ಣಂ ಪೋಲ್ತಳ್‌ || ೧೩೩
ಅಳಿಮಾಲೆ ನೆಲಸಿದೆಳಲತೆ
ಬಳಸಿದ ವನಲಕ್ಷ್ಮಿಯಂದದಿಂ ಕೂರ್ವಾಳಂ
ತಳೆದಂಗರಕ್ಕೆಗಮರೀ
ಕುಳಮಿರೆ ಕೆಲಗೆಲದೊಳೆಸೆದಳಂಬಿಕೆ ಜಿನನಾ || ೧೩೪
ಅಡಿಯೂಡುವ ಮುಡಿವಿಕ್ಕುವ
ಪಡಿಯಱವೆಸಗೆಯ್ವ ಪಡಿಗಮಂ ಸಾರ್ಚುವ ಮ
ತ್ತಡಿಗುಟ್ಟುವ ಪಾವುಗೆಯಂ
ಪಿಡಿದರ್ಪಿಪ ಬೆಸನೆ ದಿವಿಜಕಾಂತೆಯರ್ಗೆ ಬೆಸಂ || ೧೩೫
ನಡೆಯಿಪರನುಲೇಪನಮಂ
ಮಡಿಯಂ ಮಾಲೆಯನಮರ್ತ್ಯಲೋಕದವಂ ತಂ
ದೆಡೆವಿಡದೆ ಘಟ್ಟಿವಳ್ತಿಯ
ಮಡಿವಳ್ತಿಯ ಮಾಲೆಗಾರ್ತಿಯಂದದಿನರೆಬರ್‌ || ೧೩೬
ವ || ಮತ್ತಂ-
ಉ || ದೇಸೆಯನಾಂತರೆಯ್ದೆ ಭುವನತ್ರಿತಯಾಂಬಿಕೆಗಂಗರಾಗಮಂ
ಪೂಸುವ ಮಜ್ಜನಂಬುಗಿಸುವಾರತಿಯೆತ್ತುವ ಪೀಲಿಗುಂಚಮಂ
ಬೀಸುವ ಬೋನಮಂ ಸಮೆವ ಶಂಕಮನೊತ್ತುವ ಹಂಸತಳ್ಪಮಂ
ಪಾಸುವ ಬಾಸಿಗಂಗುಡುವ ಗದ್ದುಗೆಯಿಕ್ಕುವ ದೇವಕಾಂತೆಯರ್‌ || ೧೩೭
ವ || ಮತ್ತಂ ಸಗೀತಕಪ್ರಸಂಗಮಂ ಪದವಡಿಸುವೆಡೆಯಳ್‌
ಕಂ || ಸಾರಣೆಯ ಸಕಳನಿಃಕಳ
ಚಾರಣೆಯ ಬೆಡಂಗು ಸರದ ರಾಗದ ಸವಿಯಂ
ಪೂರಿಸೆ ಕಿವಿಯೊಳ್‌ ದಿವಿಜ
ಸ್ತ್ರೀ ರಮಣಿಯ ಮುಂದೆ ವೀಣೆಯಂ ಬಾಜಿಸಿದಳ್‌ || ೧೩೮
ವ || ಮತ್ತಂ ಶಾರೀರವೀಣೆಯೊಳ್‌ ಪಾಡುವಲ್ಲಿ-
ಕಂ || ಸ್ವರದೊಳ್‌ ಪದದೊಳ್‌ ತಾಳದೊ
ಳಿರದವಧಾನದೊಳಳಂಕೆಗೊಂಡಿರೆ ರಾಗೋ
ಚ್ಚರಣಲಯಗೀತಮಾಯ್ತ
ಚ್ಚರಿ ತದ್ಗಂಧರ್ವವಿಧ್ಯೆ ಸುರಸುಂದರಿಯಾ || ೧೩೯
ವ || ಮತ್ತಮೊರ್ವಳ್‌
ಕಂ || ಅಮರ್ದಿನ ಕೊಳಲಳಿನಿಯದೆನೆ
ಸಮಂತು ಸಪ್ತಸ್ವರಂಗಳುಂ ರಂಜಿಪ ರಾ
ಗಮನುಗುೞೆ ಕೊಳಲ ನುಡಿಸಿದ
ಳಮರಾಂಗನೆ ಬಿಲ್ಲನತನುಗೊಲೆಗೊತ್ತುವಿನಂ || ೧೪೦
ಕುಡುವಿನ ಸಂಚದ ಕೂಟಂ
ತೊಡರದೆ ಪಾಟಪ್ರಹಾರದೊಳ್‌ ನಾಡೆ ನಯಂ
ಬಡೆದಿರೆ ಬಾಜಿಸಿದಳ್‌ ಮುಱೆ
ದೆಡದೊಡೆಯೊಳ್‌ ತಳೆದು ಡಕ್ಕೆಯಂ ಪೆಱತೊರ್ವಳ್‌ || ೧೪೧
ಎಡಗೆಯ್‌ ಬಲಗೆಯ್‌ ತೋರಂ
ಕಡುಸಣ್ಣಂ ಕದಳಿ ಕನ್ನವಟ್ಟಂ ತಾನೆಂ
ಬೆಡೆಯೊಳ್‌ ಪ್ರಹರಣಮಿಂಪಂ
ಪಡೆದಿರೆ ಸುರವಧು ಮೃದಂಗಮಂ ಬಾಜಿಸಿದಳ್‌ || ೧೪೨
ತಾಳದ ಗೀತದ ವಾದ್ಯದ
ಮೇಳನದಿಂದಭಿನಯಂಗಳಭಿನವಭಾವ
ಕ್ಕಾಳಂಬಮಾಗೆ ರಸದೊಳ
ಗೋಲಾಡುವ ತೆಱದಿನಾಡಿದಳ್‌ ಮತ್ತೊರ್ವಳ್‌ || ೧೪೩
ವ || ಅದಲ್ಲದೆಯುಂ-
ಕಂ || ಸರಸಕವಿಕಾವ್ಯಮಧುಮ
ತ್ತೆ ರಾಗದೊಳ್‌ ಪೊರೆದು ಪೊಂಗೆ ತನಿಗಂಪೊಗೆದಂ
ತಿರೆ ನುಣ್ಣನಿಯಿಂದೋದುವ
ಸುರವಾಚಿಕೆ ಸತಿಗೆ ಪುಳಕಮಂ ಪುಟ್ಟಿಸಿದಳ್‌ || ೧೪೪
ವ || ಅದಲ್ಲದೆಯುಂ ಅಚ್ಚರಸಿಯರೊಳಗಣ ಮೃಣಾಳಿಕೆಯೆಂಬಳ್‌ ನಿಜಪದತಳದ ನುಣ್ಬೆಳಗಿ ನೊಡನೆ ಕುಂಕುಮರಸದ ಚಳಯಮಂ ಪಸರಿಸಿಯುಂ ಲವಲಿಕೆಯೆಂಬಳಂಘ್ರಿನಖರುಚಿ ತಡಂಗಲಸೆ ಪೂವಲಿಗೆದಱಿಯಂ ಉತ್ಪಳಿಕೆಯೆಂಬಳವತಂಸೋತ್ಪಳಂಗಳ್‌ ಕದಪಿ ನೊಳ್‌ ತೆಱಂಬೊಳೆಯೆ ರಂಗವಲಿಯನಳವಡಿಸಿಯುಂ ಮಂದಾರಿಕೆಯೆಂಬಳಿಂದ್ರ ವನದರಲ್ಗಳಂ ತೊಡರ್ಚುವಲ್ಲಿ ಕಂಕಣದ ಮೆಲ್ಲುಲಿಯಿನೆಳಸುವಳಿಗಳಿನಿಯದನಿಯಂ ತನಿಗೊರ್ವಿಸಿಯುಂ ಲವಂಗಿಕೆಯೆಂಬಳ್ ಲವಂಗಪಲ್ಲವದ ತೋರಣಗಣಮಂ ತೊಡರ್ಚುವೆಡೆಯೊಳ್ ತೆಱೆದ ತೋಳ ಮೊದಲ ನಱುಗಂಪಿನಿಂದದರ್ಕೆ ಪೊಸಗಂಪಿ ನಣ್ಪನಿಕ್ಕಿಯುಂ ಅಮೃತಮತಿಯೆಂಬಳ್ ಅಮೃತಾಹಾರದ ಬೋನಮಂ ಬಿಸುಪಿಂಗೆ ಪೊಸದಳಿರನಿಕ್ಕಿ ನೆಗಪಿದಂತೆ ಕೆಂದಳದ ಕೆಂಪು ಬಳಸೆ ವಿಳಾಸದಿಂದನ್ನ ವಾಸಕ್ಕೆ ನಡೆಸಿಯುಂ ಚಂದ್ರಿಕೆಯೆಂಬಳ್‌ ಚಂದ್ರಕಾಂತಕಲಶಂಗಳನಾತ್ಮೀಯಮುಖಚಂದ್ರಸ್ಮೇ ರಚಂದ್ರಿಕೆಯಿನೊಸರ್ಚಿ ಪೆರ್ಚಿ ಕರಹಾರದೊಳರೆಯಾಗದಿರಿಸಿಯುಂ ಚಿತ್ರಲೇಖೆ ಯೆಂಬಳ್ ವಿಚಿತ್ರಶಾಲೆಯೊಳ್ ವಿವಿಧವಿದ್ಧಂಗಳಂ ಬರೆದು ಬೞಿಯಂ ಪ್ರದೇಶಶುದ್ಧಿಯಿಂ ಪೆಱಮೆಟ್ಟಿ ನೋಡುವಲ್ಲಿ ಪಸರಿಸುವ ಕಣ್ಬೆಳಗಿನಿಂದರ್ಧೋದಕ ದೊಳಂಕೆಗೆಯ್ದಂತೆ ಮಾಡಿಯುಂ ಪ್ರಭಾವತಿಯೆಂಬಳ್ ಮದನಮಂದಿರದೋವರಿ ಯೊಳಂಗಪ್ರಭೆಯಿಂ ತೆರಳ್ದ ಕೞ್ತಲೆಯಂ ಮತ್ತೆ ಮಣಿದೀಪಂಗಳಿಂ ನಿರವಶೇಷಂ ಮಾಡಿಯುಂ ಮಾಳತಿಕೆಯೆಂಬಳ್ ಅರಸಿಯ ಬೆನ್ನ ಚೆಲ್ವಿಂಗೆ ಸೋಲ್ತು ತನ್ನ ಬೆನ್ನಂ ಬೆನ್ನಿತ್ತುದೆನಿಸಿ ಬೆಂಗೊಟ್ಟು ಮಲಂಗಿಸಿಯುಂ ನಿಪುಣಿಕೆಯೆಂಬಳ್ ಅರ್ಹದರ್ಚ ನೋಪಕರಣಂಗಳನಳವಡಿಸುವಲ್ಲಿ ಪುಣ್ಯದೇವತೆಯೆ ಸನ್ನಿದವಾದಳೆನಿಸಿಯುಂ ಪದ್ಮಿಕೆಯೆಂಬಳುಪವನದ ಪದ್ಮಾಕರದಂಚೆವಿಂಡಂ ನಡೆಯಿಪೆಡೆಯೊಳವರ್ಕಲ ಸಗತಿವಿಳಾಸಮನುಪದೇಶಿಸಿಯುಂ ಮಯೂರಿಕೆಯೆಂಬಳ್ ಗೃಹಮಯೂರಂಗಳಂ ಕೇಶಭಾರಕ್ಕೋರನ್ನಮೆಂಬ ಭಾರದಿಂ ಕಾರಾಗೃಹಮಂ ಪುಗಿಸುವಂತೆ ಧಾರಾಗೃಹಮಂ ಪುಗಿಸಿಯುಮಿಂತು-
ಕಂ || ಮಱಸನಮಂ ಬಿಟ್ಟೊಳಗಣ
ಪೊಱಗಣ ಕೆಲಸಂಗಳೆಲ್ಲಮಂ ದೇವಿಯ ಕ
ಣ್ಣಱಿದುಂ ಮನಮಱಿದುಂ ಬಿಡ
ದಱುದಿಂಗಳ್‌ ದೇವಕಾಂತೆಯರ್ ನಡೆಯಿಸಿದರ್ || ೧೪೫
ವ || ಅಂತುಮಲ್ಲದೆಯುಂ-
ಚಂ || ವಿನುತಜಿನಾರ್ಭಕಾವತರಣಕ್ಕುಪಯೋಗ್ಯಮಿದಾದುದಾದಮೆಂ
ಬಿನಮಮರೀಚಯಂ ಪರಮಪಾವನವಸ್ತುಗಳಿಂದೆ ಗರ್ಭಶೋ
ಧನಮನೊಡರ್ಚಿ ನಿರ್ಮಳತೆವೆತ್ತುದು ದೇವಿಯುದಾತ್ತಮೂರ್ತಿ ಚಂ
ದನಸಲಿಲಂಗಳಿಂ ತೊಳೆದ ಮುತ್ತಿನ ಪುತ್ತಳಿಯಿಂತಿದೆಂಬಿನಂ || ೧೪೬
ಕಂ || ಅತಿಶುದ್ಧಮಾಯ್ತು ಸತಿಯಾ
ಕೃತಿ ದಿವ್ಯದ್ರವ್ಯಗರ್ಭಶೋಧನದಿಂದು
ಜ್ಝಿತಲಕ್ಷ್ಮಮೆನಿಸಿ ಲೋಕ
ಸ್ತುತಮಾದಮೃತಾಂಶುಲೇಖೆ ತಾನೆಂಬಿನೆಗಂ || ೧೪೭
ವ || ಮತ್ತಂ-
ಮ || ಸ್ರ || ಪಿರಿದುಂ ದೋಷಾನುಷಂಗಂ ಕಿಡೆ ತಮದಿನಗಲ್ತಂದ ಚಂದ್ರಾಂಶುವಂ ಮಾಂ
ಕರಿಸುತ್ತುಂ ನಾಡೆ ತನ್ನುಜ್ಜಳಿಕೆಯಿನುಚಿತೋನ್ಮೇಷಮಂ ಬಂದು ಪದ್ಮೋ
ತ್ಕರದೊಳ್ ಮಾಡುತ್ತೆ ರಾಗಾಭ್ಯುದಯಮನೊಳಕೆಯ್ದೆಯ್ದೆ ಸಾಫಲ್ಯಮಂ ಕ
ಣ್ಗಿರದಿತ್ತಳ್ ಕಾಂತೆ ಕಾಲ್ಯಪ್ರಭವದಿನಕನತ್ಕಾಂತಿಯೆಂಬಂದದಿಂದಂ || ೧೪೮
ಚಂ || ಉಡುವುದು ದೇವಲೋಕದೊಳಮಿಂತಿದೆ ಸಾರಮೆನಿಪ್ಪ ಸೀರೆ ಮೇಣ್
ತುಡುವುದು ದಿವ್ಯಮಪ್ಪ ಹರಿಚಂದನದೊಂದನುಲೇಪಮಾಗಳುಂ
ಮುಡಿವುದು ಪಾರಿಜಾತದಲರ್ವಾಸಿಗಮೆಂಬ ವಿಳಾಸದೇೞ್ಗೆಯಂ
ಪಡೆವರೆ ತೀರ್ಥಕೃಜ್ಜನನಿಯಂದದೆ ಮತ್ತಿನ ಮರ್ತ್ಯಕಾಂತೆಯರ್ || ೧೪೯
ವ || ಅಂತು ಸಂತತೋಲ್ಲಸಿತದೇವಕಾಂತಾಸಂತಾನಸಂಪಾದಿತೋತ್ಸವಪರಂಪರೆಗಳಿಂ ಪರಮನ ಚರಮಗರ್ಭಾವತರಣಮನಱಿದು-
ಮ || ಸ್ರ || ವರರತ್ನೋತ್ಪತ್ತಿ ಪೊರ್ದುತ್ತಿರೆ ಸಮನಿಸಿದತ್ತರ್ಣವಕ್ಕೆಯ್ದೆ ರತ್ನಾ
ಕರಮೆಂಬೀ ಮೈಮೆಯೆಂಬಂತಿರೆ ಜಿನಪತಿ ಲೋಕೋತ್ತಮಂ ಪುತ್ರನಾಗು
ತ್ತಿರೆ ಸಾರ್ತರ್ಕುಂ ತ್ರಿಲೋಕೀಜನಕೆ ಜನಕನಲ್ತೇಮಹಾಸೇನನೆಂಬೊ
ಳ್ಪಿರದೆನ್ನಂ ಕೆನ್ನಮೆಂದೇಂ ನಲಿದನೊ ಮನದೊಳ್ ಭಾರತೀಭಾಳನೇತ್ರಂ || ೧೫೦
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಗರ್ಭಾವತರಣಕಲ್ಯಾಣವರ್ಣನಂ
ಏಕದಶಾಶ್ವಾಸಂ
 

[1] ಅನಂತಸಿರಿನಿಧಿವಾಸದೊ
ಳನಂತಚೋದಾದಿರಾಜನೊಪ್ಪುವ ಗುಣದ
ಲ್ಲನಂಗಜಯಕಳಸವೆನ
ಲ್ಲನಮಾತೆಯ ಗಂಧವಿಬುಧಭೂಷಣವೆಸಗುಂ (?)|| ೧೩೨
(ನಾಸಿಕಾಭರಣಶ್ಲೇಷಾರ್ಥಂ)
ಎಂದು ೧೩೨ ನೆಯ ಪದ್ಯವಾಗಿ ಒಂದು ಪ್ರತಿಯಲ್ಲಿದೆ. ಇದು ಗ್ರಂಥಕರ್ತನ ಪದ್ಯದಂತೆ ತೋರಿ
ಬರುವುದಿಲ್ಲ.
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಾದಶಾಶ್ವಾಸಂ (೧)
ಕಂ || ಶ್ರೀಮಜ್ಜಿನಚಂದ್ರಂ ಮ
ದ್ಭಾಮಾಗರ್ಭಕ್ಕೆ ವಂದಪಂ ದಿವದಿಂದೆಂ
ಬೀಮುದದೊದವಂ ತಳೆದಂ
ಭೂಮೀಶಂ ಜೈನಜನಮನೋಹರಚರಿತಂ || ೧
ವ || ಅಂತು ಮಹಾಸೇನಮಂಡಳೇಶ್ವರನುತ್ಸವೋತ್ಸವಮನಪ್ಪುಕೆಯ್ದಿರ್ಪಿನಮೊಂದುದಿವಸಂ
ಕಂ || ನವಚೂತಲತೆಗೆ ಸುಫಳೋ
ದ್ಭವಕಾರಣಮಪ್ಪ ಋತುವಸಂತಂ ಸಾರ್ವಂ
ತೆವೊಲರಸಿಗೆ ಸಮನಿಸಿದುದು
ದಿವಿಜಪ್ರಮದಾಪ್ರಮೋದಮಯಋತುಸಮಯಂ || ೨
ವ || ಅನಂತರಂ ಚತುರ್ಥದಿನದೊಳ್ ಅನುದಿನಸವನಸಮಯಸಂಸಕ್ತದಿವ್ಯಾನುಲೇಪಸುರಭಿ ಪರಿಮಳೋದ್ಗಾರಿದ್ವಾರದೇಶಮುಮೇಕೈಕಸವ್ಯಾಪಸವ್ಯಪಾಣಿಪಲ್ಲವಗೃಹೀತವದನಮಳಯ ಜಜಳಗರ್ಘರೀಸಮಾನಯನಸಂಭ್ರಮಸುರಪುರಂಧ್ರಿಕಾದ್ವಂದ್ವಬಂಧುರಮುಮೂಷ್ಮಾಯ ಮಾಣನಿರ್ಮಳಾರ್ಣಃಪೂರ್ಣತಪನೀಯಮಯಕಟಾಹನಿಹಿತಮುಂ ಉತ್ಕಟಾಮೋದ ಲಂಪಟಾಳಿಪಟಳಾಂಧಕಾರಿತಮುಖಕುಹರಗಂಧೋದಕಘಟಪ್ರಕರಸಂಕಟಮುಮತಿಮ ನೋಹರಾಂಗರಾಗಕಾಶ್ಮೀರಯಕ್ಷಕರ್ದಮೋದ್ವರ್ತನಾಮತ್ರಚಿತ್ರಿತೈಕದೇಶಮುಮನೇಕ ವರ್ಣಪೂರಪರಿಕಲಿತನೀರಾಜನದೀಪಲಾಲಿತಸ್ಥಾಳಾವಳೀವಿಳಸಿತಮುಂ ವಿಶಾಳವಾಳ ಜಪ್ರಣಾಳಕೀಳಿತಚತುಃಕೋಣಮರಕತಭಿತ್ತಿವಿಸ್ತೃತಸ್ನಾನಪ್ರದೇಶಪೇಶಲಮುಮಪ್ಪ ಮಜ್ಜನ ಮಂದಿರಮಂ ಸುರಪರಿಚಾರಿಕಾ ಸಮೇತಮೊಳಗಂ ಪೊಕ್ಕು ಸುಗಂಧತೈಲಾಭ್ಯಂಗಾತಿಮಸೃ ಣಿತಾಂಗಲಾವಣ್ಯಲಕ್ಷ್ಮೀಲಕ್ಷ್ಮಣಾಮಹಾದೇವಿ ಮಣಿಮಯಮಜ್ಜನಪೀಠಿಕಾಗ್ರಮನಳಂಕ ರಿಸಿದಾಗಳ್-
ಚಂ || ಬಿಗಿದುಡೆನೂಲಿನೊಳ್ನಿಱಿಯನೊಯ್ಯನವುಂಕಿ ಕುರುಳ್ಗಳಂ ಕೊಡಂ
ಕೆಗೆ ತೆಗೆದೇಱೆ ನೂಂಕಿ ಮಣಿಕಂಕಣಮಂ ನವರತ್ನಹಾರಮಂ
ನೆಗಪಿ ಪೆಗಲ್ಗೆ ತಂದು ಪೆಱದೊಂದುವಿಳಾಸಮನಾಂತು ಮಜ್ಜನಂ
ಬುಗಿಸಿದರಂದಮರ್ತ್ಯೆಯರೆ ಮಜ್ಜನವಳ್ತಿಯರಾಗಿ ರಾಗದಿಂ || ೩
ಕಂ || ಪೆಱದೇನೊ ಪಲವು ರೂಪಿಂ
ನೆಱೆದೞ್ತಿಯೆ ರತಿಯೆ ಕಾಮಕಲ್ಪಲತೆಗೆ ನೀ
ರೆಱೆವಂದದೆ ಸುರವನಿತೆಯ
ರೆಱೆದರ್ ಕೋಮಳೆಯ ಮಜ್ಜನಕ್ಕುಜ್ಜುಗದಿಂ || ೪
ಕರಿಗಳ್ ಮಿಸಿಸುವ ತೆಱದಿಂ
ಸಿರಿಯಂ ಸ್ಮರಕರಿಗಳೆನಿಸಿದಮರಿಯರಾ ಸುಂ
ದರಿಯಂ ಮಿಸಿಸಿದರುಜ್ಜ್ವಳ
ತರಕಾಂಚನಕಳಶಕಳಿತಕರಪಲ್ಲವೆಯರ್ || ೫
ಮ || ವಿ || ಅಲರ್ಗೊಂಚಲ್ಗಳಿನುಣ್ಮುತಿರ್ಪ ಮಕರಂದಾಸಾರಮಂ ಸಾರಪು
ಷ್ಪಲತಾಮಾಳೆ ವಸಂತಲಕ್ಷ್ಮಿಗಭಿಷೇಕಂಗೆಯ್ವವೋಳ್ ಸ್ಫಾಟಿಕೋ
ಜ್ಜ್ವಳಕುಂಭೋದ್ಗತಗಂಧತೋಯದಿನಮರ್ತ್ಯಸ್ತ್ರೀಚಯಂ ಸ್ನಾನಮಂ
ಗಳಮಂ ದೇವಿಗೆ ಕೂಡೆ ಮಾಡಿದುದುದಂಚದ್ಬಾಹುಶಾಖಾನ್ವಿತಂ || ೬
ವ || ಆಗಳ್ ತತ್ಕಾಲಯೋಗ್ಯಾಂಬರಪರಿಧಾನೆಯಾಗಿ-
ಚಂ || ಮುರಿದೆಡಗೆಯ್ಯೊಳಾರ್ದ್ರಕಚಭಾರಮನೆತ್ತುತುಮಂಶುಕಾಂತದಿಂ
ಗುರುಕುಚಭಾರಮಂ ಮುಸುಕುತುಂ ಬಲಗೆಯ್ಯೊಳನಂಗಟಂಕೃತಿ
ಸ್ವರಮೆನೆ ಪೊಣ್ಮೆ ಪಾವುಗೆಯ ಗೆಜ್ಜೆಯ ಮೆಲ್ಲುಲಿ ಬಂದಳಂದಳಂ
ಕರಣಗೃಹಕ್ಕೆ ಸುತ್ತಿ ದಿವಿಜಾಂಗನೆಯರ್ ಬರೆ ದೇವಿ ಲೀಲೆಯಿಂ || ೭
ವ || ಆಗಳಮರಮಹತ್ತರಿಕೆಯರ್ ಕಳ್ಪಪಾದಪಪ್ರತಿಪಾದಿತಾನರ್ಘ್ಯಮೌಕ್ತಿಕಾಭರಣ ಧವಳದು ಕೂಲವಸನಸುರಭಿಕುಸುಮಚಂದನಾನುಲೇಪನಂಗಳಂ ತಂದವಟಯಿಸುವುದುಮವಂ ನಿಜಾಂಗಸಂಗದಿಂದಳಂಕರಿಸಿದಾಗಳ್‌
ಮ || ವಿ || ಅಲರ್ವನ್ನಂ ಸುರಹೃತ್ಕುಮುದ್ವತಿ ಸುರಸ್ತ್ರೀದೃಕ್ಚಕೋರೀಚಯಂ
ನಲಿವನ್ನಂ ನಿಜಕೋಮಳಾಂಗಲಲಿತಾಲಾವಣ್ಯವಾರಾಶಿಯ
ಗ್ಗಲಿಪನ್ನಂ ಸಮಯೋಚಿತೋಪಚಿತಸೌಂದರ್ಯಂ ಬೆಡಂಗಾದುದಾ
ಲಲನಾರತ್ನದ ಕೊಂಡ ಬೆಳ್ಪಸದನಂ ಬೆಳ್ದಿಂಗಳೆಂಬಂದದಿಂ || ೮
ಕಂ || ಬರೆದರೊ ಚಂದನರಸದಿಂ
ಕರುವಿಟ್ಟರೊ ಕಣ್ಗಳೆಳಸೆ ಕಪ್ಪುರದಿಂ ಕಂ
ಡರಿಸಿದರೊ ಪಳುಕಿನಿಂದೆನೆ
ಪರಿಜೆಸೆದುದು ಸುದತಿ ತಳೆದ ಬೆಳ್ಪಸದನದೊಳ್ || ೯
ಚಂ || ಪದನಖದುನ್ಮುಖಾಂಶುತತಿ ತಿಂಬಿ ಮಡಲ್ತುದು ನಾಡೆಯುಂ ದುಕೂ
ಲದ ನಿಱಿ ತಳ್ತು ಪೊಣ್ಮೆ ಸುಲಿಪಲ್ಗಳ ತಣ್ಗದಿರಾವಗಂ ಕವ
ಲ್ತುದು ಪೊಸಮುತ್ತಿನೆಕ್ಕಸರಮುಣ್ಮುವಪಾಂಗದ ಕಾಂತಿ ಪರ್ವೆ ಕೊ
ರ್ವಿದುದವತಂಸಮಾದ ನವಕಲ್ಪಲತಾಸ್ತಬಕಂ ಲತಾಂಗಿಯಾ || ೧೦
ವ || ಅಂತು ಕೈಗೆಯ್ದು-
ಕಂ || ಸೊಗಯಿಸುವಮರ್ದಿನ ಕಡಲಿಂ
ದೊಗೆದ ಲಸಲ್ಲಕ್ಷ್ಮಿ ಪದ್ಮಸದ್ಮಮನೊಲವಿಂ
ಪುಗುತಂದಪಳೆನಿಪೆಸಕಂ
ಮಿಗೆ ಮೆಲ್ಲನೆ ಸಜ್ಜೆವನೆಗೆ ಬಿಜಯಂಗೆಯ್ದಳ್ || ೧೧
ವ || ಅಂತು ಬಂದು ಕನಕಪರ್ಯಂಕಕಳಿತಧವಳತಳ್ಪತಳಮುಂ ತಳ್ಪತಳಮೆಂಬ ಶಿಶಿರಕರ ಬಿಂಬಮಂ ಬಳಸಿದ ತಾರಗೆಗಳೆನಿಸಿದುಪಹಾರಕುಸುಮಂಗಳುಂ ಉಪಹಾರಕುಸು ಮಂಗಳಂ ಮುಸುಱಿ ಮೊರೆವ ಮಱಿದುಂಬಿಗಳುಂ ಮಱಿದುಂಬಿಗಳ ಗಾವರಕ್ಕೆ ಜತಿಯನುಗ್ಗಡಿಸುವಂತೆ ಕಳಲುಳಿಯಿನುಲಿವ ಪಾರಿವಂಗಳುಂ ಪಾರಿವಂಗಳುಗ್ಗಡಣೆಗಾಡು ವಂತೆ ಸುೞಿದು ಮೆಟ್ಟುವ ಕಳಹಂಸೆಗಳುಂ ಕಳಹಂಸೆಗಳಲಸಗಮನಮಂ ನೋಡಲೆಂದು ಗೃಹದೇವತೆಯೆ ಕಣ್ದೆಱೆದಳೆನಿಸಿ ರಂಜಿಪ ಶುಕ್ತಿಗಳೊಳೆಸೆವ ಪದಂಗೆಯ್ದ ಕತ್ತುರಿಯುಂ ಕತ್ತುರಿಯ ಕರ್ಪನೊತ್ತುಗೊಂಡುೞಿದ ಕೞ್ತಲೆಯನಲೆಯಲೆಂದು ಬಂದ ಚಂದ್ರ ಸೂರ್ಯ ಕಳೆಗಳಂತೆ ಬಟ್ಟಲೊಳಿರ್ದ ಕಟ್ಟಿದೆಲೆಯ ವೀಳೆಯಂಗಳುಂ ವೀಳೆಯಂಗಳ ಬೆಳ್ಪಿನೊಳ್ ಸೆಣಸಿಮೂದಲೆಗೆ ವಂದಂತೆ ಕೆಲದೊಳಿರ್ದ ಕಪ್ಪುರವಳಿಕುಗಳುಂ ಕಪ್ಪುರವಳಿಕುಗಳ ಕಂಪಿನೊಳ್ ಕೆಳೆಗೊಂಡು ಕುಸುಮಸರನೆ ಬೀಸಿದ ಕಣ್ಮಾಯದಕುಂಚದಂತೆ ಪಸರಿಸುವ ಗರುವಿನ ಪೊಗೆಯುಂ ಅಗರುವಿನ ಪೊಗೆಯ ಪುದುವಿನೊಳ್ ಮುಗಿಲ ಮಱೆಯ ಕಿಱುಮಿಂಚಿನಂತೆಸೆವ ಲಂಬೂಷಮುಕ್ತಾವಳಿಗಳುಂ ಮುಕ್ತಾವಳಿಗಳೆಂಬ ಬೆಳ್ಸರಿಯಂ ಸುರಿವ ಶರದದ ಮುಗಿಲ ತೆಗಳಿಗೆಯಿದೆನಿಪ ಮೇಲ್ಕಟ್ಟಿನ ಬೆಳ್ಳುಂಬಟ್ಟೆಯುಂ ಬೆಳ್ಳುಂಬಟ್ಟೆ ಯೆಂಬರಲಂಬನ ಜಸದೊಡನೆ ಪಸರಿಸುವ ತೇಜಮೆನಿಸಿ ಬೆಳಪ ದೀಪಕಳಿಕೆಗಳುಂ ದೀಪಕಳಿಕೆಗಳ್ ಮಾರ್ಪೊಳೆಯೆ ಸಂಪಗೆಯ ಮುಗುಳಕೇರ್ಗಟ್ಟಿನಂತಿರ್ದ ಮಣಿಭಿತ್ತಿಗಳು ಮಳವಲ್ಲದೆಸೆವ ವಾಸಭವನಮಂ ಪೊಕ್ಕು ಹಂಸಾಂಸೋಹ್ಯಮಾನಧವಳಶಯ್ಯೆಯೊಳ್‌ ಸುರತರಂಗಿಣಿಯ ದರಿಯೊಳೈರಾವತದೊಡನೆ ಸೆಜ್ಜರಂಬುಗುವಭ್ರಮೂವಿಭ್ರಮಮನಳ ವಡಿಸಿ ನಿಜಮನೋವಲ್ಲಭನೊಡನೆ ಪವಡಿಸಿರ್ದು-
ಕಂ || ಕೃಶಮಧ್ಯೆ ನಿಜಮತಿಗೆ ಷೋ
ಡಶಭೂಷಣಮಾದುವೆನಿಸಿ ಸೊಗಯಿಸುವಾ ಷೋ
ಡಶಮಂ ಸ್ವಪ್ನಮನಂತಾ
ನಿಶಾಂತದೊಳ್‌ ಬರೆ ನಿಶಾಂತಯಾಮಂ ಕಂಡಳ್ || ೧೨
ವ || ಆಗಳ್-
ಚಂ || ಅವಿರಳಪುಣ್ಯಪಾಠಕಪಟುಧ್ವನಿಯಿಂ ಸುರಗಾಯಿನೀಜನಾ
ರವದಿನಗಾರಕೀರಕಳಹಂಸನಿನಾಧದಿನಬ್ಜನೇತ್ರೆಯು
ಪ್ಪವಡಿಸಿದಳ್ ನಿಜೇಶನೊಡನೊಯ್ಯನರಲ್ವಲರ್ಗಣ್ಗಳಿಂದೆ ಪೊ
ಣ್ಮುವ ಬೆಳಗುಣ್ಮಿ ಸೆಜ್ಜೆವನೆಯಂ ನೆಱೆ ತೀವೆ ಗವಾಕ್ಷಜಾಳದಿಂ || ೧೩
ವ || ಅನಂತರಂ ಕತಿಪಯಮುಹೂರ್ತಪರಿಕಲ್ಪಿತ ಸ್ನಾನದೇವತಾರ್ಚನಾದಿ ಕಲ್ಪರಚನಾವಿಧಾನೆ ಯುಂ ಕತಿಪಯೋಚಿತಾಸನೋಪವಿಷ್ಟವಿಶಿಷ್ಟಾರ್ಯಕಾನಿಕಾಯಸಹಸಂಭಾಷ್ಯಮಾಣ ಸನ್ಮಾನಸಂಭೃತಸ್ವರೂಪೆಯುಂ ಕತಿಪಯ ಪುರೋಹಿತಸಮೂಹವಿಜ್ಞಾಪಿತಾನೇಕಧರ್ಮ ಕಾರ್ಯವಚನವಸಂತವಿಳಸಿತೈಕಕರ್ಣೆಯುಂ ಕತಿಪಯಗಂಧರ್ವಗಾಯಿಕಾಗೀಯಮಾನ ಜಿನಾಂಕಮಾಲಿಕಾನುಬದ್ಧಗಾನಾನುರಕ್ತಾಂತರಂಗೆಯುಂ ಕತಿಪಯಾಸವ್ಯಪತಾಕಾಹಸ್ತ ಪಲ್ಲವ ನಿವಾರಿತೋತ್ತಾರರಣಿತಪಾರಿಹಾರ್ಯಪ್ರಕೋಷ್ಠಯಕ್ಷಕುಮಾರಿಕಾಚಯರರುಹವಿ ಕ್ಷೇಪಣೆಯುಂ ಕತಿಪಯಸ್ಫಟಿಕಭಿತ್ತಿಭಾಗಭಾಸುರಪ್ರತಿಕೃತಿಕದಂಬಸಂಪಾದಿತಾತ್ಮೀಯ ಲೀಲಾಕೇಕರಾಕಾರವಿಭ್ರಮಭ್ರಮೆಯುಮಾಗಿ ದೇವಪೂಜಾಮಂದಿರದ ಮುಂದಣ ಮೊಗ ಸಾಲೆಯೊಳಿರ್ಪನ್ನೆಗಂ-
ಕಂ || ಬಂದಂ ನೃಪತಿಳಕಂ ನಿಜ
ಸುಂದರಿಯೊಳ್ಗನಸಿನೊಸಗೆಯಂ ಪಚ್ಚಿಕೊಳಲ್
ಬಂದಪನೆನೆ ಲೀಲಾಗಮ
ನಾಂದೋಳಿತಪಾರಿಜಾತಕರ್ಣಾವತಂಸಂ || ೧೪
ವ || ಅಂತು ಬಂದಾಸನಾರ್ಧದೊಳ್ ಕುಳ್ಳಿರ್ದ ಹೃದ್ವಲ್ಲಭಂಗಾತ್ಮಾಂತರಂಗಭರಿತಾನನ್ದಾ
ಮೃತಪ್ರಸರದಾರ್ದಾಕ್ಷರಂಗಳಿಂದಿಂತೆಂದಳ್-
ಮ || ವಿ || ದಿವಿಜೇಭಂ ವೃಷಭಂ ಮೃಗಾರಿ ಸಿರಿ ಚಂಚತ್ಸ್ರಗ್ದ್ವಯಂ ಚಂದ್ರಮಂ
ರವಿ ಮೀನದ್ವಿತಯಂ ಕನತ್ಕಳಶಯುಗ್ಮಂ ಪದ್ಮಸದ್ಮಂ ಮಹಾ
ರ್ಣವಮುದ್ಯದ್ಧರಿಪೀಠಮಿಂದ್ರಸದನಂ ನಾಗಾಸ್ಪದಂ ರತ್ನರಾ
ಶಿ ವಿಧೂಮಾಗ್ನಿಯೆನಿಪ್ಪನಂ ತರದೆ ಕಂಡೆಂ ಸ್ವಪ್ನಮೀರೆಂಟುಮಂ || ೧೫
ಕಂ || ಎನಲೊಡಮೆಸೆದುವು ತನುಲ
ಕ್ಷ್ಮಿ ನಲಿದು ಗುಡಿಗಟ್ಟಿದಂದದಿಂ ಪೂಸಿದ ಚಂ
ದನದ ಪುಳಿಂಚುಗಳಂ ಪೊ
ತ್ತು ನೆಗೆದ ಪುಳಕಾಂಕುರಂಗಳರಸನ ಮೆಯ್ಯೊಳ್ || ೧೬
ವ || ಅನ್ತು ಸಂತಸದಂತನೆಯ್ದಿ ತತ್ಫಳಪ್ರಕಟನದ ನೆವದೆ ನಲವನಿರ್ಮಡಿಸುವಂತಿಂತೆಂದಂ-
ಕಂ || ದಾನಗಜದಿಂದೆ ದಾನಿಯ
ನೂನವೃಷಂ ವೃಷಭನಿಂ ಮೃಗಾರಿಯಿನಘಸಂ
ತಾನಾರಿ ಸಿರಿಯಿನುಭಯ
ಶ್ರೀನಾಥಂ ಭುವನಶೇಖರಂ ಶೇಖರದಿಂ || ೧೭
ಅಮೃತಾಂಶುವಿನಮೃತಪದೇ
ಚ್ಛು ಮಿತ್ರನಿಂ ತ್ರಿಭುವನೈಕಮಿತ್ರಂ ರುಚಿರಾ
ನಿಮಿಷದಿನನಿಮಿಷವಂದ್ಯಂ
ವಿಮಳಾಂಭಃಪೂರ್ಣಕುಂಭದಿಂ ಗುಣಪೂರ್ಣಂ || ೧೮
ಸರಸಿರುಹಾಕರದಿಂ ಸ
ಚ್ಚರಿತಾಕರನಬ್ದಿಯಿಂ ದಯಾಂಬುಧಿ ಹರಿವಿ
ಷ್ಟರದಿಂ ಹರಿವಿಷ್ಟರಪತಿ
ಸುರರಾಜವಿಮಾನದಿಂದಮಪ್ರತಿಮಾನಂ || ೧೯
ಭೋಗಿನಿವಾಸದಿನತಿಶಯ
ಭೋಗನಿವಾಸಂ ವಿಶಿಷ್ಟರತ್ನೋತ್ಕರಸಂ
ಯೋಗದಿನತರ್ಕ್ಯಲಕ್ಷಣ
ಯೋಗನುಷರ್ಬುಧನಿನಧಿಕಬೋಧನಿಧಾನಂ || ೨೦
ನಂದನನಕ್ಕುಂ ನಮಗಿ
ನ್ನೆಂದಧಿಪನಮೋಘವಚನದಿಂ ವನಿತೆ ಮಹಾ
ನಂದಮನಾಂತಂಬುದರವ
ದಿಂದಾನಂದಿಪ ಮಯೂರವನಿತೆವೊಲಾದಳ್ || ೨೧
ವ || ಅನ್ನೆಗಮಿತ್ತಂ ಮುಂ ಪೇೞ್ದ ಪದ್ಮನಾಭಚರನಹಮಿಂದ್ರಂ ತ್ರಯತ್ರಿಂಶದಾಯುರಬ್ಧಿಗಳ ನುತ್ತರಿಸಿ ಪಂಚಾಣೂತ್ತರೆಗಳೊಳಗಣ ವೈಜಯಂತವಿಮಾನದಿಂ ಜ್ಞಾನತ್ರಯಮಯಂ ಬನ್ದು ಚೈತ್ರಬಹುಳಪಂಚಮೀಶ್ರವಣನಕ್ಷತ್ರಶುಭಯೋಗದೊಳ್‌ ಚಂದ್ರಮಂಡಳಾಕಾರದಿಂ ಲಕ್ಷ್ಮಣಾಮಹಾದೇವಿಯ ಮುಖಮುಕುರಮಂ ಪೊಕ್ಕು ವಿಮಳಗರ್ಭಕುಮುದಿನಿಯೊ ಳಮರಪತಿಕೃತಪ್ರಥಮಕಲ್ಯಾಣಪೂಜಾಪುರಃಸರಮವತರಿಸಿದಾಗಳ್-
ಚಂ || ನೆಲಸಿರೆ ಮೇದುರೋದರದೊಳಂದು ಜಿನಾರ್ಭಕನಂತರಂಗದೊಳ್
ನೆಲಸಿದುದೆಯ್ದೆ ಸಂತಸದ ಸಂತತಿ ಪಿಂಗದೆ ಕೋಮಳಾಂಗದೊಳ್
ನೆಲಸಿದುದತ್ಯಪೂರ್ವಮೆನೆ ಕಾನ್ತಿಯ ತಿಂತಿಣಿ ಮತ್ತಪಾಂಗದೊಳ್
ನೆಲಸಿದುದೆಂದುಮಿಲ್ಲದ ವಿಳಾಸದಳುರ್ಕೆ ಮರಾಳಯಾನೆಯಾ || ೨೨
ಕಂ || ತರುಣಿಯ ಬಸಿಱೊಳ್ ತ್ರಿಜಗ
ದ್ಗುರುವಿರ್ದುಂ ಭಾರಪೀಡೆಯಂ ಮಾಡನೆ ಭಾ
ಸುರಮುಕುರದೊಳಿರ್ದುಂ ಭೂ
ಧರದ ನೆೞಲ್ ಭರಮನೇನದರ್ಕೊಡರಿಕುಮೇ || ೨೩
ಗುರುಜಘನಭರದ ಗುರುಕುಚ
ಭರವೆರಡಱ ನಡುವೆ ಸತಿಯ ಲಘುಮಧ್ಯಂ ಬಂ
ಧುರಮಾಯ್ತು ದುರಿತತರುಗಳ
ನುರಿಪುವ ಶಿಖಿಶಿಖೆಯ ತೆಱನನಿಂತಱಿಪುವವೋಲ್ || ೨೪
ರಾಜ್ಞೀಗರ್ಭದೊಳಿರ್ದುಂ
ತ್ರಿಜ್ಞಾನಸಮೇತನೆಂದು ಪೇಱ್ವೆಡೆಗಿವೆ ದಲ
ಭಿಜ್ಞಾರೇಖೆಗಳೆನಿಸಿ ಮ
ನೋಜ್ಞತೆಯಂ ತ್ರಿವಳಿರೇಖೆ ತಳೆದೆಸೆದಿರ್ಕುಂ || ೨೫
ಈಹಾರಹಿತಂ ವ್ಯಪಗತ
ಮೋಹಂ ನಿಜಗರ್ಭದಲ್ಲಿ ನೆಲಸಿರೆ ಬೞಿಕಂ
ದೋಹಳಮುಮಲಸಭಾವಕು
ತೂಹಳಮುಂ ಜಿನನ ಜನನಿಯಂ ಪೊರ್ದುಗುಮೇ || ೨೬
ಸತಿಯರ್ಗೆ ತೋರ್ಪ ಗರ್ಭೋ
ಚಿತಚಿಹ್ನಂ ತಳೆದುವಾಕೆಯೊಳ್‌ ಪೆಱದೊಂದಾ
ಕೃತಿಯನದಂತುಟೆ ತೋಱುಗು
ಮತಿಶಯಮದು ಸುಗುಣರತ್ನನಿಧಿಯಿರ್ದೆಡೆಯೊಳ್ || ೨೭
ವ || ಮತ್ತಂ-
ಚಂ || ತೊಳಗುವ ರತ್ನಮಂ ತಳೆದ ವಾರಿಧಿವೇಳೆ ನಮೇರುಭೂಜಮಂ
ತಳೆದ ಸುಮೇರುಮೇಖಳೆ ಸುಧಾರಸಮಂ ತಳೆದೋಷಧೀಶನಿ
ರ್ಮಳಕಳೆ ಶಾತಕುಂಭನಿಧಿಯಂ ತಳೆದಿರ್ದೆಳೆಯೆಂಬ ಲೀಲೆಯಿಂ
ತಳೆದಳಿಳಾಧಿರಾಣ್ಮಹಿಳೆಯಂದು ಜಿನಾರ್ಭಕನಂ ಸ್ವಗರ್ಭದೊಳ್ || ೨೮
ವ || ಅದಲ್ಲದೆಯುಂ
ಮ || ವಿ || ಸುರಕಾಂತಾಪರಿಚರ್ಯೆಯುಂ ಸುರಕುಜಾತಪ್ರೇಷಿತಾಲೇಪನಾಂ
ಬರಭೂಷಾಕುಸುಮೋತ್ಕರಾನುಭವಮುಂ ಚಿತ್ತೋತ್ಸವೋನ್ಮೇಷಮುಂ
ಪುರುಷಂ ತನ್ನೊಳೊಡರ್ಚುತಿರ್ಪ ವಿಳಸದ್ರೂಪಪ್ರವೀಚಾರಮುಂ
ಸುರಲೋಕಸ್ಥಿತಿ ಬೇಱದೊಂದೆನಿಸಿದತ್ತಾಕಾಂತೆಗಾಗರ್ಭದೊಳ್‌ || ೨೯
ನವಪುಷ್ಪಾಭರಣಂ ಪ್ರಿಯಾಭರಣಮಂಗಾಲೇಪನಂ ಚಂದನ
ದ್ರವಮಾವಾಸಮುದಗ್ರಯಂತ್ರಜಳಧಾರಾಮಂಡಪಂ ವಸ್ತ್ರಮೊ
ಪ್ಪುವ ಚೀನಂ ಪೆಱತೊಂದು ಸಮ್ಮನಿಸಿದತ್ತಾಕಾಂತೆಗೆಂಬನ್ನಮೆ
ಯ್ದೆ ವಸಂತೋತ್ಸವದೊಳ್ ಸಮಾನಮೆನಿಸಲ್ ಸಾಲ್ದತ್ತು ಗರ್ಭೋತ್ಸವಂ || ೩೦
ವ || ಅಂತು ಗರ್ಭಾರ್ಭಕನ ಲೇಶ್ಯಾನುರೂಪಂಗಳಪ್ಪ ವಿಶುದ್ಧಭೋಗಪರಂಪರೆಗಳಿಂ ಕಾಲಂ
ಸಲೆ ಪರಿಪೂರ್ಣ ಪ್ರಸವಸಮಯದೊಳ್-
ಮ || ಸ್ರ || ದೊರೆವೆತ್ತಾಪುಷ್ಯಮಾಸಂ ವಿಳಸಿತಸಿತಪಕ್ಷಂ ತದೇಕಾದಶೀವಾ
ಸರಮಂತಾರೋಹಿಣೀತಾರಕೆಯತಿಶುಭದಂ ಶುಕ್ಲಯೋಗಂ ಸಮಂತೊಂ
ದಿರೆ ಲೋಕಕ್ಕಗ್ಗಳಂ ಸಂತಸಮೊಗೆನಿನೆಗಂ ಪುಟ್ಟಿದಂ ಸರ್ವಸೌಖ್ಯಾ
ಕರರೂಪಂ ಲಕ್ಷ್ಮಣಾದೇವಿಗೆ ತನಯನನೇಕಾಂತವಿದ್ಯಾವಿನೋದಂ || ೩೧
ಕಂ || ಅಂತರ್ವತ್ನೀತ್ವದೊಳಮ
ನಂತರಮಾಪ್ರಸವಸಮಯದೊಳಮಿನಿತಾಯಾ
ಸಂ ತೋಱದೆ ಪಡೆದಳ್ ಮಗ
ನಂ ತಾಯಕ್ಲೇಶಸಾಧ್ಯನಿಧಿಯೆಂಬಿನೆಗಂ || ೩೨
ಪಡೆದಳ್ ಪುಣ್ಯದ ಬಿೞ್ತಂ
ಪಡೆವಂತಮರೇಂದ್ರಭಕ್ತಿಲತಿಕೆಗಡರ್ಪಂ
ಪಡೆವಂತೆ ಜಗಕ್ಕಂ ಕ
ಣ್ಬಡೆವಂತಂಬಿಕೆ ವಿಶುದ್ಧಬೋಧಾಂಭಕನಂ || ೩೩
ವ || ಆಗಳುದಯಿಸಿದಾಮಹಾತ್ಮನಪಗತರಜನೆಂಬುದಂ ಪೇೞ್ವಂತಿಳಾವಳಯಮಪಗತರ ಜಮಾದುದು ಅಕಲುಷಭಾವನೆಂಬುದಂ ಪೇೞ್ವಂತೆ ಸಲಿಲಾಶಯಮಕಲುಷಭಾವ ಮಾದುದು ಅವಾಮವೃತ್ತಿವರ್ತನನೆಂಬುದಂ ಪೇೞ್ವಂತೆ ಅಧ್ವರಾನಲನವಾಮವೃತ್ತಿವರ್ತನ ಮಾದುದು ಅಚಂಡಕೋಪಯುಕ್ತನೆಂಬುದಂ ಪೇೞ್ವಂತೆ ಮಾರುತನಚಂಡಕೋಪಯುಕ್ತ ಮಾದುದು ಅತ್ಯಂತ ಪ್ರಸನ್ನನೆಂಬುದಂ ಪೇೞ್ವಂತೆ ಗಗನತಳಮತ್ಯಂತಪ್ರಸನ್ನಮಾದುದು ಅದಲ್ಲದೆಯುಂ-
ಕಂ || ಕಾಲಹರನುದಯಮಿದೞೊಳ್‌
ಕಾಲಂಬಾರುತ್ತಿರಲ್ಕದೇಕೆಂಬವೊಲಾ
ಕಾಲದೊಳೆ ತರುಗಳೆಲ್ಲಂ
ಲೀಲೆಯನಾಂತುವು ತಳಿರ್ತು ಪೂತುಂ ಕಾಯ್ತುಂ || ೩೪
ಇದು ಚಿತ್ರಮಲ್ತಣಂ ಪು
ಷ್ಪದಂತನೆಂದೆನಿಸಿ ಪುಟ್ಟಿದೀ ಜಿನಪತಿಯ
ಭ್ಯುದಯದೊಳೆಂಬನ್ನೆಗಮೊ
ರ್ಮೊದಲಲರ್ದುವು ವಿಮಳಕಮಳಕುಮುದವನಂಗಳ್ || ೩೫
ವಂ || ಮತ್ತಮಾವಕುವಳಯಬಾಂಧವನ ನವೋದಯದೊಳೊದವಿದ ಸಂಜೆಗೆಂಪಿನಂತೆ ಪಿಂಜರಿತ ಪಿಷ್ಟಾತಕಂ ದೆಸೆದೆಸೆಗೆ ಪಸರಿಸೆಯುಂ ಗಗನಗಂಗಾತರಂಗಿಣಿಯ ತೆಱೆದುಱುಗಲಂತೆ ತರತರದೆ ಕಟ್ಟಿದ ಮುತ್ತಿನ ತೋರಣಂಗಳ್ ತಳತಳಿಸೆಯುಂ ದ್ವಿತೀಯಕಲ್ಯಾಣಮಾಂಗಲ್ಯಮಂ ಮಾಡಲೆಂದು ಪುರಂದರನಂ ಕರೆವ ಪುರಲಕ್ಷ್ಮಿಯ ಕರಪಲ್ಲವಂಗಳಂತೆ ಕೆಂಗುಡಿಗಳಡಿಗಡಿಗೆ ಮಿಳಿರ್ದು ಮಿಳ್ಳಿಸೆಯುಂ ಸಕಳಭುವನ ಸಂಭೇದಿಯಾದ ಸಂಮದದೊಳಾಶಾಗಜಂಗಳ್ ಮೊಳಗಿದಂತೆ ಪೊಯ್ವ ಬದ್ದವಣದ ಸದ್ದದೆಣ್ದೆಸೆಯೊಳಂ ಮಾರ್ದನಿಯಿಡೆಯುಂ ಪುರದೊಳಗೆ ಪೂರಂಬರಿವ ರಾಗರಸದ ಪೊನಲ ಪುದುವಿದೆನಿಸಿ ಬೀದಿ ಬೀದಿಗಳೊಳೆಲ್ಲಂ ತಳಿವ ಕುಂಕುಮರಸದ ಚಳೆಯದಿಂ ಕೆಂಕಮಾಗೆಯುಂ ಅವನೀವನಿತೆ ಯಾನಂದಬಾಷ್ಪ ಬಿಂದುಸಂದೋಹದಂತೆ ಬಟ್ಟೆಗಣ್ಗಳೊಳ್ ಕಡೆಯಿಕ್ಕಿದ ಬಿಡುಮುತ್ತುಗಳ್ ಬೆಡಂಗುವಡೆಯೆಯುಂ ಒರ್ಮೊದಲೊಳೆ ಮೆಯ್ದೋಱಿದಾಱುಂ ಋತುವಿನೆಸಕದಿಂ ನಲಿವ ದೀವದ ಚಾದಗೆಯ ಗಿಳಿಯ ಪುರುಳಿಯ ಕೋಗಿಲೆಯ ನವಿಲ ಕೊಂಚೆಯಂಚೆಯ ಕಾಕಳಿಯೊಡನೆ ಕಯ್ವೊಯ್ವಂತೆ ಮಂಗಳಗೀತಿಕಾರವಂಗಳಂಬರಂಬರಂ ಪರಿಯೆಯುಂ ಅಳವಿಗೞಿದುತ್ಸವದೆ ಗೊಂದಣಂಗುಣಿವ ಗಣಿಕೆಯರ ಪದಪ್ರಚಾರಕ್ಕೆ ಬೆರ್ಚಿ ಪೂವಲಿಗಳಂ ಬಿಟ್ಟು ಪಾಪಹರನ ಪುಟ್ಟಿದಿಳೆಯಂ ಕಳಂಕಮೆ ಬಿಟ್ಟು ಪೋಪಂತೆ ನೆಗೆವ ತುಂಬಿಯ ಬಂಬಲ್ಗಳಳುಂಬ ಮಾಗೆಯುಂ ತನ್ಮಹೋತ್ಸವಮಭೂತಪೂರ್ವಮುಮದೃಷ್ಟಪೂರ್ವ ಮುಮಶ್ರುತಪೂರ್ವ ಮುಮೆನಿಸೆ-
ಉ || ತೋಱೆದುದೆಮ್ಮ ತೊೞ್ತುವೆಸಕಿಂದು ಕೃತಾರ್ಥತೆಯಿಂದುಸೀಮೆಯಂ
ಮೀಱೆದುದಿಂದ್ರರಾಗರಸವಾರಿಧಿ ಧರ್ಮನಮೇರುವಿಂದು ಬೇ
ರೂ ಱಿದುದೀ ಧರಾತಳದೊಳಿಂದವನೀಶನ ದೇವಿಯೊಳ್ಪು ನೀ
ರೇಱಿದುದೆಂದದೇಂ ನಲಿದು ನರ್ತಿಸುತಿರ್ದರೊ ದೇವಕಾಂತೆಯರ್ || ೩೬
ವ || ಆಗಳ್-
ಚಂ || ಎಱಗದೆ ತಾಮೆ ದೇವಮಕುಟಂ ನತಮಾದುವು ವಾದನಂಗಳಂ
ಪೆಱದೆ ಸುರಾನಕಂ ಮೊಳಗುತಿರ್ದುವು ಕಲ್ಪಲತಾವನಂಗಳಿಂ
ತಿಱಿಯದೆ ಪೂಗಳೆಯ್ದೆ ಸುರಿತಂದುವು ಸಗ್ಗದೊಳೆಂದೊಡಿಂತುಟೆಂ
ದೞಿವವನಾವನಾನತಚರಾಚರನಭ್ಯುದಯಪ್ರಭಾವಮಂ || ೩೭
ಮ || ಸ್ರ || ಧರಣೀಂದ್ರಾವಾಸದೊಳ್ ಶಂಖನಿನದಮಖಿಳವ್ಯಂತರಾವಾಸದೊಳ್ ಬಂ
ಧುರಭೇರೀನಿಸ್ವನಂ ಜ್ಯೋತಿರಮರನಿಕರಾವಾಸದೊಳ್‌ ಸಿಂಹನಾದಂ
ಸುರರಾಜಾವಾಸದೊಳ್ ಭೋಂಕೆನೆ ಪಟುತರಘಂಟಾರವಂ ಪೊಣ್ಮಿ ತೀರ್ಥೇ
ಶ್ವರಜನ್ಮೋತ್ಸಾಹಮಂ ಸೂಚಿಸಿದುದಕೃತಸಂಜಾತಮಾಶ್ಚರ್ಯಭೂತಂ || ೩೮
ಕಂ || ಆ ಜನ್ಮೋತ್ಸವಮಂ ಗಡ
ಮೂಜಗಮುಮಿನಿತ್ತು ಬೇಗದಿಂ ನೆರೆದುದನೆಂ
ಬೋಜೆಯೊಳೆ ಕೇಳ್ದುದೆನೆ ಜಿನ
ರಾಜನ ಸಾಮರ್ಥ್ಯಮೇನತಿವ್ಯಾಪಕಮೋ || ೩೯
ಜನಿಯಿಸಿದನಲ್ತೆ ಸಿಂಹಾ
ಸನಪತಿಯಿೞಿದೆಱಗಿಮೆಂದು ಸುರರ್ಗೆಂಬವೊಲಾ
ಸನಕಂಪಮಾದುದೊಡನ
ಪ್ಪಿನಮೋಲಗಿಪಮರಿಯರ ಶಿರಃಕಂಪನಮುಂ || ೪೦
ವಿಷ್ಟರಕಂಪದಿನವಧಿಸ
ದೃಷ್ಟಿಸಮಾಳೋಕನಪ್ರಯೋಗದಿನಱಿದಂ
ಸ್ಪಷ್ಟತರಂ ತಾನೆಂಬಿನ
ಮಷ್ಟಮತೀರ್ಥೇಶನುದಯಮಂ ದಿವಿಜೇಶಂ || ೪೧
ಅಱಿದಾಸನದಿಂದಿೞಿದಿರ
ದೆಱಗಿದನಾತ್ಮೋತ್ತಮಾಂಗದೊಳ್ ಕರಮುಕುಳಂ
ಪೆಱತೊಂದು ರತ್ನಮಕುಟದ
ತೆಱನಂ ರುಚಿರಾಂಗುಳೀಯಕಂ ತಳೆವಿನೆಗಂ || ೪೨
ವ || ಅನಂತರಂ ಭಗವದ್ದ್ವೀತಿಯಕಲ್ಯಾಣೋತ್ಸವೋತ್ಸುಕನಾಗಿರ್ಪಿನಂ-
ಮ || ವಿ || ಭುಜಗೇಂದ್ರರ್ ಭವನಪ್ರತಾನದಿನನೂನವ್ಯಂತರರ್ ತದ್ವನ
ವ್ರಜದಿಂ ಜ್ಯೋತಿರಮರ್ತ್ಯರಾಗಳೆ ನಿಜಜ್ಯೋತಿರ್ವಿಮಾನೌಘದಿಂ
ದಜರರ್ ಕಲ್ಪಸಮೂಹದಿಂ ತಳರ್ದು ಬಂದೆತ್ತೆತ್ತಮಾಕಾಶದೊಳ್‌
ಧ್ವಜಭೇರೀಯುತರಿರ್ದರೆಯ್ದೆ ಬರವಾರುತ್ತುಂ ಶಚೀನಾಥನಂ || ೪೩
ವ || ಆಗಳಖಿಳಮಂಗಳಸನಾಥಸಾಮಾನಿಕತ್ರಯತ್ರಿಂಶತ್ಪಾರಿಷದಾತ್ಮರಕ್ಷಕಲೋಕಪಾಳಕಾ ಭಿಯೋಗ್ಯಕಿಲ್ಬಿಷಿಕಪರಿಜನಪರೀತನುಂ ಹಸ್ತ್ಯಶ್ವರಥಪದಾತಿವೃಷಭಗಂಧರ್ವ ನರ್ತಕೀ ಪ್ರಭೇದಸಪ್ತಾನೀಕಸಮೇತನುಮಾಗಿ-
ಸ್ರ || ಧರ್ಮೋದ್ಯೋಗಾನುರಾಗೋಲ್ಲಸಿತಹೃದಯನುದ್ಯದ್ವಿಭೂಷಾವಳೀರೋ
ಚಿರ್ಮಾಳಾಚಿತ್ರಿತಾಭ್ರಂ ಪಟುಪಟಹರವಾಘೂರ್ಣಿತಾಶಂ ವಿಯದ್ಗಂ
ಗೋರ್ಮಿಪ್ರಖ್ಯಾತಪತ್ರಧ್ವಜಚಮರಜಬೃಂದಂ ಶಚೀಸಂಯುತಂ ಸೌ
ಧರ್ಮೇಂದ್ರಂ ಬಂದನೈರಾವತವಿಪುಳತರಸ್ಕಂಧಲಪೀಠೀನಿಷಣ್ಣಂ || ೪೪
ವ || ಅಂತು ಚತುರ್ನಿಕಾಯಪ್ರಾಯ ರೋದಸೀಮಂಡಳನಾಗಿ ನಡೆಯೆ-
ಮ || ಸ್ರ || ಘನರತ್ನಾಳಂಕೃತಿಪ್ರಗ್ರಹವಿಸರಲಸತ್ಪಲ್ಲವಂ ಪೀವರೋರೋ
ಜನಿಕಾಯಾತುಚ್ಛಗುಚ್ಛಾವಳಿ ವಿಚಳದಪಾಂಗಪ್ರಭಾಭಾರಪುಷ್ಪಾ
ಭಿನುತಂ ಚೂರ್ಣಾಳಕಾಳಿಪ್ರಮದಮಧುಕರೌಘಾಕರಂ ಕಲ್ಪವಲ್ಲೀ
ವನಮೆಂಬೊಂದಂದದಿಂ ಬಂದುದು ದಿವಿಜವಧೂಬೃಂದಮಾನಂದದಿಂದಂ || ೪೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಾದಶಾಶ್ವಾಸಂ (೨)
ಕಂ || ಅಹಮಹಮಿಕೆಯಿಂದಂತಾ
ಮಹೋತ್ಸವಕ್ಕೊರ್ವರಿರದೆ ಕಲ್ಪಜರೆಲ್ಲಂ
ಗೃಹಸಮಿತಿಯ ಮೇಲ್ನೋಟ
ಕ್ಕಹಮಿಂದ್ರರೆ ನಿಂದರೆನಿಸಿ ಬಂದರ್ ಮುದದಿಂ || ೪೬
ಕಂ || ಆಗಳ್‌
ಕಂ || ಅನುರಾಗಭರಮನಾ ದೇ
ವನಿಕಾಯಂ ತಲೆಯೊಳೆಯ್ದೆ ತಳೆದೆೞ್ತಂದ
ತ್ತೆನಿಸಿದುವು ಮಣಿಮಯೋತ್ತಂ
ಸನಿರಂತರನಿರ್ಯದರುಣರುಚಿಮಂಜರಿಗಳ್ || ೪೭
ಕಟ್ಟಿದ ಸೂಯಾಣದ ಮೇ
ಲ್ಗಟ್ಟೋ ನವಪದದ ಮಣಿವಿತಾನಮೊ ಪೆಱದ
ಲ್ಲಿಟ್ಟವರೋಪಮೊ ದಿಟಕೆನೆ
ದಿಟ್ಟಿಗೆ ಚೆಲ್ವಾಯ್ತು ನಭದೊಳಮರಾಗಮನಂ || ೪೮
ಶಾ || ಆ ವ್ಯೋಮಂ ವಿಚಳದ್ವಿಮಾನಮಯಮಾಶಾಮಂಡಳಂ ಜೀವನಂ
ದವ್ಯಾಹಾರಮಯಂ ದಿನಂ ಮಣಿವಿಭೂಷಾರುಗ್ಮಯಂ ಮಾರುತಂ
ದಿವ್ಯಾಮೋದಮಯಂ ಧರಾವಿಳಯಮುದ್ಯದ್ದರ್ಶವಿತ್ತೇಶವ
ರ್ಷವ್ಯಾಭಾಸುರರತ್ನರಾಶಿಮಯಮೇಂ ಚೆಲ್ವಾಯ್ತೊ ದೇವಾಗಮಂ || ೪೯
ವ || ಅಂತು ಮಂಗಳೋಪಕರಣವ್ಯತಿಕರಿತಕರಚತುರ್ವಿಧಾಮರಪ್ರಕರಪುರಸ್ಸರಮಹಾವಿಭೂ ತಿಯಿಂ ಚಂದ್ರಪುರಕ್ಕೆ ವಂದು ತದ್ವಿಶಾಳಶಾಲಾಗ್ರದೇಶದೊಳ್‌ ನಿಲ್ವುದುಂ ನಗರನಾರೀಜನಂ ಗಳುತ್ತುಂಗಪ್ರಾಸಾದಸೌಧಶಿಖರಂಗಳನೇಱಿ-
ಮ || ವಿ || ಇದು ದಲ್ ಮುಕ್ತನಿಮೇಷನೇತ್ರಮನಿಮೇಷಪ್ರೇಯಸೀಸ್ತೋಮಮಿಂ
ತಿದು ದಲ್ ಸ್ಫಾರಫಣಾತ್ತಮೌಳಿಫಣಭೃದ್ಭಾಮಾಸಮೂಹಂ ಬೞಿ
ಕ್ಕಿದು ದಲ್ ಜ್ಯೋತಿರುದಾತ್ತಮೂರ್ತಿರುಚಿರಂ ಜ್ಯೋತಿಷ್ಕಕಾಂತಾಳಿ ಮ
ತ್ತಿದು ದಲ್ ವನ್ಯಲತಾಂತಭೂಷಣಗಣಂ ವಾರಾಂಗನಾಸಂಕುಳಂ || ೫೦
ವ || ಎಂದು ನೋೞ್ಪನ್ನೆಗಂ ಸೌಧರ್ಮೇಂದ್ರಂ ಪ್ರಥಮದ್ವಿತೀಯಕಲ್ಪಾಧಿಪರ್ವೆರಸು ಗಗನ ಮಾರ್ಗದಿಂ ಬಂದವತರಿಸುವಾಗಳ್-
ಮ || ಸ್ರ || ಪುಗೆ ಪಶ್ಚಾರ್ಧಂ ಪುರೋಭಾಗಮನೊಗೆದಿನಿತಂ ಬಿರ್ಚೆ ಪೂರ್ವಾಂಘ್ರಿಹಸ್ತಂ
ತೆಗೆದಂ ಸಂಸ್ಥಾನದೊಳ್ ಮಂಡಳಿಸಿರೆ ಬಿಗಿಪಂ ತಾಳ್ದೆ ಕರ್ಣಂ ಮನಂ ದಿ
ಟ್ಟಿಗಳೊಳ್ ತಳ್ಪೊಯ್ಯೆ ಭಾಳಸ್ಥಳವಿನಿಹಿತಸಂಧಾರ್ಯಮಾಣಾಂಕುಶಾಗ್ರಂ
ಬಗೆಗತ್ಯಾಶ್ಚರ್ಯಮಾಯ್ತಾಗಸದಿನಿೞಿಯುತುಂ ಭೂಮಿಗಿಂದ್ರದ್ವಿಪೇಂದ್ರಂ || ೫೧
ವ || ಅಂತು ರಾಜಭವನಪ್ರಾಂಗಣದೊಳವತರಿಪುದುಂ ಶಚೀಮಹಾದೇವಿ ನಿಜಪತಿವಚನದಿಂ ಶಾಂತಪದಸಂಹಿತೆಯಂತೆ ತಿರೋಹಿತಾಕಾರೆಯಾಗಿ ಲಕ್ಷ್ಮಣಾಮಹಾದೇವಿಯ ಸೂತಿಕಾ ನಿವಾಸಮಂ ಪೊಕ್ಕು-
ಕಂ || ಉದಯಾದ್ರಿಚೂಳಿಕಾಪಾ
ರ್ಶ್ವದ ಬಾಳಸುಧಾಂಶುವೆನಿಸಿ ನಿಜಜನನಿಯ ಪ
ಕ್ಕದೊಳಿರ್ದ ಬಾಲನಂ ಕಾ
ಣ್ಬುದುಮಲರ್ದುವು ಶಚಿಯ ನಯನಹೃತ್ಕುಮುದಂಗಲ್ || ೫೨
ಹರಿಸತಿ ಜಿನತನುವಂ ಜಾ
ತರೂಪವಿಳಸಿತನಿಧಾನಮಂ ಕಂಡೊಸೆದಳ್
ಹರಿಸದೊಳೊಂದುವವೊಲ್ ಜಾ
ತರೂಪವಿಳಸಿತನಿಧಾನಮಂ ಕಂಡಧನಂ || ೫೩
ವ || ಅನಂತರಂ-
ಕಂ || ಅಱಸಿ ತೊೞಲ್ತಂದಾನಿಧಿ
ಗೆಱಗುವವೊಲ್ ದೀಪವರ್ತಿ ಪೌಳೋಮಿಯುಮ
ೞ್ಕಱೊಳಂದು ಮೂಮೆ ಬಲವಂ
ದೆಱಗಿದಳಾ ಬೋಧನಿಧಿಯ ಪದಸನ್ನಿಧಿಯೊಳ್ || ೫೪
ವ || ಆಗಳ್-
ಕಂ || ಮಾಯಾಶಿಶುವುಮನೊರ್ಮೆಯೆ
ಮಾಯಾನಿದ್ರೆಯುಮನಿತ್ತಳಂಬಿಕೆಗೆ ಜಗ
ಜ್ಯಾಯನನುಯ್ವ ನಿಜಾಭಿ
ಪ್ರಾಯದೆ ಶಚಿ ಶುಚಿಗಳಾರೊ ಕಾರ್ಯೋತ್ಕಂಠರ್ || ೫೫
ಶಿಶುಗೆ ನಯನಾಂಶುದುಗ್ಧ
ಪ್ರಸರದೆ ಜನ್ಮಾಭಿಷೇಕಮಂ ಮುನ್ನೊಂದಂ
ಪೊಸೆಯಿಸಿ ಸರೋಜದಿಂದ
ರ್ಚಿಸುವಂತಿಂದ್ರಾಣಿ ನೆಗಪಿದಳ್ ಕೆಂದಳದಿಂ || ೫೬
ವ || ಅಂತನರ್ಘ್ಯರತ್ನಮಂ ತಡಿಗೆ ತರ್ಪ ರತ್ನಾಕರೋರ್ಮಿಯಂತೆ ತರ್ಪಲ್ಲಿ-
ಕಂ || ಜಂಗಮಲತೆಗಳವೊಲ್ ದಿವಿ
ಜಾಂಗನೆಯರ್ ಮುಂದೆ ನಡೆದರೆಸೆವಲರ್ಗುಡಿಗಳ್‌
ಭೃಂಗಾರಂಗಳ್ ಭೃಂಗರ
ವಂಗಳ್ ಗೀತಾರವಂಗಳೆಂಬಿನಮಾಗಳ್ || ೫೭
ವ || ಅನಂತರಂ ನಿಜಪತಿಪ್ರಸಾರಿತದಿಕ್ಕರಿಕರಾನುಕಾರಿಕರಯುಗಳಕ್ಕೆ ನೀಡಲೊಡಂ-
ಕಂ || ಇಂತೆ ನೆಗಪುವುದು ನೀನೆ
ನ್ನಂ ತಡೆಯದೆ ತೀರ್ಥನಾಥ ನಿಶ್ರೇಯಸಪ
ರ್ಯಂತಮೆನುತ್ತುಂ ಮೃದುತಳ
ದಿಂ ತಳೆದಮರಪತಿ ನೆಗಪಿದಂ ಸಂತಸದಿಂ || ೫೮
ಸೌಧರ್ಮೇಂದ್ರಂ ಮುಕ್ತಿ
ಶ್ರೀಧವನಂ ಬಾಹುಶಾಖೆಯೊಳ್ ತಳೆದೇನು
ದ್ಬೋಧಿಸಿದನೊ ಫಳಕಳಿತ
ಶ್ರೀಧರ್ಮನಮೇರುಭೂರುಹಾಡಂಬರಮಂ || ೫೯
ಪರಮನ ಪದಸರಸಿಜಮಂ
ಶಿರದೊಳ್‌ ರತ್ನಾವತಂಸಮಂ ನೊಸಲೊಳ್ ಭಾ
ಸುರಪಟ್ಟಮನುರದೊಳ್‌ ಬಂ
ಧುರಪದಕಮನಾಂಪ ತೆಱದಿನಾಂತಂ ಶಕ್ರಂ || ೬೦
ನೋಡಿದ ಕಣ್ಮಲರೊಳ್ ತು
ಳ್ಕಾಡಿದುದಾನಂದಬಾಷ್ಪಮಕರಂದಚಯಂ
ಕೂಡೆ ಪುಳಕಾಂಕುರಾವಳಿ
ಮೂಡಿದುದಂದೆತ್ತಿಕೊಂಡ ದೋರ್ವಲ್ಲರಿಯೊಳ್ || ೬೧
ವ || ಅಂತನೇಕಜನ್ಮದುರ್ಲಭಮಪ್ಪ ದೇವರವಲ್ಲಭನ ಪರಮೌದಾರಿಕಶರೀರದರ್ಶನಸ್ಪರ್ಶ ನಂಗಳಿನಾದ ಹರ್ಷೋತ್ಕರ್ಷಮನನುಭವಿಸಿಯುಂ ಅಭಿನಯಿಸಿಯುಂ ಬೞಿಯಮತ್ಯಂ ತಮೃದುಳಕಲ್ಪದ್ರುಮದುಕೂಲವಸನಪ್ರಚ್ಛನ್ನಮುಂ ಸಾಂದ್ರಹರಿಚಂದನದ್ರವಾಭ್ಯುಕ್ಷಿತ ಮುಮಪ್ಪ ದಕ್ಷಿಣಾಂಕದೊಳ್ ಕುಳ್ಳಿರಿಸಲೊಡಂ-
ಮ || ವಿ || ಅನುರಾಗಂ ನಿಜಮಾಗಿ ತೋರ್ಪ ಶಚಿ ಸಂಧ್ಯಾಲಕ್ಷ್ಮಿಯಂ ಪೋಲೆ ಪೂ
ರ್ವನಗಾಕಾರದಿನಭ್ರಮೂಪತಿ ಬೆಡಂಗಂ ಬೀಱೆ ದೇವೇಂದ್ರನ
ಗ್ರನಿಷಣ್ಣಂ ಸಮನಾಗೆ ರತ್ನಶಿಖರಕ್ಕಂತಾತನುತ್ಸಂಗದೊಳ್
ಜಿನನೊಪ್ಪಂಬಡೆದಂ ಸಮಭ್ಯುದಿತಚಾಂದ್ರಂ ಬಿಂಬಮೆಂಬನ್ನೆಗಂ || ೬೨
ವ || ಆ ಸಮಯದೊಳಿರ್ಕೆಲದ ಪಕ್ಕದಾನೆಗಳೊಳಿರ್ದು-
ಕಂ || ಮನದೊಲವಿಂದೀಶಾನೇಂ
ದ್ರನೆತ್ತಿದಂ ಮುತ್ತಿನೆಸೆವ ಕೊಡೆಯಂ ಚೆಲ್ವ
ಪ್ಪಿನಮೆನೆ ಚಾಮರಮಿಕ್ಕಿದ
ರನಘಂಗೆ ಸನತ್ಕುಮಾರಮಾಹೇಂದ್ರರ್ಕಳ್ || ೬೩
ವ || ತದನಂತರಂ ನಭೋವಿಭಾಗಮನಳಂಕರಿಸಲೊಡಂ-
ಕಂ || ತನತನಗನಿತುಂ ಜಯ ಜೀ
ವ ನಂದ ವರ್ಧಸ್ವಮುಖರಮಾಯ್ತು ಚತುರ್ದೇ
ವನಿಕಾಯಂ ಘೂರ್ಣಿಸಿದಂ
ತೆ ನಭೋಂಭೋನಿಧಿ ಜಿನೇಂದುದರ್ಶನದಿಂದಂ || ೬೪
ಪ್ರಕಟತರಂ ಜಿನತನುಚಂ
ದ್ರಿಕೆ ಪರ್ವೆ ನಭಸ್ಸರಸ್ಸರೋರುಹನಿಕರಂ
ಮುಕುಳಿತಮಾದವೊಲಾಯ್ತೆ
ತ್ತಿ ಕೆಯ್ಗಳಂ ಮುಗಿದ ದೇವದೇವೀನಿಕರಂ || ೬೫
ಪರಮನ ಶಶಾಂಕಸಂಕಾ
ಶರುಚಿಪ್ರಚಯಂ ಪೊದೞ್ದು ನಾಲ್ದೆಸೆಯುಮನಾ
ವರಿಸೆ ಸುರಸೇನೆ ಬಿಸಪಂ
ಜರದೊಳಗಿರ್ದಂತಿರಿರ್ದುದಂತಾಕ್ಷಣದೊಳ್‌ || ೬೬
ವ || ಆಗಳ್-
ಮ || ಸ್ರ || ಮುದದಿಂ ಕೆಯ್ಗಗ್ಗಳಂ ಮುನ್ನಮೆ ಜಿನಪತಿಮೇಗಿರ್ದನೀಗಳ್ ಮನಸ್ಸ
ಮ್ಮದದಿಂ ಮತ್ತಗ್ಗಳಕ್ಕಗ್ಗಳಮಿದು ವಿಸಟಂಬರ್ಕುಮಸ್ಮದ್ಗಜಂ ನಿ
ಲ್ಲದೆ ಪೋಗಿಂ ಮಂದರಕ್ಕಂತದನಡರ್ದು ಬೞಿಕ್ಕಿಂತಿದಂ ನೋಡಿಮೆಂಬಂ
ದದಿನೊಪ್ಪಂಬೆತ್ತುದಿಂದ್ರಂ ಸುರತತಿ ನಡೆಗೆಂದಂದು ಕಯ್ವೀಸಿದಂದಂ || ೬೭
ಉ || ಶಾರದನೀರದಾಕೃತಿಯ ಮೆಯ್ ಮಧುಪಿಂಗಳಮಪ್ಪ ದಿಟ್ಟಿ ಶೇ
ಷೋರಗನಿರ್ವಿಶೇಷಮೆನಿಸಿರ್ದ ಕರಂ ದರಹಾಸಪುಷ್ಕರಾ
ಕಾರದ ಪುಷ್ಕರಂ ಮಿಳಿರ್ಪ ಪಲ್ಲವದಂದದ ಕರ್ಣಪಲ್ಲವಂ
ವಾರಿಧಿಘೋಷದಂತೆಸೆವ ಬೃಂಹಿತಮೊಪ್ಪಿದುದಾಗಜೇಂದ್ರದಾ || ೬೮
ವ || ಅದಲ್ಲದೆಯುಮಾಪ್ರಸ್ತಾವದೊಳ್-
ಮ || ಸ್ರ || ಸುರರಾಜಾನೇಕಪಕ್ಕಾನನಮೊಗೆದುವುಮೂವತ್ತೆರೞ್ವಕ್ತ್ರಮೊಂದ
ರ್ಕೆ ರದಂ ತಾನೆಂಟುವೋರೊಂದಱೊಳಲರ್ಗೊಳನೊಂದಬ್ಜವೊಂದರ್ಕೆಮೂವ
ತ್ತೆರಡೊಂದಬ್ಜಕ್ಕೆ ಮೂವತ್ತೆರಡೆಸಳೆಸಳೊಂದೊಂದಱೊಳ್ ಬಿತ್ತರಂ ಬೆ
ತ್ತಿರೆ ಮೂವತ್ತಿರ್ವರೇಂ ನರ್ತಿಸಿದರೊ ದಿವಿಜಸ್ತ್ರೀಯರಾನಂದದಿಂದಂ || ೬೯
ಕಂ || ಭ್ರಮರಿಗಳೆಱಗದೆ ತರದಿಂ
ಭ್ರಮಿಯಿಪವೊಲ್ ಕಮಳದೆಸಳ್ಗಳಂ ಮುಟ್ಟವಣಂ
ಕ್ರಮತಳಮೆನೆ ತೊಟ್ಟರ್ ವಿ
ಭ್ರಮದಿಂ ನರ್ತನದೊಳಮರಿಯರ್ ಭ್ರಮರಿಗಳಂ || ೭೦
ಪದತಳಮುಂ ದಳಮುಂ ನೋ
ಯದೆ ಕಂದದೆ ನಲಿದು ನರ್ತಿಸುತ್ತಿರ್ಪ ಮರು
ತ್ಸುದತಿಯರ್ಗಿಂದ್ರನ ಹೃತ್ಪ
ದ್ಮದೊಳಾಡುವ ಭಕ್ತಿಲಕ್ಷ್ಮಿ ಲಾಸಿಕೆಯಕ್ಕುಂ || ೭೧
ವ || ಅಂತು ಭಗವದ್ಭಕ್ತಿಭಾರದಿಂ ಪೆರ್ಚಿದ ತನ್ನ ಬಗೆಯನೆ ಮೊಗದೊಳಭಿನಯಿಸುವಂತು ವಿಕ್ರಿಯೋಪಕ್ರಮಿತವೈಕುರ್ವಣದಿನಗುರ್ಬುವೆತ್ತೈರಾವತಂ ಮೊದಲಾದನೇಕದೇವವಾಹ ನಂಗಳ್ಗೆ ಸುಖಪ್ರಚಾರಯೋಗ್ಯಮಪ್ಪಂತು ಚಂದ್ರಪುರದುಪರಿಮದೇಶದಿಂ ಮಂದರಕಂದ ರಂಬರಂಸೌಧರ್ಮೇಂದ್ರನಿಂದ್ರನೀಳಮಯವೀಧಿಯಂ ನಿರ್ಮಿಸಿದಾಗಳ್-
ಕಂ || ಪೞಹದ ರುತಿ ಮೊೞಗನಲ
ರ್ಮೞೆಯಾಲಿಯ ಸರಿಯನಿೞಿಸೆ ಹರಿನೀಳತಳಂ
ಕೆೞಗಣ ಮನುಜರ ದಿಟ್ಟಿಗೆ
ಗೞಿಯಿಸಿದುದು ನೀಳಜಳದಮಾಳಾಭ್ರಮಮಂ || ೭೨
ವ || ಅಂತು ನಡೆವಡೆಯೊಳ್ ಜಿನಶಿಶುವ ಶೈಶವಾತಿದುರ್ಲಭಮಪ್ಪ ಬಹಿರಂಗಾಂತರಂಗ ಸೌಷ್ಟವಮಂ ನೋಡಿ-
ಕಂ || ಸ್ತನಪಾನಕಾಂಕ್ಷೆ ಗತತೃ
ಷ್ಣನೊಳಂಬಾಸ್ಮೃತಿ ವಿಮುಕ್ತಮೋಹನೊಳೆಂತುಂ
ಜನಿಯಿಸುಗುಮೆ ತಾನೆಂದಭ
ವನ ಸಾಮರ್ಥ್ಯಮನಮರ್ತ್ಯರೊಳ್ ಹರಿ ನುಡಿದಂ || ೭೩
ಅಂದು ಜಿನೇಂದುವ ಸನ್ನಿಧಿ
ಯಿಂದೋಸರಿಪಿಂದ್ರಹೃದಯಮೋಹತಿಮಿರಮೆಂ
ಬಂದದಿನೊಗೆದತ್ತಿಂದ್ರ
ಚ್ಛಂದದಿನೆಸೆವಿಂದ್ರನೀಳಮಣಿರುಗ್ಜಾಳಂ || ೭೪
ಜಡಧಿವೊಲಿರೆ ಸುರಸೈನ್ಯಂ
ಪಡಗುವೊಲಿರೆ ದಿವಿಜವಾರಣಂ ಜಿನಶಿಶು ಕೈ
ಪಿಡಿವೊಲಿರೆ ಪುಣ್ಯಪಣ್ಯದ
ಪಡಗಿನ ಸಾಂಯಾತ್ರಿಕಂಬೊಲಿರ್ದಂ ಶಕ್ರಂ || ೭೫
ಮ || ವಿ || ಗಣನಾತೀತಮಮರ್ತ್ಯಕೋಟಿ ಬಲದೊಳ್ ಜ್ಯೋತಿಷ್ಕದೇವಾಳಿ ಪಿಂ
ತಣ ಮೆಯ್ಯೊಳ್ ಫಣಭೃತ್ಪದಾತಿಯೆಡದೊಳ್ ತದ್ವ್ಯಂತರಶ್ರೇಣಿ ಮುಂ
ತಣ ಮೆಯ್ಯೊಳ್ ಬರೆ ಬರ್ಪವರ್ ಪೊಗೞೆ ಗಂಧರ್ವಾಮರರ್ ಪಾಡೆ ಪೆ
ಕ್ಕಣಮಂ ದೇವಿಯರಾಡೆ ನಾಡೆ ಗಮನಂ ಕಣ್ಗೇಂ ಬೆಡಂಗಾದುದೋ || ೭೬
ಕಂ || ನಡೆದೊಡೆ ಭರದಿಂ ಧರೆ ಪೊಡೆ
ಗೆಡೆದವುದೆಂದಱಿದು ವಿಬುಧಪತಿಯಾಗಸದೊಳ್
ನಡೆಯಿಸಿದಪನೆನೆ ದೇವರ
ಪಡೆ ಪಡೆದುದು ನರರ ಕಣ್ಗೆ ಕೌತುಕದೊದವಂ || ೭೭
ಮ || ಸ್ರ || ಪಿರಿದುಂ ಮಾಡಿತ್ತಮರ್ತ್ಯಪ್ರಕರದ ನಯನಕ್ಕಂ ಮನಕ್ಕಂ ಸುರಸ್ತ್ರೀ
ಯರಪಾಂಗಾಕ್ಷಿಪ್ರಭಾಸಂಚಯದಿನುದಿತದೇಹಾಂಶುಸಂದೋಹದಿಂ ಮೇ
ದುರಧಮ್ಮಿಲ್ಲದ್ಯುತಿಸ್ತೋಮದಿನಧರಮಯೂಖಾಳಿಯಿಂದೆತ್ತಲುಂ ಪಾಂ
ಡುರಿತಂ ಪೈಶಂಗಿತಂ ಕರ್ಬುರಿತಮರುಣಿತಂ ವ್ಯೋಮರಂಗಂ ಬೆಡಂಗಂ || ೭೮
ಕಂ || ಚರದನಿಮಿಷೋತ್ಕರಂಪು
ಷ್ಕರಪೂರ್ಣಂ ತೀರ್ಥವಿಭುವಿಳಾಸೋಪೇತಂ
ಹರಿಹರ್ಷಾಸ್ಪದಮಂತಾ
ಸುರವಾಹಿನಿ ವೋಲ್ತುದೆಯ್ದೆ ಸುರವಾಹಿನಿಯಂ || ೭೯
ವ || ಅಂತತಿಕ್ರಾಂತಜ್ಯೋತಿರ್ಲೋಕಮೆನಿಸಿ ನಡೆವಾಗಳ್-
ಮ || ವಿ || ಕನಕಾದ್ರೀಂದ್ರನೃಪಾಲಯಂ ಕುಳನಗವ್ರಾತಾಶ್ರಯಶ್ರೇಣಿ ವಿ
ಶ್ವನದೀಸಂಕುಳವೀಧಿ ವಜ್ರಮಯವೇದೀತುಂಗಶಾಳಂ ಮಹಾಂ
ಬುನಿಧಿಪ್ರಾವೃತಖಾತಿಕಾಪರಿಧಿ ಜಂಬೂದ್ವೀಪಮಂದೊಂದೆ ಪ
ತ್ತನದಂತಿರ್ದುದು ಕಣ್ಗೆ ನಾಕಜನಿಕಾಯಕ್ಕಾ ನಭೋಯಾನದೊಳ್ || ೮೦
ಕಂ || ಪರಮಜಿನಪತಿಯುಮಂತಾ
ಸುರಪತಿಯುಂ ಮಂದರಂಬರಂ ನಡೆವೆಡೆಯೊಳ್
ದೊರೆವೆತ್ತುದು ಸತ್ಪಥಮುಂ
ಸುರಸರಣಿಯುಮೆಂಬ ನಾಮಮಂದಂಬರದೊಳ್‌ || ೮೧
ಚಂ || ಸೊಗಯಿಪ ಪಾಳಿಕೇತನಕುಳಂಗಳ ರತ್ನವಿಮಾನಯಾನಪ
ಙ್ಕ್ತಿಗಳ ಸಿತಾತಪತ್ರನಿಕರಂಗಳ ವಾಹನದೇವವಿಕ್ರಿಯಾ
ಪ್ರಗುಣಿತಚಿತ್ರವಾಹನಚಯಂಗಳ ತಿಂತಿಣಿಯಿಂ ದಿಗಂತಮುಂ
ಗಗನಮುಮಾದುದಿಟ್ಟಡೆಯಿದೆಂತುಟೊ ಪೆರ್ಮೆ ಚತುರ್ನಿಕಾಯದಾ || ೮೨
ಮ || ವಿ || ಖಗಜಾತೀಯಚತುರ್ನಿಕಾಯಮಿದು ಬೇಱೊಂದಕ್ಕುಮೆಂಬೊಂದು ಸಂ
ದೆಗಮಂ ತಂದುದು ದೇವವಾರವನಿತಾಸಂದೋಹಧಮ್ಮಿಲ್ಲಬ
ರ್ಹಿಗಣಂ ಕುಂತಳಷಟ್ಪದಾವಳಿ ಚಳಚ್ಚಕ್ಷುಶ್ಚಕೋರಾಳಿ ಚಾ
ರುಗುರೂರೋರುಹಚಕ್ರವಾಕಚಯಮತ್ತೆತ್ತಂ ನಭಶ್ಚಕ್ರದೊಳ್ || ೮೩
ಕಂ || ಉದಯಿಸಿತೊ ಭಕ್ತಿ ತಮಗೆನೆ
ಮೃದುಪವನಾಪಾತದಿಂದೆ ಗಾಂಧಾರಗ್ರಾ
ಮದ ಮೂರ್ಛನೆಗಳನುಚ್ಚರಿ
ಸಿದುವಮರರ ಹೆಗಲ ಬೀಣೆಗಳ್ ಮಿಡಿಯದೆಯುಂ || ೮೪
ಸಕಳಾಮರಗಾಯಕವಾ
ದಕನರ್ತಕರೞ್ತಿಯಿಂ ಪ್ರವರ್ತಿಸಿ ಸಂಗೀ
ತಕಮಂ ತೂರ್ಯತ್ರಿತಯಾ
ತ್ಮಕಮೆನಿಸಿದುದಾಗಳೆಯ್ದೆ ಗಗನಾಭೋಗಂ || ೮೫
ವ || ಆಗಳ್ ವಿಚಿತ್ರವೇತ್ರದಂಡಮಂಡಿತಪಾಣಿಗಳ್ ನಿಳಿಂಪಪ್ರತೀಹಾರರಭವನನುಪಮಾಕಾ ರಸೌಂದರ್ಯಮಂ ನೋಡಲೆಂದು ಪತ್ತೆಸಾರ್ಚುವಚ್ಚರಸಿಯರ ವಿಮಾನಂಗಳನಮರ್ಚ ದಂತು ಬಿರ್ಚಿ ನಡೆಯಿಸಿಯುಂ ಇರ್ಕೆಲದ ಚಾಮರೇಂದ್ರರಂ ಚಮರರುಹಂಗಳಂ ಸೂೞಱಿದಿಕ್ಕುವಂತು ನಿಯಮಿಸಿಯುಂ ಅಲ್ಲಲ್ಲಿಗೆ ತುಱುಂಬಿದ ದಿವಿಜವಂದಿಗಳ ಪೊಗೞ್ವ ಕಳಕಳಮನಡಂಗೆವೊಯ್ದು ಸಂಗೀತಕ್ಕವಸರಮನನುಸರಿಸಿಯುಂ ಐರಾವತದ ಕಾಲಾಟಕ್ಕೆಡೆಯಪ್ಪಂತು ಕೊಲ್ಲಣಿಗೆಯೊಳ್ ಬರ್ಪನೇಕವ್ಯಂತರಾಮರವಾಹನಂಗಳಂ ತೆರಳೆತೂಳ್ದಿ ತೆಱಪಂ ಮಾಡಿಯುಂ ಕೊಡೆಯ ತೞೆಯ ಸೀಗುರಿಯ ಚೌಕಸತ್ತಿಗೆಯ ಮುತ್ತಿನ ಝಲ್ಲರಿಯ ಮೊತ್ತಮಂ ತುಱುಗಲಾಗಿ ಪಿಡಿಯಿಸಿಯುಂ ಮುಂದೆ ಪರಿವೊಜ್ಜ ರಂಗಳನೋಳಿಗೊಳಿಸಿಯುಂ ಪಾಳಿಕೇತನಂಗಳಂ ಪಂತಿಗೊಳಿಸಿಯುಂ ಭೇರೀರಥಂಗಳಂ ಸಾರಿಗೊಳಿಸಿಯುಂ ಅಡಿಗಡಿಗೆ ನೆಲನನುಗ್ಘಡಿಸಿಯುಂ ಇಂತತಿಚಿತ್ರಮಾಗೆ ಯಾತ್ರೆಯಂ ನಡೆಯಿಪಲ್ಲಿ-
ಕಂ || ಬಂಬಲ್ವರಿಯುತ್ತುಂ ನೆಗೆ
ದಂಬುದಮಂ ತೇನಮಿಱಿಯುತುಂ ಪೂತ್ಕೃತಿಯಿಂ
ದಂಬರಮಂ ತೀವುತ್ತುಮ
ದೇಂ ಬಿನದಮನಮರಪತಿಗೆ ತೋಱಿದುದೊ ಗಜಂ || ೮೬
ಐರಾವತಕ್ಕೆ ಕಂಬಂ
ಮೇರುವೆ ಪೆಱವಾನೆಗೊಳ್ಳವೆಂಬಂದದೆ ನೀ
ರ್ದಾರಿಯೊಳೆ ನೂಂಕಿ ಪೋದಂ
ಭೋರೆನೆ ತದ್ಗಿರಿತಟಕ್ಕೆ ಸೌಧರ್ಮೇಂದ್ರಂ || ೮೭
ವ || ಆಗಳ್-
ಚಂ || ಗಗನಮನೆಯ್ದೆ ತಿಂಬಿದ ಪತಾಕೆಗಳಿಟ್ಟೆಡೆಯೊಳ್‌ ತೊಡಂಕಿ ನಿಂ
ದೊಗೆವ ಜಿನಾಂಗಸೌರಭದೊಳಾದಮೆ ಸಂಗತಿವೆತ್ತು ತಳ್ತ ಸ
ತ್ತಿಗೆಗಳ ತಣ್ಣೆೞಲ್ವಿಡಿದು ಕೂಡೆ ತೊೞಲ್ದು ಚತುರ್ನಿಕಾಯದೊಳ್‌
ತ್ತಿಗುಣಿಸಿದತ್ತು ತನ್ನಯ ಗುಣತ್ರಯಮಂ ಕನಕಾಚಳಾನಿಳಂ || ೮೮
ಉ || ಪೂಗುಡಿಯಿಂದೆ ಕೂಡೆ ಗುಡಿಗಟ್ಟಿದವೊಲ್ ಕಳಕಂಠನಾದದಿಂ
ಸ್ವಾಗತಮಂ ಸಮಂತು ನುಡಿವಂತೆವೊಲಲ್ಲುಗುತಿರ್ಪರಲ್ಗಳಿಂ
ರಾಗದಿನರ್ಘ್ಯಮೀವವೊಲದೇನೆಸೆದತ್ತೊ ಜಿನೇಂದು ಬಂದನೆಂ
ದಾ ಗಿರಿ ನಾಟಕಂನಲಿದವೊಲ್ ಮರುದಾಕುಳಶಾಖಿಶಾಖೆಯಿಂ || ೮೯
ಕಂ || ಪರಿವೃತಲವಣಾಬ್ಧಿಸರೋ
ವರಮಧ್ಯಸ್ಥಿತಮೆನಿಪ್ಪ ಜಂಬೂದ್ವೀಪಾಂ
ಬುರುಹಕ್ಕೆ ತಾನೆ ಕರ್ಣಿಕೆ
ಯಿರವಂ ತಳೆದೇಂ ಸುಮೇರು ಸಿರಿಗೆಡೆಯಾಯ್ತೋ || ೯೦
ಅವಯವದಿನಾಂತುದೀಮೇ
ರುವೆ ಪೆರ್ಮೆಯನಾಸಹಸ್ರಯೋಜನಮೆನಿಸಿ
ರ್ದವಗಾಹದಿಂದಮಾರಯೆ
ನವನವತಿಸಹಸ್ರಯೋಜನೋನ್ನತಿಯಿಂದಂ || ೯೧
ಇದು ಸರ್ವರತ್ನಜಾಂಬೂ
ನದಮಯಮಿದು ಮೇಖಳಾಚತುಷ್ಟಯುತಮಿಂ
ತಿದು ವನಚತುಷ್ಕರಾಜಿತ
ಮಿದಕೃತ್ರಿಮಚೈತ್ಯಗೇಹನಿವಹಪವಿತ್ರಂ || ೯೨
ಈ ನಗದ ಸಾನು ನಾಲ್ಕುಂ
ತಾನೆಸೆಗುಂ ಭದ್ರಶಾಳದಿಂ ನಂದನದಿಂ
ಪೀನಂ ಸೌಮನಸದಿನು
ದ್ದಾನಿಯ ಪಾಂಡುಕದಿನನಿಶಮನುಗತಿಯಿಂದಂ || ೯೩
ಎನೆ ಪೆಸರ್ವಡೆದೀ ನಾಲ್ಕುಂ
ಬನಂಗಳೊಂದೊಂದಱಲ್ಲಿ ನಾಲ್ಕೆಸೆದಿರ್ಕುಂ
ವಿನುತತರಂಗಳಕೃತ್ರಿಮ
ಜಿನಭವನಂಗಳ್ ಸಮಸ್ತರತ್ನಮಯಂಗಳ್ || ೯೪
ಚಂ || ಉದಯಿಸವಿಲ್ಲಿಯಲ್ಲದೆ ನಮೇರುಮಹಾಮಹಿಜಂಗಳಿಲ್ಲಿಯ
ಲ್ಲದೆ ಬಲವಾರರಿಂದ್ವಿನರಕೃತ್ರಿಮಚೈತ್ಯಗೃಹಂಗಳಿಲ್ಲಿಯ
ಲ್ಲದೆ ಸಲೆ ಚೆಲ್ವುವೆತ್ತಿರವು ತೀರ್ಥಕರಾಭಿಷವಕ್ಕಮಿಲ್ಲಿಯ
ಲ್ಲದೆ ಪರಿಶೋಭೆ ಪೆರ್ಚದೆನೆ ಮೆಯ್ಮೆಗೆ ಬಾೞ್ಮೊದಲಾಯ್ತು ಮಂದರಂ || ೯೫
ಕಂ || ಸುರನಿಕರವಿವಿಧವಿಹಗೋ
ತ್ಕರಪರಿವೃತಮಪ್ಪ ನಾಕಸಾರ್ವರ್ತುಕಭೂ
ಮಿರುಹಕ್ಕೆ ತೋರ್ಪುದೀಗಿರಿ
ವರಮವಿರತಮುರುತರಪ್ರಕಾಂಡಾಕೃತಿಯಿಂ || ೯೬
ಗಡಣದಿನಿಲ್ಲಿಯ ಸಗ್ಗದ
ಪಡೆಮಾತಂ ಮಱೆದು ನಾಲ್ಕುಮೇಖಳೆಗಳೊಳಂ
ಬಿಡದೆ ಸುರಸಮಿತಿ ನೆಲಸಿರೆ
ಪಡೆದುದು ಸುರಗಿರಿಯೆನಿಪ್ಪ ಪೆಸರನಗೇಂದ್ರಂ || ೯೭
ಜಿನಸವನಾಮೃತಜಳಸೇ
ಚನದಿಂ ಬಳೆದಾಮಹಾಮಹೇಂದ್ರದ ನಾಲ್ಕುಂ
ಬನದ ಲತಾಗೃಹಸಂತತಿ
ಯನಿಮಿಷರ್ಗಾದುದು ಮನೋಹರಂ ದುರಿತಹರಂ || ೯೮
ಒಡವೆಳೆದು ಸುರರೊಳಿದಱೊಳ್
ನುಡಿವುದು ಶುಕಸಮಿತಿ ದೇವಭಾಷೆಯನೆ ತೊದ
ಳ್ಗೆಡೆಗುಡದೆ ಪಾಡುವುದು ಸಲೆ
ಷಡಯನತತಿ ದೇವಗಾನಮನೆ ನುಣ್ದನಿಯಿಂ || ೯೯
ಮತ್ತೇವೇೞ್ದಪುದೀಮಹಿ
ಭೃತ್ತಟಮಂ ಪೊರ್ದಿ ವರ್ತಿಪನಿತಱಿನಾದೇ
ವೋತ್ತರಕುರುಗಳ್ಗಾದ
ತ್ತುತ್ತಮಭೋಗಾವನಿತ್ವಮೆಂಬ ಮಹತ್ತ್ವಂ || ೧೦೦
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಾದಶಾಶ್ವಾಸಂ (೩)
ಬಂಧುರತರಜಿನಸವನಸು
ಗಂಧೋದಕದಿಂದೆ ನಾಂದು ತದ್ಗುಣದೊಳ್ ಸಂ
ಬಂಧಿಸಿ ಪೆಸರ್ವಡೆದುವು ಸೌ
ಗಂಧಿಕಮೆಂದದಱ ತಾಱಲೊಳ್ ಕಿಸುಗಲ್ಗಳ್ || ೧೦೧
ಚಂ || ಒಗೆದ ಮರಕ್ಕೆ ಬಳ್ಳಿಗೆ ಗುಹಾನಿಳಯಕ್ಕೆ ಪುಳಿಂದಮಾಳೆಗ
ದ್ರಿಗಳೆಡೆಯಪ್ಪುವಲ್ಲದೆ ನೆಗೞ್ತೆಯ ಕಲ್ಪಕುಜಕ್ಕೆ ಚೆಲ್ವುವೆ
ತ್ತಗಲದ ಕಲ್ಪವಲ್ಲರಿಯಕೃತ್ರಿಮಚೈತ್ಯಗೃಹಕ್ಕೆ ದೇವಕೋ
ಟಿಗೆ ನೆಲೆ ಸಂದ ಮಂದರಮಹೀಧರದಂದದಿನಾಗಲಾರ್ಪುವೇ || ೧೦೨
ವ || ಎಂದು ಸುರಗಿರೀಂದ್ರದ ಸಿರಿಯನಮರಸಂದೋಹಕ್ಕೆ ಪುರಂದರಂ ಪೊಗೞುತ್ತುಮದಂ ಬಲವಂದು ಚತುರ್ನಿಕಾಯಮಂ ಶಿಖರಿಶಿಖರಕ್ಕೆ ನಡೆವುದೆನಲೊಡಂ-
ಕಂ || ಮೇರುನಗಾಧೀಶಂ ರೂ
ವಾರದ ಹಾರಮನೆ ತೊಟ್ಟನೆಂಬಿನಮೆಸೆದ
ತ್ತಾರ ಮನಕ್ಕಂ ಸುರಜನ
ಧಾರಿ ನಿರಂತರವಿಸಾರಿ ಬಿಡದಡರ್ವೆಡೆಯೊಳ್‌ || ೧೦೩
ಇರದೆ ಸುರಸತಿಯ ರಭಸ
ಕ್ಕರಲ್ಗಳಂ ಬಿಟ್ಟು ನೆಗೆದುವಳಿಗಳ್ ಸುರಸುಂ
ದರಿಯರ ನಯನಾದಿಗಳಾ
ದರದಿಂದೆಱಗಿದುವು ತತ್ಪ್ರಸೂನಾಳಿಗಳೊಳ್ || ೧೦೪
ಆರೆವು ನಾಂ ಜಿನಪದಪ
ದ್ಮಾರಾಧನೆಗೆಂದು ಪಾರಿಜಾತದ ನವಮಂ
ದಾರದ ಹರಿಚಂದನದ ನ
ಮೇರುವ ಸಂತಾನದರಲನಮರಿಯರಾಯ್ದರ್ || ೧೦೫
ವ || ಆಗಳ್-
ಚಂ || ಘನತರಭದ್ರಶಾಳದಿನಿನಿತ್ತೆಡೆಮಾಡದೆ ನಂದನಕ್ಕೆ ನಂ
ದನದಿನದೊಂದು ಬೇಗದೊಳೆ ಸೌಮನಸಕ್ಕೆ ತಗುಳ್ದು ಮತ್ತೆ ಸೌ
ಮನಸದಿನೆಯ್ದೆ ಪಾಂಡುಕವನಕ್ಕಡರ್ದತ್ತು ಸುರೇಂದ್ರವಾರಣಂ
ಕನಕನಗೇಂದ್ರಮಂ ಪವನನುನ್ನಶರದ್ಘನಕೂಟಮೆಂಬಿನಂ || ೧೦೬
ವ || ಅಂತು ಬಂದು ತದ್ವನದ ಪೂರ್ವೋತ್ತರವೀಧೀದಿಗ್ಭಾಗದೊಳ್‌
ಕಂ || ಉನ್ನತಿಯಿಂ ಯೋಜನಮೆಂ
ಟುನ್ನೀಳದಿನಾಳ್ದು ನೂಱನಗಲದಿನಯ್ವ
ತ್ತನ್ನಿರ್ಮಳಹಿಮಕರದಳ
ಸನ್ನಿಭಮೆನೆ ಪಾಂಡುಕಂಶಿಳಾತಳಮೆಸೆಗುಂ || ೧೦೭
ಪುದಿಯೆ ನವರತ್ನಜಾಂಬೂ
ನದರುಚಿ ಕಡೆಗಡೆಯೊಳೆಸೆದುದಾಶಿಲೆ ದೇವಾಂ
ಗದ ಗವುಸಣಿಗೆಯನರೆದೆಗೆ
ದದೊಂದು ಶಶಿಕಾಂತಕಾಂತಮುಕುರಾಕೃತಿಯಿಂ || ೧೦೮
ವ || ಆಗಳಾಶಿಳಾತಳಮೆ ಜಗತಿಮಂಡಳಮಾಗೆ ವಿಕ್ರಿಯೆಯಿನಾಖಂಡಳಂ ನಿರ್ಮಿಸಲ್ವೇ ೞ್ವುದುಂ-
ಸ್ರ || ಶಕ್ಯಂ ತಾನಲ್ತಣಂ ಬಣ್ಣಿಪ ಫಣಿಪತಿವಾಕ್ಯಕ್ಕಮೆಂಬಂತು ಶೋಭಾ
ಧಿಕ್ಯಂಬೆತ್ತತ್ತು ಮುಕ್ತಾಮಣಿಗಣರಚಿತಂ ಛಾದ್ಯಹೃದ್ಯಂ ಕನನ್ಮಾ
ಣಿಕ್ಯಸ್ತಂಭಾವಳಂಬಂ ಹರಿದುಪಳತುಳಾಜಾಳಲೀಳಾಕುಳಂ ತ್ರೈ
ಲೋಕ್ಯಾಧೀಶಾಭಿಷೇಕೋಚಿತಮಮರಕೃತಂ ಕಾಯಮಾನಂ ನವೀನಂ || ೧೦೯
ಕಂ || ಸಂಗತಕೋಣಚತುಃಕಳ
ಶಂಗಳ ದೇದೀಪ್ಯಮಾನದೀಪಂಗಳ ಜಾ
ಳಂಗಳ ಧೂಪಘಟಂಗಳ
ಭೃಂಗಾರಂಗಳ ವಿಳಾಸಮಸದಳಮದಱೊಳ್ || ೧೧೦
ಆತಪವಾರಣಚಮರೀ
ಜಾತಕಳಶಸುಪ್ರತಿಷ್ಠಿತಾದರ್ಶಪತಾ
ಕಾತಾಳವೃಂತಭೃಂಗಾ
ರಾತಿಸ್ಪಷ್ಟಾಷ್ಟಮಂಗಳಂ ಸೊಗಯಿಸುಗುಂ || ೧೧೧
ನಗಪತಿಗಿದೆ ಪೆಱೆನೊಸಲೆನೆ
ಸೊಗಯಿಪ ಪಾಂಡುಕವಿಶಾಳಶಿಳೆಯೊಳದೇಂ ದಿ
ಟ್ಟಿಗೆ ವಂದುದೊ ಮಾಣಿಕ್ಯದ
ಮೃಗಾರಿಪೀಠಂ ಲಲಾಮಮೆನೆ ಕುಂಕುಮದಾ || ೧೧೨
ಅದಱಿರ್ಕೆಲದೊಳಮತಿಸ
ಮ್ಮದದಿಂ ಜನ್ಮಾಭಿಷವಣಮಂಗಳವಿಧಿಯೊಳ್
ತ್ರಿದಶಾಧಿಪರೇಱಲ್ಕಿ
ಕ್ಕಿದ ಭದ್ರಾಸನಮವೆರಡುಮೇನೊಪ್ಪಿದುವೋ || ೧೧೩
ವ || ಆ ಸಿಂಹವಿಷ್ಟರದೊಳ್ ತ್ರಿವಿಷ್ಟಪಾಧೀಶನಂ ಪೂರ್ವಾಭಿಮುಖನಿವಿಷ್ಟಂಮಾಡೆ-
ಕಂ || ಅರುಣಮಣಿಪೀಠರುಚಿಯುಂ
ಪರಮನ ಧವಳಾಂಗರುಚಿಯುಮಾವರಿಸೆ ದಿವಾ
ಕರಚಂದ್ರನೊಡನೆ ಬೆಳಪಂ
ಬರಮಂ ನೆನೆಯಿಸಿತು ಸವನಮಂಡಪಮಾಗಳ್ || ೧೧೪
ಸುರಪತಿ ದಹನಂ ಧರ್ಮಂ
ನಿರುತಿ ವರುಣನನಿಳನೈಳಬಿಳನೀಶಮಹೀ
ಶ್ವರನಿಂದುವೆಂಬ ದಿಕ್ಪಾ
ಳರುಮಂ ದಶದಿಶೆಯೊಳಿರಿಸಿ ಪರಿಕರಸಹಿತಂ || ೧೧೫
ವ || ಮತ್ತಮೊಳಗಣ ನಾಲ್ಕು ದೆಸೆಯೊಳ್ ಚಾರಣಾಚ್ಯುತೇಂದ್ರಪ್ರಮುಖರಪ್ಪ ಕಲ್ಪಾಮರ ರುಮಂ ಚಮರವೈರೋಚನಪ್ರಮುಖರಪ್ಪ ಭವನಾಮರರುಮಂ ಚಂದ್ರಾದಿತ್ಯಪ್ರಮುಖ ರಪ್ಪ ಜ್ಯೋತಿಷ್ಕಾಮರರುಮಂ ಸತ್ಪುರುಷಮಹಾಪುರಷಪ್ರಮುಖರಪ್ಪ ವ್ಯಂತರಾಮರ ರುಮಂ ನಿರವಿಸಿ ಸೌಧರ್ಮೇಂದ್ರನೀಶಾನೇಂದ್ರನುಂ ತಾನುಮುತ್ತರದಕ್ಷಿಣಾಭಿಮುಖರಾಗಿ ಜನ್ಮಾಭಿಷೇಕೋನ್ಮುಖರುಪಪೀಠಂಗಳನಳಂಕರಿಸಿ-
ಮ || ಸ್ರ || ಸುರಕಾಂತಾಗೀತನಾದಂ ಸುರಕರತಳಸಂತಾಡಿತಾತೋದ್ಯನಾದಂ
ಸುರವಂದಿಸ್ತೋತ್ರನಾದಂ ಸುರಜನಜಯಜೀವಪ್ರಣಾದಂ ಸುರೋರ್ವೀ
ಧರಕುಂಜಪ್ರತ್ಯುದಂಚದ್ಬಹಳತರನಿನಾದಂ ದಿಶಾಕಾಶಚಕ್ರೋ
ದರಮಂ ತೀವುತ್ತುಮಿರ್ಪನ್ನೆಗಮಮರಪಯೋವರ್ಷಣೋದ್ಯುಕ್ತರಾದರ್ || ೧೧೬
ಕಂ || ಇದು ದಲಭಿಷವಣವೃಷ್ಟಿ
ಪ್ರದನೀಳಪಯೋದಮಾಳೆ ತಾನೆಂಬಿನೆಗಂ
ಪುದಿದುದು ಕಾಳಾಗರುಧೂ
ಪದ ಕರ್ವೊಗೆಯುರ್ವಿ ಪರ್ವಿ ರೋದೋಂತರಮಂ || ೧೧೭
ಸಿತಕುಸುಮಾಕ್ಷತಚಂದನ
ಯುತಜಳಬಿಂದುಗಳಿನಿಂದ್ರರರ್ಘ್ಯೋದ್ಧರಣಂ
ಪ್ರತಿವಾದಿಸಿದುದು ತಾರೋ
ದ್ಗತಿಯಂ ನಭದಲ್ಲಿ ಸವನನಾಂದೀವಿಧಿಯೊಳ್‌ || ೧೧೮
ವ || ಅನಂತರಂ ಪಾರಿಜಾತಪಲ್ಲವೋಲ್ಲಸಿತಮುಖಂಗಳುಂ ಮಂದಾರಮಾಳಾಳಂಕೃತಕಂಠಂ ಗಳುಂ ಹರಿಚಂದನಚರ್ಚಾರ್ಚಿತಮಧ್ಯಂಗಳುಮಪ್ಪ ಕಲ್ಯಾಣಕಳಶಂಗಳಂ ಕಳಶೋದ್ಧಾರ ಮಂತ್ರಪೂರ್ವಕಮೆತ್ತಿಕೊಂಡು-
ಮ || ವಿ || ದಳಿತಾಂಭೋಜರಜಃಪಿಶಂಗಿತಲಸದ್ಗಂಧಾದಿತೀರ್ಥೋದಕಂ
ಗಳಿನಂಹೋಮಳಭೇದಕಂಗಳಿನುರುಶ್ರೇಯಃಫಳೋತ್ಪಾದಕಂ
ಗಳಿನೞ್ಕರ್ತು ಜಿನಾರ್ಭಕಂಗೆ ದಿವಿಜೇಶರ್ ಮಾಡಿದರ್ ಮುಖ್ಯಮಂ
ಗಳಮಂ ಸ್ನಾನವಿಧಾನಮಂ ಸಮುದಿತಾನೇಕಾನಕಧ್ವಾನಮಂ || ೧೧೯
ಸುರವೃಂದಾರಕರೆಯ್ದೆ ಮುಂದುವರಿದೊಂದಾನಂದದಿಂ ತಂದು ತಂ
ದಲರಂ ಗಂಧಮನಕ್ಷತಪ್ರಕರಮಂ ದರ್ಭಾಳಿಯಂ ದೂರ್ವೆಯಂ
ಚರುವಂ ನೀಡೆ ಶಚೀಯುತಾಮರಿಯರರ್ಚಾದ್ರವ್ಯಸಂಶುದ್ಧಿಯಂ
ತ್ವರಿತಂಮಾಡೆ ಸಮಗ್ರಮಾಯ್ತು ಭಗವಜ್ಜನ್ಮಾಭಿಷೇಕೋದ್ಯಮಂ || ೧೨೦
ಕಂ || ಅಮಳಜ್ಞಾನಂಗಿದು ಪಂ
ಚಮಗತಿರಾಜ್ಯಾಭಿಷೇಕಮಿಂತಿಲ್ಲಿಗೆ ಪಂ
ಚಮಜಳಧಿಜಳಮೆ ಯೋಗ್ಯಂ
ಸುಮಜ್ಜನಕ್ಕೆಂದು ಬೆಸಸಿದಂ ಸೌಧರ್ಮಂ || ೧೨೧
ವ || ಆಗಳ್‌
ಚಂ || ನಗಪತಿ ತಾನೆ ಜೈನಸವನೋತ್ಸವದೊಳ್‌ ಪಿರಿದೞ್ತಿಯಿಂದೆ ನೀ
ರ್ಮೊಗೆಯಲೊಡರ್ಚಿ ಪಂಚಮಪಯೋಧಿಗೆ ನೀಡಿದನಕ್ಕುಮೆಯ್ದೆ ದೋ
ರ್ಯುಗಳಮನಿರ್ಕೆಲಕ್ಕಮೆನೆ ಕಲ್ಪಜರೋಳಿಗಳಗ್ರಸಾನುವಿಂ
ದೊಗೆದು ಕಡಲ್ವರಂ ನಿಮಿರ್ದದೇನಮರ್ದಿರ್ದುವೊ ಕಣ್ಗೆ ನಾಡೆಯುಂ || ೧೨೨
ವ || ಅನಂತರಂ-
ಕ || ಸರದದ ತಂದಲ ಸಂಜೆಯ
ನೆರೆದ ಮುಗಿಲ ಪೀಱಿದಪುವು ನೀರ್ಗಳನೆಂಬಂ
ತಿರೆ ಪಳಿಕಿನ ನೀಲದ ಕೆಂ
ಬರಲ ಕೊಡಂ ತರದೆ ಮೊಗೆದುವಂದಿಂಗಡಲೊಳ್ || ೧೨೩
ದಿಟದಿಂ ಪಯೋಧಿಯಂ ತಳ
ತಟಮಂ ಸಾರ್ವಿನೆಗಮಮರಕುಳಕರಕಳಿತಂ
ಘಟಜಾತಂ ಪೀರ್ದೊಡದಂ
ಘಟಜಾತಂ ಪೀರ್ದನೆಂದು ನುಡಿವರ್ ಗಾಂಪರ್ || ೧೨೪
ಒಡಲೆಂಟು ಯೋಜನಂ ಮೊಗೆ
ದೆಡೆ ಯೋಜನಮೊಂದು ನೋೞ್ವೊಡೆನಿಸಿದ ಪೆಂಪಂ
ಗಡಣಿಸಿ ಘಟಂಗಳಮರ್ದಿನ
ಮಡುಗಳೆ ನಡೆವಂತೆ ತಿಂಬಿ ನಡೆದುವು ಪಲವುಂ || ೧೨೫
ಬೃಂದಾರಕರೋರೊರ್ವ
ರ್ಗೊಂದು ಕನತ್ಕಳಶನಿಕರಮಂ ಕೆಯ್ಗೆಯ್ಯೊಳ್
ತಂದೀವ ಕೊಳ್ವ ಸಂಭ್ರಮ
ದಂದಂ ಪೋಲ್ತತ್ತು ಕಂದುಕಕ್ರೀಡಿತಮಂ || ೧೨೬
ಚಂ || ಅನಿಮಿಷಕೋಟಿ ರತ್ನಪುಟಪೇಟಕದಿಂದಮೃತಾಬ್ಧಿದುಗ್ಧಮಂ
ಜನಿತಮರುನ್ಮನೋಜವದೆ ತಂದೆಡೆಮಾಡದೆ ನೀಡೆ ತಾಳ್ದಿ ಪಾ
ವನತರನೀರಪೂರಿತಫಲಾವಿಳಕೋಮಳನಾಳಿಕೇರಕಾ
ನನದವೊಲಾಯ್ತು ಪೂರ್ಣಕಳಶಾಕುಳಬಾಹುಸಮೂಹಮಿಂದ್ರರಾ || ೧೨೭
ವ || ಅಂತು ವಿಕ್ರಿಯಾಶಕ್ತಿಯಿಂ ಶಕ್ರರಮರಸಮಿತಿ ನೀಡಿದನೇಕಘಟಂಗಳನನೇಕಭುಜಂಗಳಿಂ ತಾಳ್ದಿ ಧಾರಾಭಿಷೇಕಮಂ ಜಯಜಯನಿನಾದಪೂರ್ವಕಂ ಮಾಡುವಾಗಳ್-
ಕಂ || ಪರಮಜಿನನೆಂಬ ಗುಣಗಣ
ಸುರತ್ನನಿಧಿಗಿಂದ್ರರೆಂಬ ತರುಗಳ್ ಬೀೞ
ಲ್ವರಿದಂತಿರ್ದುವು ತತ್ತ
ತ್ಕರಶಾಖಾಕಳಿತಕಳಶಧಾರಾಕ್ಷೀರಂ || ೧೨೮
ಜಿನತನುಗೆ ಕಾಂತಿಯಿಂ ಸೋ
ಲ್ತು ನಾಣ್ಚಿ ನೀರಾಗಿ ಕರಗಿ ಪರಿಯುತ್ತಿರ್ದ
ಪ್ಪನೊ ಚಂದ್ರನೆನಿಸಿದುದು ಪಳಿ
ಕಿನ ಕೊಡದಿಂ ಸುರಿವ ದುಗ್ಧಧಾರಾಪೂರಂ || ೧೨೯
ಕ್ಷೀರನಿರಂತರಧಾರಾ
ಪೂರದ ಪುದುವಿಂ ಜಿನಾನನಂ ಶೋಭಾಸಂ
ಸ್ಮಾರಕಮಾದುದು ಶಾರದ
ನೀರದಪರಿಪಿಹಿತತುಹಿನಕರಮಂಡಳದಾ || ೧೩೦
ಜಿನಶಿಶುವ ಕೋಮಳಾಮಳ
ತನು ಸವನಪಯಃಪ್ರವಾಹದೊಳ್ ಸೊಗಯಿಸಿದ
ತ್ತನಿಮಿಷರ ಕಣ್ಗೆ ಗಂಗೆಯ
ಪೊನಲೊಳ್ ನಳನಳಿಸಿ ಮಿಸುಪ ಬಿಸವಲ್ಲರಿವೊಲ್ || ೧೩೧
ಬಳಸಿರೆ ಜಿನತನುವಂ ದು
ಗ್ಧಲಹರಿ ತದ್ದುಗ್ಧಲಹರಿಯಂ ಸುರಯೋಷಿ
ತ್ಕುಳಮುಗ್ಧಾಪಾಂಗಪ್ರಭೆ
ಬಳಸಿರೆ ಮನಮೆಳಸಿ ಬಳಸಿದತ್ತಭಿಷವದೊಳ್‌ || ೧೩೨
ಕಡಲೊಳ್‌ ಪಾಲಂ ಮೊಗೆವಂ
ದೊಡವಂದುವು ತಾಗಿ ರತ್ನಪೀಠಮನೀಗಳ್
ಸಿಡಿದಪುವೋ ಮುತ್ತುಗಳೆನೆ
ಬೆಡಂಗನೊಳಕೆಯ್ದುವೊಗೆದ ದುಗ್ಧಲವಂಗಳ್ || ೧೩೩
ವ || ಅಂತು ಸಂಧ್ಯಾಂಭೋಧಸನ್ನಿಭಂಗಳಪ್ಪ ಶಾಂತಕುಂಭಕುಂಭಂಗಳಿಂ ಜಂಭಾರಿ ಶಂಭುಗಭಿ ಷವಮಂ ತುಮುಳಕೇಳಿಯಿನೊಡರ್ಚಿದಾಗಳ್‌
ಕಂ || ಗಿರಿಯಲ್ಲಿ ಘನಘಟಾವಳಿ
ಸುರಿದುವು ಪಯಮಂ ದಿಟಕ್ಕೆ ತಾನೆನಿಸಿ ಮರು
ದ್ಗಿರಿಯಲ್ಲಿ ಘನಘಟಾವಳಿ
ಸುರಿದುದು ಪಯಮಂ ಮೃದಂಗನಿನದಸ್ತನಿತಂ || ೧೩೪
ಉ || ನೀಡಿಸಿ ಕೊಳ್ವ ಕೆಯ್ಗಳುಮನಿತ್ತೆ ಸುರಾಳಿಗೆ ಕುಂಭಕೋಟಿಯಂ
ನೀಡುತುಮಿರ್ಪ ಕೆಯ್ಗಳುಮನಿತ್ತೆ ಜಿನಂಗಭಿಷೇಕಶೋಭೆಯಂ
ಮಾಡುವ ತನ್ನ ಕೆಯ್ಗಳುಮನಿತ್ತೆ ನಮಸ್ಕೃತಿಗಗ್ರಭಾಗದೊಳ್‌
ಕೂಡುತುಮಿರ್ಪ ಕೆಯ್ಗಳುಮನಿತ್ತೆ ವಿಚಿತ್ರಮೊ ಶಕ್ತಿ ಶಕ್ರನಾ || ೧೩೫
ಕಂ || ಸಕಳಾಮರರ್ ಪಯೋವಾ
ಹಕರಮರಿಯರಲ್ಲಿ ಪರಿವೆಸಂಗೆಯ್ವರ್ ಸ್ನಾ
ಪಕನಿಂದ್ರಂ ಸುರಗಿರಿ ಪೀ
ಠಿಕೆ ನೀರ್ದೊಣೆ ದುಗ್ಧವಾರ್ಧಿ ಜಿನಮಜ್ಜನದೊಳ್ || ೧೩೬
ವ || ಅಂತೈರಾವತಕರಸ್ಥೂಳಕ್ಷೀರಧಾರಾಸಹಸ್ರಂಗಳಿಂ ಜಿನಶಿಶುವಿನ ಶಿರದೊಳ್ ಸುರಿವ ಶತಮಖನುತ್ಸವೋನ್ಮುಖತೆಗಂ ಬಾಳಕನ ವಿಚಳಿತವೃತ್ತಿಗಂ ಅನಿಮಿಷನಿಕಾಯಂ ವಿಸ್ಮಯ ಸ್ತಿಮಿತನಯನಮಾಗಿ ನೋಡುತ್ತುಮಿನಿತಿರ್ಪನ್ನೆಗಂ-
ಕಂ || ಮಿಳಿರ್ವ ಪತಾಕೆಗಳೆತ್ತಿದ
ಶಿಳಮೆನೆ ಜಿನಶಿಶುವ ರೇಚಕಾನಿಳಹತಿಯಿಂ
ತಳರ್ದು ನಭೋಬ್ಧಿಯ ನೌಸಂ
ಕುಳದಂತೋಡಿದುದು ಸುರವಿಮಾನವಿತಾನಂ || ೧೩೭
ಜಿನಜನ್ಮೋತ್ಸವದೊಳ್ ಮೇ
ದಿನಿಗಿರಿಸಿದ ಕಾಂಚನಧ್ವಜಸ್ತಂಭಮಿದೆಂ
ಬಿನೆಗಂ ಸೊಗಯಿಸಿದುದು ಮೇ
ರುನಗಂ ಪ್ರೋಚ್ಚಳಿತದುಗ್ಧಪೂರದುಕೂಲಂ || ೧೩೮
ಉದಯಂ ಹಿಮಶೈಳದೊಳ
ಲ್ಲದೆ ಪಿರಿದುಂ ಹೇಮಶೈಳದೊಳ್ ಸಮನಿಕುಮೀ
ತ್ರಿದಶನದಿಗೆಂಬಿನಂ ಪೊ
ಣ್ಮಿದುದಭಿನವಸವನದುಗ್ಧನಿರ್ಝರಪೂರಂ || ೧೩೯
ಚಂ || ಪಸರಿಸಿ ಪೊನ್ನ ಪಾಸಱೆಗಳೊಳ್ ಮಣಿಶೃಂಗಶತಾಂತರಾಳದೊಳ್
ನುಸುಳ್ದುತುಱುಂಬಿ ಮೇಖಳೆಗಳೊಳ್ ಸರಸೀಕುಳದೊಳ್‌ ಸಮಂತು ಮೇ
ಳಿಸಿ ಘನಗಹ್ವರೋದರದೊಳಾದಮೆ ತಿಂಬಿ ಸುಮೇರುಶೈಳದೆ
ಣ್ದೆಸೆಯೊಳಮುಬ್ಬರಂಬರಿದು ಪಾಲಪೊನಲ್ ಪಡೆದತ್ತು ಲೀಲೆಯಂ || ೧೪೦
ಕಂ || ಶೈಲಪತಿಯೆನ್ನ ತಲೆಯೊಳ್‌
ಪಾಲಂ ಕಱೆದಂ ಸುರೇಂದ್ರನಿನಿತುಮಹತ್ವ
ಕ್ಕಾಳಂಬಂಮಾಡಿದನೆಂ
ಬಾಳಾಪಮಿದೆನಿಸಿತಾ ಪಯಃಪ್ಲವರಾಗಂ || ೧೪೧
ಮೊದಲಂ ಬಳಸಿರೆ ಗುಂಟಿಸಿ
ದುದಕದವೋಲಭಿಷವಾಂಬು ಮೇರುನಗಂ ಸ್ಕಂ
ಧದವೊಲಿರೆ ತೀರ್ಥಕರನ
ಗ್ರದೊಳಿಂದ್ರನ ಪುಣ್ಯಕುಜದ ಫಲದವೊಲಿರ್ದಂ || ೧೪೨
ಉ || ಕ್ಷೀರಸಮುದ್ರಮತ್ತ ಬಱಯಿತ್ತಮರರ್ ಮೊಗೆವೊಂದುಬೇಗದಿಂ
ಮೇರುನಗೇಂದ್ರಮಿತ್ತ ಮುೞುಗಿತ್ತು ಪರೀತಯಃಪ್ರವಾಹದಿಂ
ತಾರಕಿತಂಬೊಲತ್ತ ನಭಮಾಯ್ತು ವಿಕೀರ್ಣಲವಪ್ರಪಂಚಸಂ
ಭಾರದಿನೆಂದೊಡೇವೊಗೞ್ವುದಿಂದ್ರನ ಮಾೞ್ಪ ಮಹಾಭಿಷೇಕಮಂ || ೧೪೩
ಕಂ || ಪರಿವ ತದಂಭಃಪೂರಾಂ
ತರದೊಳ್‌ ನಸು ತೇಂಕೆ ತಾರಕಾಖ್ಯೆಯುಮಾದಂ
ತರಣಿಸಮಾಖ್ಯೆಯುಮಾಗಳ್
ದೊರೆವೆತ್ತುವು ನಾಡೆ ತಾರೆಗಂ ಸೂರ್ಯಂಗಂ || ೧೪೪
ಎಱಗಿದ ತುಂಬಿಗೆ ಬಿಂಬದ
ಕೆಱೆ ಪಾಸಟಿಯಾಗೆ ತೇಂಕಿ ಬಾಂದೊಱೆವೊನಲೊಳ್‌
ಮಿಱುಪ ಧವಳಸ್ಮಿತಾಬ್ಜದ
ತೆಱನಂ ಮಱೆಯಿಸಿದನಬ್ಜನಂತಾ ಪ್ಲವದೊಳ್‌ || ೧೪೫
ವ || ಅಂತತಿಕ್ರಾಂತಜ್ಯೋತಿಃಕಳಾಪಮುಂ ಪ್ರಾಪ್ತಪ್ರಥಮದ್ವೀಪಮುಮಾಗಿ-
ಕಂ || ತದ್ದುಗ್ಧಸಂಕುಳಂ ದೆಸೆ
ಬಿದ್ದಂ ಪರಿದೆಯ್ದೆ ಬೆರಸಿ ನಿಲೆ ಲವಣೋದ
ನ್ವದ್ದುಗ್ಧಜಳಧಿಗಳ್ಗದ
ನುದ್ದೇಶಿಸಿ ಕವಿಗಳುಸಿರ್ವರೈಕ್ಯಮನಿನ್ನುಂ || ೧೪೬
ಮ || ವಿ || ಜಿನರಾಜಸ್ನಪನಾಂಬು ಪೊರ್ದಿ ಪರಿದಂದಿಂದಿತ್ತಲತ್ಯಂತಪಾ
ವನಮಾಗಿರ್ಪುವು ನಾಡೆ ರೂಡಿವಡೆದಂತೀದ್ವೀಪದೊಳ್ ಕೂಡೆ ಸ
ಜ್ಜನತಾಸಂಶ್ರಯಮಾಗೆ ಪುಣ್ಯನದಿ ಪುಣ್ಯಕ್ಷೇತ್ರಮಾರಯ್ಯೆ ಪು
ಣ್ಯನಗಂ ಪುಣ್ಯಸರೋವರಪ್ರತತಿ ಪುಣ್ಯಾರಣ್ಯಮೆಂದೀಗಳುಂ || ೧೪೭
ವ || ಅನಂತರಮನಂತಚತುಷ್ಟಯಾಧಿಪತ್ಯಕ್ಕಿದುವೆ ರಾಜ್ಯಾಭಿಷೇಕಮೆಂಬಂತೆ ಚತುಷ್ಕೋಣ ಕಳಶದಿಂ ಮಜ್ಜನಂಬುಗಿಸಿ ದರ್ಭಾನ್ನಪ್ರದೀಪಫಳಕುಳಂಗಳಿಂ ನೀರಾಜನವಿಧಾನಮ ನೊಡರ್ಚಿ ಸಂಗತಾನೇಕಮಂಗಳಗೀತಾತೋದ್ಯರವಂಗಳೆಸೆಯೆ ಕಾಶ್ಮೀರಕರ್ಪೂರಹರಿ ಚಂದನೋನ್ಮಿಶ್ರಿತಾರ್ಣಃ ಪ್ರಪೂರ್ಣಸೌವರ್ಣಘಟಂಗಳನೆತ್ತಿಕೊಂಡು-
ಉ || ಆದಿವಿಜಾಧಿಪರ್ ಮಿಸಿಸೆ ಗಂಧಜಲಂ ಜಿನನಂಗಸಂಗತಾ
ಮೋದದೊಳೊಂದಿ ಕಂಪು ತನಿಗೊರ್ವೆ ಮದಾಳಿಕುಳಕ್ಕೆ ನಿರ್ಭರಾ
ಹ್ಲಾದಮನಿತ್ತು ಸಿಂಪಿಣಿಯಲಂಪನಮರ್ತ್ಯವಧೂಜನಕ್ಕೆ ಸಂ
ಪಾದಿಸಿ ಮತ್ತೆ ಮಾಡಿದುದು ಮಂದರಕಂ ಪರಿಖಾವಿಳಾಸಮಂ || ೧೪೮
ಕಂ || ಸಕಳಸುರಸಮಿತಿ ತನತನ
ಗೆ ಕೊಂಡು ಜಿನಸವನಪರಮಪಾವನಗಂಧೋ
ದಕಮಂ ತಳೆದಾದಂ ಸಾ
ರ್ಥಕತೆಯನೆಯ್ದಿಸಿದುದುತ್ತಮಾಂಗಕ್ಕಾಗಳ್ || ೧೪೯
ಚಂ || ಕುಳಿರ್ವಭಿಷೇಕಗಂಧಸಲಿಲಂಗಳನಾಗಳೆ ಮಸ್ತಕಾಗ್ರದೊಳ್‌
ತಳೆದಲರ್ಗಣ್ಣೊಳೊತ್ತಿ ನಳಿತೋಳ್ಗಳೊಳೊಯ್ಯನೆ ಪೂಸಿ ಕೋಮಳಾಂ
ಗುಳಿಗಳೊಳೞ್ದಿಕೊಂಡೆರ್ದೆಯೊಳಂಟಿ ನಿರಾಕೃತಪಾಪತಾಪಮು
ತ್ಪುಳಕಕದಂಬಕಂ ನಲಿದುದಂದು ಕರಂ ದಿವಿಜಾಂಗನೋತ್ಕರಂ || ೧೫೦
ಕಂ || ಸವನನವಗಂಧಜಳಸಿಂ
ಧುವಿನೊಳ್ ನೀರಾಟದಿಂದೆ ರಮಿಯಿಸಿ ಮೆಱೆದ
ತ್ತವಯವದೆ ದಿವಿಜಕೋಟಿಗೆ
ದಿವಿಜಗಜಂ ಗಂಧಸಿಂಧುರತ್ವಮನಾಗಳ್‌ || ೧೫೧
ದುರಿತೋಪತಾಪಮನಂ ಸಂ
ಹರಿಸಲುಮಖಿಲಜನಪುಣ್ಯಲತಿಕಾಂಕುರಮಂ
ಪರಿವರ್ಧಿಸಲುಂ ನೆಱೆಯದೆ
ಪರಮಜಿನಸ್ನಾನಗಂಧಜಲಲವನಿವಹಂ || ೧೫೨
ವ || ಸಮನಂತರಂ-
|| ಮಾಳಿನೀ ||
ಸುರಭಿಸಲಿಲದಿಂದಂ ಚಂದನಕ್ಷೋದದಿಂದಂ
ಸರಳಪದಕದಿಂದಂ ಪುಷ್ಪಮಾಳಾಳಿಯಿಂದಂ
ಸರಸರುಚಕದಿಂದಂ ಪ್ರಜ್ವಲದ್ದೀಪದಿಂದಂ
ಸ್ಫುರದಗರುಸುಧೂಪೋದ್ದಾಮಧೂಮೌಘದಿಂದಂ || ೧೫೩
ವರಫಳಕುಳದಿಂದಂ ಚಾಮರಚ್ಛತ್ರಕೇತೂ
ತ್ಕರಪರಿಕರದಿಂದಂ ನೂತ್ನರತ್ನಾಂಚಿತಾಳಂ
ಕರಣನಿಚಯದಿಂದಂ ಸಾಂಗಸಂಗೀತದಿಂದಂ
ಪರಮಚರಣಪೂಜಾವ್ಯಾಪ್ತಿಯಂ ಭಕ್ತಿಯಿಂದಂ || ೧೫೪
ವ || ಮಾಡಿ ಬೞಿಯಮರ್ಹದಭಿಮುಖಂ ಶತಮಖನಖಿಳಸುರಸಮಿತಿವೆರಸು ಕುಟ್ಮಳಿತ ಕರಪುಟಫಟಿತಮಕುಟನಿಕಟನಾಗಿ
|| ಹರಿಣೀ ||
ಜಯ ಜಯ ಜಯಸ್ವೀಕಾರೇಚಾ ಗತಾಂತಕರಾಜದು
ರ್ಜಯ ಜಯ ಜಯ ಪ್ರೋದ್ಯತ್ಪಾಪಂ ಮದೀಯಮಧೀಶ ತ
ರ್ಜಯ ಜಯ ಜಯವ್ಯಾಮೋಹಾದ್ದೇವ ಮಾಂ ಸಹಸಾಪಸ
ರ್ಜಯ ಜಯ ಜಯ ತ್ರೈಲೋಕ್ಯಾಶ್ಚರ್ಯಸದ್ವಿಭವಪ್ರಭಾ || ೧೫೫
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ದ್ವಾದಶಾಶ್ವಾಸಂ (೪)
|| ಮಾಳಿನೀ ||
ಜನನಜಳಧಿಪಾರಂ ಗಂತುಮಿಚ್ಛೋರ್ಜನಸ್ಯ
ತ್ವಯಿ ಕೃತಪರಿಚರ್ಯಾ ಸ್ವಸ್ಯ ಸೌಖ್ಯಸ್ಯ ಹೇತುಃ
ಪರಮಜಿನ ಯಥಾ ಸಾಂಯಾತ್ರಿಕಸ್ಯ ಪ್ರಯತ್ನಃ
ಪ್ರವಹಣದೃಢಕರ್ಮಣ್ಯಂಬುರಾಶಿಂ ವಿವಕ್ಷೋಃ || ೧೫೬
|| ವಸಂತತಿಳಕಂ ||
ತ್ವಂ ಸೇವ್ಯಭವ್ಯಜನವತ್ಸಲ ಮಾಮಕೀನ
ಮಾಯುಸ್ತ್ವದೀಯಪದಪಲ್ಲವಸಕ್ತಭಕ್ತ್ಯಾ
ಸ್ಮೃತ್ಯಾಪ್ರಸನ್ನ ಮಧುರೋಕ್ತಿನಿಯುಕ್ತನುತ್ಯಾ
ನತ್ಯಾ ಯಥಾ ವ್ರಜತಿ ದೇವ ತಥಾ ಕುರುಷ್ವ || ೧೫೭
|| ಸ್ಕಂದಕಂ ||
ತ್ರಿಭುವನಚೂಡಾಮಣಯಃ
ಕಾಳೋರಗವಿಷಮಗರಳವಿಷಹರಮಣಯಃ
ನತಜನಚಿಂತಾಮಣಯೋ
ಮಮ ಹೃದಿ ನಿವಸಂತು ಜೈನಪದನಖಮಣಯಃ || ೧೫೮
ವ || ಎಂದಭಿವಂದಿಪುದುಮಾಗಳರ್ಹದಂಗಸಂಗತಜಳಲವಂಗಳಂ ಶಚಿ ಶುಚಿವಸ್ತ್ರಪಲ್ಲವ ದಿನೊತ್ತಿ ಕಳೆದು ನಿರ್ಲೇಪಂಗೆ ಸುಗಂಧಾನುಲೇಪಮಂ ಸಮೆದು ಇಕ್ಷ್ವಾಕುವಂಶಲಕ್ಷ್ಮೀ ಲಲಾಮಂಗೆ ಲಲಾಮಮನಿಟ್ಟು ಕಾಶ್ಯಪಗೋತ್ರಪವಿತ್ರಂಗೆ ಕಟಿಸೂತ್ರಮಂ ಕಟ್ಟಿ ನಿರಂಜನಪದೇಚ್ಛುಗಂಜನಮನೆಚ್ಚು ಭುವನಭೂಷಣಂಗೆ ಬಾಳೋಚಿತಭೂಷಣಂಗಳಂ ತುಡಿಸಲೊಡಂ-
ಚಂ || ಮಣಿಮಯಕುಂಡಳಂ ಸಹಜವಿದ್ಧವಿರಾಜಿತಕರ್ಣದೊಳ್ ಶಿಖಾ
ಮಣಿ ಶಿಖೆಯೊಳ್ ಸುರತ್ನಕೃತಮಾಣವಕಂ ಗಳದೊಳ್ ಹಿರಣ್ಯಕಿಂ
ಕಿಣಿ ಕಟಿಯೊಳ್‌ ರಣದ್ರುಚಿರಕಂಕಣಮಾ ಮಣಿಬಂಧದೊಳ್ ಸ್ಫುರತ್
ಘೃಣಿಗಣನೂಪುರಂ ಚರಣದೊಳ್ ದೊರೆವೆತ್ತುವು ದೇವದೇವನಾ || ೧೫೯
ವ || ಆಗಳ್-
ಕಂ || ತೂಕರಿಸಿ ಪರಸಲೆಂದು ಶ
ಚೀಕಾಂತೆಯೊಡರ್ಚಿ ನಾಣ್ಚಿ ತಲೆವಾಗಿ ಬೞಿ
ಕ್ಕಾಕೆ ಜಿನವ್ಯಪಗತಬೋ
ಧಾಕೃತಿಯೆಂದದನೆ ನುಡಿಗೆ ನತಿಗೇಱಿಸಿದಳ್‌ || ೧೬೦
ಅತಿಶಯಮಂ ಜಿನಪತಿಯಾ
ಕೃತಿಯನಭೀಕ್ಷಿಸುವ ಪೊಗೞ್ವಪೇಕ್ಷೆಯೊಳೆ ದಿವ
ಸ್ಪತಿಯುಂ ಫಣಿಪತಿಯುಂ ಪರಿ
ವೃತನಯನಸಹಸ್ರಮುಖಸಹಸ್ರರುಮಾದರ್ || ೧೬೧
ವ || ಅಂತು ನಿಷ್ಠಾಪಿತಪರಮೇಷ್ಠಿಜನ್ಮಾಭಿಷೇಕನಾಗಿ-
ಚಂ || ಕನಕನಗಾಗ್ರದಿಂದೆ ಹಿಮವದ್ಗಿರಿಚೂಳಿಕೆಗುಯ್ವ ಲೀಲೆಯಿಂ
ಜಿನಪತಿಯಂ ಮರುತ್ಪತಿ ನಿಜದ್ವಿಪಮಸ್ತಕದಲ್ಲಿಗುಯ್ದು ಮೆ
ಲ್ಲನೆ ನವದಿವ್ಯವಸ್ತ್ರಪಿಹಿತಾಂಕದೊಳಿಟ್ಟು ತಳರ್ಚಿದಂ ಬೞಿ
ಕ್ಕನಿತುಮನಭ್ರವೀಧಿಯೊಳೆ ಚಂದ್ರಪುರಕ್ಕೆ ಚತುರ್ನಿಕಾಯಮಂ || ೧೬೨
ವ || ಆಗಳ್-
ಕಂ || ಸುರನಿಕರಕಳಕಳಂ ಮಸು
ಳ್ದಿರೆ ಗರ್ಜನೆ ಮಾಣ್ದ ಶಾರದೋತ್ತುಂಗಪಯೋ
ಧರಕೂಟಮೆನಿಸಿದುದು ಮಂ
ದರಶೈಳಂ ಸವನದುಗ್ಧಲಹರೀದಿಗ್ಧಂ || ೧೬೩
ಓಸರಿಸೆ ಕಳಕಳಂ ಸುರ
ರಾಸಮಯದೊಳೋದಿ ಪೋದ ಶಾಸ್ತ್ರಾಭ್ಯಾಸ
ಪ್ರಾಸಾದಮೆಂಬ ವಾಗ್ವಿ
ನ್ಯಾಸಕ್ಕೆಡೆಯಾಗಿ ಬಿನ್ನನಿರ್ದುದಗೇಂದ್ರಂ || ೧೬೪
ಸುರವೃಂದಾರಕಕೌಸುಮ
ಪರಾಗಸಂದೋಹವಾತ್ಯೆ ನೆಗಪಿತ್ತತ್ತಂ
ಬರದೊಳ್‌ ಪಿಂದನೆ ಮಂದರ
ಗಿರಿ ಬಂದಪುದೆಂಬ ಸಂದೆಗದ ದಂದುಗಮಂ || ೧೬೫
ವ || ಅಂತು ಬಂದು ಬಹಿಃಪುರದೊಳವತರಿಸಿ ಬೞಿಯಮಷ್ಟಮತೀರ್ಥಕರನ ಬರವಿನೊಸಗೆ ಯೊಳಷ್ಟಶೋಭಾಪರಿಪುಷ್ಟಮಪ್ಪ ಪುರಮಂ ಪುರಂದರಂ ಪುಗುವಾಗಳಮರಸೈನ್ಯಕಳಕಳಾ ವಿಳಭೂರಿಭೇರೀಪ್ರಣಾದಸಂಪಾದಿತಪ್ರಮೋದಪರವಶಂ ನೆಱೆದು ಬಂದು ಶೃಂಗಾಟಕಸ ವಿಧಸೌಧಸೌಧೋತ್ಸಂಗದೊಳ್‌ ನಿಂದು ವಿವಿಧಾರ್ಘ್ಯಾಂಜಳಿಗಳಂ ಕೊಟ್ಟು-
ಕಂ || ತನತನಗೆಱಗಿದುದು ಪುರೀ
ಜನಮೀಕ್ಷಿಸಿ ದೇವರಾಜನಂಕಸ್ಥಿತನಂ
ಜಿನರಾಜನನಲರ್ದೊಪ್ಪುವ
ಮನಂಗಳುಂ ಮುಗಿದ ಕೈಗಳುಂ ಬೆರಸಾಗಳ್‌ || ೧೬೬
ದಿವಿಜಗಜಾಗ್ರದೊಳಿರ್ದುಂ
ಭುವನಾಗ್ರದೊಳಿರ್ದನೆನಿಸಿದಂ ಹರಿಯಂ ತಾ
ನವಳಂಬಿಸಿರ್ದುಮಖಿಳ
ಕ್ಕವಳಂಬನಮೆನಿಸಿದಂ ಜಿನಾರ್ಭಕನೀಗಳ್ || ೧೬೭
ದೊರೆವೆತ್ತುದು ಪೃಥುಕತ್ವಂ
ಪರಮನೊಳಾತ್ಮೀಯಜನನಿಯುದರದೊಳಿರ್ದುಂ
ಪರಿಕಿಪೊಡಾಕ್ರಾಂತಚರಾ
ಚರಗೋಚರಸಕಳಭುವನನಾದುದಱಿಂದಂ || ೧೬೮
ವ || ಎಂದಭಿವರ್ಣಿಸುತಿರ್ಪನ್ನೆಗಂ ಪ್ರವೃದ್ಧೋತ್ಸಾಹಬುದ್ಧಿವೃದ್ಧಂ ವೃದ್ಧಶ್ರವಂ ನಿರ್ಧಾರಿತಮಹ ರ್ಧಿಕಾಮರಸಮಾಜಂ ರಾಜಮಂದಿರಮಂ ಮಂದರೋಪಮಮಂ ಪೊಕ್ಕು ಮುನ್ನಮೆ ಕಲ್ಪಜಶಿಲ್ಪಿಜನಪರಿಕಲ್ಪಿತಮಾಗಿರ್ದನಲ್ಪಮಣಿಮಂಟಪದೊಳಘದ್ವಿಪಗಜಾರಿಯಂ ಗಜಾರಿ ಪೀಠಾಧಿರೂಢಂ ಮಾಡಲೊಡಂ-
ಕಂ || ಸುತಮುಖನಿರೀಕ್ಷಣೋತ್ಸುಕ
ಮತಿಗಳ್ ಭೂಭುಜನುಮರಸಿಯುಂ ಪರಿತಂದ
ಪ್ರತಿಮನನೀಕ್ಷಿಸಿ ನಯನ
ದ್ವಿತಯಕ್ಕೊಡರಿಸಿದರಂತವರ್ ಸಫಲತೆಯಂ || ೧೬೯
ವ || ಆಗಳವರನುಚಿತವಿಷ್ಟರೋಪವಿಷ್ಟರಂ ಮಾಡಿ-
ಮ || ವಿ || ಭುವನಜ್ಯಾಯನ ತಂದೆ ತದ್ವಿಭುವ ತಾಯೆಂಬೊಂದು ಸಯ್ಪಿಂಗೆ ನೋಂ
ತವರಾರ್ ನಿಮ್ಮವೊಲೆಂದು ಬಣ್ಣಿಸಿ ಸಹಸ್ರಾಕ್ಷಂ ಮಹಾಸೇನಭೂ
ಧವನಂ ಪೆರ್ಮೆಯ ಲಕ್ಷ್ಮಣಾರಮಣಿಯಂ ದಿವ್ಯಾಂಬರಾಲೇಪಮಾ
ಲ್ಯವಿಭೂಷಾದಿಗಳಿಂದೆ ಪೂಜಿಸಿದನಾವೊಂ ಪೂಜಿಸಂ ಪೂಜ್ಯರಂ || ೧೭೦
ಕಂ || ದೊರೆಕೊಳೆ ಪದಾರ್ಥಸಂಶಯ
ಮಿರದಾಗಳೆ ಬಂದು ಜಿನಪಿತೃದ್ವಂದ್ವಮನಾ
ದರದಿಂ ಬಲಗೊಳಲೊಡನೋ
ಸರಿಕುಮದೆನೆ ಪೊಗೞಲಱಿವರಾರವರಱಿವಂ || ೧೭೧
ವ || ಎಂದು ವಾಸುಗಿಯುಂ ಪೊಗೞ್ದು ಪೂಜಿಸಿದಂ ಆಗಳ್‌ ವಾಸವಂ ಜನ್ಮಾಭಿಷೇಕೋತ್ಸವ ಮನವರ್ಗೆ ತೀರ್ಥಕರಜನ್ಮಕ್ರಮಮಿದೆಂದಱಿಯೆ ತಿಳಿಪುವುದುಮವರತ್ಯಂತಸಂತೋಷಾ ಕ್ರಾಂತಸ್ವಾಂತರಾಗಿ-
ಮ || ವಿ || ಸುರರಾಜಂ ಮದಧೀಶ್ವರಂ ಶಿಶು ದಲೆಂದೇನಿರ್ದನೇ ತಾಂ ಮಹ
ತ್ತರನಾದಂ ಶಚಿ ದಾದಿಯಾದಳಮರರ್ ಪೇೞ್ವಂತುಟಂ ಮಾೞ್ಪ ಕಿಂ
ಕರರಾದರ್ ನವದಿವ್ಯವಸ್ತುಚಯಮಸ್ಮದ್ಗೇಹದೊಳ್ ನೋೞ್ಪೊಡು
ಬ್ಬರಮಾಯ್ತಾದೊಡಮೇನೊ ಮತ್ಸುತನ ಪುಣ್ಯಕ್ಕಿಂತಿದಾಶ್ವರ್ಯಮೇ || ೧೭೨
ವ || ಎಂದು ಜಗದ್ಗುರುಜನನೀಜನಕರ್ ತಮ್ಮೊಳತಿಸಮ್ಮದದಿಂ ನುಡಿದು ಜಾತಕರ್ಮೋತ್ಸವ ಮನೊಡರ್ಚಿದಾಗಳ್‌
ಉ || ಆತತಕೀರ್ಣಚೂರ್ಣಪಟವಾಸದಿನಾವೃತದಿಕ್ಸಮೂಹಪಿ
ಷ್ಟಾತಕದಿಂ ಬಲೀಕೃತನವಾರುಣನೀರರುಹಾಳಿಯಿಂ ಸಮು
ದ್ದ್ಯೋತಿತರತ್ನಭೂಷಣದಿನುಜ್ಜ್ವಲತೋರಣಶೋಣಪಲ್ಲವ
ವ್ರಾತದಿನೇಕರಾಗರಸಪೂರಿತಮಾಯ್ತೆನಿಸಿತ್ತು ತತ್ಪುರಂ || ೧೭೩
ಚ || ಸುರನರಗಾಯಿಕಾನಿಚಯಸಂಗತಮಂಗಳಗೀತನಾದದಿಂ
ಸುರನರವಾದಕಪ್ರಕಾರವಾದ್ಯಸಮುದ್ಗತಹೃದ್ಯಶಬ್ದದಿಂ
ಸುರನರನರ್ತಕೀಲಲಿತನರ್ತನವರ್ತನದಿಂ ನೃಪೇಂದ್ರಮಂ
ದಿರಮದು ದಿವ್ಯಮಾನುಷವಿಳಾಸರಸಾತ್ಮಕಮಾದುದಾವಗಂ || ೧೭೪
ಕಂ || ಮನೆಯಿವು ವಿಮಾನಮಿವು ಪರಿ
ಜನಮಿದು ಸುರಜನಮಿದರಸನಿವನಿಂದ್ರನಿವಂ
ಜನಪಸತಿಯೀಕೆ ಶಚಿಯೀ
ಕೆ ನೋೞ್ಪೊಡೆಂದಱಿಯಲರಿದದೇಂ ಸಿರಿ ಪಿರಿದೋ || ೧೭೫
ಸುರಜನಮುಂ ಪುರಜನಮುಂ
ಪರಿಜನಮುಂ ಪರಮಪುರುಷಜನ್ಮೋತ್ಸವನಿ
ರ್ಭರತರಹರ್ಷರಸಾಮೃತ
ಶರಧಿಯೊಳೇಂ ಕೂಡೆ ಮೂಡಿ ಮುೞ್ಕಾಡಿದುದೋ || ೧೭೬
ವ || ಅಂತು ನಾಟಕಂನಲಿವುದಂ ಕಂಡು ತಾನುಂ ಆನಂದಸೀಮಾ ಖಲು ನೃತ್ಯಸೇವಾ ಎಂಬ ನಾಟ್ಯವೇದಾರ್ಥಮಂ ಸಮರ್ಥಿಸುವಂತೆ ರಸಂ ಭಾವಂ ಅಭಿನಯಂ ಧರ್ಮಿ ಪೃವೃತ್ತಿ ಸಿದ್ಧಿ ಸ್ವರಮಾತೋದ್ಯಂ ಗಾನಂ ರಂಗಂ ಸಂಗ್ರಹಮೆಂಬ ಪನ್ನೊಂದು ನಾಟ್ಯಂಗ ದೊಳ್ ನೆರೆದು ನಾಟಕಾದಿರಸರೂಪಕಂಗಳೊಳ್ ದೇವನಾಯಕಾಯುಕ್ತಮುಂ ವೀರರಸೋ ಪೇತಮುಮಪ್ಪ ಸಮವಾಕಾರರೂಪಕಮಂ ಗರ್ಭಾವತರಣಕಲ್ಯಾಣಪ್ರಸ್ತುತಮೆ ವಸ್ತುವಾಗೆ ಯುಂ ಜ್ಞಾನತ್ರಯೀನೇತೃವೆ ನೇತೃವಾಗೆಯುಂ ದಾನದಯಾವೀರರಸಂಗಳೆ  ರಸಂಗಳಾಗೆಯುಂ ಸ್ವರ್ಗಿಗರೆ ಚತುರ್ವರ್ಗಿಗಳಾಗೆಯುಂ ತ್ರಿದಶವಾದಕರೇ ವಾದಕ ರಾಗೆಯುಂ ಗಂಧರ್ವಾಮರರೇ ಗಾಯಕರಾಗೆಯುಂ ಸುತ್ರಾಮನಘಸಂತ್ರಾಸ ಫಲಾರ್ಥಿ ತ್ವದಿಂ ಸೂತ್ರಧಾರ ವೃತ್ತಿಯಂ ತಳೆದು ನಟನಲಂಪಟಗೃಹೀತ ಸಮುಚಿತನೈಪಥ್ಯನುಮುಪ ಚರಿತನಾಂದೀಸಮಯಭಾರತಿಕಾಚಾರನುಮಾಗಿ ರಂಗಪ್ರವೇಶದೊಳ್ ದರ್ಶನಾವರಣೋಪಶಾಂತಿಯೆಂಬಂತೆ ಯವನಿಕಾಪಸರಣ ಮಾಗಲೊಡಂ-
ಕಂ || ಪದದೊಳ್ ಸಮಪಾದಂ ಹೃದ
ಯದೊಳಂಜಳಿ ಮುಖದೊಳಮಳಸಮದೃಷ್ಟಿ ಬೆಡಂ
ಗೊದವಿರೆ ಸೂತ್ರಿಸಿ ಬರೆದಂ
ದದೊಳಿರ್ದಂ ಕುಳಿಶಿ ನಿಂದು ಋಜ್ವಾಗತದೊಳ್‌ || ೧೭೭
ವ || ಅಂತು ನಿಂದು ಪುಷ್ಪಾಂಜಲಿವಿಕ್ಷೇಪಮಂ ಮಾಡಿ ನಿಟಿಳನಿಹಿತಾಂಜಳಿಯಾಗಿ-
ಕಂ || ಪರಮನ ಚರಣನಖಾಮೃತ
ಕಿರಣನನೋಲಗಿಪ ತರಳತಾರಾಗಣಮಂ
ಪರಿಹಾಸಂಗೆಯ್ದುದು ಕೇ
ಸರಿಪೀಠೋಪಾಂತದೊಳ್‌ ಲತಾಂತಪ್ರಸರಂ || ೧೭೮
ವ || ಅನಂತರಂ ಮಂಗಳಪದಪದವಾಕ್ಯದಿಂ ಪ್ರಸ್ತಾವನೆವಡೆದು ಬೞಿಯಂ ಪ್ರರೋಚನಾರ್ಥಂ ಪೂರ್ವರಂಗಪ್ರಸಂಗಮಂ ಮಾಡಿದಾಗಳ್-
ಮ || ವಿ || ಕಿವಿಗಿಂಪಂ ಮೃದುಗೇಯಮೀಯೆ ಮೃದುಗೇಯಕ್ಕಾದಮೋರನ್ನಮೆಂ
ಬವೊಲಿಂಬಾಗಿರೆ ವಾದ್ಯಶಬ್ದಮತಿಸಾಮ್ಯಂ ವಾದ್ಯಶಬ್ದಕ್ಕೆ ನೋ
ಡುವೊಡೆಂಬೊಪ್ಪದೊಳೊಂದೆ ನೃತ್ಯಮಳವಟ್ಟಾನೃತ್ಯದಿಂದುಣ್ಮಿ ಪೊ
ಣ್ಮೆ ವಿಶೇಷಂ ರಸವೃತ್ತಿಯೇನೆಸೆದುದೋ ತದ್ರಂಗಸಂಗೀತಕಂ || ೧೭೯
ವ || ತದನಂತರಂ ವಸ್ತುವಿಷಯದೊಳ್‌ ಸರ್ವರಸಾಯತ್ತಮಪ್ಪ ಭಾರತೀವೃತ್ತಿಯಂ ಪೊರ್ದಿ ಲಲಿತನೃತ್ಯದೊಳ್‌ ನಿಬದ್ಧಾನಿಬದ್ಧಭೇದಭಿನ್ನತ್ರಿಮಾರ್ಗಗೀತಂಗಳೊಳಂ ತತ್ವಾನುಗೌಘವಾ ದ್ಯಂಗಳೊಳ್ ಸಂಗತಂಬಡೆದು-
ಮ || ಸ್ರ || ಸಕಳಾಂಗೋಪಾಂಗದಿಂದಾಂಗಿಕಮತಿವಿಶದಂ ಗಾನಪಠ್ಯೋಕ್ತದಿಂ ವಾ
ಚಿಕಮತ್ಯೌಚಿತ್ಯನೈಪಥ್ಯದೆ ಸುಸದೃಶಮಾಹಾರ್ಯಕಂ ಸತ್ವಭಾವಾ
ಧಿಕಚೇಷ್ಟಾಪುಷ್ಟಿಯಿಂ ಸಾತ್ವಿಕಮಮರ್ವಿನಮವ್ಯಾಜದಿಂ ಮೆಚ್ಚೆ ಸಾಮಾ
ಜಿಕರಿಂದ್ರಂ ಲೀಲೆಯಿಂದಂ ಚತುರಭಿನಯಚಾತುರ್ಯದೊಳ್ ಕೂಡೆ ಸಂದಂ || ೧೮೦
ಕಂ || ಭರತಾಗಮಲಕ್ಷ್ಮಿಗೆ ನಿಜ
ಕರಣಮಳಂಕರಣಮಂಗಹಾರಂ ಹಾರಂ
ಪಿರಿದುಂ ತಾನೆನೆ ಮೆಱೆದಂ
ಸುರಪರಿವೃಢನಾಂಗಿಕಾಭಿನಯಪರಿಚಯಮಂ || ೧೮೧
ಕುಳಿಶಿಗಭಿನಯದೊಳಾದಂ
ಗಳಕ್ಕೆ ನತಿ ದೃಷ್ಟಿಗುತ್ಸವಂ ಹಸ್ತಕ್ಕಂ
ಜಳಿಯೆ ಬರುತಿರ್ದುವೇನ
ಗ್ಗಳಮೋ ಜಿನಭಕ್ತಿಯೆಸಕಮಾತನ ಮನದೊಳ್ || ೧೮೨
ಸಭೃತಮುದಂ ಹರಿ ಮೆಱೆದಂ
ಸಭೆಗೆ ವಿಭಾವಾನುಭಾವಸಾತ್ವಿಕಭಾವ
ವ್ಯಭಿಚಾರಭಾವಮೆಂಬಿವ
ಱಭಿನಯದಿಂ ಸ್ಥಾಯಿಭಾವದೊಳ್‌ ರಸದೊದವಂ || ೧೮೩
ಇದು ಭಾವಮಿದು ರಸಂ ಮ
ತ್ತಿದು ವೃತ್ತಿಯೆನಿಪ್ಪ ಸಂದ ಸಮಕಟ್ಟುಗಳೊಳ್
ತ್ರಿದಶಪತಿ ಭರತಶಾಸ್ತ್ರದ
ಮೊದಲ ನಿಬಂಧನಮೆ ಮೂರ್ತಿಗೊಂಡಂತಿರ್ದಂ || ೧೮೪
ಅಭಿಷೇಕಾಮೃತದಿಂ ಹೇ
ಮಭೂಧ್ರಮಂ ಮುನ್ನ ಮುಱುಗಿಸಿದವೋಲಮರ
ಪ್ರಭು ಮುೞುಗಿಸಿದಂ ತದ್ರಾ
ಜಭವನಮಂ ಮತ್ತೆ ಲಲಿತನೃತ್ಯಾಮೃತದಿಂ || ೧೮೫
ಸಭೆ ವಿಬುಧಸಭೆ ಜಗತ್ಪತಿ
ಸಭಾಧಿಪತಿ ಶಕ್ರನಲ್ತೆ ನರ್ತಕನೆನೆ ತ
ದ್ವಿಭವಮನಣ್ಣ ನಭೂತೋ
ನ ಭವಿಷ್ಯತಿಯೆಂದೆ ಮಾಣದಾರ್ ನೆಱೆ ಪೊಗೞ್ವರ್ || ೧೮೬
ವ || ಎಂಬಿನಂ ಪಿರಿದು ಪೊೞ್ತು ನರ್ತಿಸಿಯುಂ ಮಾಣದುತ್ಸವೋನ್ಮತ್ತಂ ಮತ್ತಮಿತರಜನಕೌ ತುಕೋತ್ಪಾದನೋಪಾಯಮುಮುದ್ಧತಾಭಿನಯಪ್ರಾಯಮುಂ ಕೇವಳಂ ತಾಳಲಯಾ ಶ್ರಯಮುಮಪ್ಪ ತಾಂಡವಮನಾಡಲೆಂದಾರಭಟೀವೃತ್ತಿಯಂ ಕೈಕೊಂಡು-
ಕಂ || ಮನದೊಳ್‌ ಪೊದೞ್ದುಪೊಣ್ಮಿದ
ಜಿನನ ಮಹೋತ್ಸಾಹದೊಡನೆ ಬಳೆದುದು ದೇಹಂ
ತನತೆನೆ ಬಾಂಬರೆಗಂ ಬಳೆ
ದನಿಮಿಷಪತಿ ನಟನಪಟುತೆಯಂ ಪ್ರಕಟಿಸಿದಂ || ೧೮೭
ಒರ್ಮೆಯೆ ನಿಲವುಗಳನಿತುಮ
ನೊರ್ಮೆಯೆ ಪದಗತಿಗಳನಿತುಮಂ ವಿಕ್ರಿಯೆಯಿಂ
ದೊರ್ಮೆಯೆ ದೃಷ್ಟಿಗಳನಿತುಮ
ನೊರ್ಮೆಯೆ ಹಸ್ತಂಗಳನಿತುಮಂ ಹರಿ ಮೆಱೆದಂ || ೧೮೮
ಚಂ || ಸ್ಥಳನಳಿನಾವಕೀರ್ಣಮೆನಿಸಿತ್ತು ವಸುಂಧರೆ ಪಲ್ಲವೋತ್ಕರಾ
ವಿಳಮೆನಿಸಿತ್ತು ಕೂಡೆ ದೆಸೆ ಕೈರವದಾಮನಿಕಾಮವಿಭ್ರಮಾ
ಕುಳಮೆನಿಸಿತ್ತು ಮೇಘಪಥಮೆಂಬಿನೆಗಂ ಚರಣಪ್ರಚಾರದೋ
ಸ್ತಳವಳನಾವಳೋಕನವಿಳಾಸಮದೇನೆಸೆದತ್ತೊ ಶಕ್ರನಾ || ೧೮೯
ಮ || ಸ್ರ || ಕೞಿವೂವೆಂಬನ್ನೆಗಂ ರೇಚಕಪವನಪಟುಕ್ಷೇಪದಿಂ ಋಕ್ಷಮೆಲ್ಲಂ
ಕೞಲುತ್ತಿರ್ದತ್ತು ಬಾಹಾಪರಿಘನಿಕರಸಂಭ್ರಾಂತಿಯಿಂ ದಿಗ್ಗಜೌಘಂ
ಪೆೞಱುತ್ತಿರ್ದತ್ತು ಪಾದಾಹತಿಯಿನವನಿಯಳ್ಳಾಡೆ ವಾರ್ಧಿವ್ರಜಂ ಬೆಂ
ಬೞಿಯಿಂ ತುಳ್ಕಾಡುತಿರ್ದತ್ತೆನೆ ನಟಿಯಿಸಿದಂ ತಾಂಡವೋದ್ದಂಡನಿಂದ್ರಂ || ೧೯೦
ವ || ಅದಲ್ಲದೆಯುಂ-
ಉ || ಆರಯೆ ದೇವನೋಲಗದೊಳೊಪ್ಪುವ ಮೂರ್ತಿಯದೊಂದು ತತ್ಪ್ರತೀ
ಹಾರಕವೃತ್ತಿಯೊಳ್ ನೆಱೆದ ಮೂರ್ತಿಯದೊಂದು ವಿಚಿತ್ರಮಾಗೆ ನಾ
ನಾರಸನೃತ್ಯದೊಳ್‌ ನಲಿವ ಮೂರ್ತಿಯದೊಂದೆನೆ ತೋಱಿದಂ ಸಮಂ
ತಾರ ಮನಕ್ಕಮಚ್ಚರಿಯನಿಂದ್ರನದೊಂದು ಮಹೇಂದ್ರಜಾಲಮಂ || ೧೯೧
ಒರ್ಮೆ ವಸುಂಧರಾತಳದೊಳೊರ್ಮೆ ದಿಶಾವಳಯಾಂತದೊಳ್ ಪೊದ
ೞ್ದೊರ್ಮೆ ನಭೋವಿಭಾಗದೊಳನೇಕವಿಧಾಭಿನಯಂಗಳಿಂದೆ ಸೌ
ಧರ್ಮನದೇನಗುರ್ವಿಸಿ ವಿಗುರ್ವಿಸಿ ತೋಱಿದನೋ ಸ್ವರೂಪಮಂ
ಪೆರ್ಮೆಯ ನಾಟ್ಯಧರ್ಮಿಯನಳಂಕೃತಿವೆತ್ತಿರೆ ಲೋಕಧರ್ಮಿಯಂ || ೧೯೨
ಮ || ವಿ || ನರನಾರೀನಿಕರಕ್ಕೆ ಕೌತುಕಮನಿತ್ತತ್ತೆಯ್ದೆ ದಿಗ್ಭಿತ್ತಿಯೊಳ್‌
ಬರೆದಂತುರ್ವರೆಯೊಳ್ ಸಮಂತು ಬಳೆದಂತಾಕಾಶದೊಳ್‌ ಕೂಡೆ ಬಿ
ತ್ತರದಿಂ ಮಾರ್ಪೊಳೆದಂತನೇಕನಿಜನೃತ್ಯಾಕಾರಮಾನಂದಬಂ
ಧುರಭಾವಂ ಭರದಿಂದುಪಕ್ರಮಿಸೆ ಶಕ್ರಂ ವಿಕ್ರಿಯಾಶಕ್ತಿಯಿಂ || ೧೯೩
ವ || ಅದಲ್ಲದೆಯುಂ ಬಳರಿಪುವ ಬಾಹುನಿವಹಮಂ ನವರತ್ನಕೇಯೂರಕಾಂತಿಸಂತಾನಮೆಂ ಬಂತಡರ್ದು-
ಕಂ || ಬಿಂಕಂಬೆತ್ತಿರೆ ಹಸ್ತನ
ಖಾಂಕುರದೊಳ್ ಬಾಹುಶಾಖೆಯೊಳ್‌ ದಿವಿಜನಟೀ
ಸಂಕುಳಮಂದನುಗತಿಯಿಂ
ದಂಕುರಶಾಖಾಭಿನಯಮನೇಂ ತೋಱಿದುದೋ || ೧೯೪
ಅಮರಿಯರುಮಿಂದ್ರನೊಡನೊಡ
ನಮರೀಜನವೇಷದಮರರುಂ ತದುಭಯದೊಳ್‌
ಸಮುದಯದೊಳಾಡುವೆಡೆಯೊಳ್
ಸಮಸಂದುವು ಲಾಸ್ಯತಾಂಡವಚ್ಛುರಿತಂಗಳ್ || ೧೯೫
ತಳೆದೆಸೆಯೆ ವಲನವರ್ತನ
ವಿಳಾಸಮಂ ಹರಿಯ ತೋಳ್ಗಳಂತವಱೊಳ್ ಸಂ
ಚಳಿಸದೆ ನಿಂದರ್ ಚಕ್ಕಂ
ದೊಳಮಾಡುವರಂತಮರ್ತ್ಯನರ್ತಕಿಯರ್ಕಳ್ || ೧೯೬
ವ || ಆಗಳಾಕೆಯರ ಪಂಚವಿಧಪದತಳಸಂಚಾರದಿಂ ಗಗನವಳಯಮೆಲ್ಲಂ ಕೆಂದಳಿರ ಪಂದರಿಕ್ಕಿ ದಂತೆಯುಂ ಆಕೆಯರ ನವವಿಧಬಾಹುವಳನದಿಂದೆಳಲತೆಯ ಬಳ್ಳಿ ಚಳಿಸಿದಂತೆಯುಂ ಆಕೆಯರ ಚತುಷ್ಟಷ್ಟಿವಿಧಹಸ್ತವಿಸ್ತಾರದಿಂ ಬಯಲ್ದಾವರೆಯ ಬನಮರಲ್ದಂತೆಯುಂ ಆಕೆಯರ ಷಟತ್ರಿಂಶತ್ಸುಧಾಸ್ಮೇರಾಂಬಕಕದಂಬದಿಂ ಕರ್ನೆಯ್ದಿಲೆಸಳ ಮೞೆ ಕಱೆದಂತೆಯುಂ ಆಕೆಯರಷ್ಟವಿಧಾಳೋಕನರುಚಿಯಿಂ ಕುಡುಮಿಂಚಿನೊಳ್ ಕಟ್ಟಿ ಮೆಱೆದಂತೆಯುಂ ಆಕೆಯರ ಸಪ್ತವಿಧಭ್ರೂವಿಭ್ರಮದಿಂ ಮದನನ ಪದೆವಿಲ್ಗಳಂ ಕೆದಱಿದಂತೆಯುಂ ಆಕೆಯರ ಚತುರ್ದಶವಿಧಾಸ್ಯವಿಳಸಿತದಿಂ ಶಶಿಬಿಂಬಕದಂಬಕಮಂ ಪಸರಿಸಿದಂತೆಯುಂ ಆಕೆಯರುಭಯವಿಧಗಾನದಿಂ ಜೇನಸೋನೆ ಸುರಿದಂತೆಯುಂ ಅತಿ ಮನೋಹರಮಾಗೆ-
ಕಂ || ಎತ್ತೆತ್ತಂ ನರ್ತಿಸೆ ನಿಜ
ವೃತ್ತಕರೋತ್ಕರದೊಳಚ್ಚರಸಿಯರ್ ಕಣ್ಗಂ
ಚಿತ್ತಕ್ಕಂ ಪೊಸದಾದಂ
ನೃತ್ತಾಂಗಂ ಕಲ್ಪಭೂಜಮೆನಿಸಿ ಬಿಡೌಜಂ || ೧೯೭
ವ || ಕುಡುವರ್ ಬೇೞ್ಪರ್ಥಮಂ ಕೇಳಿಪ ನಟರ್ಗಧಿನಾಥರ್ ಮನಂಗೊಂಡು ಮುನ್ನಂ ಬಡವರ್ ಶ್ರೀಮಂತರಪ್ಪನ್ನೆಗಮೆನಿಪುದದಂತಿರ್ಕೆ ದೇವೇಂದ್ರನೀಗಳ್ ಗಡ ಕೇಳಿಪ್ಪಂ ನಟಂ ಬೇೞ್ಪನುಮೆನೆ ಪದಪಿನ್ನೆಂತುಟೆಂಬಂತದಂ ತಾಂ ಕುಡುವರ್ಹತ್ಸ್ವಾಮಿ ಬಲ್ಲಂ ಪಡೆವಮರವರಂ ಬಲ್ಲನಿಂ ಬಲ್ಲನಾವಂ || ೧೯೮
ಕಂ || ಇಂದ್ರಂ ನಿಜದಕ್ಷಿಣದಿವಿ
ಜೇಂದ್ರಂ ಶಚಿ ಲೋಕಪಾಳನಿಕರಂ ಬೆರಸು
ರ್ವೀಂದ್ರತೆಗೆವಂದು ಬೞಿಕೆ ಜಿ
ನೇಂದ್ರೋಪಾಸನದ ಫಲದೆ ಮುಕ್ತಿಗೆ ಸಲ್ವಂ || ೧೯೯
ವ || ಎನಿಸಿದಾನಂದಸಂಗೀತಸಪರ್ಯಾಪರಿಸಮಾಪ್ತಿಪ್ರಣಾಮಾನಂತರಂ ನಾಮಕರಣೋ ದ್ಯುಕ್ತನಾಗಿ-
ಉ || ಆದಿಜಿನೇಶನಿಂ ಭರತಚಕ್ರಿಗೆ ಭಾವಜಿನಾಹ್ವಯಂ ಸಮಾ
ವೇದಿತಮಾದುದಂ ಜನನಿಯಾಸ್ಯಮನುಜ್ಜ್ವಳಚಂದ್ರಬಿಂಬದಂ
ತಾ ದಿವದಿಂದೆ ಬಂದು ಪುಗುತಂದುದನೆಲ್ಲ ಜನಕ್ಕೆ ಮಾನಸಾ
ಹ್ಲಾದಮನೀವುದಂ ಬಗೆಗೆ ತಂದು ವಿಚಾರಿಸಿ ನೋಡಿ ನಾಡೆಯುಂ || ೨೦೦
ಅಪ್ರತಿಮಪ್ರಭಾವಯುತಮಂ ಸಮುದೀರಣಮಾತಪಪ್ರತಾ
ಪಪ್ರತಿರೂಪಮಂ ಶ್ರವಣಯುಗ್ಮರಸಾಯನಮಂ ಸಮಸ್ತಸಾ
ಧುಪ್ರಿಯಮಂ ಜಗತ್ಪ್ರಥಮಮಂಗಳಮಂ ಪದೆದಿಟ್ಟನಂದು ಚಂ
ದ್ರಪ್ರಭನಾಮಮಂ ಮಘವನಷ್ಟಮತೀರ್ಥಕರಂಗೆ ಸಾರ್ಥಮಂ || ೨೦೧
ಕಂ || ಬಗೆವೊಡದು ವಸ್ತುಕೃತಿಲತಿ
ಕೆಗೆ ಫಳಮದು ವರ್ಣಕೃತ್ಯಳಂಕೃತಿಗಾದಂ
ಸೊಗಯಿಪ ನಾಯಕಮಣಿ ತಾ
ನೆ ಗಡಂ ಚಂದ್ರಪ್ರಭಾಭಿರಾಮಂ ನಾಮಂ || ೨೦೨
ನೆನೆದೊಡೆ ಪೇೞ್ದೊಡೆ ಕೇಳ್ದೊಡೆ
ಜನಿಯಿಸುವುದು ಸಕಳಕರ್ಮನಿರ್ಜರೆಯಂ ತಾ
ನೆನೆ ಚಂದ್ರಪ್ರಭನಾಮಮೆ
ಜನಕ್ಕೆ ಸಾಕಲ್ಯಸೌಖ್ಯಸಾಧನಮಲ್ತೇ || ೨೦೩
ವ || ಅಂತು ವಿಶ್ವವಿಘ್ನವಿಚ್ಛೇದಕಸಿದ್ಧಮಂತ್ರಮಂ ಪ್ರಸಿದ್ಧೋಪದೇಶಂಗೆಯ್ವಂತೆ ಪೆಸರಿಟ್ಟು-
ಕಂ || ಜಯ ಜಯ ಚಂದ್ರಪ್ರಭ ಕುವ
ಳಯಕ್ಕೆ ನಿನ್ನುದಯದೊಳ್ ವಿಕಾಸಶ್ರೀಯಂ
ದಯೆಗೆಯ್ದಂದುಚಿತಂ ವಿ
ಪ್ರಿಯಮಂ ರತಿಪತಿಗೆ ಪಡೆದೆಯಿದುವೆ ವಿಚಿತ್ರಂ || ೨೦೪
ವ || ಎಂದು ಪೊಡೆವಟ್ಟು-
ಮ || ವಿ || ಸದಭಿದ್ಯೋತಕನೊಳ್ ಪ್ರದೀಪಕರಣಂ ತಾನೇವುದುದ್ಭೋಧತಾ
ಸ್ಫದನೊಳ್ ಯಾಮಿಕವೃತ್ತಿಯೇವುದು ವಿಶುದ್ಧಾಕಾರನೊಳ್ ಸ್ನಾನಮೇ
ವುದು ಲೋಕತ್ರಿತಯೈಕ ರಕ್ಷಕನೊಳಾರಕ್ಷಾಸಮಾಯೋಗಮೇ
ವುದು ಮೇಣಾದೊಡಮೇನೊ ಬಾಲ್ಯವಿಹಿತಂ ಲೋಕೋಪಚಾರಕ್ರಮಂ || ೨೦೫
ವ || ಎಂದಮರ್ತ್ಯಂ ಧಾತ್ರೀಮಹತ್ತರಾಂಗರಕ್ಷಕಾಧ್ಯಕ್ಷವಾರ್ತಾಹರಸಹಚರಸುಕುಮಾರಾದಿ ಗಳನಗಲದಿರ್ಪಂತಪ್ಪಯಿಸಿ ತೀರ್ಥಕೃತ್ಪದದ್ವಂದ್ವಮುಮಂ ತತ್ಪಿತೃದ್ವಂದ್ವಮುಮಂ ಬೀ ೞ್ಕೊಂಡು ಬಲಗೊಂಡು ನಡೆಯೆ-
ಕಂ || ಅಗಲದೆ ಜಿನನತ್ತಲೆ ದಿ
ಟ್ಟಿಗಳೆೞೆಯೆ ಮರುನ್ನಿವಾಸದತ್ತಲೆ ಮಾರ್ಗಂ
ದೆಗೆಯೆ ಚರಣಂಗಳಿಂತೆೞೆ
ದೆಗೆಯಾದುದು ಪೋಗು ದಿವಿಜರಾಜಂಗಾಗಳ್ || ೨೦೬
ವ || ಅಂತೆಂತಾನುಮರಮನೆಯಂ ಪೊಱಮಟ್ಟು ಶಚೀದೇವಿವೆರಸು ನಿಜಗಜಾವಗಾಹಿತಗಗ ನಮಂಡಳನಾಖಂಡಳಂ ಚತುರ್ನಿಕಾಯಾಮರಸಮಾಜಮಂ ವಿಸರ್ಜಿಸಿ ತಾನುಂ ನಿಜಾವಾಸಮಂ ಪೊಕ್ಕು-
ಮ || ಸ್ರ || ಸಮಸಂದತ್ತರ್ಹದಾರಾಧನೆಯೊಳೆ ಕರಣವ್ಯಾಪ್ತಿಯಿಂದೇಱಿತೆನ್ನು
ದ್ಯಮಮೊಳ್ಪಿಂದಿಂದು ಪೆತ್ತೆಂ ಸುಕೃತದೊದವನಿಂದೆಯ್ದಿದೆಂ ತನ್ಮಹಾನಂ
ದಮನಿಂದಾಯ್ತೆನ್ನದೇವಾಧಿಪಪದವಿಗೆ ಸಾಫಲ್ಯಮೆಂದಂದು ಮುಯ್ವಂ
ಸುಮನಶ್ಚಕ್ರೇಶನಾಂತಂ ವರಚರಿತನನೇಕಾಂತವಿದ್ಯಾವಿನೋದಂ || ೨೦೭
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಜಗನ್ನಾಥಜನ್ಮಾಭಿಷವಣಕಲ್ಯಾಣವರ್ಣನಂ
ದ್ವಾದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ತ್ರಯೋದಶಾಶ್ವಾಸಂ (೧)
ಕಂ || ಶ್ರೀಮುಖದೊಳ್ ನಸುನಗೆ ಬೆ
ಳ್ದಾವರೆಯೊಳಲರ್ಕೆಯೆಂಬವೊಲ್ ಪಸರಿಸೆ ಲ
ಕ್ಷ್ಮೀಮಯನೆಸೆದಂ ಶಿಶು ಬಿಸ
ಕೋಮಳತನು ಜೈನಜನಮನೋಹರಚರಿತಂ || ೧
ಅಮೃತದ್ಯುತಿಮಂಡಳದೊಳ
ಗಮರ್ದಿನ ಪನಿ ತರದಿನೊಗೆದುವೆನೆ ಪನೆಗಳ್‌ ಚೆ
ಲ್ವಮರ್ದ ಮುಖಬಿಂಬದೊಳ್‌ ರುಚಿ
ನಿಮಿರ್ವಿನೆಗಂ ಪುಟ್ಟಿ ದಿಟ್ಟಿಗಿತ್ತುವಲಂಪಂ || ೨
ಎಳವಸಲೆಯ ಮೇಲೊಯ್ಯನೆ
ತಳರ್ದಾಡುವ ರಾಜಹಂಸಬಾಳಕನೆಂಬೊಂ
ದಳತೆಗೆ ವಂದಂ ಮರಕತ
ತಳದೊಳ್‌ ತಳರಡಿಯನಿಡುವ ತನ್ನೃಪತನಯಂ || ೩
ರಂಜಿಸಿದುದು ಕಾಂಚನಮಣಿ
ಮಂಜೀರಕವಿರುತಿ ಚರಣದೊಳ್ ಸರಸಿಜದೊಳ್‌
ಕಿಂಜಳ್ಕಪಿಂಗಭೃಂಗೀ
ಶಿಂಜಿತಮೆನೆ ಬಾಳಕಂ ತಳರ್ನಡೆವೆಡೆಯೊಳ್ || ೪
ಪಿರಿದುಂ ರಜಸ್ತಮೋಗುಣ
ವೆರಡುಮನಿರದಿಕ್ಕಿ ಮೆಟ್ಟಿದಂ ಶಿಶುತೆಯೊಳಂ
ಪರಮನೆನಿಸಿದುದು ಪುದಿದಿರೆ
ಚರಣದ್ಯುತಿ ನೀಲಕುಟ್ಟಿಮದೆ ದಟ್ಟಡಿಯೊಳ್ || ೫
ಸುರದಾರಕತತಿ ತಾರಕ
ಪರಿಕರಮೆನೆ ಪಂಚರತ್ನಪಾಂಶುಪರೀತಂ
ಕರಮೆಸೆದಂ ಜಿನಚಂದ್ರಂ
ಪರಿವೇಷದ ಚಂದ್ರನೆನೆ ಶಿಶುಕ್ರೀಡಿತದೊಳ್ || ೬
ಎಲೆಯರಳೆಲೆ ಮಾಂಗಾಯ್ ಕಾಯ್
ತೊಳಗುವ ಕಣ್ಮಲರಲರ್ ಮುಗುಳ್ನಗೆ ಚೆಲ್ವಂ
ತಳೆದ ಮುಗುಳ್ನಗೆಯೆನೆ ಕ
ಣ್ಗೊಳಿಪಂ ಶಿಶು ಕಲ್ಪಕುಜದ ಸಸಿಯೆಂಬಿನೆಗಂ || ೭
ಮ || ವಿ || ಅನಿಮಿತ್ತಂ ಪನೆಗಳ್ ಪಳಚ್ಚನೆಸೆವನ್ನಂ ಮಂದಹಾಸಪ್ರಕಾ
ಶನಮಂ ಮುದ್ದುಮೊಗಕ್ಕೆ ತಂದು ಪರಿತಂದಪ್ಪಪ್ಪೆನುತ್ತಪ್ಪಿ ಪಿಂ
ದನೆ ಪೊಕ್ಕೊಯ್ಯನಡಂಗಿ ದಾಯೆನುತೆ ಮತ್ತೆಯ್ತಂದು ಮುಂಡಾಡಿ ಭೂ
ಪನುಮಂ ದೇವಿಯುಮಂ ಪ್ರಮೋದರಸದೊಳ್ ತೇಂಕಾಡಿಪಂ ನಂದನಂ || ೮
ಕಂ || ನಲಿವ ನಿಜಬಂಧುಗಳ ಕರ
ತಲದಿಂ ಕರತಳಕೆ ಬಾಳಕಂ ಬರುತಿರ್ದಂ
ಬೆಲೆಯಿಡಲಣಮಱಿಯದ ಮಂ
ಡಲಿಗಳ್ ಪರಿಕಿಪ ಪರಾರ್ಧ್ಯಮಣಿಯೆಂಬಿನೆಗಂ || ೯
ವ || ಅದಲ್ಲದೆಯುಮಮರ್ತ್ಯಧಾತ್ರೀಸಾರ್ಥಮುಜ್ಜುಗಿಪ ಸಜ್ಜೆಯ ಮಜ್ಜನದ ಸಜ್ಜೀಕರಣದೊಳ ಮಸ್ವಪ್ನಯಾಮಿಕಾಸಮೂಹಮನುಸರಿಸುವಿರುಳ ಪಗಲ ಸುವಿಧಾನದೊಳಮಮೃತಾಶನ ಮಹಾನಸಪ್ರತತಿ ಪದವಡಿಸುವನ್ನಪಾನದ ವ್ಯವಹರಣದೊಳಮಭಿನವೇಂದುಸಂಕಾಶತೆ ಯಿನನುದಿನಂ ಬಳೆಯೆ ಬಳೆಯೆ-
ಶಾ || ಏನಂ ಪೇೞ್ವುದೊ ಮೇಷಮಲ್ಲಮಹಿಷಾದ್ಯಾಕಾರಮಂ ತಾಳ್ದಿ ಬಂ
ದಾನಾಕಾಧಿಪಬಾಳಕರ್ ಬಿನದದಿಂ ಪೋರ್ದಾಡೆಯುಂ ಮುಂದದೆ
ತ್ತಾನುಂ ದೇವನ ಚಿತ್ತದೊಳ್‌ ನಲವು ಪುಟ್ಟಿತ್ತಿಲ್ಲ ನೋೞ್ಪಂದು ಹಿಂ
ಸಾನಂದಕ್ಕೊಳಗಾಗಲೇನಱಿಗುಮೇ ಶಾಂತಾತ್ಮನೆಂತಿರ್ದೊಡಂ || ೧೦
ವ || ಅದಲ್ಲದೆಯುಂ-
ಕಂ || ಗುರು ಪೆಱನಾವಂ ತ್ರಿಜಗ
ದ್ಗುರುಗೆನೆ ಸಂಸ್ಕಾರವಶದೆ ಕಮನೀಯಕಳೋ
ತ್ಕರಮುಮನುತ್ತಮಶಾಸ್ತ್ರೋ
ತ್ಕರಮುಮನಭ್ಯಸಿಸದಾಗಳಱಿದನನಿಂದ್ಯಂ || ೧೧
ಕ್ಷಿತಿಪತಿಸುತನೊಳ್ ಜ್ಞಾನ
ತ್ರಿತಯಂ ಸಹಜಂ ಮತಿ ಶ್ರುತಾವಧಿಯೆನೆ ತ
ನ್ಮತಿಯಂ ಶ್ರುತಮಂ ಬೋಧೋ
ದ್ಗತಿಯಂ ಬಣ್ಣಿಸುವೆನೆಂಬ ನುಡಿ ಪುನರುಕ್ತಂ || ೧೨
ವ || ಮತ್ತಂ ನಿತ್ಯನಿಸ್ವೇದವೃತ್ತಿಯುಂ ಸಕಳಶಾರೀರಮಳವಿಹೀನತ್ವಮುಂ ಶುದ್ಧಧವಳರುಚಿರತೆ ಯುಂ ಸಮಚತುರಶ್ರಸಂಸ್ಥಾನಪ್ರಕೃತಿಯುಂ ವಜ್ರವೃಷಭನಾರಾಚಖಚಿತಶರೀರಸಂಧಿ ಸಂಧಾನಸಂಪತ್ತಿಯುಂ ತ್ರಿಲೋಕಲೋಚನಮನಃಪ್ರಾಹ್ಲಾದಸಂಪಾದನ ಸಮರ್ಥಸೌಂ ದರ್ಯಮುಂ ಸಂಮಿಳಿತಸಕಳಸೌರಭಪ್ರಭಾವಾಭಿನವಬಂಧುರಸೌಗಂಧ್ಯಮುಂ ಸ್ವಸ್ತಿಕಾಂಕು ಶತಿಳಮಸೂರಿಕಾದ್ಯಷ್ಟೋತ್ತರಶತಲಕ್ಷಣನವಶತವ್ಯಂಜನೋಪರಂಜಿತಾಗಣ್ಯ ಸೌಲಕ್ಷಣ್ಯ ಮುಂ ಮೃದುಮಧುರಗಂಭೀರೋದಾರಪ್ರಿಯಹಿತವಚನವೈಚಿತ್ರ್ಯಮುಂ ಪ್ರತಿಹತಾನಂತ ವೀರ್ಯಗುಣಮುಮೆಂಬ ದಶವಿಧಸಹಜಾತಿಶಯಸಂಪನ್ನಮುಂ ಪವನಪಿತ್ತಪೀನಸಾಸತ್ವಮ ಸಂಭಾವನಾಮಯವಿಜಯನೋಕರ್ಮಾಪಚಯಾದ್ಯುಪಘಾತವ್ಯಪೇತಮುಂ ಅಶೇಷ ವಿಷಪಾಷಾಣಕಾಷ್ಟಾಕಂಟಕಕಾಯುಧಾಗ್ನಿವಾತವರ್ಷಶೀತಾತಪಾದಿಬಾಧಾನಿರ್ಭೇದ್ಯಮುಂ ನಿರತಿಶಯೇಂದ್ರಿಯಾತೀಂದ್ರಿಯಾರ್ಥಸಮುಪಗತಾಭ್ಯುದಯನಿಶ್ಯ್ರೇಯಸ ಸುಖಸಾಧನ ಮುಂ ಪಂಚಾಶದುತ್ತರಚಾಪಪರಿಮಿತೋತ್ಸೇಧಮುಂ ನಿರಾಕೃತತುಷಾರಗೋಕ್ಷೀರಹಾರ ಕಾಂತಿಸಂತಾನಧವಳರುಚಿನಿಚಿತಮುಂ ದಶಲಕ್ಷಪೂರ್ಪಪರಿಮಿತಾಯುಷ್ಯಮುಮಪ್ಪ ಚರಮಪರಮ ದಾರಿಕಶರೀರಮಂ ತಳೆದು ಎರಡು ಲಕ್ಕೆಯುಮಯ್ವತ್ತು ಸಾಸಿರ ಪೂರ್ವಂ ಕುಮಾರಕಾಲಂ ನೆಱೆದುದೆಂಬಂದದಿನಿರೆ-
ಮ || ಸ್ರ || ನಗೆಗಣ್ಗಳ್‌ ಸೋಲಮಂ ಕೈರವದೊಳೊಡರಿಸಲ್ ಸ್ಮೇರನೀರೇಜದೊಳ್ಪಂ
ಮೊಗಮಿತ್ತೊಪ್ಪಲ್ ಮೊಗಂ ಪೇರುರಮುರದೆಗೊಳಲ್ ಶ್ರೀಯನಿಂದುಪ್ರಭಾಶೋ
ಭೆಗೆ ಮೆಯ್ ಮೆಯ್ಸಾರ್ಚಲೈರಾವತಕರಪರಿಘಾಕಾರಮಂ ಕೈಕೊಳಲ್ ಮುಂ
ಬಗೆವನ್ನಂ ಯೌವನಶ್ರೀ ಪಡೆದುದು ಪರಮೇಶಾಂಗಮಂ ಪೊರ್ದಿ ಚೆಲ್ವಂ || ೧೩
ಚಂ || ಉದಯದಿನಂ ಸಮಗ್ರಕರವೃತ್ತಿಯನೆಯ್ದಿದ ಶಕ್ತಿಗೆ ಪಾರಿಜಾ
ತದ ಸಸಿ ಚಾರುವೃತ್ತತೆಯನಾಂತೆಸಕಂ ಶಿಶುಭಾವದಿಂದು ಮಾ
ಣದೆ ಸಕಳತ್ವಮಂ ತಳೆದ ಚೆಲ್ವಿನಿತುಂ ತನಗಾದುದಾವಗಂ
ಪುದುವೆನೆ ದೇವನೇಂ ನೆಱೆದ ಜವ್ವನದೊಪ್ಪಮನಪ್ಪುಕೆಯ್ದನೋ || ೧೪
ಕಂ || ಒಡವಂದುವು ಮಱುಭವಮಂ
ಬಿಡದಹಮಿಂದ್ರತೆಯ ಶೈಲಿಯುಂ ಮೆಯ್ವೆಳಗುಂ
ಗಡಣದಿನೆನೆ ವಿಮಳತೆಯಂ
ಪಡೆದುದು ತದ್ರಾಜಸುತನ ಮನಮುಂ ತನುವುಂ || ೧೫
ಮ || ವಿ || ಪೊಸಮುತ್ತಿಂ ಸಮೆದಂತೆ ನುಣ್ಪಳಿಕಿನಿಂ ಗೆಯ್ದಂತೆ ಕರ್ಪೂರದಿಂ
ದೆಸೆಯಾಚ್ಛಾದಿಸಿದಂತೆ ಕೋಮಳಮೃಣಾಳೀಕಾಂಡದಿಂ ಮಾಡಿದಂ
ತೆ ಸುಧಾಂಭೋನಿಧಿಫೇನದಿಂ ನೆಱೆಪಿದಂತಾಶ್ಚರ್ಯಮಂ ಕಣ್ಗೆ ಪು
ಟ್ಟಿಸಿ ಚಂದ್ರಪ್ರಭಮೂರ್ತಿಯೇಂ ತಳೆದುದೋ ಧಾವಲ್ಯಸಾಕಲ್ಯಮಂ || ೧೬
ಮ || ಸ್ರ || ಘನಭಂಗಂ ಗಾಂಗತೋಯಂ ಜಡವಿಕೃತಿಮಯಂ ಮೌಕ್ತಿಕಂ ದಕ್ಷಿಣಾವ
ರ್ತನಯುಕ್ತಂ ಪಾಂಚಜನ್ಯಂ ಪ್ರಕೃತಿತರಳಮೂರ್ಜಾಂಬುದಂಕಂಟಕವ್ರಾ
ತನಿರುದ್ಧಂ ಪುಂಡರೀಕಂ ಬಗೆವೊಡೆ ದಿಟಮೆಂದೊಲ್ಲದನ್ಯೂನಶೋಭಾ
ಭಿನವಂ ತಾನೆಂದು ಚಂದ್ರಪ್ರಭನನೆ ಪರಿಪಾಂಡುಪ್ರಭಾಲಕ್ಷ್ಮಿಸಾರ್ದಳ್ || ೧೭
ಕಂ || ಒಳಗಮರ್ದುೞಿದಿರೆ ಶಶಿಮಂ
ಡಳಮಂ ಕಂಡರಿಸಿ ಪಡೆದ ಪೊಸಪರಿಜೆನೆ ಕ
ಣ್ಗೊಳಿಸಿದುದಮಳಯಾರಸ
ಕಳಿತಮನೋವೃತ್ತಿಮೂರ್ತಿ ಚಂದ್ರಪ್ರಭನಾ || ೧೮
ವ || ಮತ್ತಂ-
ಮ || ವಿ || ಭುವನೋದ್ಧಾರಕಮಪ್ಪ ತೋಳ್ಗಿನಿತು ನೀಳ್ಪಕ್ಷೂಣಲಕ್ಷ್ಮೀವಿಹಾ
ರವಿಳಾಸೋಚಿತಮಪ್ಪುರಕ್ಕಿನಿತು ಪೆಂಪಾಶ್ಚರ್ಯಸೌಂದರ್ಯವ
ರ್ಯವಚಶ್ಶ್ರೀಕುಳಸದ್ಮಮಪ್ಪ ವದನಾಂಭೋಜಕ್ಕಿನಿತೊಪ್ಪಮೊ
ಪ್ಪುವುದೆಂಬಂತಿರೆ ರೂಪುಜೌವನದೊಳೇನೊಳ್ಪಿಂಗಡರ್ಪಾದುದೋ || ೧೯
ಕಂ || ಇಲ್ಲಿಂದಿತ್ತಲ್ ಪೊರ್ದುಗೆ
ಯೆಲ್ಲಿಯದಭವಂಗಮೆನಗಮೆಂದಾಕೃತಿಯೊ
ಳ್ಪೆಲ್ಲಂ ನೆಲಸಿದುದೆನೆ ತವಿ
ಲಿಲ್ಲದ ಚೆಲ್ವಿಂಗೆ ಚರಮತನು ತೊಡವಾಯ್ತೊ || ೨೦
ವ || ಅದಲ್ಲದೆಯುಂ-
ಮ || ಸ್ರ || ಪರಿಪೂರ್ಣಂ ಜೌವನಂ ಸಂಗಡಿಸಿರೆ ಪರಮೌದಾರಿಕಂ ಮೂರ್ತಿ ದಿವ್ಯಾಂ
ಬರಭೂಷಾಲೇಪಮಾಲ್ಯೋತ್ಕರವಿರಚಿತನೈಪಥ್ಯಸಂಭೂತಶೋಭಾ
ಪರಿತಂ ಬೇಱೊಂದಿದಾಪೂರಿತವಿಮಳಕಳಾಚಂದ್ರಬಿಂಬಂ ಸಮುದ್ಯ
ತ್ಕರಜಾತಶ್ರೀಯುತಂ ತಾನೆನೆ ನಯನಚಕೋರಕ್ಕೆ ಮಾಡಿತ್ತಲಂಪಂ || ೨೧
ಚಂ || ಕರತಳಕಾಂತಿಪಲ್ಲವಿತಪಾಂಡುಕಪೋಳೆಯರಶ್ರುಬಿಂದುವಿ
ಸ್ತರತರಸೂಕ್ಷ್ಮಪಕ್ಷ್ಮಪುಟಿಕಾಂಚಳೆಯರ್ ಘನಸಾರರೇಣುಪಾಂ
ಡುರಿತನತಾಂಸೆಯ ಶ್ವಸಿತಸಂಕಟಗದ್ಗದಿಕಾಪ್ರಪಂಚವಿ
ಸ್ಫುರಿತಕುಚಾಗ್ರೆಯರ್ ಬಯಸಿ ಬಾಯ್ವಿಡುವರ್ ಕುರುವಂಶಮೇರುವಂ || ೨೨
ಕಂ || ಎನಿತು ಸಿರಿಯೆನಿತು ಜವ್ವನ
ಮೆನಿತ್ತು ಸೌಭಾಗ್ಯಮೀಶನೊಳ್ ಸಮನಿಸಿದ
ತ್ತನಿತೆ ಗುಣಮನಿತೆ ಸುಚರಿತ
ಮನಿತ್ತೆ ಶೌಚಂ ಪೊದೞ್ದುದೇಂ ವಿಸ್ಮಯಮೋ || ೨೩
ವ || ಅದಲ್ಲದೆಯುಂ-
ಉ || ಕೇವಲಬೋಧಸಂಜನನದಿಂ ಸಮನಿಪ್ಪಮನಸ್ಕವೃತ್ತಿ ಮೇಣ್
ದೇವನನಿಂದೆ ಪೊರ್ದಲನುಗೆಯ್ದಪುದಕ್ಕುಮದೆಂಬ ಸಂದೆಗಂ
ತೀವೆ ಸುಹೃಜ್ಜನಂಗಳ ಮನಂಗಳೊಳಾವಗಮಾಜವಂಜವ
ಶ್ರೀವಿಭವಂಗಳೊಳ್ ತೊಡರ್ದುವಿಲ್ಲ ಮನಂ ಪಿರಿದಾಮಹಾತ್ಮನಾ || ೨೪
ಕಂ || ಶಾಂತಾತ್ಮರ್ ತರಳೆಗೆ ಸಿರಿ
ಗೆಂತೆಱಪರೊ ವಾಣಿಯಂತೆ ಚತುರಯಶಶ್ಶ್ರೀ
ಯಂತಮಳಮುಕ್ತಿಯಂತೇ
ಕಾಂತಮನೋಹರಿಯಿವಳ್‌ ದಲೆಂದೊಣರ್ದಪರೇ || ೨೫
ವ || ಅಂತಗಣ್ಯರೂಪಲಾವಣ್ಯತಾರುಣ್ಯಸೌಭಾಗ್ಯಭಾಗ್ಯಸಂಪತ್ಸಮೇತನಾಗಿ ಪ್ರಸುಪ್ತಮಕರ ಕೇತನವಿಜಯರತ್ನಾಕರದಂತಾಗಿಯುಮಪೇತಮಾನ್ಮಥವಿಕಾರಂ ಕುಮಾರನಿರೆ ಕಂಡು ಮಹಾಸೇನಮಂಡಳೇಶ್ವರಂ ವಿಸ್ಮಯಂಬಟ್ಟು-
ಮ || ವಿ || ಸಹಜಜ್ಞಾನಮನೋಹರಂ ಚರಮದೇಹಂ ಮೋಕ್ಷಲಕ್ಷ್ಮೀಕೃತ
ಸ್ಪೃಹನೀಜನ್ಮಸಮುದ್ರಮಂ ತರಿಯಿಸಲ್ಕರ್ಹತ್ತಪಃಪೋತಸಂ
ಗ್ರಹಮಂ ಭೋಂಕನೆ ಮಾಡಿದಂ ಬೞಿಕನಾಥಂ ಮತ್ಕುಲಂ ತತ್ಸಮಂ
ಮಹಿ ತರ್ಪಂದಮದಾವುದೋ ಮದುವೆಗಂ ಪಟ್ಟಕ್ಕಮಿನ್ನೀತನಂ || ೨೬
ವ || ಎಂದು ಮನದೊಳೆ ಬಗೆದು ಸಕಲಸಾಮ್ರಾಜ್ಯಲಕ್ಷ್ಮೀದೇವತೋಪಮೆಯಪ್ಪ ಲಕ್ಷ್ಮಣಾ ಮಹಾದೇವಿಯ ಸಮೀಪಕ್ಕೆ ಬಂದು ತನ್ನ ಮನೋಗತಮನಱಿಪೆ ಬೞಿಯಮಿರ್ವರುಂ ವಿನೋದಸ್ಫಟಿಕವಳಭಿಯೊಳ್ ಸಹಜಾಭ್ಯಾಸಮಂತ್ರತಂತ್ರಸಾಧ್ಯಾನೇಕವಿಧವಿಮಳಕಳಾ ಕುಶಳನುಂ ಕುಮಾರಪರಿವೃಢನುಮುತ್ತುಂಗಸಿಂಹಾಸನಾರೂಢನುಮಾಗಿರ್ದ ತೀರ್ಥಕರ ಕುಮಾರನಲ್ಲಿಗೆ ವಂದು ತದುಪವಿಷ್ಟವಿಷ್ಟರಾಭ್ಯರ್ಣಸೌವರ್ಣಪೀಠಮನಳಂಕರಿಸಿ ನಿಜ ಮನೋಗತೋದ್ಯೋಗಸಂಸಿದ್ಧಿಸಂಶಯಾಕುಳಿತಮಾನಸಂ ಪತ್ತೆಸಾರ್ದಮರಚಮರರು ಹದೆರಲ ಪೊಯ್ಲಿನಿಂ ತೊನೆದು ಜೋಲ್ವ ಪಾರಿಜಾತದರಲ ಕರ್ಣಪೂರಮಂ ಮಗುಳೆ ತಗುಳ್ಚಿಯುಂ ಗೀರ್ವಾಣವೈಣಿಕರ್ ಬಾಜಿಸುವ ಗಾಂಧಾರಗ್ರಾಮಮೂರ್ಛನೋಚ್ಚಾರಕ್ಕೆ ಮೆಚ್ಚಿ ಮಾಡುವ ಶಿರಃಕಂಪನದಿನೋರೆವೋದ ಮಣಿಮಕುಟಮಂ ಸಯ್ತೆ ಸಾರ್ಚಿಯುಂ ವಕ್ಷಸ್ಸ್ಥಲೋಪಲಕ್ಷಿತಶ್ರೀವತ್ಸಲಕ್ಷಣಮಂ ಮುಸುಂಕಿ ಪಸರಿಸಿರ್ದ ತೋರಮುತ್ತಿ ನೈಸರ ಮನೊಯ್ಯನೋಸರಿಸಿಯುಂ ಆರೋಗಣೆಯ ಕಡೆಯೊಳಮರವಟುಗಳವಟಯ್ಸಿದ ಕೆಯ್ಗಟ್ಟಿಯೊಳುಗುರ್ಗಳೊಳಗಾಱಿನಿಂದ ಹರಿಚಂದನರಜಮಂ ನಖಮುಖದಿನುದಿರ್ಚಿಯು ಮಿಂತೆಂತಾನುಮನುವರ್ತನದಿನವಸರಂಬಡೆದು ಭೂಕಾಂತನೊಯ್ಯನಿಂತೆಂದಂ-
ಕಂ || ಒಗೆದುದು ಮುಕ್ತಾಫಳಮೆಂ
ಬಗಣನೆಯಿಂ ಶುಕ್ತಿಪುಟಕೆ ಪೆಸರಾದುದು ನಿ
ನ್ನ ಗುರುತ್ವದಿಂದೆ ನಿಜಪಿತೃ
ಯುಗಮೆಂದೆಮಗಾದುದಧಿಕಗೌರವಮೀಗಳ್‌ || ೨೭
ಮತಿಯ ಪವಣಿಂ ವಯೋವೃ
ದ್ದತೆಯೆಮ್ಮೊಳ್ ಜ್ಞಾನವೃದ್ಧತೆಯೆ ನಿನ್ನೊಳೆ ಸಂ
ಗತಿವೆತ್ತುದೆ ಪೇೞ್ಗುಮಾವಗ
ಮತರ್ಕ್ಯಗುಣ ನೀತಿವೇೞ್ವುದಿದು ಸಲ್ಗೆ ವಲಂ || ೨೮
ವ || ಅದುಕಾರಣದಿಂ-
ಮ || ವಿ || ಕ್ಷಿತಿಗಿಕ್ಷ್ವಾಕುಕುಳಂ ಪವಿತ್ರತರಮಾದತ್ತಾದಿತೀರ್ಥೇಶಸಂ
ತತಿಯಿಂದಿಂದುವರಂ ತನೂಭವ ಭವತ್ಸಂತಾನದಿಂದಿನ್ನುಮೂ
ರ್ಜಿತಮಪ್ಪಂತಿರೆ ಧರ್ಮಸಂತತಿನಿಮಿತ್ತಂ ನೀಂ ವಿವಾಹೋತ್ಸವೋ
ಚಿತಮಂ ಮನ್ನಿಪುದೆಮ್ಮುತಿರ್ವರ ಮನಕ್ಕಂ ಮಾೞ್ಪುದಾನಂದಮಂ || ೨೯
ಕಂ || ಸುತ ತಲೆವೀಸದೆ ಮತ್ಸಂ
ತತಿಜನ್ಮಾರ್ಥಮೆ ವಧೂಪರಿಗ್ರಹಣಪ್ರ
ಸ್ತುತಮನೊಡಂಬಡುವುದು ತ
ತ್ಪ್ರತಿಷೇಧಂ ಪ್ರಾಪ್ತಿಪೂರ್ವಕಂ ತಾನಲ್ತೇ || ೩೦
ವ || ಎನಲೊಡಂ-
ಕಂ || ಮೊಗದೊಳ್‌ ದೇವಂಗೆ ಮುಗು
ಳ್ನಗೆಯೊಗೆದು ಪಿತೃದ್ವಯಾಭಿವಾಂಛಿತಲತೆಗಂ
ಬಗೆಯೆ ಮುಗುಳ್ನಗೆಯಾಯ್ತೆನೆ
ಸೊಗಯಿಸಿದುದು ತತ್ಫಲಪ್ರಸೂತಿನಿಮಿತ್ತಂ || ೩೧
ವ || ಆಗಳ್-
ಕಂ || ವದನಮಲರ್ದುಸಿರದಿನಿತಿ
ರ್ಪುದುಮಪ್ರತಿಷಿದ್ಧಮನುಮತಂ ಭವತಿಯೆನಿ
ಪ್ಪಿದನಱಿದರಸನುಮರಸಿಯು
ಮದೇಂ ಪ್ರಮೋದಪ್ರಕರ್ಷಮಂ ತಾಳ್ದಿದರೋ || ೩೨
ವ || ಅಂತು ತಮ್ಮೊಳಿಚ್ಛಾವಿಘಾತಾನುಕಂಪಿಯುಮವಶಿಷ್ಟಸಂಸೃತಿಸುಖಾನುಭವಕಾಲಪ್ರಮಾಣಾ ನುಸೃತಿಯುಂ ಕಾರಣಮಾಗೊಡಂಬಟ್ಟುದನಱಿದು ಮನದ ಕೊನೆಯೊಳ್ ಗುಡಿಗಟ್ಟಿ ಮಱುದಿವಸಂ ಸಮುಚಿತಾವಸರದೊಳ್ ಅಶೇಷಕುಲವೃದ್ಧರೊಳಂ ಬುದ್ಧಿವೃದ್ಧರೊಳ ಮಾತ್ಮೀಯಸುತಮನೋಮದಗಜಾಳಾನಸ್ತಂಭೆಯುಂ ಭವಿಷ್ಯದ್ಭಾಗ್ಯೆಯುಮಾಮುಷ್ಯಾ ಯಣೆಯುಮಪ್ಪ ಕನ್ನೆಯಾವಳಕ್ಕುಮೆಂದು ನುಡಿಯಲೊಡಮವರ್ ತಮತಮಗೆ-
ಕಂ || ನುತ ನಾಥವಂಶವಂಶೋ
ತ್ಥಿತಮುಕ್ತಾಪ್ರತಿಮೆ ವಿಜಯಕೇತುಮಹೀಭೃ
ತ್ಸುತೆ ವನ್ಯಕುಮಾರಾನುಜೆ
ವಿತತಜಗನ್ಮಾನ್ಯೆ ರಾಜಕನ್ಯಾರತ್ನಂ || ೩೩
ಅಮಳಗುಣನಿವಹನಿತ್ಯಾ
ಶ್ರಮತ್ವದಿಂ ಭುವನವಿದಿತನಿಜಜನ್ಮತೆಯಿಂ
ಕಮಳಪ್ರಭೆಯೆನೆ ನೆಗೞ್ದಳ್‌
ಕಮಳಪ್ರಭೆಯೆಂಬಳಮಳಕಮಳಾನಿಳಯಳ್ || ೩೪
ಚಂ || ಸ್ವಕುಳಪಯೋಧಿಚಂದ್ರಿಕೆ ಮನೋಜಜಗತ್ರಯಜೈತ್ರವೈಜಯಂ
ತಿಕೆ ಗುಣಮೌಕ್ತಿಕಪ್ರಸವಶುಕ್ತಿಕೆ ಮಾನನಿಧಾನದೀಪವ
ರ್ತಿಕೆ ವಿಸರದ್ವಿಳಾಸರಸಪಾತ್ರಿಕೆ ರಾಜ್ಯರಮಾಶ್ರಯಾಬ್ಜಕ
ರ್ಣಿಕೆ ನಯನಾಳಿಜಾಳನವಮಾಳಿಕೆಯೆಂಬುದು ಲೋಕಮಾಕೆಯಂ || ೩೫
ವ || ಎಂದು ಪೊಗೞ್ವುದುಮುತ್ಸವೋತ್ಸುಕಹೃದಯನಿದುವೆ ಮದುವೆಗೆ ಪದನೆಂದು ಪುರೋಹಿತ ಪುರಸ್ಸರಂ ಮಹತ್ತರರನಟ್ಟಿ ಕನ್ಯಾರತ್ನಮಂ ಬರಿಸಿ ಸಮನಂತರಂ ಲೇಖವಾಹಕರಂ ಶತಮಖನಲ್ಲಿಗೆ ಕಳಿಪುವುದುಂ ತದಾಕರ್ಣನೋದೀರ್ಣರಾಗಸಾಗರಪರಿಪ್ಲಾವಿತಾಂತ ರಂಗನಾಗಳೆ ಬಂದು ಚಂದ್ರಪುರಮುಮನರಮನೆಯುಮಂ ಪೊಕ್ಕು-
ಕಂ || ಕಲ್ಪಜಪತಿ ಬೆಸಸೆ ಮರು
ಚ್ಛಿಲ್ಪಿಗಳುದ್ವಾಹಗೇಹಮಂ ಸಮೆದರತಿ
ಸ್ವಲ್ಪಸಮಯದೊಳೆ ವಿವಿಧವಿ
ಕಲ್ಪಕನದ್ರತ್ನಕೂಟಕುಳಸುಫಟಿತಮಂ || ೩೬
ವ || ಮತ್ತಮಾ ಮಂದಿರಂ ಮಂದರದಂತಶೇಷವಸ್ತುವಿಸ್ತೃತಜಗತೀವಳಯ ಮಧ್ಯಾಸಿತಮಂ ದಿಶಾಪರಿಧಿಯಂತೆ ಭದ್ರಲಕ್ಷಣೋಪೇತಮತ್ತವಾರಣಾಷ್ಟಕಪರಿವೇಷ್ಟಿತಮುಂ ಪಾಂಡು ರಾಜಕುಲದಂತೆ ಪಂಚಜನಮನೋಹರ ಪ್ರಪಂಚಪಾಂಚಾಳಿಕೋದಂಚಿತಮುಂ ಸುಕರಕ ವಿವಾಕ್ಯದಂತೆ ಸುವರ್ಣ ಘಟನಾಭಿತ್ತಿವಿಸ್ತಾರಮುಂ ನಾಳಿಕೇರಫಲದಂತೆ ಖರ್ಪರು ಚಿಲಸದ್ದಾರುಬಂಧಬಂಧುರಮುಂ ಮರುತ್ತರಂಗಿಣೀಪ್ರವಾಹದಂತುತ್ತರಂಗಸಂಗತಲಕ್ಷ್ಮೀ ಸಮಾಲಕ್ಷಿತಮುಂ ಮಾನಸಸರೋವರದಂತೆ ನಿರಂತರಕಾಂತಧವಳಚ್ಛದಾವಳೀವಳಯಿತ ಮುಂ ಸಾತ್ವಿಕಭಾವಸಮುದಯದಂತೆ ವಿಚಿತ್ರಸ್ತಂಭಶೋಭಾಸಂಭೃತಮುಂ ಚರಣಾ ಭರಣದಂತೆ ರತ್ನಮಯತುಳಾಕೋಟಿಘಟಿತಮುಂ ವಾರಾಶಿತೀರದಂತನಂತರತ್ನ ಕಾಂತಿಕ ಬಳಿತೋತ್ತುಂಗವೇದೀಸಮುತ್ಪಾದಿತಕೌತುಕಮುಂ ವನೌಷಧಿವರ್ಗದಂತೆ ಕನಕಭೃಂಗಾರ ಕದಂಬವಿಭವಾಲಂಬಮುಂ ಅರಣ್ಯಾನಿಯಂತರ್ಜುನಾಕ್ಷತರುಚಿರಪಾತ್ರವಿಳಸನೋದಾತ್ತ ಮುಂ ಮದಗಜಾಸ್ಯದಂತಗ್ರಪಲ್ಲವೋದಗ್ರಪೂರ್ಣಕುಂಭಾಭಿರಾಮಮುಂ ಪ್ರಸೂತಿಕಾ ವಾಸಗರ್ಭದಂತೆ ಸದರ್ಭಕಾವಿರ್ಭಾವಮುಂ ಗಗನವಳಯಂದಂತವಳಂಬಮಾನಧಾರಾ ವಳೀವಿಳಾಸಮುಂ ಮರ್ತ್ಯಪ್ರಕೃತಿಯಂತೆ ಪರಿಚಿತಪತಾಕಾಸಮುದಯಮುಮಾಗಿ-
ಕಂ || ಜನನಯನಪುತ್ರಿಕಾನ
ರ್ತನಗೃಹಮಾನಂದಮಯಮನೋವೃತ್ತಿವಿವ
ರ್ತನಗೃಹಮಭಿವರ್ಣನವಾ
ಗ್ವಿನೋದಗೃಹಮೆನಿಸಿದತ್ತು ಪರಿಣಯನಗೃಹಂ || ೩೭
ವ || ತನ್ಮಧ್ಯದೊಳ್-
ಕಂ || ನವರತ್ನಕಾಂತಿಸಂತಾ
ನವಿರಾಜಿತಕನಕವೇದಿಯೊಳ್ ಪಳಿಕಿನ ಪ
ಟ್ಟವಣೆ ನೆನೆಯಿಸಿದುದಾಮೇ
ರುವ ಮೇಖಳೆಯಲ್ಲಿ ಪೊಳೆವ ಪಾಂಡುಕಶಿಳೆಯಂ || ೩೮
ನಳನಳಿಪ ಜಾಗದೊಪ್ಪುವ
ತಳಿರ್ಗಳಸದ ಬೆಳಪ ರತ್ನದೀಪದ ಬಂದ
ಕ್ಕಳವಟ್ಟ ವರ್ಣಪೂರದ
ತೊಳಗುವ ದರ್ಪಣದ ನೇರ್ಪು ನೆಲಸಿತ್ತದೞೊಳ್ || ೩೯
ಗುಡಿಗಟ್ಟುವ ಕಡೆಯಿಕ್ಕುವ
ಸೊಡರ್ವೆಳಗುವ ತೋರಣಂದಗುಳ್ಚುವ ಚಳೆಯಂ
ಗುಡುವಸಿರಿಗಂಪುಗಿದುವಲ
ರ್ದೊಡರ್ಚುವಮರಿಯರ ಕೆಯ್ತಮಚ್ಚರಿಯದೞೊಳ್ || ೪೦
ಸುೞಿವ ಸುರಯುವತಿಯರ್ಕಳ
ನೆೞಲೊಪ್ಪಿರೆ ರತ್ನಭಿತ್ತಿಭಾಗಂಗಳ್ ನಿ
ರ್ಮಳಲಾಕ್ಷಾಚಿತ್ರಂಗಳ
ತಳೆದಂತಿರ್ದುವು ವಿವಾಹಗೇಹಾಂತರದೊಳ್ || ೪೧
ವ || ಆಗಳವರ್ಗಳ್ ಮಜ್ಜನಾನಂತರಂ ವಧೂವರರಂ ನವ್ಯದಿವ್ಯಕುಸುಮವಸನಭೂಷಣಾನು ಲೇಪನಂಗಳಿನಳಂಕರಿಸಿ ತಂದು ತದ್ವೇದಿಕಾಗೃಹದೊಳ್‌ ಮಹಾಸೇನಮಹೀಪತಿ ಪಾಣಿ ಗ್ರಹಣಕಲ್ಯಾಣಮನೊಡರ್ಚಲೊಡಂ-
ಕಂ || ಸ್ವಪ್ರಬಳಪುಣ್ಯದಿಂ ಚಂ
ದ್ರಪ್ರಭನಿನನಾಗೆ ತತ್ಕರಸ್ಪರ್ಶದೆ ಯು
ಕ್ತಪ್ರೀತಿವಿಕಸನಂ ಕಮ
ಳಪ್ರಭೆಗಾಯ್ತಖಿಳದೃಕ್ಛಿಳೀಮುಖಸುಖದಂ || ೪೨
ವ || ಅನಂತರಮೊಂದೆ ಪಸೆಯೊಳೆ ಸುವಾಸಿನೀಜನಾರೋಪಿತಾರ್ದ್ರಾಕ್ಷತಮನಾಂತು ಕುಳ್ಳಿರ್ದು-
ಕಂ || ನಿರುತಂ ಪ್ರಕೃತಿಪ್ರತ್ಯಯ
ಮೆರಡುಂ ಕೂಡಿಯೆ ಕೃತಾರ್ಥವೃತ್ತಿಯನಾಂಪಂ
ತಿರೆ ಮದುವೆ ನೆರೆದು ವನಿತಾ
ವರರಿರ್ವರುಮಾಂತರಂದು ಚರಿತಾರ್ಥತೆಯಂ || ೪೩
ಇಂದೆಮಗೆ ಪೊರೆವ ತಾಯುಂ
ತಂದೆಯುಮೊಳಗಾದರೆಂದು ನೋಡಿದುದತ್ಯಾ
ನಂದದೆ ಪರಿಜನಮುಂ ಪ್ರಜೆ
ಯುಂ ದಂಪತಿಗಳನನೂನಮಂಗಳಯುತರಂ || ೪೪
ಮ || ಸ್ರ || ಸುರಗೀತಂ ಮರ್ತ್ಯಗೀತಂ ಸುರಸಮುದಯವಾದ್ಯಂ ನೃಸಂದೋಹವಾದ್ಯಂ
ಸುರಕಾಂತಾನಂದನೃತ್ಯಂ ಮನುಜಮದವತೀಹರ್ಷನೃತ್ಯಂ ಸಮಂತಾ
ಗಿರೆ ಬೇಱೊಂದಿಂತಿದಕ್ಕುಂ ಕುತಪಜನನಿಧಾನಂ ದಲೆಂಬಂತಿರುರ್ವೀ
ಶ್ವರಗೇಹಂ ವರ್ಯತೂರ್ಯತ್ರಯಮಯಮೆಸೆದತ್ತಾಗಳಾಶ್ಚರ್ಯಭೂತಂ || ೪೫
ಕನಕಾಮತ್ರಂಗಳೊಳ್ ತೀವಿದ ಮಣಿಗಣಕರ್ಪೂರಕಸ್ತೂರಿಕೋಪಾ
ಯನಮಂ ದೇವೇಶದೇವೀಪ್ರತತಿಗೆ ಪದೆಪಿಂ ಲಕ್ಷ್ಮಣಾದೇವಿ ಭೂಭೃ
ದ್ವನಿತಾನೀಕಕ್ಕನೂನೋತ್ಸವಮೊದವೆ ಶಚೀದೇವಿಯೀವಾರ್ಪಿನೊಪ್ಪಂ
ಮನುಜರ್ಗಂ ಸಗ್ಗಿಗರ್ಗಂ ಸಮನಿಸಿತಿದಪೂರ್ವಂ ಮನಕ್ಕೆಂಬಗುರ್ವಂ || ೪೬
ಚಂ || ವಿರಚಿಸುವಳ್ ಸಮಂತುಚಿತಮಂಗಳಮಂ ಶಚಿ ನಾಕಿನಾಯಕಂ
ಪರಿವೆಸಗೆಯ್ವನುಬ್ಬರದ ನಿಬ್ಬಣಿಗರ್ ಸುರರಸ್ತುಕಾರದೊಳ್
ನೆರಪಿದ ವಸ್ತು ಕಲ್ಪಕುಜಪಲ್ಲವಪುಷ್ಪಫಳಾಳಿಯೆಂದೊಡಿಂ
ಪರಿಣಯನಪ್ರಮೋದಮದಮಾನುಷಮಲ್ಲವೆ ದೇವದೇವನಾ || ೪೭
ವ || ಆ ವಿವಾಹೋತ್ಸವಾನಂತರಂ ಮತ್ತೊಂದು ಶುಭದಿನಮುಹೂರ್ತದೊಳ್‌
ಕಂ || ಕಮಳಪ್ರಭೆಗೀಗಳೆ ಸವ
ತಿಮಾೞ್ಪೆನೆನ್ನಗ್ರತನಯನೊಳ್ ರಾಜ್ಯಶ್ರೀ
ರಮಣಿಯುಮಂ ನೆರೆಪುವೆನೆಂ
ಬ ಮಹೋದ್ಯೋಗಮನೆ ಮನಕೆ ತಂದು ನರೇಂದ್ರಂ || ೪೮
ಮ || ಸ್ರ || ಜನನಸ್ನಾನಕ್ಕಮಾಯ್ತಗ್ಗಳಮೆನೆ ಪರಮೋತ್ಸಾಹದಿಂ ಪೊಂಗಿ ಗಂಗಾ
ದಿನದೀತೋಯಂಗಳಿಂ ಮಂಗಳಪಟಹರವಂ ಪೊಣ್ಮೆದೇವಂಗೆ ತಾಂ ಮ
ಜ್ಜನಮಂ ಮುಂ ಮಾಡಿ ಸಿಂಹಾಸನದೊಳಿರಿಸಿ ಸಂಯೋಜಿತಾಶೇಷಸಾಮ್ರಾ
ಜ್ಯನಿಯೋಗಂ ಪಟ್ಟಮಂ ಕಟ್ಟಿದನಿರದೆ ಮಹಾಸೇನನಿಂದ್ರದ್ವಿತೀಯಂ || ೪೯
ವ || ಅಂತು ಜನಕನುಪರೋಧದಿಂದಾಧಿರಾಜ್ಯಸೌಖ್ಯಾಭಿಮುಖ್ಯಮಂ ತಳೆದ ನಿಜಪತಿಯ ಪದತಳಂಗಳಂ ಪ್ರಣಯಮಾನಪ್ರಸಾದನಸಮಯದೊಳ್‌ ಕಮಳಪ್ರಭಾಮಹಾದೇವಿಯು ತ್ತಂಸಕನಕಪದ್ಮಾಸನದೊಳ್ ವಿರಚಿಸಿಯುಂ ಆ ಮನೋಹರಿ ಮನೋಹರನಯನಪಾರಿ ವಂಗಳನನಂಗಕೇಳಿಯೊಳ್ ಲಾವಣ್ಯರಸಭರಿತಗಂಭೀರನಾಭೀಕೂಪದೊಳ್ ನೀಡುಮೋ ಲಾಡಿಸಿಯುಂ ಆ ವಿಳಾಸವತಿ ಜಗತ್ಪತಿಯ ಭುಜಭುಜಗಂಗಳಂ ಕೋಮಳಾಂಗಮಳಯ ರುಹಶಾಖೆಯಂ ಸುತ್ತಿ ಪತ್ತುವಿಡದಂತಾಗೆ ನಿಯಮಿಸಿಯುಂ ಆ ನವೀನಯೌವನಾಳಂ ಕಾರೆ ಸಹಜಸೌಂದರ್ಯಾಳಂಕಾರನ ವಿಶಾಳವಕ್ಷಃಪ್ರದೇಶಪದ್ಮಾವಸಥಮಂ ಸಮುತ್ತುಂಗ ಕುಚಯುಗರಥಾಂಗಮಿಥುನಕ್ಕೆ ಪೆರ್ಚಿದೞ್ಕಱಿನಿರ್ಕೆದಾಣಂಮಾಡಿಯುಂ ಆ ಮೃದುಮಧುರ ಭಾಷಿಣಿ ಗುಣಭೂಷಣನ ಕರ್ಣಯುಗ್ಮಮಂ ಸೌಹಾರ್ದ್ರವಚನಾನುವಿದ್ಧ ಸಂಭಾಷಣ ಮಣಿಮಯಾವತಂಸಗಳಿನಳಂಕರಿಸಿಯುಂ ಆ ಲಾವಣ್ಯರಸತರಂಗಿಣೀತರಂಗಭಂಗುರಭ್ರೂ ವಿಭ್ರಮೆ ವಿಗತಾಶೇಷವಸ್ತು ವಿಷಯಭ್ರಮನ ನಿರ್ಮಳಮನೋಮಹಾರ್ಣವಮನಾತ್ಮೀ ಯಗುಣಸಮಸ್ತವಸ್ತುನಿಕರಕ್ಕೆ ಸಲೆ ನೆಲೆಮಾಡಿಯುಂ ಸಮಸಮಾಯೋಗಸಂಭವಸುಖೋ ನ್ಮುಖರನೇಕದಿನಂಗಳಂ ನಿಮಿಷಮಾತ್ರಂಗಳಾಗಿ ಕಳಿಪುತ್ತುಮಿರೆಯಿರೆ-
ಚಂ || ಹಿಮಕಿರಣಂಗಮೊಂದಿದ ಲಸತ್ಕಳೆಗಂ ಪ್ರಕಟಪ್ರಭಾವಮ
ಪ್ಸಮೃತಮೆ ಪುಟ್ಟುವಂದದೆ ಜಗತ್ಪತಿಗಂ ಸತಿಗಂ ಧರಾಭರ
ಕ್ಷಮನೆನೆ ಪುಟ್ಟಿದಂ ಕ್ರಮಸಮಾಕೃತಿರೂಪವಿಳಾಸಯೌವನೋ
ದ್ಗಮನಭಿಮಾನಮೇರು ವರಚಂದ್ರಸಮಾಹ್ವಯನಂದು ನಂದನಂ || ೫೦
ವ || ಆ ಕುಮಾರಂಗೆ ಪರಮೇಶ್ವರಂ ಯುವೇಶ್ವರಪದವಿಯಂ ದಯೆಗೆಯ್ಯೆ
ಕಂ || ಜನಕಂಗೆ ವೃದ್ಧರಾಜತೆ
ತನಗಧಿರಾಜತೆ ಸುತಂಗೆ ಯುವರಾಜತೆಯಿಂ
ತನುರೂಪಮಾಗಿ ಸಮನಿಸೆ
ವಿನುತಜಗತ್ತ್ರಿತಯಮಾಯ್ತ ರಾಜ್ಯತ್ರಿತಯಂ || ೫೧
ಪ್ರಥಿತಾಮಳಚರಿತಂ ತ
ತ್ಪೃಥಿವೀಪತಿಯರಸುಗೆಯ್ಯೆ ಜನಮಾದುದು ಸ
ತ್ಪಥವರ್ತಿ ಯಥಾರಾಜಾ
ತಥಾಪ್ರಜಾ ಎಂಬ ನೀತಿಯಂ ನೆನೆಯಿಪವೋಲ್ || ೫೨
ಭೂತಾನವಕರಮಾದುದ
ಭೂತಾನವಕರಮುಮಾದುದಿಂತಿದು ಚಿತ್ರಂ
ನೀತಿಯುತಮಾದುದೆಂದುಮ
ನೀತಿಯುತಮುಮಾದುದಖಿಳಪೂಜ್ಯನ ರಾಜ್ಯಂ || ೫೩
ಪುಳಿನದೊಳೆ ವಿಯೋಗಂ ಕರಿ
ಯೊಳೆ ಪಾಂಶುಳಕೇಳಿ ಭೇರಿಯೊಳೆ ದಂಡಹತಂ
ಸಳಿಳಾಶಯದೊಳೆ ಕುರವಾ
ಕುಳತೆ ದಿಟಂ ನಿಂದುವಂದು ಪೊರ್ದದೆ ಜನಮಂ || ೫೪
ಚರರಿಲ್ಲದೆ ಪರನೃಪರಂ
ತರಂಗಳಂ ತಿಳಿದು ನೆಗೞ್ವ ಬಿನ್ನವಿಸದೊಡಂ
ಪರಿಜನದ ಮನಮನಱಿದೀ
ವರಸುತನಂ ತದ್ವಿವೇಕನಿಧಿಯೊಳೆ ಸಹಜಂ || ೫೫
ವ || ಮತ್ತಮಾ ಚಂದ್ರಪ್ರಭಾಧೀಶ್ವರನ ರಾಜ್ಯಚಂದ್ರಪ್ರಭಾಪ್ರಸರಂ ಕುರುಕುಳಗಗನತಳಮಂ ಬೆಳಗಿಯುಂ ಸದ್ಧರ್ಮವಾರ್ಧಿಯಂ ಪ್ರವರ್ಧಿಸಿಯುಂ ದುಷ್ಕೃತಾಂಧಕಾರಸಂದೋಹ ಮನದಿರ್ಪಿಯುಂ ಕುಮತಪಂಕೇಜಮಂ ಸಂಕೋಚಕ್ಕೆ ಸಲಿಸಿಯುಂ ಭವ್ಯಕುಮುದಸ ಮುದಯಮನುದ್ಬೋಧಿಸಿಯುಂ ಪರಚಕ್ರಚಕ್ರಾನೀಕಮಂ ವಿಘಟಿಸಿಯುಂ ಸೇವಕಚಕೋರ ನಿಕರಮಂ ತಣಿಪಿಯುಂ ಪ್ರಜಾನಿಕರಸಕಳೌಷಧಿಸಂಕುಳಮಂ ಸಫಳಂಮಾಡಿಯುಂ ಮಿತ್ರಪಾರ್ಥಿವಾಂತರಂಗಚಂದ್ರಕಾಂತಸಂತಾನಮಂ ಸಾರ್ದ್ರತೆಗೆ ಸಲಿಸಿಯುಂ ಇಂತ ವಿರುದ್ಧಮುಮತಿಪ್ರವೃದ್ಧಮುಮೆನಿಸಿ ಸಲಿಸುತ್ತುಮಿರೆ-
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ತ್ರಯೋದಶಾಶ್ವಾಸಂ (೨)
ಮ || ಸ್ರ || ಪರಮೇಶಂ ಜೀವಿತೇಶಂ ತಮಗೆ ದಿಟದಿನೆಂದುರ್ವೆ ಕಾಂತಾಜನಂ ಮ
ತ್ತರುಹಂ ರಾಜ್ಯಾರ್ಹನೆಂದೊಲ್ದೆಱಗೆ ಧರೆ ಜಗದ್ಬಂಧು ಮದ್ಬಂಧುವೆಂದೊಂ
ದಿರೆ ಹರ್ಷೋತ್ಕರ್ಷದೊಳ್‌ ಬಾಂಧವಸಮಿತಿ ಮನೋವೃತ್ತಿಗತ್ಯಂತಶೋಭಾ
ಕರಮಾಯ್ತಾಶ್ಚರ್ಯಲೀಲಾವಿಭವಮಭವಸಂಭಾವಿತಂ ರಾಜ್ಯಕಾಲಂ || ೫೬
ವ || ಅಂತಾಱುಲಕ್ಕೆಯುಮಯ್ವತ್ತು ಸಾಸಿರ ಪೂರ್ವಮುಮಿರ್ಪತ್ತು ನಾಲ್ಕು ಪೂರ್ವಾಂಗಮುಂ ರಾಜ್ಯಕಾಲಂ ಸಂದುದೆಂಬಂದಿಂಗದೊಂದುದೆವಸಮತಿ ಚಿತ್ರಕೂಟಕೋಟಾಕೋಟಿವಿಷ ಮಿತಪಯೋದಪಥಮಪ್ಪ ಪರಿಷನ್ಮಂಟಪದ ಮಧ್ಯದಲ್ಲಿ-
ಕಂ || ಹರಿಪೀಠಮನೀಶನಳಂ
ಕರಿಸಿದನುದಯಾದ್ರಿಯಂ ಸುಧಾಕರನೆಂತಂ
ತಿರೆ ನಿರ್ಮಳಾಂಬರಾಳಂ
ಕರಣಂ ಕಾಶ್ಮೀರಸಾರಸಂಧ್ಯಾರಾಗಂ || ೫೭
ತ್ರಿಭುವನಚೂಡಾಮಣಿಯ
ಪ್ಪಭವಂಗಾನಾದೆನಲ್ತೆ ಚೂಡಾಮಣಿಯೆಂ
ಬಭಿನವರಾಗೋದಯಮೆಂ
ಬ ಭಂಗಿಯಿಂ ಮಕುಟಮಾಲ್ಯಮಣಿರುಚಿಯೆಸೆಗುಂ || ೫೮
ಆಕಳಂಕನ ಸಹಜಚ್ಛಿ
ದ್ರಕರ್ಣಪಾಳಿಕೆಗಳಲ್ಲಿ ತೊಳಗುವ ಮಾಣಿ
ಕ್ಯಕನತ್ಕುಂಡಳಿರುಚಿ ಮುಖ
ಸಕಳೇಂದುಗೆ ಪಡೆದುದುದಯರಾಗಶ್ರೀಯಂ || ೫೯
ಐರಾವತಘನಕುಂಭಾ
ಕಾರಾಂಸಸ್ಥಳಿಗೆ ನಿಮಿರ್ದು ಪಸರಿಸೆ ಮಣಿಕೇ
ಯೂರಪ್ರಭೆಯಭಿನವಸಿಂ
ದೂರಾರುಣಕಾಂತಿಯೆನಿಸಿ ಸೊಗಯಿಸಿತಾಗಳ್‌ || ೬೦
ಜಗದಧಿಪತಿಯಗಲ್ದುರದೊಳ್
ಸೊಗಯಿಸುವ ಸಹಸ್ರಗುಚ್ಛಮಧ್ಯದ ಹರಿನೀ
ಳಗಭಸ್ತಿ ತಿಂಬೆ ನಾಭಿಗೆ
ಜಗುನೆಯ ಸುೞಿಯೊಪ್ಪಮಾದುದೊಚ್ಚತಮಾಗಳ್ || ೬೧
ಎರಡುಂ ಕೆಲದೊಳಮಿರ್ದಮ
ರರಮಣಿಯರ್ ಬೀಸುವಮಳಚಮರರುಹಂಗಳ್
ಪರಿಕಲಿಸೆ ಮೇಗೆ ಪೋಲ್ತಂ
ಶರದದ ಮುಗಿಲೆಱಪುದಾರತಾರಾಚಳಮಂ || ೬೨
ಕಮಳಪ್ರಭೆವೆರಸಾತ್ಮ
ಪ್ರಮದೆಯರಾಕಮಳೆವೆರಸು ಜಳದೇವಿಯರಾ
ದಮೆ ಬಳಸಿದಂದದಿರೆ ಸಿತ
ಕಮಳಾಕರಮಂ ಗುಣಾಕರಂ ನೆನೆಯಿಸಿದಂ || ೬೩
ಚರಮಾಂಗನಂಗಕಾಂತಿ
ಸ್ಫುರಿತಜ್ಯೋತ್ಸ್ನಾಪ್ರವಾಹದೊಳ್ ಮನದೊಲವಿಂ
ಪರಿವರಿಯಾಡಿದುದಂತಃ
ಪುರಾಂಗನಾನಯನಚಳಚಕೋರೀನಿಚಯಂ || ೬೪
ಆ ಪರಿಷಲ್ಲಕ್ಷ್ಮಿಯ ಹಾ
ರೋಪಮಮಾಗೆರಡು ಕೆಲದೊಳಂ ತರದಿಂದಂ
ಭೂಪಾಳಕರಿರೆ ಸಕಳಗು
ಣೋಪೇತಂ ನಡುವೆ ತರಳಮಣಿಗೆಣೆಯಾದಂ || ೬೫
ವ || ಅಂತುಭಯಪಾರ್ಶ್ವದೊಳಂ ಮಹಾಸೇನಮಹಾರಾಜನುಂ ವರಚಂದ್ರಕುಮಾರನುಂ ಮೊದಲಾಗೆ ಮೂರ್ಧಾಭಿಷಿಕ್ತಮಕುಟಬದ್ಧಮಹಾಸಾಮಂತಮಂತ್ರಿಮಹತ್ತರಾದಿಗಳ್ ಯಥೋಚಿತಾಸನಂಗಳೊಳಿರೆ-
ಕಂ || ಪರಮನ ದಯಾವಳೋಕನ
ವರಚಂದ್ರಿಕೆಯಲ್ಲಿ ಸಿರಿಯ ಪಿಡಿವಂದದೆ ಭೂ
ಪರ ಕರಕಮಳಂ ಮುಗಿದುವು
ಪರಿಗತಕಂಕಣರವಾಳಿಝಂಕರಣಂಗಳ್ || ೬೬
ವ || ಮತ್ತಂ-
ಕಂ || ಕವಿತಾಕೌಶಲಮಂ ಗಮ
ಕಿ………ಯಂ ವಾದಪಟುತೆಯಂ ವಾಗ್ಬಳಮಂ
ಕವಿಗಳ ವಾಗ್ಮಿಗಳ ಗಮಕಿ
……ಗಳ ನೆರವಿ ಮೆಱೆಯಲಿರ್ದತ್ತದಱೊಳ್‌ || ೬೭
ತೂರ್ಯತ್ರಿತಯದ ನಿಜಚಾ
ತುರ್ಯಮನಂತಲ್ಲಿ ಮೆಱೆದು ಮೆಚ್ಚಿಸುವೀತಾ
ತ್ಪರ್ಯದಿನಮರ್ತ್ಯಕುತಪಂ
ಪರ್ಯಾಯದಿನಿರ್ದುದಭವನಾಸ್ಥಾಯಿಕೆಯೊಳ್ || ೬೮
ಇರದೆ ನುಡಿಗೊರ್ಮೆ ಝಂಕರಿ
ಪರಸುಗಳ ನಿಯೋಗಮಂ ನಿವೇದಿಸುವ ಮಹ
ತ್ತರರ ಪೊಗೞ್ವರ್ಥಿಗಳ ಚ
ಪ್ಪರಿಸುವ ಪಡಿಯಱರ ನಿನದಮೊದವಿದುದಾಗಳ್ || ೬೯
ಮೃಗಮದದ ಹಿಮದ ಕುಂಕುಮ
ದಗುರುವ ಚಂದನದ ಸಾರಸೌರಭಮಂ ಬಾ
ರ್ತೆಗೆಯದೆ ದೇವನ ದಿವ್ಯಾಂ
ಗಗಂಧಮಂ ಬಳಸಿ ಸುೞಿದುದಳಿನಿಕುರುಂಬಂ || ೭೦
ಮ || ವಿ || ಜಗದೀಶಾಂಗಮಯೂಖಚಂದ್ರಿಕೆಯನಂದೊರ್ಮೊರ್ಮೆ ಮಿಶ್ರೀಭವ
ನ್ಮೃಗಭೂಚಂದನಪುಷ್ಪಸೌರಭಮನಂದೊರ್ಮೊರ್ಮೆ ಗೀರ್ವಾಣವಂ
ದಿಗಣಸ್ತೋತ್ರವಿಚಿತ್ರನಿಸ್ಸ್ವನಮನಂದೊರ್ಮೊರ್ಮೆ ಸಾಶ್ಚರ್ಯಮೇ
ನುಗುೞುತ್ತಿರ್ದುದೊ ತತ್ಸಭಾಸದನಮಾತ್ಮದ್ವಾರವಕ್ತ್ರಂಗಳಿಂ || ೭೧
ವ || ಅಂತು ಸಕಳಸಾಮ್ರಾಜ್ಯಲೀಲಾವಿಭವಕ್ಕಿದುವೆ ಸೀಮೆಯೆಂಬಂತೆಡ್ಡಮಾದ ಒಡ್ಡೋಲಗ ದೊಳಿರ್ಪನ್ನೆಗಂ-
|| ಉತ್ಸಾಹವೃತ್ತ ||
ಉಡುಗಿದುರದ ತೂಪ ಸಿರದ ಸೆರೆ ಪೊದೞ್ದ ಮೆಯ್ಯ ಕೋ
ಲ್ವಿಡಿದ ಕೆಯ್ಯ ತಲೆಯ ನರೆಯ ಮೊಗದ ತೆರೆಯ ಭಂಗಿ ಮು
ಪ್ಪಡಸಿದಂದಮಂ ಜಲಕ್ಕನಱಿಪೆ ಬಿಡದೆ ಪುಯ್ಯಲಂ
ಕುಡುತುಮೊರ್ವನೋಲಗಲಕ್ಕೆ ಬಂದನಂದನಿಂದ್ಯನಾ || ೭೨
ಕಂ || ಬಂದು ಪೊಡೆವಟ್ಟು ಬೞಿಕಿಂ
ತೆಂದಂ ನಿನಗಿಂದಿನಿರುಳೊಳಂತಕನಿಂದೆ
ಯ್ತಂದಪುದು ಬಾಧೆ ತಪ್ಪದಿ
ದೆಂದು ನಿಮಿತ್ತಜ್ಞನುಸಿರ್ದನಧಿಕಪ್ರಜ್ಞಂ || ೭೩
ವ || ಮತ್ತಂ-
ಕಂ || ಚೆಕ್ಕನೆ ಬಲ್ಲಿದರಂ ಮಱೆ
ವೊಕ್ಕೊಡದೋಸರಿಸಿ ಪೋಕುಮಲ್ಲದೆ ನೀನಿಂ
ತಕ್ಕಟ ಱಿಕ್ಕಟಮಿರ್ದೊಡೆ
ಪಕ್ಕಕ್ಕೊಳಗಪ್ಪೆ ಪಸಿದು ಮಸಗಿದ ಜವನಾ || ೭೪
ವ || ಎಂದಿದುವುಮಂ ಪೇೞ್ದೊಡದುಕಾರಣದಿನೇೞ್ತಂದೆಂ-
|| ಉತ್ಸಾಹವೃತ್ತ ||
ಅಂತಕಾಂತಕಂ ದಿಟಕ್ಕೆ ದೇವ ನೀನೆ ಭಾವಿಪಂ
ದಂತಱಿಂದೆ ಕಾವುದೆನ್ನನಾವ ತೆಱದೊಳಂ ಭಯ
ಭ್ರಾಂತನಂ ಬೞಿಕ್ಕಮೆಂತುಮಾಪದರ್ಥಯುಕ್ತರೊಳ್
ಶಾಂತಿಯಂ ಸಮಂತು ಮಾಡುವುದು ಗುಣಂ ಮಹತ್ತರಂ || ೭೫
ವ || ಎಂದು ನುಡಿದದೃಶ್ಯಮಪ್ಪುದುಂ ವಿಸ್ಮಯರಸೈಕಭಾಜನಂ ಸಭಾಜನಂ ದೇವಿದೇನೆಂಬುದಂ ಬೆಸಸಿಮೆನೆ ದರಸ್ಮಿತಾನನಂ ಜ್ಞಾನತ್ರಯನಿಧಾನನಿಂತೆಂದಂ-
ಕಂ || ಧರ್ಮರುಚಿಯೆಂಬನಾ ಸೌ
ಧರ್ಮೇಂದ್ರನ ಬೆಸದಿನೀ ಜರಾಜರ್ಜರಮಂ
ನಿರ್ಮಿಸಿ ಶರೀರಮಂ ತಳೆ
ದೊರ್ಮೊದಲೊಳೆ ಮೃತ್ಯುಭೀತನಾದನಮರ್ತ್ಯಂ || ೭೬
ಬಂದಂ ವಿಷಯವಿರಕ್ತತೆ
ಯಂ ದಿಟದಿಂದೆವಗೆ ಮಾೞ್ಪ ಬಗೆ ಕೆಯ್ಮಿಗೆ ತಾ
ನೆಂದವಧಿಬೋಧದಿಂದಱಿ
ದಂದು ಸಭಾಸದರ್ಗೆ ಪೇೞ್ದು ಕಳಿಪಿದನವರಂ || ೭೭
ವ || ಅಂತು ವಿಸರ್ಜಿತಸಭಾಸದನನುಂ ಪರಮವೈರಾಗ್ಯಾಸ್ಪದನುಮಾಗಿ ತನ್ನೊಳಿಂತೆಂದಂ-
ಕಂ || ಭೋಗಾನುಭವಕ್ಷಮತೆಯ
ದಾಗದು ಜರಯಿಂದೆ ತನಗೆ ಮಱುಕಂ ಮನದಿಂ
ಪೋಗದು ನೆನೆಯದು ಜವನು
ದ್ವೇಗಮುಮಂ ರಾಗಿ ಜನದ ಗತಿವಿಪರೀತಂ || ೭೮
ವಳಿ ತೆರೆ ಪಳಿತಂ ನೊರೆಯು
ಚ್ಚಳಿಪ ಘನಶ್ವಾಸಮದುವೆ ಘೋಷಂ ಜರೆ ತಾಂ
ಜಳನಿಧಿಯೆನೆ ಯಮಬಡವಾ
ನಳಂಗೆ ಜೀವನಮೆ ಪೀರ್ವ ಜೀವನಮಲ್ತೇ || ೭೯
ತನಗಂ ಗೌರವಕಂ ಸಂ
ಹನನಕ್ಕಂ ಸಾಧುವೃತ್ತಿಗಂ ವಿಗ್ರಹಕಂ
ನೆನೆವೊಡನುಗ್ರಹಕಂ ಮೇ
ಳನಮೆತ್ತಣದೊಡಲೊಳೊಳ್ಪನಱಸುವರಜ್ಞರ್ || ೮೦
ಪಂಚೇಂದ್ರಿಯ ವಶದಿಂದಂ
ಪಂಚಜನಂ ಜನ್ಮಜಳಧಿಯೊಳ್ ಜನನಮುಮಂ
ಪಂಚತೆಯುಮನೆಯ್ದುತ್ತುಂ
ಪಂಚ ಮಗತಿಪಥಮನೆಂತುಮೆಯ್ದದೆ ಪೋಕುಂ || ೮೧
ಪರಿಜನಫಳವತ್ ಕ್ಷೇತ್ರೋ
ತ್ಕರಬಂಧುಸಮೂಹಭವನಮಹಿಳಾವಳಿಯೆಂ
ಬುರುತರ ಪವರ್ಗಚಿಂತಾ
ಪರಿಗತನಪವರ್ಗಚಿಂತೆಯಂ ಮಾಡುಗುಮೇ || ೮೨
ಆವುದಱೊಳತಿಪ್ರಿಯಮಂ
ಜೀವಂ ಮಾಡಿದಪುದೊಳ್ಳಿತೆಂದಱಿಯದೆ ಮ
ತ್ತಾವಸ್ತುವೆ ತನ್ನಯ ದುಃ
ಖಾವನಿಜದ ಬೀಜಮಕ್ಕುಮಿದು ನಿರ್ವ್ಶಾಜಂ || ೮೩
|| ತ್ರಿವದಿ ||
ಕರ್ಮರಾಜನವಿಡಿದು ಧಾರ್ಮಿಕಂಗೊಳಗಹರು
ಧರ್ಮರಾಜನನಗಲ್ದು ಧರೆಯಲ್ಲಿ ಯುಕ್ತಮದ
ಧರ್ಮಕ್ಕೆ ಕುದಿವರಿದು ಚಿತ್ರಂ || ೮೪
ನರರ್ಗೆ ಭಾವಿಸೆ ಪೋತಪರಿಕರಮೆನಿತು ತಾಂ
ಪಿರಿದಾದುದನಿತೆ ಮುೞುಗುಗುಂ ಜನ್ಮಸಾ
ಗರದೊಳಗಿಂತಿದು ಚಿತ್ರಂ || ೮೫
ಕಂ || ಓವೋವೊ ಜನ್ಮಜಾಳಂ
ಭಾವಿಪೊಡೇಜನರಿದೊ ಸಿಲ್ಕಿ ಸಿಡಿಮಿಡಿಗೊಳ್ವರ್
ಧೀವರರುಮೆಂದೊಡೀಜಡ
ಜೀವಂಗಳ್ ತೊಡರ್ದು ಮಿಡುಕುತಿರ್ಪುದು ಪಿರಿದೇ || ೮೬
ನೆರಪಿದ ಪುಣ್ಯದ ಪಾಪದ
ಪಿರಪಾಕಮೆ ತಮಗೆ ತವದ ಪಾಥೇಯಮದಾ
ಗಿರೆ ತಿರಿವುವು ಜೀವಂ ಸಂ
ಸರಣಾಟವಿಯೊಳಗೆ ತಪ್ಪಿ ನಿರ್ವೃತಿಪಥಮಂ || ೮೭
ಶಾ || ವ್ಯಾಧಿವ್ಯಾಧಭಯಂಕರಂ ಯಮದವಜ್ಜಾಳಪ್ರತಾಪಾದ್ಭುತಂ
ಕ್ರೋಧಾಶೀವಿಷಭೀಷಣಂ ಸ್ಮರಮೃಗಾರಿಕ್ರೂರಮನ್ಯೂನದು
ರ್ಬೋಧಾಗಾಧಪುರಾಣಕೂಪವಿಷಮಂ ತಾನೆಂದೊಡೇನುಂಟೆ ನಿ
ರ್ಬಾಧಾವಸ್ಥಿತಿ ದೇಹಿಗಳ್ಗೆ ದಿಟದಿಂ ಸಂಸಾರಕಾಂತಾರದೊಳ್ || ೮೮
ಕಂ || ಕೞಿದ ಭವನಿಗಳದೊಳ್‌ ತೊಡ
ರ್ದೞಿಮಾನಸನಿರ್ಕುಮಧಿಕನಿರ್ಕುಮೆ ಪಿರಿದುಂ
ಪುೞು ನೆಯ್ದ ನೆಯ್ಗೆಯೊಳ್ ಬಲ
ವೞಿದು ನೊೞಂ ಸಿಲ್ಕುಗುಂ ಗಜಂ ಸಿಲ್ಕುಗುಮೇ || ೮೯
ಉ || ಪೊಂದುವ ಪುಟ್ಟುವಾರ್ತ ಪರಿಣಾಮದೆ ವರ್ತಿಸುತಿರ್ಪ ದಂದುಗಂ
ಮಾಂದುದಣಂ ಚತುರ್ಗತಿಗಳೊಳ್‌ ಸುೞಿಗಾಳಿಯ ತೂಲದಂತೆ ಜ
ಕ್ಕಂದೊಳದಂತೆ ಱೂಟಣದ ಗುಂಡಿಗೆಯಂತೆ ಕುಳಾಳಚಕ್ರದಂ
ತಿಂದುವರಂ ತೊೞಲ್ತರುತುಮಿರ್ದುಗೆ ಸಾಲದೆ ಕರ್ಮಯೋಗದಿಂ || ೯೦
ವ || ಎಂದು ನಿಶ್ರೇಯಸಶ್ರೀಸಮಾಶ್ಲೇಷಾಭಿಲಾಷನಾಗಿರ್ಪುದುಂ ಪ್ರಾಕ್ತನಜನ್ಮಪರಿಚಿತಾಗಮ ಸಾರಸರ್ವಸ್ವನಿರ್ವಿಕಲ್ಪರುಂ ತೀರ್ಥಕರಪರಿನಿಷ್ಕ್ರಮಣಸಮಯಮಧುಸಮಯಪ್ರತಿಬೋ ಧನವಚನಚತುರಕಳಕಂಠಕಲ್ಪರುಂ ಪ್ರಭೂತಶುಭಭಾವನಾನಲ್ಪಾಕಲ್ಪರುಂ ನಿರಂತರ ನಿವಾಸೀಕೃತಬ್ರಹ್ಮಕಲ್ಪರುಮಪ್ಪ ಸಾರಸ್ವತಾದಿತ್ಯವಹ್ನ್ಯರುಣಗರ್ದತೋಯತುಷಿತಾಭ್ಯಾ ಬೋಧಾರಿಷ್ಠರೆಂಬ ಲೋಕಾಂತಿಕದೇವರಣ್ಬರುಂ ಬಂದು-
ಕಂ || ಸುರುಚಿರಮಣಿಮಯಜಿನಬಿಂ
ಬರಾಜಿತೋತ್ತುಂಗಮಕುಟನಿಕಟರ್ ನಲವಿಂ
ಪರಮನ ಚರಣಾಂಬುಜಮಂ
ದರದಳಿತ ನಮೇರುಕುಸುಮದಿಂ ಪೂಜಿಸಿದರ್ || ೯೧
ವ || ಅನಂತರಂ-
ಕಂ || ಈ ಮತಿಯೀ ಸಂಸಾರ
ವ್ಯಾಮೋಹವಿರಕ್ತಿಯೀ ತಪಶ್ಶ್ರೀರತಿ ಮ
ತ್ತೀ ಮುಕ್ತಿಗಮನಶಕ್ತಿ ಮ
ಹಾಮಹಿಮ ಪೆಱಂಗಿವುಂಟೆ ನಿನ್ನೊಳೆ ಸಾಜಂ || ೯೨
ಅಕ್ಷಯಸುಖಮನುಪಾರ್ಜಿಪು
ದೀ ಕ್ಷಿತಿಸುಖಮಂ ವಿಸರ್ಜಿಪುದು ನೀಮೆಂದೀ
ಪಕ್ಷದೊಳೇಂ ತತ್ತನ್ನಾ
ಮಾಕ್ಷರಮಱಿಪವೆ ಗುಣಾಗುಣಂಗಳನವಱೂ || ೯೩
ವ || ಅದುಕಾರಣದಿಂ-
ಕಂ || ಅಷ್ಟಮತೀರ್ಥಕರತ್ವಮ
ನಷ್ಟಮಹಾಪ್ರಾತಿಹಾರ್ಯವಿಭವಮನೊಳಕೆ
ಯ್ದಷ್ಟವಿಧಕರ್ಮಜಯದಿಂ
ದಷ್ಟಮಮಹಿಗೆಯ್ದಿ ತಳೆ ಗುಣಾಷ್ಟಕದೊಳ್ಪಂ || ೯೪
ವ || ಮತ್ತಂ-
ಚಂ || ಇರದೆ ಸುಪಾರ್ಶ್ವತೀರ್ಥಕರರಿಂ ಬೞಿಕಿತ್ತಲಿನಿತ್ತು ಕಾಲಮಂ
ತರಿಸಿದ ಧರ್ಮತೀರ್ಥಪರಿವರ್ತನಮಂ ಪೊಸತಾಗಿ ಮಾಡಿ ವಾ
ಕ್ಷರಿಕರದಿಂದೆ ಭವ್ಯಜನಮಂ ತಣಿವೆಯ್ದಿಸಿ ತೀರ್ಥಕೃತ್ತ್ವಮಂ
ಪರಮಮಹತ್ವಮಂ ನೆಱಪಲೀ ಪದನಲ್ತೆ ಪದಂ ಗುಣಾಸ್ಪದಂ || ೯೫
ಕಂ || ದೇವ ಭವದ್ವಿಧರಿಂ ಮು
ನ್ನಾವಗಮಱಿದುದನೆ ನಿಮಗೆ ಮಾತನಿದಂ ಪ್ರ
ಸ್ತಾವಿಸಿದೆವೀಗಳಂಬುಧಿ
ಗೀವಂತೆ ತದಂಬುವಿಂದಮರ್ಘ್ಯಾಂಜಳಿಯಂ || ೯೬
ವ || ಮತ್ತಂ-
ಸಹಜಸಮಗ್ರಬೋಧನಿಧಿಯಂ ಚರಮಾಂಗನನಾತ್ತನಿರ್ವೃತಿ
ಸ್ಪೃಹನನದೂರಸಂಸರಣವಾರಿಧಿತೀರನನೇಂ ಪ್ರಬೋಧಿಪಾ
ಗ್ರಹಮೆಮಗುಂಟೆ ನಿನ್ನ ಪರಿನಿಷ್ಕ್ರಮಣೋದ್ಯಮಮಂ ಜಗತ್ತ್ರಯೀ
ಮಹಿತಮನಾಮಭೀಕ್ಷಿಸಿ ಕೃತಾರ್ಥರೆನಿಪ್ಪುದಿದೊಂದೆ ಸಾಲದೇ || ೯೭
ವ || ಎಂದವರ್ ಪ್ರತಿಬೋಧಿಸಿ ನಿಜನಿವಾಸಕ್ಕೆ ಪೋಗಲೊಡಂ-
ಕಂ || ಕರೆದಾಗಳ್ ಜನನೀಜನ
ಕರನಾಪ್ತರನಱಿಪಿ ನಿಜಮನೋರಥಮಂ ತ
ತ್ಪರಿನಿಷ್ಕ್ರಮಣಮನಿತ್ತಂ
ವರಚಂದ್ರಸುತಂಗೆ ರಾಜ್ಯಮಂ ಸಕಳೇಜ್ಯಂ || ೯೮
ವ || ಅನ್ನೆಗಮವಧಿಬೋಧದಿಂ ಪರಿನಿಷ್ಕ್ರಮಣಕಲ್ಯಾಣಮನಱಿದು-
ಮ || ವಿ || ದಿವಿಜೇಂದ್ರಂ ಪರಿವೇಷ್ಟಿತತ್ರಿದಶಬೃಂದಂ ಕಲ್ಪವಲ್ಲೀವನೋ
ದ್ಭವಸತ್ಪುಷ್ಪಫಳಾದಿಮಾಂಗಳಿಕವಸ್ತುನ್ಯಸ್ತಹಸ್ತಾಪ್ಸರೋ
ನಿವಹಂ ದುಂದುಭಿಕಂಬುಕಾಹಳಮಿಳತ್ಕೋಳಾಹಳವ್ಯಾಪ್ತದಿ
ಗ್ವಿವರಂ ಬೇಗದೆ ಬಂದು ಚಂದ್ರಪುರಮಂ ಪೊಕ್ಕಂ ಮಹಾನಂದದಿಂ || ೯೯
ವ || ಅನಂತರಂ ಪರಿತ್ಯಕ್ತರಾಜ್ಯಂಗೆ ತಪೋರಜ್ಯಾಭಿಷೇಕಮನನೇಕತೀರ್ಥಜಲಂಗಳಿಂ ತೀರ್ಥ ನಾಥಂಗೆ ಮಾಡಿ ದೇವಾಂಗವಸ್ತ್ರ ಹರಿಚಂದನಾನುಲೇಪನ ಪಾರಿಜಾತಕುಸುಮದಾಮೇಂದ್ರ ಚ್ಛಂದಾದಿಭೂಷಣಂಗಳಿನಳಂಕರಿಸಿ ಸುರಶಿಲ್ಪಿಗಳಿಂ ಮುನ್ನಮೆ ವಿಚಿತ್ರಮಾಗಿ ನಿರ್ಮಿ ಸಿರ್ದುದಂ ತಂದವಟಯ್ಸುವುದುಂ ಪರಮಪದವೀಪ್ರಾಸಾದಪ್ರಥಮಸೋಪಾನಮನೇ ಱುವಂತೆ-
ಚಂ || ಸಿವಿಗೆಯನೇಱೆ ರತ್ನಮಯಮಂ ವಿಮಳಾಹ್ವಯಮಂ ಮಹೀಶರು
ತ್ಸವಯುತರೊಯ್ದರೇೞಡಿಯನತ್ತಲನಿತ್ತಡಿಯಂ ವಿಯಚ್ಚರರ್
ಸವಿಭವರೊಯ್ದರತ್ತಲಖಿಳಾಮರರುಂ ಮುದದೊಯ್ದರತ್ತಮ
ತ್ತವಯವದೊಯ್ದರಂದಭವನಂ ತಳೆದಿಂದ್ರರದೊಂದು ಲೀಲೆಯಿಂ || ೧೦೦
ವ || ಆ ಸಮಯದೊಳ್‌
ಉ || ನೆಟ್ಟನೆ ಪೇೞ್ದು ತನ್ನಯ ಮನೋಗತಮಂ ಜನಕಂಗೆ ಪಟ್ಟಮಂ
ಕಟ್ಟಿ ಸುತಂಗೆ ರಾಜ್ಯಭರಮಂ ವಿನಿಯೋಜಿಸಿ ಕೊಟ್ಟು ತಾಂ ತಪಂ
ಬಟ್ಟಪೆನೆಂದು ಪೋದನೆನಗಿಂ ಪೆಱರಾರ್ ಸರಣೆಂದು ನೊಂದು ಬಾ
ಯ್ವಿಟ್ಟು ಪಲುಂಬಿ ಪಂಬಲಿಸಿದಳ್ ಕಮಳಪ್ರಭೆಯಾತ್ಮನಾಥನಂ || ೧೦೧
ಮ || ಸ್ರ || ಸುಮನರ್ ಗರ್ಭಾವತಾರಂ ಮೊದಲೆನೆ ಬಿಡದಾರಾಧಿಸುತ್ತಿರ್ದಪರ್ ನ
ಮ್ಮ ಮಗಂ ಲೋಕತ್ರಯಾಧೀಶ್ವರಪದವಿಗೆ ಸಂದಪ್ಪನೆಂದಲ್ತೆ ನಮ್ಮಿಂ
ದಮಗಲ್ದಿರ್ದಪ್ಪನೆಂಬುಮ್ಮಳಮದು ನಿಮಗಿನ್ನೇಕೆ ತಚ್ಛೇಷಕಲ್ಯಾ
ಣಮಹೋತ್ಸಾಹಂಗಳಂ ನೋಡಿಯೆ ಪದೆವೆರ್ದೆಯಂ ಕೂಡೆ ಸಂತೈಸುತಿರ್ಪರ್ || ೧೦೨
ವ || ಎಂದು ಮಹಾಸೇನಮಹೀಭುಜನುಂ ಲಕ್ಷ್ಮಣಾಮಹಾದೇವಿಯುಂ ತಮ್ಮೊಳ್ ನುಡಿಯುತ್ತುಮಿರ್ದರ್ ಇತ್ತಲ್-
ಮ || ಸ್ರ || ಸುರಶೈಳಕ್ಕೊಯ್ದರಂದರ್ಭಕನನೆ ಭರದಿಂ ದೇವನಂ ದೇವರಾಜಂ
ಪಿರಿದುಂ ಕೆಯ್ಯಂಟಲಿನ್ನಿತ್ತಪನೆ ನಮಗೆ ನಾವೆಲ್ಲಮುಂ ನಿಚ್ಚಲುಂ ತ
ಚ್ಚರಣಾಂಭೋಜಾತಸೇವಾಸುಖಮನನುಭವಿಪ್ಪೊಂದು ಸೈಪಿಂಗೆ ಪೋಪಾಂ
ತರವಿಂದಿಂದಾದುದಕ್ಕುಂ ಧರೆಗಮನಿತೆಯಕ್ಕುಂ ಸ್ವರಾಜನ್ವತಿತ್ವಂ || ೧೦೩
ವ || ಅಂತು ಪೌರಜನಂಗಳೋರೊರ್ವರೊಳುಸಿರ್ದರ್ ಅನ್ನೆಗಂ ಶುಭಂಕರೋದ್ಯಾನಮನೆಯ್ದಿ ಸಿವಿಗೆಯಿಂದಮಿೞಿಪಿ ತನ್ಮಧ್ಯದೊಳ್ ವಿಶಾಳಶಶಿಕಾಂತಶಿಳಾತಳಮನೊಳಗುಮಾಡಿ ಮುನ್ನಮೆ ಸಮೆದಿರ್ದ-
ಕಂ || ದ್ವಾರಚತುಷ್ಕಾನ್ವಿತಮಂ
ಸಾರಮಣಿದ್ವಾರಬಂಧಬಂಧುರಮಂ ವಿ
ಸ್ತಾರಿತನಮೇರುಪಲ್ಲವ
ತೋರಣಮಂ ಚಳಿತಧವಳಕೇತನಪಟಮಂ || ೧೦೪
ಕಾಂತಚ್ಛದವೃತಮಂ ತ
ತ್ಪ್ರಾಂತರಚಿತಮಣಿವಿಳಾಸಮಂ ರಸಚಿತ್ರಾ
ಕ್ರಾಂತಸ್ತಂಭೋತ್ಕರಮಂ
ಸಂತಾನಕಸತ್ಫಳಾಳಿಭೃತನವಪದಮಂ || ೧೦೫
ನವರತ್ನವರ್ಣಪೂರಮ
ನವಿರಳಕರ್ಪೂರಚೂರ್ಣಸಂಪಾದಿತ ರಂ
ಗವಲಿವಿರಾಜಿತಮಂ ನಯ
ನವಿನೋದಾಗರಮೆನಿಪ್ಪ ಪಟಮಂಡಪಮಂ || ೧೦೬
ವ || ಸೌಧರ್ಮೇಂದ್ರದತ್ತಹಸ್ತಾವಳಂಬನೊಳಪೊಕ್ಕು-
ಕಂ || ಧೃತಮಕುಟಕುಂಡಳಾಂಗದ
ಶತಗುಚ್ಛಕಟಕನಿಕಾಯಮಂ ತಳೆದು ಸಿತ
ದ್ಯುತಿಸೂರ್ಯಗ್ರಹನಕ್ಷ
ತ್ರತಾರೆಗಳ್‌ ಬಳಸಿದಮರಗಿರಿಯಂ ಪೋಲ್ತಂ || ೧೦೭
ವ || ತತ್ಸಮಯದೊಳ್‌
ಕಂ || ಸುರರ ಕಳಕಳಮನುಪಸಂ
ಹರಿಸುತ್ತುಂ ಮಂಗಳೋಪಕರಣಂಗಳನೋ
ಸರಿಸುತ್ತುಂ ಪಡಿಯಱನುಂ
ಪರಿಚಾರಕನುಂ ದಲೆನಿಸಿದಂ ಸೌಧರ್ಮಂ || ೧೦೮
ವ || ಅನಂತರಂ ಬಿತ್ತರಿಸಿದ ಮುತ್ತಿನ ಚೌಕದೊಳಗಣತಿಪ್ರಶಸ್ತಸಂಸ್ತರಣದೊಳ್ ಪರಿಹೃತ ಪರಿಧಾನನುಂ ಪರ್ಯಂಕಾಸನಾಸೀನನುಮುದೀಚೇದಿಶಾಭಿಮುಖನುಮಾಗಿ-
ಕಂ || ಶುಭಪರಿಣತೆಯಂ ತಳೆದುೞಿ
ದುಭಯಪರಿಗ್ರಹಮನಖಿಳಸತ್ವಂಗಳೊಳಂ
ಪ್ರಭವಿಸೆ ಸಮಭಾವನೆ ತನ
ಗಭಿಮತದೀಕ್ಷಾಗ್ರಹಂ ತ್ರಿಸಾಕ್ಷಿಕನಾದಂ || ೧೦೯
ವ || ಆಗಿ-
ಕಂ || ಇರದೆ ನಮಸ್ಸಿದ್ಧೇಭ್ಯ
ಸ್ಸ್ವರಮಾಸ್ಯದಿನೊಗೆಯೆ ತನ್ನ ಕೇಶೋತ್ಕರಮಂ
ಪರಮಂ ಪಂಚೇಂದ್ರಿಯಮೂ
ಲರಾಜಿಯೆನೆ ಪಂಚಮುಷ್ಟಿಯಿಂದದೆ ಕಿೞ್ತಂ || ೧೧೦
ಸದಭಿಷ್ಟುತಂಗೆ ಸಮನಿಸಿ
ದುದು ವಿಶ್ರುತಪುಷ್ಯಮಾಸದೊಳ್ ನುತಸಿತಪ
ಕ್ಷದೊಳೆಸೆವೇಕಾದಶಿಯೊಳ್‌
ವಿದಿತಾನೂರಾಧೆಯೊಳ್‌ ತಪಶ್ಶ್ರೀಯೋಗಂ || ೧೧೧
ಉದಯಿಸಿತು ಕೇವಲಜ್ಞಾ
ನದ ಮುಂಬಿದು ನೋೞ್ಪೊಡೆಂಬಿನಂ ತಪಮಂ ಕೊ
ಳ್ವುದುಮೊಡನೆ ಮನಃಪರ್ಯಯ
ಮುದಾತ್ತಮನನೆನಿಪ ತನ್ಮುನೀಂದ್ರೋತ್ತಮನೊಳ್ || ೧೧೨
ವ || ಆಗಳಮರಪತಿಮುಖಸಮುದ್ಭೂತ ಜಯಜಯಧ್ವಾನದೊಡನೆ-
ಕಂ || ಸುರವಶ್ಯಕಂಠಿಕಾ ಗೀ
ತರವಂ ಗೀರ್ವಾಣವಾದಕಾತೋದ್ಯಭವ
ಸ್ವರಮಮರನರ್ತಕೀನೂ
ಪುರನಿನದಂ ಪೊಣ್ಮಿದತ್ತು ದೆಸೆದೆಸೆಗಳೊಳಂ || ೧೧೩
ಪರಮಂ ಪರಿಹರಿಸಿದಳಂ
ಕರಣಾಂಬರಕುಸುಮಮಾಳೆಗಳನಮರರ್ ಬಿ
ತ್ತರದಿಂದೆ ತೊಟ್ಟುಮುಟ್ಟುಂ
ಕಿರೀಟದೊಳ್ ತಳೆದುಮೇಂ ಮನಂಪೆರ್ಚಿದರೋ || ೧೧೪
ವ || ತತ್ಸಮಯದೊಳಮರಪತಿ ಜಗತ್ಪತಿಯ ಮಧುಕರನೀಳಕುಂತಳಪ್ರಪಂಚಮಂ ಪಂಚರತ್ನ ಪಟಳಕದೊಳೆ ತಳೆದೊಯ್ದು ಪಂಚಪಯೋರಾಶಿಯೊಳ್ ಪಂಚಮಹಾಶಬ್ದದೊಡನೆ ಪಸರಿಸಲೊಡಂ-
ಚಂ || ವರಜನನಾಭಿಷೇಕದೊಳೊಡರ್ಚಿತೆ ಮತ್ಪಯಸಕ್ಕೆ ಮುಂ ಜಗ
ದ್ಗುರುವ ಶಿರೋಜಸಂಗತಿಯನೀ ಪರಿನಿಷ್ಕ್ರಮಣಪ್ರಮೋದದೊಳ್
ದೊರೆಕೊಳಿಸಿತ್ತೆ ಮುತ್ತುೞಿದುದರ್ಕೆ ಭವತ್ಕೃತದಿಂ ಪವಿತ್ರತಾ
ಪರಿಗತನಾದೆನೆಂದು ಹರಿಗೆಂಬವೊಲಾದುದು ಘೂರ್ಣಿತಾರ್ಣವಂ || ೧೧೫
ವ || ಸಮನಂತರಂ ಮಗುಳ್ದು ಬಂದು-
ಮ || ವಿ || ಬಗೆದುತ್ಸಾಹದೆ ದೇವತೂರ್ಯದ ಲಯಕ್ಕೆರ್ದಾಡಿಯುಂ ಪಾಡಿಯುಂ
ಪೊಗೞ್ದುಂ ಮಾಣದೆ ಮತ್ತೆ ಮೂಮೆ ಬಲವಂದುಂ ದಿವ್ಯಸಂಸೇವ್ಯವ
ಸ್ತುಗಳಿಂದರ್ಚಿಸಿಯುಂ ಪದಕ್ಕೆಱಗಿಯುಂ ದೇವೇಂದ್ರನತ್ಯಂತಭ
ಕ್ತಿಗುಣಪ್ರೇರಿತಚಿತ್ತವೃತ್ತಿ ಮೆಱೆದಂ ಯೋಗೀಂದ್ರಕಲ್ಯಾಣಮಂ || ೧೧೬
ವ || ಅಲ್ಲಿಂ ಬೞಿಯಂ-
ಮ || ಸ್ರ || ಮುನಿಪಾದದ್ವಂದ್ವಮಂ ಪೂಜಿಸಿ ನಡೆದು ನಭಶ್ಚಕ್ರದೊಳ್ ನಿಂದು ತದ್ಭಾ
ವನರಂ ಜ್ಯೋತಿಷ್ಕರಂ ವ್ಯಂತರರನುಚಿತದಿಂ ಪೋಗವೇೞ್ದಾವಗಂ ದೇ
ವನಿಕಾಯಂ ತನ್ನನೆತ್ತಂ ಬಳಸಿ ಬರೆ ನಿಜಾವಾಸಮಂ ಪೋಗಿ ಪೊಕ್ಕಂ
ಜಿನಭಕ್ತಿಕ್ರೀಡದಾಮಂ ಚುತರಜನಮನೋವ್ಯೋಮಪೀಯೂಷದಾಮಂ || ೧೧೭
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಪರಿನಿಷ್ಕ್ರಮಣಕಲ್ಯಾಣಂ
ತ್ರಯೋದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಚತುರ್ದಶಾಶ್ವಾಸಂ (೧)
ಕಂ || ಶ್ರೀಮಚ್ಚಂದ್ರಪ್ರಭವಿಭು
ಭೂಮೀಶಸಹಸ್ರಸಂಯುತಂ ವಿಮಳತಪ
ಶ್ಶ್ರೀಮಂಡಿತನಾದಂ ನಿ
ಸ್ಸೀಮಗುಣಂ ಜೈನಜನಮನೋಹರಚರಿತಂ || ೧
ಕೈಯಿಕ್ಕಿ ಪರಮಪದವಿಗೆ
ಕೈಯಿಕ್ಕಿದೆನೆಂಬ ತೆಱದಿನಿರ್ದು ಬೞಿಕ್ಕಂ
ಕೈಯೆತ್ತಿದನಖಿಳಜನಂ
ಕೈಯೆತ್ತಿ ನಿರೀಹವೃತ್ತಿಯಂ ಪೊಗೞ್ವೆನೆಗಂ || ೨
ವ || ಅಂತನುಷ್ಠಿತಷಷ್ಟೋಪವಾಸಂ ಚತುರ್ಥದಿನದೊಳ್ ಕೈಯೆತ್ತಿಕೊಂಡು ದುರ್ಧರತಪೋ ನಿಧಾನಸಾಧಕತಮಶರೀರರಕ್ಷಣನಿಮಿತ್ತಮುಂ ಷಟ್ಚತ್ವಾರಿಂಶದ್ದೋಷದೂರಮುಂ ನವ ಕೋಟಿಗುಣಪರಿಶುದ್ಧಮುಂ ದಾನಮಾರ್ಗದೀಪಪ್ರಭಾವನಾರ್ಥಮುಮಾಗಿ-
ಮ || ವಿ || ಕ್ರಮಿವಿಕ್ಷೇಪಮಹಾಕೃತದ್ರುತವಿಳಂಬಂ ದೋರ್ಯುಗಂ ದೋಳನೋ
ದ್ಯಮದೂರಂ ನಯನಂ ಯುಗಪ್ರಮಿತಮಾರ್ಗಾಳೋಕನಾಸಕ್ತಮೊ
ಪ್ಪೆ ಮಹೀಚಕ್ರಮನಂಘ್ರಿಪಂಕಜರಜಂಗಳ್ ನೀರಜಂಮಾಡೆ ನಿ
ರ್ಮಮನೀರ್ಯಾಪರಿಶುದ್ಧಿವೆತ್ತು ತಳರ್ದಂ ಸಾಶ್ಚರ್ಯಚರ್ಯಾರ್ಥದಿಂ || ೩
ವ || ಅಂತು ತಳರ್ದು ನಳಿನಪುರಮಂ ಪೊಕ್ಕು ತೂರ್ಯತ್ರಯಪ್ರವರ್ತನಾನಾಥಪ್ರಸೂತಿಕಾ ತಿಥಿದೀನದಾನಶಾಳಾಕುಕರ್ಮಕಾಮುಕೋದ್ವಾಹಾದಿಗೇಹಂಗಳಂ ಪರಿಹರಿಸುತ್ತುಮುತ್ತ ಮಮಧ್ಯಮಜಘನ್ಯಯೋಗ್ಯಾವಾಸಂಗಳಂ ಲಾಭಾಲಾಭಮಾನಾವಮಾನಸಮೀಕೃತಚಿತ್ತ ವರ್ತನಂ ಚಂದ್ರಗತಿಯಿಂ ಸಲುತ್ತುಮಕ್ಷಮಕ್ವಾದಿಪಂಚವಿಧಾಹಾರಪರಿಕಲ್ಪಿತವೀರಚರ್ಯಾ ಮಾರ್ಗದಿಂಬರ್ಪಾಗಳ್-
ಕಂ || ಅನಗಾರವೇಳೆಯೊಳ್ ತ
ಜ್ಜನಾಧಿಪತಿಯತಿಥಿಸಂವಿಭಾಗಾರ್ಪಣನಿ
ತ್ಯನಿಯಾಮದಿನಿರಿಸಿದ ಮುನಿ
ವಿನಿವೇದಕನಮಳನೆಂಬವಂ ಪ್ರತಿಹಾರಂ || ೪
ವ || ಅನತಿದೂರದೊಳೆ ಕಂಡು ಮುನ್ನಮೆ ಸತ್ಪಾತ್ರಗಮನಸಮಯಮಂ ಪಾರುತ್ತುಮಿರ್ದ ಭವ್ಯೋತ್ತಮಂಗೆ ಬಿನ್ನವಿಸಲೊಡಂ-
ಚಂ || ಅನತಿಶಯಾರ್ಚನಾಪರಿಕರಂ ಬೆರಸಂತವುರಂ ಸಮಂತು ಬೆ
ನ್ನನೆ ಬರೆ ಭವ್ಯಪಾರ್ಥಿವಚಯಂ ಕೆಲದೊಳ್ ಬರೆ ತನ್ನ ಕಣ್ಗಳುಂ
ಮನಮುಮಲಂಪಿನಿಂ ಪರಿಯೆ ಮುಂದೆ ಮಹೀಪತಿ ಸೋಮದತ್ತನಾ
ಮುನಿಪತಿಗಂದು ಬಂದನಿದಿರಂ ಪರಿಶುದ್ಧಕೃತಾರ್ಥಬುದ್ಧಿಯಿಂ || ೫
ವ || ಆಗಳ್-
ಚಂ || ಇರೆ ವದನಾಬ್ಜದೊಳ್ ಸುರಭಿಶೋಭೆಯವೋಲ್ ಶ್ರುತಲಕ್ಷ್ಮಿ ಕೂಡೆ ಸ
ಯ್ತಿರೆ ದಯೆ ನೇತ್ರಪುತ್ರಿಕೆಯವೋಲ್ ನಿಜನೇತ್ರದೊಳಾವಗಂ ತಪೋ
ಭರಕೃತಶಕ್ತಿ ಮೂರ್ತಿಯೊಳಳಂಕೃತಿಯಂದದಿನೆಯ್ದೆ ಚೆಲ್ವುವೆ
ತ್ತಿರೆ ಮುನಿಯಿರ್ದನಂದೊಸೆದು ಪುಂಜಿಸಿದಂದದೆ ಕಣ್ಣ ಪುಣ್ಯಮಂ || ೬
ವ || ಅಂತಿರ್ದನಂ-
ಕಂ || ಇದಿರ್ಗೊಂಡು ಭಕ್ತಿಪೂರ್ವಕ
ಮುದಾತ್ತಮತಿ ನಿಲ್ಲಿಮೆಂದು ವಂದಿಸೆ ನಿಂದಂ
ಸದಯಂ ಪರಸಿ ತದೀಯಾ
ಸ್ಪದದೊಳ್ ಘನಪುಣ್ಯಪುಂಜಮೊಡನಿಲ್ವಿನೆಗಂ || ೭
ಚಂ || ಎನಗೆ ಪುರಾಕೃತಂ ಸುಕೃತಮಿಂದಿದಿರ್ವಂದವೋಲಾಯ್ತು ತೀರ್ಥನಾ
ಥನ ಪದಪಾಂಶುವಿಂ ನಗರಿಯಿಂದತಿಪಾವನಮಾಯ್ತು ಮತ್ಕುಲಂ
ಜನನುತಮಿಂದದಾಯ್ತು ಚರಿತಾರ್ಥನೆನೆಂದು ಮಹೋತ್ಸವಾನಕ
ಧ್ವನಿಭರಿತಾಂಬರಂ ಪುಗಿಸಿದಂ ನಿಜಮಂದಿರಮಂ ಮುನೀಂದ್ರನಂ || ೮
ವ || ಅನಂತರಮತ್ಯಂತಪವಿತ್ರವೇತ್ರವಿಷ್ಟರಾಸೀನಂಮಾಡಿ-
ಚಂ || ಚಳನತಳಂಗಳಂ ತೊಳೆದು ಮುಂ ಬೞಿಕೞ್ತಿಯೆ ತೀರ್ಥವಾರಿಯಿಂ
ಮಳಯಜಗಂಧದಿಂ ಕಳಮತಂಡುಳದಿಂ ಸಿತಪುಷ್ಪದಿಂ ಸಮು
ಜ್ಜ್ವಳತರಪಾತ್ರಪೂರ್ಣಚರುವಿಂ ಮಣಿದೀಪದಿನುದ್ಘಧೂಪದಿಂ
ಫಳಕುಳದಿಂ ಧರಾಧಿಪತಿ ಪೂಜಿಸಿದಂ ನಿರವದ್ಯವೃತ್ತನಂ || ೯
ವ || ಆಗಳ್ ಪ್ರತಿಗ್ರಹಾದಿನವವಿಧಪುಣ್ಯಪಣ್ಯನುಂ ಶ್ರದ್ಧಾದಿಸಪ್ತಗುಣಮಣಿವಿಭೂಷಣನುಮಾಗಿ ಸಪ್ರಕಾಶಶುಚಿಪ್ರದೇಶದೊಳ್ ನಿಱಿಸಿ ಸಿದ್ಧಭಕ್ತಿಕರಣಾನಂತರಂ-
ಕಂ || ಪರಮಮುನೀಶೋತ್ತಾನಿತ
ಕರಪುಟದೊಳ್ ಪರಮಭಕ್ತಿಯಿಂದಕ್ಕೆ ನೃಪಂ
ಪರಮಾನ್ನಮಂ ತ್ರಿವಾರಂ
ನಿರಂತರಂ ನೆಱಪಿದಂ ಸ್ವಕಾಯಸ್ಥಿತಿಯಂ || ೧೦
ಅಮಳಗುಣನಕ್ಷಯಂ ದಾ
ನಮಸ್ತುವೆಂದಂದು ಪರಸಿ ನೃಪನಂ ಗಮನೋ
ದ್ಯಮನಪ್ಪುದುಮಂತಾಗಳ್
ಸಮಂತು ತದ್ರಾಜಮಂದಿರಪ್ರಾಂಗಣದೊಳ್ || ೧೨
ಅಲರ್ವೞೆ ಪೊಮ್ಮೞೆ ಮಂದಾ
ನಿಳನನಿಮಿಷದುಂದುಭಿಸ್ವನಂ ದಿವಿಜಮುಖೋ
ಚ್ಚಳಿತಾಹೋದಾನಸ್ವನ
ಮಿಳಾತಳಾಶ್ಚರ್ಯಮಾಯ್ತು ಪಂಚಾಶ್ಚರ್ಯಂ || ೧೨
ಬೞಿಕಂ ತನ್ಮುನಿನಾಥಂ
ತಳರೆ ತಪೋವನಕೆ ನೃಪನುಮನುಗಮನಪರಂ
ತಳರ್ದು ನಿಜವಿನಯದಿಂದೇಂ
ತಳೆದನೊ ಕರಿಪತಿಯ ಬೞಿಯ ಕಳಭಾಕೃತಿಯಂ || ೧೩
ವ || ಅಂತು ಪುರಪರಿಸರಂಬರಂ ಕಳಿಪಿ ಬೞಿಯಮೆಂತಾನುಂ ಮಗುಳ್ದು ಬಂದು-
ಕಂ || ಆವಗಮಾತ್ಮಾಂಗಣದೊಳ್‌
ತೀವಿರ್ದಾಶ್ಚರ್ಯರತ್ನಸಂಚಯಮಂ ತ
ದ್ಭೂವರನಾನಗರದ ಭ
ವ್ಯಾವಳಿಯಂ ಕರೆದು ಪಚ್ಚುಗೊಟ್ಟಂ ಪದೆಪಿಂ || ೧೪
ವ || ಅನ್ನೆಗಮಿತ್ತ ತನ್ಮುನೀಂದ್ರನುಂ ಪುಣ್ಯಾರಣ್ಯಮಂ ಪೊಕ್ಕು ಶುಚಿತಮಶಿಳಾತಳಾಗ್ರದೊಳ್ ಪ್ರತಿಮಾಯೋಗದಿನಿರೆ-
ಚಂ || ಸಮನಖದಿಂದೆ ನಿಂದ ಪದಯುಗ್ಮಮವುಂಕದೆ ಜಾನುಪಾರ್ಶ್ವದೊಳ್‌
ಕ್ರಮದೆ ಮರಲ್ದ ಹಸ್ತಯುಗಳಂ ಪರಿಭಾವಿಸೆ ನಿರ್ವಿಕಾರಮ
ಪ್ಪ ಮುಖಮುಮೊಪ್ಪೆ ತಳ್ತಡರ್ದು ಪೂತ ಸಿತಸ್ಥಳಪದ್ಮವಲ್ಲರೀ
ಭ್ರಮಮನೊಡರ್ಚಿದತ್ತು ತನು ಯೋಗನಿಯೋಗದೊಳಿರ್ದಯೋಗಿಯಾ || ೧೫
ವ || ಆಗಳ್-
ಉ || ಪಾಸಱೆ ತಪ್ತಮಾತಪದಿನೆಂದು ಕುಳಿರ್ಕೊಳುತಿರ್ಪ ಪಾಂಡುಪ
ದ್ಮಾಸನಮಂ ಪದಕ್ಕೆ ಧವಳಾತಪವಾರಣಮಂ ಶಿರಕ್ಕರ
ಣ್ಯಾಸಿತದೇವತಾಪ್ರತತಿ ತಾಂ ಸಮಕಟ್ಟಿದುದಾರ ಚಿತ್ತದೊಳ್
ಭಾಸುರಭಕ್ತಿಯಂ ಪಡೆಯದಾನಿರಪೇಕ್ಷನ ಯೋಗಲಕ್ಷಣಂ || ೧೬
ವ || ಅದಲ್ಲದೆಯುಂ-
ಮ || ಸ್ರ || ಪರಮೇಶಂ ಸಂಗತಾಂತರ್ಜಪನಿಯಮನವಿಸ್ಪಷ್ಟನಿಷ್ಕ್ರಾಂತಮಂತ್ರ
ಸ್ವರದಿಂ ಸಂಜಾತಗಂಗಾಪ್ಲವರವನಿನದದ್ಗಹ್ವರಂ ಹೈಮ್ಯಧಾತ್ರೀ
ಧರಮೋ ಮೇಣೀಷದಂತಸ್ತನಿತಪರಿಚಿತಂ ಶಾರದೋತ್ತುಂಗಧಾರಾ
ಧರಮೋ ಮೇಣೆಂಬ ಚೆಲ್ವಂ ತಳೆದನಚಳಿತಂ ಪೂರ್ಣಚಂದ್ರಾಂಶುವರ್ಣಂ || ೧೭
ವ || ಮತ್ತಂ-
ಕಂ || ಜಪಿಯಿಸುತೊಳಗೊಳಗವ್ಯ
ಕ್ತಪದಾಕ್ಷರಮಂ ಮುಮುಕ್ಷುಕುಂಜರನಿರ್ದಂ
ರಿಪುಘಾತಿಸೇನೆಯಂ ಘಾ
ತಿಪ ತಕ್ಕಿಂದಿಂತು ಮೊೞಗುತಿರ್ಪವೊಲಾಗಳ್ || ೧೮
ಅಭ್ರೂವಿಕಾರಮಪದೃ
ಷ್ಟಿಭ್ರಮಮವಿಕಾಸಘೋಣಮನತಿಶ್ಲಿಷ್ಟೋ
ಷ್ಠಭ್ರಾಜಿತಮಾಯ್ತಾನನ
ಶುಭ್ರಾಂಬುಜಮಾತ್ಮಭಾವನಾತತ್ಪರನಾ || ೧೯
ಧ್ಯಾನಪ್ರದೀಪಶಿಖಿಯಿಂ
ತಾನೊಗೆದುದು ಮೇಗೆ ನಿಮಿರ್ದ ಕಜ್ಜಳಲತೆಯೆಂ
ಬೀ ನುಡಿಗೆಡೆಯಾದುದು ಮಂ
ದಾನಿಳನಿಂ ಮಿಳಿರ್ವ ಕುಂತಳಂ ಮುನಿಪತಿಯಾ || ೨೦
ಚಂ || ಜಲಜವನಂಗಳೊಳ್ದೊರೆಯಿನುಣ್ಮುವ ಶೀಕರವಾರಿಯಂ ಪೊದ
ೞ್ದಲರ್ಗಿಡುವಿಂದಮಲ್ಲುಗುವರಲ್ಗಳನೊಯ್ಯನೆ ತಂದು ತಂದು ನಿ
ಚ್ಚಲುಮಭವಾಂಘ್ರಿಪಂಕಜಮನರ್ಚಿಸುಗುಂ ಪವಮಾನನಂತೆ ದಲ್
ಮಲೆಯೊಳಗಿರ್ದೊಡಂ ಪರಮಪೂಜ್ಯರೆ ಪೂಜೆಯನೆಂತುಮೆಯ್ದುಗುಂ || ೨೧
ವ || ಮತ್ತಂ-
ಕಂ || ಅಲುಗದೆ ತಳಿರ್ತ ಮರಗಳೊ
ಳೆಲೆಯಂ ಕೞಲಿಸದೆ ಪೂತ ಗಿಡುಗಳೊಳರಲಂ
ಸಲೆ ಬಿರ್ಚದೆ ತಳ್ತ ಲತಾ
ವಲಿಗಳೊಳೊಳ್ಗುಡಿಯನೂದುಗುಂ ಗಂಧವಹಂ || ೨೨
ವನದೇವತೆಯರ್ ನಿಚ್ಚಂ
ಮುನಿಪತಿಯಂ ಸ್ತುತಿಯಿಪುಕ್ತಿಗಳನಾಲಿಸಿ ಕ
ಲ್ತಿನಿಸಂ ಕಳಕೀರಕುಳಂ
ಮನದೊಲವಿಂದೋದುತಿರ್ಪುವಾ ಮುನಿವನದೊಳ್ || ೨೩
ಪುಗಲೆಂದುವು ಕೋಗಿಲೆಗಳ್
ಮೃಗಪಶುಗಣಮುಂ ಮನೋಜ ಪೊಕ್ಕಿಸುವಾಮೊ
ಗ್ಗುಗಳಲ್ಲಿ……ರ್ದಪ
ನಗಾಧಬೋಧಂ ದಲೆಂದು ಬಾಱಿಪ ತೆಱದಿಂ || ೨೪
ಕೇಸರಮಂ ಕರ್ದುಕದೆ ಮ
ತ್ತಾಸವಮಂ ಪೀಱದೆಸಳೊಳೆಱಗದೆ ರಜಮಂ
ಸೂಸದೆ ಪೊಸಪೂವಿಂ ಪೊಱ
ಸೂಸುವ ಸೌರಭದೆ ತಣಿವುವಾ ವನದಳಿಗಳ್ || ೨೫
ಆ ಪರಮಯೋಗಿಯೆಂಬ ಮ
ಹಾಪರ್ವತದಿಂದಮುಣ್ಮಿ ಶಾಂತರಸನವೀ
ನಾಪಗೆ ತನ್ಮಯಮೆನಿಸಿ
ತ್ತಾಪುಣ್ಯಾರಣ್ಯದೊಳ್‌ ಚರಾಚರಚಯಮಂ || ೨೬
ಉ || ಪಿಂಗದೆ ನಾಗಬಂಧದೊಳೆ ನಾಗಚಯಂ ಪೆಣೆದಿರ್ದುದೆಯ್ದೆ ಸಾ
ರಂಗದ ಕೋೞ್ಕಳೊಳ್ ಶಬರರಿಂ ನಲವಿಂದೆ ಕುರಂಗಸಂಕುಳಂ
ಸಂಗತಿವೆತ್ತು ದೀವದ ಮೃಗಂಗಳ ಭಂಗಿಯಿನಿರ್ದುದೊಯ್ಯನ
ಗ್ರಾಂಗುಳಿಯಿಂದೆ ಪಿಕ್ಕಿದುದು ಸಿಂಗದ ಕೇಸರಮಂ ಮತಂಗಜಂ || ೨೭
ಕಂ || ಕರಿಣಿಗಳುಂ ಪದೆಪಿಂ ಕೇ
ಸರಿಣಿಗಳುಂ ಸಿಂಹಶಿಶುಗಮಿಭಕಳಭಕ್ಕಂ
ತೊರೆದ ಮೊಲೆಯೂಡುತಿರ್ದುವು
ಪರಸ್ಪರದ್ವೇಷಭಾವಮಂ ಬಿಟ್ಟದಱೊಳ್‌ || ೨೮
ಪೆಣ್ಬುಲಿಯ ಮುಂದೆ ನಲಿದುದು
ಕಣ್ಬರಿವೆತ್ತೆರಲೆ ಗೊಣಸು ನರ್ತಿಸುವ ನವಿ
ಲ್ಗಣ್ಬೀಲಿಯೊಳಗೆ ಸುೞಿದುದು
ತಣ್ಬಸಲೆಯೊಳಾಡುವಂತೆ ನಾಗರಮಱಿಗಳ್ || ೨೯
ವ || ಅಂತವಿಶ್ರಾಂತಶಾಂತರಸವಿಸರಪೀಯೂಷಸಂಚಯಪಂಚಮವಾರಾಶಿ ಏಕಮಾಸಪ್ರಕಲ್ಪಿತ ಪ್ರತಿಮಾಯೋಗಮಂ ನಿರ್ವರ್ತಿಸಲೊಡಂ-
ಇನ್ನಪ್ಪಷ್ಟಗುಣಕ್ಕಿವು
ಮುನ್ನಮೆ ಸಂಚಕಱಮಾಗಿ ಬಂದುವು ತಾಮೆಂ
ಬನ್ನೆಗಮೇಂ ಸಮನಿಸಿದುದೊ
ಸನ್ನುತಮತಿಗಷ್ಟಋದ್ಧಿಗಳ್‌ ಕ್ರಮದಿಂದಂ || ೩೦
ವ || ಅವಾವುವೆಂದೊಡೆ ಕೇವಲಜ್ಞಾನಾವಧಿಮನಃಪರ್ಯಯಜ್ಞಾನಂ ಬೀಜಬುದ್ಧಿಕೋಷ್ಠ ಬುದ್ಧಿಪದಾನುಸಾರಿತ್ವಂ ಸಂಭಿನ್ನಶ್ರೋತೃತ್ವಂ ದೂರಾಸ್ವಾದನ ದೂರಸ್ಪರ್ಶನ ದೂರದರ್ಶನ ದೂರಾಘ್ರಾಣ ದೂರಶ್ರವಣ ಸಮರ್ಥತೆಯುಂ ದಶಪೂರ್ವತ್ವಂ ಚತುರ್ದಶಪೂರ್ವತ್ವಂ ಅಷ್ಟಾಂಗನಿಮಿತ್ತವೇದಿತ್ವಂ ಪ್ರಜ್ಞಾಶ್ರವಣತ್ವಂ ಪ್ರತ್ಯೇಕಬುದ್ಧಿತ್ವಂ ಪ್ರವಾದಿತ್ವಮೆಂದಷ್ಟಾ ದಶಪ್ರಕಾರಮಪ್ಪ ಬುದ್ದಿಋದ್ಧಿಯೊಳಂ ಪರ್ಯಂಕಾಸನಾದಿಯೋಗಾಸ್ತಿತಸ್ವರೂಪಚಾರಣ ತ್ವಮುಂ ಜಳಜಂಘಾತಂತುಪುಷ್ಪಪತ್ರಬೀಜಶ್ರೇಣ್ಯಾಗ್ನಿಶಿಖಾಗಮನಾದ್ಯನೇಕವಿಕಲ್ಪಸಂಯು ತಾಕಾಶಗಾಮಿತ್ವಮೆಂದಿರ್ತೆಱನಪ್ಪ ಕ್ರಿಯಾಋದ್ಧಿಯೊಳಂ ಅಣಿಮ ಮಹಿಮ ಲಘಿಮ ಗರಿಮ ಪ್ರಾಪ್ತಿ ಪ್ರಾಕಾಮ್ಯಮೀಶಿತ್ವಂ ವಶಿತ್ವಂ ಅಪ್ರತಿಘಾತಮಂತರ್ಧಾನಂ ಕಾಮರೂಪಿ ತ್ವಮುಮೆಂಬ ಬಹುಭಂಗೀಸಂಗತಮಪ್ಪ ವಿಕ್ರಿಯಾಋದ್ಧಿಯೊಳಂ ಉಗ್ರತಪಂ ದೀಪ್ತ ತಪಂ ತಪ್ತತಪಂ ಮಹಾತಪಂ ಘೋರತಪಂ ಘೋರಪರಾಕ್ರಮಂ ಘೋರಗುಣಬ್ರಹ್ಮ ಚರ್ಯಮೆಂದು ಸಪ್ತವಿಧಮಪ್ಪ ತಪೋಋದ್ಧಿಯೊಳಂ ಮನೋಬಳಂ ವಾಗ್ಬಳಂ ಕಾಯಬಳಮೆಂದು ಮೂಱುಂ ತೆಱನಾದ ಬಳಋದ್ಧಿಯೊಳಂ ಆಪುರ್ಷಂ ಕ್ಷ್ವೇಳಂ ಜಿಲ್ಲಮಲಂ ವಿಷೌಷಧಿ ಸರ್ವೌಷಧಿ ಆಶ್ಯಾವಿಷದೃಷ್ಟಿವಿಷಮೆಂದಷ್ಟವಿಧಮದೌಷಧಋದ್ಧಿ ಯೊಳಂ ಆಲಸ್ಯವಿಷತ್ವಂ ದೃಷ್ಟಿವಿಷತ್ವಂ ಕ್ಷೀರಾಸ್ರವತ್ವಂ ಮಧ್ವಾಸ್ರವತ್ವಂ ಸರ್ಪಿರಾಸ್ರವ ತ್ವಮಮೃತಾಸ್ರವತ್ವಮೆಂದನೇಕಪ್ರಕಾರಷಟ್ಪ್ರಕಾರಮಾದ ರಸಋದ್ದಿಯೊಳಂ ಅಕ್ಷೀಣ ಮಹಾಶನಂ ಅಕ್ಷೀಣಬಾಹಾಬಳಮೆಂದಿತೆರ್ಱನಾದಕ್ಷೀಣಋದ್ಧಿಯೊಳಂ ನೆಱೆದು ಸಕಳ ಸತ್ವಗುಣಾಧಿಕಕ್ಲಿಷ್ಯಮಾಣಾವಿನೀತಜನಂಗಳೊಳ್ ಮೈತ್ರಪ್ರಮೋದಕಾರುಣ್ಯಮಧ್ಯಮಸ್ಥ ವಿವೃತ್ತಿಗಳನವಳಂಬಿಸುತ್ತುಂ ಗ್ರಾಮನಗರಖೇಡಖರ್ವಡಮಡಂಬದ್ರೋಣಾಮಖ ಘೋಷಪತ್ತನಾಕರಂಗಳನಸಂಗದಿಂ ವಿಹಾರಿಸುತ್ತುಂ ಬರ್ಪಲ್ಲಿ-
ಕಂ || ಎಸೆವ ನಿಜಕೋಷ್ಠ ಋದ್ಧಿ
ಪ್ರಸರತೆಯಿಂದಾವನಾವ ತತ್ವದೊಳೇನಂ
ಬೆಸಗೊಂಡೊಡಮಾಗಳೆ ನಿರ
ವಿಸುವ ಸಮರ್ಥತೆಯನಾಂತನಾ ಮುನಿಮುಖ್ಯಂ || ೩೧
ಗಗನದೊಳಾಪರಮಾಣುವಿ
ನಗಲದ ವೀಧಿಯೊಳೆ ಸಯ್ತು ತೊಲಗದೆ ನಡೆವಂ
ಬಗೆದೀರ್ಯಾಶುದ್ಧ್ಯರ್ಥಮ
ನಗರ್ಹಿತಂ ಶ್ರೇಣಿಚಾರಣತ್ವದ ಗುಣದಿಂ || ೩೨
ಪ್ರತಿರೋಧಿಸಿ ವಜ್ರದ ಪ
ರ್ವತಂಗಳೆನಿತಾನುಮಿರ್ದೊಡವನವಯವದಿಂ
ಸ್ವತನುವೆ ಭೇದಿಸಲಾರ್ಪ
ಪ್ರತಿಘಾತದಿನಾದಮೆಸೆದನಿಂದ್ರಪ್ರತಿಮಂ || ೩೩
ತಪದ ಪರೀಷಹದಾಯಾ
ಸಪರಂಪರೆಯಿಂದಮಿನಿತು ಕಂದದೆ ತಪ್ತಂ
ತಪನೀಯಮೆಂಬವೋಲ್ ನಿಜ
ವಪು ತೊಳತೊಳತೊಳಗೆ ತಪ್ತತಪದಿಂದೆಸೆದಂ || ೩೪
ಪರಮಾಗಮಮೆಲ್ಲಮನು
ಚ್ಚರಿಸುವನಂತರ್ಮುಹೂರ್ತಕಾಲದೊಳೆಂಬ
ಚ್ಚರಿವೆತ್ತ ವಾಗ್ಬಳಂ ಬಂ
ಧುರಮಾದುದು ದುರಿತಬಳತಮೋದಿನಕರನೊಳ್ || ೩೫
ಉಲ್ಲಾಘತೆಯಿಂ ರೋಗಿಗ
ಳೆಲ್ಲಂ ತಳೆವಲ್ಲಿಗೌಷಧಂ ಸ್ವತನುಭೃತಂ
ಜಲ್ಲಮಲಮಾದುದೆನೆ ಮುನಿ
ವಲ್ಲಭನಾಸಕಳಸತ್ವಹಿತಕರನಾದಂ || ೩೬
ಅಮರ್ದಂ ಪೀರ್ದಂದದೆ ತಣಿ
ದು ಮನಂ ಪೆರ್ಚುವರತಿಕ್ಷುಧಾರ್ತರ್ ನಿಜವ
ಕ್ತ್ರಮನೀಕ್ಷಿಸಲೊಡಮೆಂಬೊಂ
ದಮೃತಾಸ್ರವಗುಣಮನಮಿತಗುಣನೊಳಕೆಯ್ದಂ || ೩೭
ತಮಗಿತ್ತು ಚರ್ಯೆಗುೞಿದಶ
ನಮದಂ ದಿನದಿನದೊಳನಿಬರುಂಡೊಡಮಿರ್ದಂ
ದಮೆ ತವದಿನಿತೆಂಬಕ್ಷೀ
ಣಮಹಾಶನವೃತ್ತಿ ಕೀರ್ತಿವೆತ್ತುದು ಪಿರಿದುಂ || ೩೮
ವ || ಎಂದಿವು ಮೊದಲಾಗೆ ಸಕಳಋಧ್ಯಂಗಪ್ರಭಾವಾಸ್ಪದನಶೇಷಸಾವದ್ಯಾತ್ಯಂತದೂರಮಪ್ಪ ಜಿನಕಲ್ಪಿತಮೆಂಬಾಚರಣಮಂ ಪೂಣ್ದನೇಕದಿನಂಗಳಂ ಯೋಗಯೋಗ್ಯಸ್ಥಳಂಗಳೊಳನುಷ್ಠಿಸಿ ತದ್ಧ್ಯಾನಮಾನಸನಾಗಿರ್ಪಲ್ಲಿ-
ಕಂ || ತಾರಾನಕ್ಷತ್ರಗ್ರಹ
ತಾರೇಶಚತುಷ್ಕರೊಗೆದು ಸೊಗಯಿಸುವ ವಿಹಾ
ಯೋರಂಗಮೆನಿಸಿದಂ ಮುನಿ
ಸಾರಚತುರ್ಜ್ಞಾನವಿಳಸಿತಂ ನಿಶ್ಚಳಿತಂ || ೩೯
ವ || ಅದೆಂತೆಂದೊಡೆ
ಕಂ || ಎಯ್ದಿದ ತತ್ತದ್ವಿಷಯಮ
ನಯ್ದು ತೆಱದಿಂದ್ರಿಯಂಗಳಿಂ ಮನದಿಂದಾ
ರಯ್ದಱಿಯುತ್ತಿರ್ಪುದು ತಾ
ನೆಯ್ದೆ ಮತಿಜ್ಞಾನಮೆಂಬ ಪೆಸರಿಂದೆಸೆಗುಂ || ೪೦
ಈಯೊಂದೆ ಮತಿಜ್ಞಾನ
ಕ್ಕಾಯತಿವೆತ್ತೊಂದಿ ತೋಱುಗುಂ ತತ್ವಾಭಿ
ಪ್ರಾಯದವಗ್ರಹಮೀಹೆಯ
ವಾಯುಂ ಧಾರಣಮೆನಿಪ್ಪ ನಾಲ್ಕುಂ ಭೇದಂ || ೪೧
ವ || ಮತ್ತಮದು ಬಹುಬಹುವಿಧಂ ಕ್ಷಿಪ್ರಮನಿಶೃತಮನುಕ್ತಂ ಧ್ರುವಮೆಂದಾಱು ತದಿತರಂಗಳಿಂತು ಪ್ರತ್ಯೇಕಂ ಪನ್ನೆರಡು ಭೇದಮಕ್ಕುಂ ಅಲ್ಲಿಯವಗ್ರಹಮರ್ಥಾವಗ್ರಹಂ ವ್ಯಂಜನಾವಗ್ರಹಮೆಂ ದಿರ್ತೆಱಂ ಚಕ್ಷುರಿಂದ್ರಿಯಕ್ಕಂ ಮನಕ್ಕಮರ್ಥಾವಗ್ರಹಮಲ್ಲದೆ ವ್ಯಂಜನಾವಗ್ರಹಮಲ್ಲ ಇಂತು ಸ್ವರ್ಶನವಸನಘ್ರಾಣಶ್ರೋತ್ರೇಂದ್ರಿಯಂಗಳೆಂಬ ನಾಲ್ಕುಮೊಂದೊಂದರ್ಕಱುವತ್ತು ತೆಱಂ ಚಕ್ಷುರಿಂದ್ರಿಯಂ ನಾಲ್ವತ್ತೆಂಟು ತೆಱಂ ಮನಮುಮನಿತೆ ತೆಱಂ ಇಂತು ಮತಿಜ್ಞಾನಂ ಮುನ್ನೂಱ ಮೂವತ್ತಾಱು ಭೇದಮಕ್ಕುಂ ಅದಲ್ಲದೆಯುಂ-
ಕಂ || ಮತಿಪೂರ್ವಕಮತ್ತದಿನ
ರ್ಥತತಿಯನಱಿವುದು ಸಮಂತು ತಾಂ ಪೆಸರಿಂದಂ
ಶ್ರುತಭೇದಂ ತದ್ಭೇದ
ದ್ವಿತಯಂ ಲಿಂಗಜಮುಮಾವಗಂ ಶಬ್ದಭಮುಂ || ೪೨
ವ || ಅಲ್ಲಿ-
ಕಂ || ಲಿಂಗಜಮನೇಕಭೇದಮ
ನಂಗೀಕರಿಸಿರ್ಕುಮಾವಗಂ ಶಬ್ದಭವಂ
ಸಂಗಳಿಸಿರ್ಕುಂ ಪೆನ್ನರ
ಡಂಗಂ ಪದಿನಾಲ್ಕು ಪೂರ್ವಮೆಂಬಿವನನಿಶಂ || ೪೩
ವ || ಅಂತವೞೊಳಂಗಂಗಳಾವುವೆಂದೊಡೆ-
ಕಂ || ಪ್ರಕಟತರಾಚಾರಂ ಸೂ
ತ್ರಕೃತಂ ಸ್ಥಾನಂ ಬೞಿಕ್ಕೆ ಸಮವಾಯಾಧ್ಯಾ
ಧಿಕೃತಂ ವ್ಯಾಖ್ಯಾಪ್ರಜ್ಞಾ
ಪ್ತಿಕರಂ ಜ್ಞಾತೃಕಥೆಯೆಂಬಿವೆಸೆಗುಂ ಮತ್ತಂ || ೪೪
ಕ್ರಮದಿಂದುಪಾಸಕಾಧ್ಯಯ
ನಮುಮಲ್ಲಿಂ ಬೞಿಕಮಂತಕೃದ್ಧಶಮುಂ ಮ
ತ್ತಮಳಗುಣವರ್ಣನೋಪ
ಕ್ರಮಮೆನಿಸಿದನುತ್ತರೋಪಪಾದಿಕದಶಮುಂ || ೪೫
ಪರಿವಿಡಿಯಿಂ ಪ್ರಶ್ನವ್ಯಾ
ಕರಣಮುಮಾರಯೆ ವಿಪಾಕಸೂತ್ರಮುಮಾ ಪ
ನ್ನೆರಡನೆಯದೃಷ್ಟಿವಾದಮು
ಮರುಶೋಭೆಯನಾಂತುವಾಪ್ತಪರಿಕಥಿತಂಗಳ್ || ೪೬
ವ || ಮತ್ತಂ-
ಕಂ || ಪರಿಕರ್ಮಂ ಸೂತ್ರಂ ವಿ
ಸ್ತರಿತಪ್ರಥಮಾನುಯೋಗಮಾಪೂರ್ವಗತಂ
ವರಚೂಳಿಕೆಯೆಂಬಿವು ಪ
ನ್ನೆರಡನೆಯಂಗಕ್ಕೆ ತೋರ್ಕುಮಯ್ದು ವಿಕಲ್ಪಂ || ೪೭
ವ || ಆ ಭೇದಂಗಳೊಳ್ ನಾಲ್ಕನೆಯ ಪೂರ್ವಗತದೊಳ್ ಪುಟ್ಟಿ-
ಮ || ಸ್ರ || ತರದಿಂದುತ್ಪಾತಪೂರ್ವಂ ಬೞಿಕ ಸೊಗಯಿಪ ಗ್ರಾಮಣೀಯಂ ಬೞಿಕ್ಕಂ
ವರವೀರ್ಯಾನುಪ್ರವಾದಂ ಬೞಿಕ ನಿಯತಮಪ್ಪಸ್ತಿನಾಸ್ತಿಪ್ರವಾದಂ
ಪರಮಜ್ಞಾನಪ್ರವಾದಂ ಬೞಿಕ ಬೞಿಕ ಸತ್ಯಪ್ರವಾದಂ ಬಱಿಕ್ಕಂ
ದೊರೆವೆತ್ತಾತ್ಮಪ್ರವಾದಂ ಬೞಿಕಮುಚಿತಕರ್ಮಪ್ರವಾದಂ ದಲಕ್ಕುಂ || ೪೮
ಕಂ || ಬೞಿಕಂ ಪ್ರತ್ಯಾಖ್ಯಾನಂ
ಬೞಿಕ್ಕೆ ವಿದ್ಯಾನುವಾದಕಲ್ಯಾಣಂಗಳ್
ಬೞಿಕಂ ಪ್ರಾಣಾವಾಯಂ
ಬೞಿಕ್ಕೆ ನೆಗೞ್ದಾಕ್ರಿಯಾವಿಶಾಳಸಮಾಖ್ಯಂ || ೪೯
ಬೞಿಕಂ ಕಡೆಯೊಳ್ ರೂಢಿಯ
ನೊಳಕೆಯ್ದಿರೆ ಲೋಕಬಿಂದುಸಾರಂ ಚೆಲ್ವಂ
ತಳೆದು ಚತುರ್ದಶಪೂರ್ವಂ
ಗಳಿಂತು ಸೊಗಯಿಪುವು ಭವ್ಯಸಂಸೇವ್ಯಂಗಳ್ || ೫೦
ವ || ಆ ಚತುರ್ದಶಪೂರ್ವಂಗಳೆ ವಸ್ತುಗಳ್ ಪ್ರತ್ಯೇಕಮನುಕ್ರಮದಿಂ-
ಕಂ || ಪತ್ತು ಪದಿನಾಲ್ಕು ನಿಯಮಂ
ಬೆತ್ತೆಂಟೋರೊಂಬತೆಯ್ದೆ ಪನ್ನೆರಡೀರಾ
ಱತ್ತ ಪದಿನಾಱು ಮತ್ತಿ
ರ್ಪತ್ತಾಮೂವತ್ತು ಸಂದ ಪದಿನೈದಕ್ಕುಂ || ೫೧
ಪತ್ತಕ್ಕುಂ ಪ್ರತ್ಯೇಕಂ
ಮತ್ತಂ ಪೆಱವಕ್ಕೆ ವಸ್ತುವೋರೊಂದರ್ಕಿ
ರ್ಪತ್ತಕ್ಕುಂ ಪ್ರಾಭೃತಕಂ
ಬಿತ್ತರದಿನನೇಕಭೇದಸಂಘಾತಕೃತಂ || ೫೨
ವ || ಅಂತು ವಿವಿಧವಿಕಲ್ಪಪರಿಕಲ್ಪಿತಂ ಶ್ರುತಜ್ಞಾನಮಕ್ಕುಂ ಅದಲ್ಲದೆಯುಂ-
ಕಂ || ಪ್ರಕೃತಸ್ವದ್ರವ್ಯಕ್ಷೇ
ತ್ರಕಾಲಭಾವಾಶ್ರಯಂಗಳಿಂ ಪುದ್ಗಲವೃ
ತ್ತಕಮಂ ಮರ್ಯಾದಾಪೂ
ರ್ವಕಮಱಿವುದದವಧಿಯೆಂಬ ಪೆಸರ್ವಡೆದಿರ್ಕುಂ || ೫೩
ಬಗೆಯೆ ಭವಪ್ರತ್ಯಯಮುಂ
ಸೊಗಸೆ ಗುಣಪ್ರತ್ಯಯಂ ತದುಭಯಮೆನಿಕ್ಕುಂ
ಮಗುಳೆ ಗುಣಪ್ರತ್ಯಯದೊಳ್
ನೆಗೞ್ಗು ಭೇದತ್ರಯಂಗಳನುಗತಿಯಿಂದಂ || ೫೪
ಆವಾವುವವೆಂದೊಡೆ ಸಂ
ಭಾವಿತಸಾಮರ್ಥ್ಯಸಮಧಿಕಂಗಳ್ ಸಲೆ ದೇ
ಶಾವಧಿ ಪರಮಾವಧಿ ಸ
ರ್ವಾವಧಿಗಳೆನಿಪ್ಪುವುಚಿತನಾಮಯುತಂಗಳ್ || ೫೫
ವ || ಅವಱೊಳೆ ದೇಶಾವಧಿ ಅನುಗಾಮಿ ಅನನುಗಾಮಿ ಹೀಯಮಾನಂ ವರ್ಧಮಾನಮ ವಸ್ಥಿತಮನವಸ್ಥಿತಮೆಂದು ಷಟ್‌ಪ್ರಕಾರಮನುಳ್ಳದಕ್ಕುಂ ಅವು ಗುಣಾಧಿಕರ್ಗೆ ಶಂಖಾದಿ ಚಿಹ್ನಂಗಳೊಳ್ ಪುಟ್ಟುಗುಂ ತೀರ್ಥಕರರ್ಗೆ ಸರ್ವಾಂಗದೊಳ್ ಪುಟ್ಟುಗುಂ ಇಂತವಧಿ ಬೋಧಂ ಬಹುವಿಧಮಕ್ಕುಂ ಅದಲ್ಲದೆಯುಂ-
ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಚತುರ್ದಶಾಶ್ವಾಸಂ (೨)
ಕಂ || ಮನದಿಂದಾರಯದನ್ಯರ
ಮನೋಗತಾರ್ಥಂಗಳಂ ಸಮಂತಱಿವುದು ಸ
ನ್ಮುನಿಗಳ್ಗಲ್ಲದೆ ಪುಟ್ಟದು
ವಿನುತಮನಃಪರ್ಯಯಾಭಿಧಾನಂ ಜ್ಞಾನಂ || ೫೬
ಕ್ರಮದಿಂ ಋಜುಮತಿಯುಂ ವಿಪು
ಲಮತಿಯುಮೆಂದದಱ ಭೇದಮಿರ್ತೆಱನಕ್ಕುಂ
ಸಮಸಂದದ್ಯರ್ಧದ್ವೀ
ಪಮೆನಿಸಿ ಮೊದಲೆನಿಸುಗುಂ ನಿಜವ್ಯವಹೃತಿಯೊಳ್‌ || ೫೭
ವ || ಅಂತು ವಿಶಿಷ್ಟಬೋಧಚತುಷ್ಟಯಾಳಂಕೃತಚರಮಶರೀರಂ ಚಂದ್ರಪ್ರಭಮುನಿಪ್ರಭು ಪರಮ
ಪಂಚಮಜ್ಞಾನಸಂಜನನಕರಣಾತ್ಯಂತಶುದ್ಧಧ್ಯಾನೋದ್ಯೋಗಸಂಸಕ್ತಚಿತ್ತಂ ಛದ್ಮಸ್ಥಕಾಲಂ
ಮಾಸತ್ರಯಪ್ರಮಿತಮಾದುದೆಂಬಂದಿಂಗೆ-
ಕಂ || ಬಿತ್ತಿದೆನಗತುಳಫಳಸಂ
ಪತ್ತಿಯನಱಸಲ್ಕೆ ಬರ್ಪವೋಲಲ್ಲಿ ತಪೋ
ವೃತ್ತಿ ಸಮನಿಸಿದುದಲ್ಲಿಗೆ
ಮತ್ತೆೞ್ತಂದಂ ಸುಬೋಧಲಬ್ದಿನಿಮಿತ್ತಂ || ೫೮
ವ || ಅಂತು ಮುನ್ನೆ ದೀಕ್ಷಾಗ್ರಹಣಮಾದ ಶುಭಂಕರೋದ್ಯಾನಕ್ಕೆ ವಂದೊಂದು ನಾಗವೃಕ್ಷದ ಕ್ಷೂಣಚ್ಛಾಯಾಚ್ಛನ್ನಮಪ್ಪ ನಿರ್ಮಳಶಿಳಾತಳದೊಳ್‌ ಈರ್ಯಾಪರಿಶುದ್ಧೀಕರಣಾನಂತರಂ ಪೂರ್ವಾಭಿಮುಖನಾಗಿ-
ಮ || ಸ್ರ || ಕೃತಪರ್ಯಂಕಾಸನಂ ಸೂಸದೆ ನಿಲೆ ಕರಮುತ್ತಾನಕಸ್ವಸ್ತಿಕಂ ನಾ
ಭಿತಟನ್ಯಸ್ತಂ ಬೆಡಂಗಾಗಿರೆ ನಯನಯುಗಂ ನಿಶ್ಚಳಧ್ಯಾನಮುದ್ರಾಂ
ಕಿತಮಾದಂ ಚೆಲ್ವನಾಲಿಂಗಿಸೆ ವಿಶದಶಶಿಗ್ರಾವಸಂಶುದ್ಧಸಿದ್ಧ
ಪ್ರತಿಮಾನಿಷ್ಕಂಪನಿರ್ದಂ ಯತಿಪತಿ ಪರಮಧ್ಯಾನಯೋಗಪ್ರಯೋಗಂ || ೫೯
ವ || ಆಗಳ್-
ಚಂ || ಪರಿಹೃತವಾತಪಾತರುತಮುಜ್ಝಿತಪಲ್ಲವಕಂಪನಸ್ವನಂ
ವಿರಹಿತಕೀರತಾರರಣಿತಂ ಗತಕೋಕಿಳಕಾಕಳೀಕಮಂ
ತರಿತಮದಾಳಿಝಂಕೃತಮಪಾಕೃತಶಾರಿಚಟೂಕ್ತಿ ಚಿತ್ರದೊಳ್‌
ಬರೆದ ಬನಂಬೊಲಾದುದು ಬನಂ ಮುನಿಯೋಗವಿಘಾತಭೀತಿಯಿಂ || ೬೦
ವ || ಅಂತವ್ಯಗ್ರನುಂ ಬಾಹ್ಯಸಮಗ್ರಸಾಮಗ್ರನುಮಾಗಿ ಲೋಕಾಗ್ರಮನೆಯ್ದುವಾಗ್ರಹದಿಂ ತತ್ ಸ್ಥಾನನಿಷ್ಠಿತರಪ್ಪ ಸಿದ್ಧಪರಮೇಷ್ಠಿಗಳಷ್ಟಗುಣಂಗಳಂ ಕ್ಷಾಯಿಕಸಮ್ಯಕ್ತ್ವಮನಂತರ್ಜ್ಞಾ ನಮನಂತದರ್ಶನಮನಂತವೀರ್ಯಮಮೂರ್ತತ್ವಮವಗಾಹಿತ್ವಮಗುರುಲಘುತ್ವಮ ವ್ಯಾಬಾಧಿತ್ವಮೆಂಬಿವಂ ಪರಿಭಾವಿಸುತ್ತುಂ ಧ್ಯಾನೋನ್ಮುಖನಾಗಿ-
ಕಂ || ಪರಮಪ್ರವಚನರತ್ನಾ
ಕರಸಮುದಿತನವಪದಾರ್ಥದಿಂ ಮತಿಯನಳಂ
ಕರಿಸಿ ಮುನಿನಾಯಕಂ ಬಿ
ತ್ತರದಾಜ್ಞಾವಿಚಯವಿಳಸನೋಚಿತನಾದಂ || ೬೧
ಬಿಡದೆ ಚತುರ್ಗತಿಯೊಳ್ ಬೞಿ
ವಿಡಿದೞಲೆ ತೊೞಲ್ಚುತಿರ್ಪಘಪ್ರತತಿಯ ಬ
ಲ್ದೊಡರನೆ ಬಿಡಿಸುವ ಬಗೆಯೊಳ್
ತೊಡರ್ದಚಳನಪಾಯವಿಜಯಚಿಂತೆಯನಾಂತಂ || ೬೨
ಇರದೆ ಶುಭಾಶುಭಕರ್ಮ
ಸ್ವರೂಪಮಂ ತತ್ಫಲಂಗಳಂ ಪರಿವಿಡಿಯಿಂ
ಪರಿಭಾವಿಸೆ ಪರಮಯತೀ
ಶ್ವರನಂದು ವಿಪಾಕವಿಜಯಪರಿಚಿತನಾದಂ || ೬೩
ಕ್ರಮದಿನನುಪ್ರೇಕ್ಷೆಗಳೊಳ್
ಸಮಸಂದಾದ್ರವ್ಯಭೇದಸಂಸ್ಥಾನಮನಾ
ದಮೆ ಚಿಂತಿಸಿ ಮುನಿಮುಖ್ಯಂ
ಸಮಸ್ತಸಂಸ್ಥಾನವಿಜಯಸುಸ್ಥಿತನಾದಂ || ೬೪
ವ || ಅಂತು ಚತುರ್ವಿಧಧರ್ಮಧ್ಯಾನಮಂ ಧ್ಯಾನಿಸುತ್ತುಂ ನಿರತಿಶಯಲೇಶ್ಯಾವಿಶುದ್ಧನಧಃ ಪ್ರವೃತ್ತಮಪೂರ್ವನಿವೃತ್ತಮೆಂಬ ಕರಣತ್ರಯಶೋಷಣದಿನನಂತಾನುಬಂಧಿಸಂಜ್ಞೆಯಿಂ-
ಕಂ || ತಳೆದಿರ್ದಾದಿಕಷಾಯಂ
ಗಳನಾದಂ ಕ್ರೋಧಮಾನಮಾಯಾಲೋಭಂ
ಗಳನುೞಿದೀರಾಱಱೊಳಾ
ಗಳೆ ಯೋಗಿಜನಸ್ತುತಂ ವಿಸಂಯೋಜಿಸಿದಂ || ೬೫
ವ || ಅನಂತರಮಿನಿತುಬೇಗಂ ವಿಶ್ರಮಿಸಿ ಪೂರ್ವೋಕ್ತಕ್ರಮಮದಿಂ ಮಿಥ್ಯಾತ್ವಸಮ್ಯಗ್ಮಿಥ್ಯಾತ್ವ ಸಮ್ಯಕ್ತ್ವಪ್ರಕೃತಿಗಳೆಂಬ ದರ್ಶನಮೋಹನೀಯತ್ರಿತಯಮಂ ಲಯಕ್ಕೆ ಸಲಿಸಿ-
ಕಂ || ತ್ರಿಕರಣಪರಿಣತನೇೞುಂ
ಪ್ರಕೃತಿಗಳುಮನಿಂತು ಕಿಡಿಸಿ ತತ್‌ಕ್ಷಯದಿಂ ಕ್ಷಾ
ಯಿಕಸಮ್ಯಗ್ದೃಷ್ಟಿತ್ವಮ
ನಕಳಂಕಂ ತಳೆದು ಶುದ್ಧದರ್ಶನನಾದಂ || ೬೬
ವ || ಆಗಿ ಬೞಿಯಂ ಕರ್ಮವಿಕಾರಮಂ ಜೀವಸ್ವಭಾಮಂ ಪರಸ್ಪರಾತಿಕ್ರಮಮಂ ಮಾಡಿ ಸಂಕ್ಲೇಶವಿರೋಧಂಗಳ್ ನಿಯಮದಿಂ ಪರಾವರ್ತಿಸುವುದಱಿಂದಮುಂ ಶುದ್ಧೋಪ ಯೋಗಂ ಸಮೃದ್ಧಮಪ್ಪನ್ನೆಗಂ ಚಾರಿತ್ರಮೋಹೋದಯಮುಂ ಜ್ಞಾನವೈರಾಗ್ಯ ಸಂಪತ್ತಿಯು ಮೊಂದನೊಂದೊಟ್ಟಯಿಸುತಿರ್ಪುದಱಿಂ ಮುಂ ಅಂತರ್ಮುಹೂರ್ತಂಬರಂ ಪ್ರಮತ್ತಾ ಪ್ರಮತ್ತಾಪರಾವರ್ತನಸಹಸ್ರಂಗಳಂ ಕೞಿಪಿ ನಿಶ್ಶ್ರೇಯಸಾನಂತಬೋಧಸುಖಪ್ರಾಸಾ ದಾರೋಹಣನಿಶ್ರೇಣೀಭೂತಕ್ಷಪಕಶ್ರೇಣಿಯೋಗ್ಯಾಧಃಪ್ರಮತ್ತಕರಣಪರಿಣತಾತಿಶಯಾಪ್ರ ಮತ್ತಗುಣಸ್ಥಾನದೊಳ್‌ ಸ್ಥಿತಿಬಂಧಾಪಸರಣಸಹಸ್ರಂಗೆಯ್ದಿನಿತಾನುಂ ಬೇಗದಿಂ-
ಕಂ || ಉಪಗತಮಪೂರ್ಣಕರಣ
ಕ್ಷಪಕಗುಣಸ್ಥಾನಮಾಗೆ ತನಗೆ ಬೞಿಕ್ಕಾ
ತ್ಮಪರಂ ನಾಲ್ವತ್ತೆರಡೆಂ
ಬ ಪವಣ್ ನೆಲಸಿದ ವಿಕಲ್ಪದಿಂದೊಪ್ಪುವುದಂ || ೬೭
ವ || ಪೃಥಕ್ತ್ವವಿತರ್ಕವಿಚಾರಾಭಿಧಾನಮಂ ಪ್ರಥಮಶುಕ್ಲಧ್ಯಾನಮಂ ಧ್ಯಾನಿಸುತ್ತುಮಾಯುಷ್ಕರ್ಮ ಮುೞಿಯೆ ಉೞಿದಖಿಳಕರ್ಮಂಗಳಂ ಸ್ಥಿತ್ಯನುಭಾಗಕಾಂಡಕಾಘಗುಣಸಂಕ್ರಮಣಪ್ರದೇಶ ಗುಣಶ್ರೇಣಿನಿರ್ಜರೆಗಳಿನನುಕ್ರಮದಿಂ ಕಿಡಿಸುತ್ತುಂ ಪ್ರತಿಕ್ಷಣಮನಂತಗುಣಪ್ರಭಾವದೊ ಳೊಂದಿದೊಂದೊಂದೆ ಪರಿಣತಿಯ ನಿವೃತ್ತಿಕರಣಕ್ಷಪಕಗುಣಸ್ಥಾನಮಂ ಪೊರ್ದಿ ಪೂರ್ವೋಕ್ತ ಸ್ಥಿತಿಕಾಂಡಕಾದಿಕರಣದಿನಂತರ್ಮುಹೂರ್ತದೊಳ್ ಶುದ್ಧಪರಿಣಾಮದೊಳ್ ನಿದ್ರಾನಿದ್ರಾ ಪ್ರಚಲಾಪ್ರಚಲಸ್ಥಾನವೃದ್ಧಿ ನರಕತಿರ್ಯಗ್ಗತಿತತ್ಪ್ರಾಯೋಗ್ಯಾನುಪೂರ್ವೈ ಕೇಂದ್ರಿಯಜಾತ್ಯಾ ತಪೋದ್ಯೋತಸ್ಥಾವರ ಸಾಧಾರಣಸೂಕ್ಷ್ಮಂಗಳೆಂಬ ಷೋಡಶಪ್ರಕೃತಿಗಳಂ ನಿಶ್ಶೇಷಂ ಕಿಡಿಸಿ ಮತ್ತಮಂತರ್ಮುಹೂರ್ತದಿನತಿವಿಶುದ್ಧ ಪರಿಣಾಮಪರತಂತ್ರರಾಗಿ-
ಕಂ || ಅಪ್ರಭುಮುನಿಕುಲತಿಲಕನ
ಪಪ್ರತ್ಯಾಖ್ಯಾನಕರ್ಮಸತ್ವಂಗಳ ರೂ
ಪಪ್ರಳಯಮನೆಯ್ದಿಸಿದಂ
ಕ್ಷಿಪ್ರಮನುಕ್ರಮದೆ ತತ್ಕಷಾಯಾಷ್ಟಕಮಂ || ೬೮
ಬೞಿಕಂ ತತ್ಪರಿಣಾಮದೆ
ಬಳೆದಂತಃಕರಣಮಂ ತಗುಳ್ಚಿ ಚತುಸ್ಸಂ
ಜ್ವಳನನವಲೋಕಷಾಯಂ
ಗಳೆಂಬಘಪ್ರಕೃತಿಗಿಂತು ಪದಿಮೂಱಕ್ಕುಂ || ೬೯
ವ || ಮತ್ತಂ ಕತಿಪಯಸಮಯದೊಳನುಕ್ರಮದಿಂ ನಪುಂಸಕವೇದಂ ಸ್ತ್ರೀವೇದಮೆಂಬ
ಕಂ || ಎರಡುಮನದಿರ್ಪಿ ಸಮನಂ
ತರದೊಳ್‌ ಪುಂವೇದಪೂರ್ವಸತ್ಕರ್ಮಪರಂ
ಪರಮೊಱಸಿ ಕಿಡಿಸಿದಂ ಹಾ
ಸ್ಯರತ್ಯರತಿಶೋಕಭಯಜುಗುಪ್ಸೆಗಳಾಱಂ || ೭೦
ಸಮಯೋನದ್ಯಾವಳಿಕಾ
ಳಮಾತ್ರದಿಂ ಪುರುಷವೇದದಭಿನವಬಂಧ
ಕ್ರಮಮುಮನೞಱಿಸಿ ನಿರ್ವೇ
ದಮಯಂ ತಾನಾದನತಿಬಳಂಗರಿದುಂಟೇ || ೭೧
ವ || ಮತ್ತಂ ಪರಿಮೃಷ್ಟಾವಶಿಷ್ಟಸಂಜ್ವಳನಚತುಷ್ಟಯಮಂ ಪ್ರತಿಕ್ಷಣಂ ಪ್ರವರ್ತಮಾನಾನು ಭಾಗಾಶ್ವಕರ್ಣಕರಣಪೂರ್ವಸ್ಪರ್ಧಕಮರ್ದನದಿನಂತರ್ಮುಹೂರ್ತಮಂ ಕೞಿಪಿ ಬೞಿಯ ಮುಚಿತಕೃಷ್ಟಿಕ್ರಿಯೆಯಿಂ ಪೂರ್ವಾಪೂರ್ವಸ್ಪರ್ಧಕಾನುಭಾಗಮನನಂತಗುಣಹಾನಿರೂಪ ದಿಂ ದ್ವಾದಶಸಂಗ್ರಹಕೃಷ್ಟಿಗಳಂ ಮಾಡುತ್ತುಮಂತರ್ಮುಹೂರ್ತದಿಂ ಕೃಷ್ಟಿರೂಪಪ್ರವಿಷ್ಟ ಚತುಃಕಷಾಯಸಮಸ್ತಾನುಭಾಗನಾಗಿ ಮತ್ತಮಿನಿತು ಬೇಗದಿಂ ಪ್ರತ್ಯೇಕಂ ತ್ರಿವಿಧಮಪ್ಪ ಕ್ರೋಧಮಾನಮಾಯಾಸಂಜ್ವಳನಕೃಷ್ಟಿಗಳನನುಕ್ರಮದಿಂ ಬೇಱೆವೇಱೆ ಕಿಡಿಸಿ ಮೂಳೋಚ್ಛಿ ತ್ತಿಯಂ ತತ್ಕಷಾಯತ್ರಯಕ್ಕೆ ಪಡೆದು ಮತ್ತಂ ಕಿಱಿದುಬೇಗದಿಂ ಲೋಭಸಂಜ್ವಳನಪ್ರಥಮ ಕೃಷ್ಟಿಗತಾನುಭಾಗಮಂ ಭಂಜಿಸಿ ಬೞಿಯಮೆರಡನೆಯ ಕೃಷ್ಟಿಗತಾನುಭಾಗಮಂ ಭಾವಿಸು ತ್ತುಂ ಬಾದರಸಾಂಪರಾಯಕೃಷ್ಟ್ಯಾನುಭಾಗಮನನಂತಗುಣಹಾನಿರೂಪದಿಂ ತುಂದಿಸಿ ಸೂಕ್ಷ್ಮಸಾಂಪರಾಯಕೃಷ್ಟಿಗಳಂ ಮಾಡುತ್ತುಮಂತರ್ಮುಹೂರ್ತಕಾಲದಿಂ ಬಾದರಲೋಭ ಸಂಜ್ವಳನಮಂ ಕಿಡಿಸಿ ಸಾಮಾಯಿಕಚ್ಛೇದೋಪಸ್ಥಾಪನಾಶುದ್ಧಿಸಂಯಮಸಮೇತಾನಿವೃತ್ತಿ ಕರಣಕ್ಷಪಕಗುಣಸ್ಥಾನಮಂ ದಾಂಟಿ ಸಮನಂತರದಿಂ ಸೂಕ್ಷ್ಮಸಾಂಪರಾಯಸಂಯಮೋಪ ಯುಕ್ತ ಸೂಕ್ಷ್ಮಸಾಂಪರಾಯಕ್ಷಪಕನಾಗಿ-
ಕಂ || ಪ್ರಕಟಂ ಯಥೋಕ್ತಪರಿಣಾ
ಮಕಾಲದಿಂ ಕೞಿಪಿ ಸೂಕ್ಷ್ಮಲೋಭಕಷಾಯ
ಪ್ರಕೃತಿಯುಮನಷ್ಟವಿಂಶತಿ
ವಿಕಲ್ಪರಿಪುಮೋಹನೀಯಬಲಮಂ ಗೆಲ್ದಂ || ೭೨
ವ || ಅನಂತರಂ ವಿಗತರಾಗದ್ವೇಷಭಾವಿಸಂಭಾವಿತಯಥಾಖ್ಯಾತಚಾರಿತ್ರಪವಿತ್ರಕ್ಷೀಣಕಷಾಯ ವೀತರಾಗಚ್ಛದ್ಮಸ್ಥಸಂಯತಗುಣಸ್ಥಾನಮಂ ಕರಣಲಬ್ಧಿಯ ಪರಮಪ್ರಕರ್ಷದಿಂ ಪಡೆದು ಶುದ್ಧನಿಶ್ಚಯನಯದಿಂ ಸ್ಪರ್ಶರಸಗಂಧವರ್ಣದೂರಮುಂ ಕಾರಣಸಮಯಸಾರಮುಮನಾ ದ್ಯನಿಧನಚೈತನ್ಯಮಯಮುಮಪ್ಪ ನಿಜನಿರಂಜನಪರಮಾತ್ಮಜ್ಯೋತಿಯೊಂದನೆ ನಿರ್ವಿಕಲ್ಪ ಕನಿಶ್ಚಯಭಾವಂ ಶ್ರುತಜ್ಞಾನದಿನವಳಂಬಿಸಿ ನಿಶ್ಚಳಮಾಗಿರ್ಪ-
ಕಂ || ಕೇವಲಮೇಕತ್ವವಿತ
ರ್ಕಾವೀಚಾರದ್ವಿತೀಯಶುಕ್ಲಧ್ಯಾನ
ಶ್ರೀವಿಳಸನದಿಂ ಮಾಡು
ತ್ತಾವಿಭು ಬಹಳಪ್ರದೇಶನಿರ್ಜರೆಗಳುಮಂ || ೭೩
ವ || ಆ ಗುಣಸ್ಥಾನದುಪಾಂತ್ಯಸಮಯದೊಳ್ ನಿದ್ರಾಪ್ರಚಲೆಗಳಂ ಕಿಡಿಸಿ ಚರಮಸಮಯ ದೊಳೊರ್ಮೊದಲೊಳೆ-
ಕಂ || ತವಿಸಿದನೆಯ್ದೆ ಮತಿಶ್ರುತ
ಮವಧಿಮನಃಪರ್ಯಯಾಹ್ಪಯಂ ಕೇವಳಮೆಂ
ಬಿವಱೂವರಣಮನಯ್ದುಮ
ನವದಾತಚರಿತ್ರನಿರತನಾತ್ಮೈಕರತಂ || ೭೪
ನಿಧನಮನೆಯ್ದಿಸಿದಂ ಸುಗು
ಣಧನಂ ತತ್ತ್ವೈಕಸಾಧನಂ ವಿಜಿತಾರಿ
ಪ್ರಧನಂ ಚಕ್ಷುರಚಕ್ಷುರ
ವಧಿಕೇವಳದರ್ಶನಾವರಣಮಂ ನಾಲ್ಕಂ || ೭೫
ವಿಭು ದಾನಲಾಭಭೋಗೋ
ಪಭೋಗವೀರ್ಯಾಂತರಾಯಪಂಚಕಮಂ ವೀ
ತಭಯಂ ಲಯಕ್ಕೆ ಸಲಿಸಿದ
ನಭೂತಪೂರ್ವಪ್ರಭಾವನತಿಶಯವಿಭವಂ || ೭೬
ವ || ಅಂತು ಘಾತಿಚತುಷ್ಟಯಕ್ಕಂ ಕದಳೀಘಾತಂ ಮಾಡಲೊಡಂ-
ಮ || ವಿ || ಪದಪಿಂ ಸಂಯುತಚಕ್ರಮೆಯ್ದೆ ಲಯಮಂ ಘಾತ್ಯಂಧಕಾರಂ ಪ್ರತಾ
ಪದ ಪೆಂಪೊಂದಿರೆ ರಾಗಮಂ ಪಡೆಯೆ ಸದ್ಭವ್ಯಾಶಯಾದ್ಯಶೆ ಮಾಂ
ದದ ಕುಂದಂ ಕುಮುದೋತ್ಪಳಂ ತಳೆಯೆ ತಚ್ಚಂದ್ರಪ್ರಭಪ್ರಾಙ್ನಗೇಂ
ದ್ರದೊಳಂದಾದುದು ಕೇವಳಾವಗಮಭಾಸ್ವದ್ಭಾನುಬಿಂಬೋದಯಂ || ೭೭
ಕಂ || ಅನಘಂಗೆ ಕೇವಲಜ್ಞಾ
ನನೇತ್ರಮುನ್ಮೀಳಿಸಿತ್ತು ಸರ್ವಗತಂ ಫಾ
ಲ್ಗುನಮಾಸಬಹುಳಸಪ್ತ
ಮ್ಯನುರಾಧೆಯೊಳೊಂದಿ ಸಂದ ಸಾಯಂತನದೊಳ್ || ೭೮
ಸಮಸಂದ ಮತಿಶ್ರುತಮವ
ಧಿಮನಃಪರ್ಯಯಮೆನಿಪ್ಪುವುೞಿದಿರೆ ತನ್ನೊಳ್
ಕ್ರಮಕರಣವ್ಯವಧಾನ
ಪ್ರಮುಕ್ತಮೆಸೆದತ್ತು ವಿಮಳಕೇವಳಬೋಧಂ || ೭೯
ಸುರಶಿಖರಿ ಭಾಸ್ವರಜ್ಯೋ
ತಿರಂಗಮಂ ಜಳಧಿ ವಿಮಳಮಣಿಯಂ ಗಗನಂ
ಸ್ಫುರದಿಂದುವನಾಂತಂತಿರೆ
ಪರಮಂ ಕೈವಲ್ಯಬೋಧಮಂ ತಳೆದೆಸೆದಂ ||
[1] ೮೦
ವ || ಮತ್ತಂ ತತ್ಸಮಯದೊಳ್‌ ಲಬ್ಧಕ್ಷಾಯಿಕಸಮ್ಯಕ್ತ್ವಾದಿ ನವಕೇವಳಲಬ್ಧಿಯಾಗೆ-
ಕಂ || ಆಧ್ಯಾತ್ಮಿಕಮೆನಿಸಿದ ಶು
ಕ್ಲಧ್ಯಾನಮೆ ಬಳೆದು ಪೊಱಗೆ ಬಳಸಿದುದೆನೆ ವಿ
ಶ್ವಧ್ಯೇಯನ ಚರಮಾಂಗದೊ
ಳಧ್ಯಾಸಿತಮಾಯ್ತು ಮೆಯ್ಯ ದೀಪ್ತಿನಿಕಾಯಂ || ೮೧
ವ || ಅಂತು ಯುಗಪತ್ಸಮುದಿತಸಹಸ್ರಸಹಸ್ರಪ್ರಭಪ್ರಭಾಭಾಸುರಪರಮೌದಾರಿಕಶರೀರಂ ಪಂಚಶತಷಚಾಪೋತ್ಸೇಧಮಾ ಗಗನಕ್ಕೆ ನೆಗೆಯಲೊಡಮಮರೇಂದ್ರನಾಸನಕಂಪದೊಡನೆ-
ಕಂ || ವನಭವನಜ್ಯೋತಿರ್ಲೋ
ಕನಾಕಮೆಂಬಿವೞೊಳೆಯ್ದೆ ಭೇರೀಶಂಖ
ಸ್ವನಮುಂ ಗಜಾರಿಘಂಟಾ
ಧ್ವನಿಗಳುಮಕೃತಂಗಳೊಗೆದುವಿರದೊರ್ಮೊದಲೊಳ್‌ || ೮೨
ಲೋಕತ್ರಯವರ್ತನಮುಮ
ನಾ ಕೇವಳಬೋಧನೇಕಸಮಯದೊಳಿಂತ
ವ್ಯಾಕುಳಮಱಿವವೊಲಱಿದಂ
ಲೋಕತ್ರಯಮಂ ತದುದಯಮಂ ತತ್‌ಕ್ಷಣದೊಳ್‌ || ೮೩
ಶಾ || ಪಾತಾಳಾವಸಥಂ ಮಹಾವನಸಮೂಹಂ ಸ್ವರ್ವಿಮಾನೋತ್ಕರಂ
ಜ್ಯೋತಿರ್ಲೋಕಮಿವೆಯ್ದೆ ಪಾೞೆನಿಸಿ ಬಂದತ್ತಾವಗಂ ತತ್ಫಣಿ
ವ್ರಾತಂ ವ್ಯಂತರದೇವಸಂತತಿ ದಿವೌಕಸ್ಸಂಕುಳಂ ಚಂಕನತ್
ಜ್ಯೋತಿಷ್ಕಾವಳಿ ಕೇವಳಾವಗಮಕಲ್ಯಾಣೋತ್ಸವೋತ್ಸುಕ್ಯದಿಂ || ೮೪
ಚಂ || ಗಗನಮನಂತಮೆಂಬ ನುಡಿ ಸತ್ಯಮದಲ್ಲದೊಡೆಯ್ದೆ ಬರ್ಪ ದೇ
ವಗಣದನೂನಯಾನನಿಕರಕ್ಕೆ ವಿಭೂಷಣರತ್ನರಶ್ಮಿರಾ
ಜಿಗೆ ವಿವಿಧಧ್ವಜಪ್ರತತಿಗಿದ್ಧಚತುರ್ವಿಧವಾದ್ಯನಿಸ್ವನಾ
ನುಗಜಯಜೀವನಂದತುಮುಲಧ್ವನಿಗಿಂತೆಡೆಯಾಗಿ ತೋರ್ಕುಮೇ || ೮೫
ವ || ಅನ್ನೆಗಂ-
|| ಮಂದಾಕ್ರಾಂತೆ ||
ವ್ಯಾಧೂತೋದ್ಯಚ್ಚಮರಜಮಿಳನ್ಮೌಳಿಭೂಷಾಮಣಿಶ್ರೇ
ಣೀಧಾಮೋದ್ಯೋತಿತದಶದಿಶಂ ಜೈನಕೈವಲ್ಯಕಲ್ಯಾ
ಣಾಧೀನಾತ್ಮಂ ಸುರಪರಿವೃಢಂ ಸಿಂಧುರೇಂದ್ರಾಧಿರೂಢಂ
ಸೌಧರ್ಮೇಂದ್ರಂ ಶಚಿವೆರಸು ಬಂದಂ ಮಹಾನಂದದಿಂದಂ || ೮೬
ಮ || ವಿ || ತ್ರಿದಶಸ್ತ್ರೀಚಯಮುದ್ಘಶೋಣಮಣಿದೀಪಶ್ರೇಣಿಯಂ ಪಾರಿಜಾ
ತದಳತ್ಪುಷ್ಪಕದಂಬಮಂ ವಿವಿಧರತ್ನಾಮತ್ರಸಂದೋಹಮಂ
ಮುದದಿಂ ತಾಳ್ದಿ ಬರುತ್ತೆ ಮತ್ತೆ ತಳೆದತ್ತಿತ್ತಾವಗಂ ಜ್ಯೋತಿರಂ
ಗದ ಮಾಲ್ಯಾಂಗದ ಭಾಜನಾಂಗದ ಚಳಚ್ಛಾಖಾವಳೀಲೀಲೆಯಂ || ೮೭
ಕಂ || ಪೊಳೆವೆಳಮಿಂಚುಗಳಂಬರ
ತಳದೊಳ್‌ ಮಿಳಿರ್ವಂತೆ ದಿವಿಜನರ್ತಕಿಯರ್ ಗೊಂ
ದಳದಿಂದೆ ಗೀತವಾದ್ಯಂ
ಗಳ ಲಯದಿಂ ನರ್ತಿಸುತ್ತೆ ಬಂದರ್ ಪಲರುಂ || ೮೮
ವ || ಅಂತು ನಭೋವಿಭಾಗಮೆಲ್ಲಂ ಚಂದ್ರಮಂಡಲಮಯಮುಂ ದಿಶಾಪ್ರದೇಶಮೆಲ್ಲಂ ಸುರಶರಾಸನಮಯಮುಂ ವಸುಧಾವಳಯಮೆಲ್ಲಂ ತಾರಕಾಮಯಮುಮಾದುದೆಂಬಂತಿ ರೆತ್ತಿದ ಮುತ್ತಿನ ಸತ್ತಿಗೆಯ ಮೊತ್ತಮುಂ ಪಸರಿಸಿದ ಪಲತೆಱದ ಮಣಿದೊಡವುಗಳ ಬೆರಕೆವೆಳಗುಗಳ ಬಳಗಮುಂ ಅಲ್ಲೊಕ್ಕ ಪುಷ್ಪವೃಷ್ಟಿಯ ಪಾರಿಜಾತದರಲ ನೆರವಿಯುಂ ಅತ್ತೆತ್ತಲುಮತ್ಯಂತಶೋಭಾವಳಂಬಮಾಗೆ ಚತುರ್ನಿಕಾಯಾಮರಸಮನ್ವಿತಂ ಬಂದು ಮುನ್ನಮೆ ತನ್ನಬೆಸದಿಂ ವೈಶ್ರವಣನಶ್ರಾಂತಭಕ್ತಿಯಿಂದ ಸಮೆದ ಸಮವಸರಣಮಂಡಳ ಮದಾಖಂಡಳ ಪೊಕ್ಕು ತನ್ಮಧ್ಯಸ್ಥಿತೋತ್ತುಂಗಸಿಂಹಾಸನಮನಳಂಕರಿಸಿರ್ದ ಭುವನ ತ್ರಯಜ್ಯಾಯನಂ ತ್ರಿಪ್ರದಕ್ಷಿಣಂಗೆಯ್ದು ನಿಟಿಳನಿಹಿತಮುಕುಳಿತಕರಸರೋಜನಾಗಿ-
|| ಪೃಥ್ವೀವೃತ್ತಂ ||
ಸ್ತವಾವಳಿಗೆ ವಾಙ್ಮಯಂ ಸ್ಮೃತಿಗೆ ತಾಂ ಮನೋವೃತ್ತಿಯೆಂ
ಬಿವಾರಯೆ ಸಮನ್ತುಪಾಯಮೆನಿಸಿರ್ದುವಿರ್ದಂದುಮೇಂ
ಅವಾಙ್ಮನಸಗೋಚರಂ ದಿಟಕೆ ನೀಂ ಬೞಿಕ್ಕಾವುದೀ
ಭವಚ್ಚರಣಸೇವೆಯೊಳ್ಕ್ರಿಯೆ ಜಿನೇಂದ್ರಚಂದ್ರಪ್ರಭಾ || ೮೯
ಕಷಾಯಕಲುಷಾತ್ಮರಂ ಬಗೆದು ದೇವರೆಂದಾವಗಂ
ವಿಷಾದವಿಕಳತ್ವಮಂ ತಳೆವರನ್ಯರಜ್ಞಾನದಿಂ
ನಿಷೇವ್ಯಜಳಮೋಹದಿಂ ಮರುಮರೀಚಿಯಂ ಪೊರ್ದುವಾ
ತೃಷಾರ್ತಮೃಗಜಾಳದಂದದೆ ಜಿನೇಂದ್ರಚಂದ್ರಪ್ರಭಾ || ೯೦
ಅವಾರ್ಯಕುಮತಾವಳಿವಿಷಮನಕ್ರಚಕ್ರಾಕುಳಂ
ಭವಾಂಬುನಿಧಿ ದಾಂಟಲೆಂದರೆಬರಂತದಂ ಸಾರ್ವುದುಂ
ಭವನ್ಮತಬಹಿತ್ರಮಂ ತಳೆದು ಕರ್ಣಧಾರತ್ವಮಂ
ನಿವೇದಿಸಿ ಸುಮಾರ್ಗಮಂ ಪೊರೆ ಜಿನೇಂದ್ರಚಂದ್ರಪ್ರಭಾ || ೯೧
ಜರತ್ತೃಣಜುಗುಪ್ಸೆಯಿಂ ಬಿಸುಟಹೀಂದ್ರಮರ್ತ್ಯೇಂದ್ರನಿ
ರ್ಜರೇಂದ್ರಪದಮಂ ಪದಾನತರ್ಗೆ ಮತ್ತೆ ನೀನೀವುದೇಂ
ಕರಂ ಬಗೆಯೆ ಚೋದ್ಯಮೇ ಬಯಸಿ ತಾಳ್ದಿದಾರ್ಹಂತ್ಯಮಂ
ನಿರಾಕುಳಿತಮೀವೆಯೆಂದೊಡೆ ಜಿನೇಂದ್ರಚಂದ್ರಪ್ರಭಾ || ೯೨
ಲಸತ್ಸಿತಸರೋಜಮಂ ಹಿಮಕರೋಪಳಾದರ್ಶಮಂ
ಪ್ರಸಿದ್ಧವಿಧುಬಿಂಬಮಂ ನೆಲೆಯಿವಲ್ಲವೆಂದೆಲ್ಲಮಂ
ಬಿಸುಟ್ಟುಮವಿಕಾರದೊಳ್ ನೆಲಸಿದತ್ತು ತನ್ನಿಚ್ಛೆಯಿಂ
ಪ್ರಸನ್ನತೆ ನಿಜಾಸ್ಯದೊಳ್ ಸಲೆ ಜಿನೇಂದ್ರಚಂದ್ರಪ್ರಭಾ || ೯೩
ತ್ವದೀಯ ತನುಚಿಂತೆಯಂ ಪಡೆಯೆ ನಿತ್ಯನೈಶ್ಚಿಂತ್ಯಮಂ
ತ್ವದೀಯಪದಪೂಜೆಯೊಳ್ ತೊಡರೆ ಲೋಕಪೂಜ್ಯತ್ವಮಂ
ತ್ವದೀಯಗುಣಕೀರ್ತನಕ್ಕೆಳಸೆ ಕೀರ್ತಿಯಂ ನೀನೆ ಮಾ
ಣದೀವೆ ವೀಪರೀತಮಿಂತಿದು ಜಿನೇಂದ್ರಚಂದ್ರಪ್ರಭಾ || ೯೪
ಸ್ಮರಂ ಸ್ಮರಣಮಾತ್ರದಿಂ ಪಡೆದನರ್ಧನಾರೀತ್ವಮಂ
ಹರಂಗೆ ದಿಟಮೆಂದೆ ನಿನ್ನೊಳಮಡುರ್ತಹಂಕಾರದಿಂ
ವಿರೋಧಿಸಿ ಹತಪ್ರಭಂ ಸೆಡೆದನಂತೆ ದಲ್ ಕಾರಣಂ
ಪರಾಭವಕೆ ಗರ್ವಮಲ್ಲದೆ ಜಿನೇಂದ್ರಚಂದ್ರಪ್ರಭಾ || ೯೫
ಪದಂ ನಿನಗೆ ಮುಕ್ತಿಯೊಂದೆ ಕುಡುತಿರ್ಪೆ ನೀನಂತದಂ
ಪದಾಶ್ರಿತರ್ಗೆ ಸಂತತಂ ಪಲರ್ಗೆ ಕೊಟ್ಟೊಡಂ ಮತ್ತೆ ತ
ತ್ಪದಚ್ಯುತಿಯದಿಲ್ಲ ನಿನ್ನೊಳಿದು ಚೋದ್ಯಮೇ ತ್ವತ್ಪ್ರಭಾ
ವದಿಂದೆ ದೊರೆಕೊಳ್ಳದಾವುದೊ ಜಿನೇಂದ್ರಚಂದ್ರಪ್ರಭಾ || ೯೬
ವ || ಎಂದು ಸಮಸ್ತಾಮರಸಮೇತಂ ಸ್ತುತಿಗೆಯ್ದು ಮಾಣದೆ ಮತ್ತಂ-
ಮ || ಸ್ರ || ಸಮನೋದಾಮಂಗಳಂ ಸಂಗಳಿಸು ಕನಕಕುಂಭಂಗಳಂ ತುಂಬು ತೀರ್ಥಾಂ
ಬುಮನುದ್ಯದ್ಗಂಧಮಂ ಗಂಧಮನಳವಡಿಸುತ್ಕೃಷ್ಟಮಂ ಕೊಳ್‌ ಫಲವ್ರಾ
ತಮನಾ ನೈವೇದ್ಯಮಂ ವರ್ಧಿಸು ಸರಭಿಲಸದ್ಧೂಪಮಂ ಕೂಡು ದೀಪೋ
ದ್ಗಮಮಂ ಮಾಡಕ್ಷತಕ್ಷಾಳನಮನೊಡರಿಸೆಂದಿಂದ್ರನಿಂದ್ರಾಣಿಗೆಂದಂ || ೯೭
ವ || ಎನಲೊಡಮೊಡನೆ ತಂದವಟಯ್ಸಿದನೇಕದಿವ್ಯಾರ್ಚನಾದ್ರವ್ಯಂಗಳನೞ್ತಿವೆರಸರ್ಚಿಸಿಯು ಮಿಂತು-
ಮ || ಸ್ರ || ವರತೀರ್ಥಾಧೀಶಸೇವೋತ್ಸವದೊಳೆ ಮನಮಂ ತದ್ಗುಣಸ್ತೋತ್ರವೃತ್ತೋ
ತ್ಕರಪಾಠಪ್ರಸ್ತುತೋದ್ಯೋಗದೊಳೆ ವಚನಮಂ ತತ್ಪದಾಂಭೋಜಪೂಜಾ
ಕರಣಪ್ರಾಚುರ್ಯಕಾರ್ಯಾಂತರದೊಳೆ ತನುವಂ ಯೋಜಿಸುತ್ತಿರ್ದನಿಂದ್ರಂ
ಪಿರಿದೊಂದಾನಂದದಿಂದಂ ಸುಕೃತಿ ಸಕಳ ಸಾಹಿತ್ಯವಿದ್ಯಾವಿನೋದಂ || ೯೮
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಕೇವಲಜ್ಞಾನೋದಯೋತ್ಸವಂ
ಚತುರ್ದಶಾಶ್ವಾಸಂ
 

[1] ಸಿರಿಸಾರದೆಯರ್ ಸಹಬಂ
ಧುರರುಚಿಸಂಪೂರ್ಣಚಂದ್ರನಮೃತಾಕರನೊಳ್‌
ಮೆಱೆವಂತನಂತಲಕ್ಷ್ಮೀ
ಪರಮಶ್ರೀಚಂದ್ರನಾಥನೇನೊಪ್ಪಿದನೋ ||
ಈ ಪದ್ಯವು ೮೦ನೆಯ ಪದ್ಯವಾದ ಮೇಲೆ ಒಂದು ಪ್ರತಿಯಲ್ಲಿ ಮಾತ್ರ ಇದೆ; ಗ್ರಂಥಕರ್ತನದಲ್ಲವೆಂದು
ತೋರುತ್ತದೆ

ಕಂ || ಶ್ರೀದಂ ನಿಜಾಜ್ಞೆಯಿಂ ಸಂ
ಪಾದಿಸಿದಾ ಸಮವಸೃತಿಯನೀಕ್ಷಿಸಿ ಪರಮಾ
ಹ್ಲಾದಮನಾಂತಂ ಪೌಳೋ
ಮೀದಯಿತಂ ಜೈನಜನಮನೋಹರಚರಿತಂ || ೧
ಪರಮನನೆ ಕಾಣ್ಬ ಪೂಜಿಪ
ಭರದಿಂ ಮುಂ ಪೊಕ್ಕನಂತರಂ ತತ್ಸಭೆಯಂ
ಹರಿ ನೋಡಿ ತನ್ನಕಣ್ಸಾ
ಸಿರಮುಮನಾನಂದರಸದೊಳೋಲಾಡಿಸಿದಂ || ೨
ಪರಮೇಶಂ ಮಧ್ಯದ ಮಂ
ದರದಂತಿರೆ ಸಮವಸರಣವಳಯಂ ವಿಳಸ
ದ್ಗಿರಿಸಿಂಧುನದೀಪುರಭಾ
ಸುರಜಂಬೂದ್ವೀಪಮೆಂಬಿನಂ ಸೊಗಯಿಸುಗುಂ || ೩
ಅದು ಗಗನಲಕ್ಷ್ಮಿಗಾದ
ತ್ತುದಾತ್ತಮಂಡನಮದರ್ಕೆ ನಾಯಕಮಣಿಯಂ
ದದೆ ಮಧ್ಯದೊಳಿರ್ದಂ ದೇ
ವದೇವನತ್ರಾಸನುತ್ಪ್ರಭಂ ನುತಗಾತ್ರಂ || ೪
ವ || ಮತ್ತಂ-
ಕಂ || ಅದು ಪರಮಾರ್ಹಂತ್ಯಶ್ರೀ
ಸುದತೀವಿವಹನವಿಶಾಳವೇದಿಕೆಯನಘಂ
ಗದು ಮುಕ್ತಿಗೆ ನಡೆಯಲೊಡ
ರ್ಚಿದ ಪೊಱವೀಡೆನಿಸಿದತ್ತು ತತ್ಸಭೆ ಶುಭದಂ || ೫
ವ || ಅದೆಂತೆಂದೊಡೆ-
ಮ || ವಿ || ಧರೆಯಿಂ ಪಂಚಸಹಸ್ರಚಾಪನಿಯತೋತ್ಸೇಧಂಬರಂ ವ್ಯೋಮಭೂ
ಮಿರುಹಸ್ಕಂಧಮಿದೆಂಬಿನಂ ನಿಮಿರ್ದು ನಿಂದತ್ತಾದಮಾದರ್ಶಭಾ
ಸುರಮಾದ್ವಾದಶಯೋಜನಾತ್ತಸಮವೃತ್ತಂ ಕಣ್ಗೆ ಗೊತ್ತಪ್ಪಿನಂ
ಹರಿನೀಲೈಕಶಿಳಾಮಯಂ ಮಹಿತಳಂ ತೀರ್ಥೇಶನಾಸ್ಥಾನದಾ ||
[1] ೬
ವ || ಅಂತುಮಲ್ಲದೆಯುಂ-
ಕಂ || ಆ ಸಮವಸರಣಲಕ್ಷ್ಮಿಯ
ಭಾಸುರತರಪಂಚರತ್ನಮಯಕಾಂಚನಮಾ
ಳಾಸಾದೃಶ್ಯಕ್ಕಾಯ್ತವ
ಕಾಶಂ ಕಿಂಮೀರಕಿರಣಜಾಳಂ ಶಾಳಂ || ೭
ತ್ರಿದಶೇಂದ್ರಧನುಶ್ಶ್ರೀಗಾ[2]ಸ್ಪದಮೆನಿಸಿರ್ದುಂ ಬೞಿಕ್ಕಮಚಿರದ್ಯುತಿಸಂ
ಪದಮೆನಿಸಿ ತೋರ್ಪುದಂತೋ
ವದೆಯಿದು ಚಿತ್ತಕ್ಕೆ ಚಿತ್ರತರಮೆಂಬಿನೆಗಂ || ೮
ವ || ಮತ್ತಂ-
ಕಂ || ತೊಳಪ ಸರಿಗೆಗಳ ಮುಗಿಲ
ಟ್ಟಳೆಗಳ ಮಿಳ್ಳಿಸುವ ಪಲವು ಪೞಯಿಗೆಗಳ ಗೊಂ
ದಳಮೆಯ್ದೆ ಬಳಸಿ ಚೆಲ್ವಿನ
ಬೆಳಸೆನೆ ಸೊಗಯಿಪುದು ತನ್ಮಹಾಪ್ರಾಕಾರಂ || ೯
ವ || ಅದಱ ಪೂರ್ವಾದಿದಿಕ್ಚತುಷ್ಟಯದೊಳಂ ವಿಂಶತಿಸಹಸ್ರಸಂಖ್ಯಾಸಮನ್ವಿತಂಗಳುಂ ದ್ಯುಚರ ಖಚರಭೂಚರವ್ಯಂತರೋರಗತಿರ್ಯಗ್ಭವ್ಯಗಣತ್ವರಿತಾರೋಹಣಾವರೋಹಣಕಾರಣ ಪ್ರಭಾವಪಾದಲೇಪಾದಿವಿಲಿಪ್ತಪ್ರಥಮಾಗ್ರಸೋಪಾನಸಮೀಚೀನಂಗಳುಮಾಗಿ-
ಕಂ || ಧರೆಗಿೞಿವ ಬಾಂದೊಱೆಯ ಬ
ಲ್ದೆರೆಗಳೆ ಕರಮೆನಿಸಿ ಮಿಸುಪ ಪೊಸಪಳಿಕಿಂ ಬಿ
ತ್ತರಿಸಿದ ಸೋಪಾನಂಗಳ್
ಕರಮೆಸೆದುವು ನೋಡಿದವರ ಕಣ್ ನುಣ್ಚುವಿನಂ || ೧೦
ವ || ಆ ಸೋಪಾನಂಗಳಗ್ರದೇಶದೊಳ್‌
ಮ || ವಿ || ದೆಸೆಯಂ ಕೆಂಬಿಸಿಲೆಂಬಿನಂ ಬಳಸೆ ಪೀತೋದ್ದ್ಯೋತಸಂಘಾತಮಾ
ಗಸಮಂ ಚಿತ್ರಿಸೆ ಪಂಚರತ್ನಕಳಶೋದ್ಯತ್ಕಾಂತಿ ಮುಂದೊಂದಿ ಕ
ಣ್ಬಸರಂಬೆತ್ತಿರೆ ತುಂಗತೋರಣಶತಂ ಕೆಂಬೊನ್ನಮಾಡಂಗಳೇ
ನೆಸೆದೊಪ್ಪಿರ್ದುವೊ ಬಿತ್ತರಂಬಡೆದು ತತ್ತದ್ಗೋಪುರದ್ವಾರದಿಂ || ೧೧
ಕಂ || ಹರಿನೀಳಮಹೀಪ್ರಾಂತ
ಸ್ಫುರದಂಶುಕೃತಾಂಧಕಾರಮಂ ಮೆಯ್ವೆಳಗಿಂ
ಪರಿಹರಿಸಿರ್ಪರ್ ಜ್ಯೋತಿ
ಷ್ಕರಮರದೌವಾರಿಕರ್ ನಿರಂತರಮದಱೊಳ್ || ೧೨
ವ || ಮತ್ತಮವಱೊಳ್ ಬಹಿರಂತರುಭಯಪಾರ್ಶ್ವವೇದಿಕಾದ್ವಯಂಗಳೊಳ್ ಕಳಶಭೃಂಗಾರು ಚಾಮರವ್ಯಜನದರ್ಪಣಾತಪತ್ರಧ್ವಜಸುಪ್ರತಿಷ್ಠಕಂಗಳೆಂಬಷ್ಟಮಂಗಳಂಗಳುಮಂ ಸ್ವಸ್ತಿಕಾದಿ ಪ್ರಾಸಾದಂಗಳುಮಂ ಶಾಲ್ಯಾದಿಧಾನ್ಯಂಗಳುಮಂ ದೇವಾಂಗಾದಿವಸ್ತ್ರಂಗಳುಮಂ ಮಕು ಟಾದಿವಿಭೂಷಣಂಗಳುಮಂ ಮಾಕಂದಾದಿಸಕಳರ್ತುಕಫಲಂಗಳುಮಂ ಸುವರ್ಣಸ್ಥಾ ಲ್ಯಾದಿಭಾಜನಂಗಳುಮಂ ಚಕ್ರಾದ್ಯಾಯುಧಂಗಳುಮಂ ತತಾದಿವಾದ್ಯಂಗಳುಮಂ ಪದ್ಮ ರಾಗಾದಿವಸ್ತುಗಳುಮಂ ಬೇಡಿದಾಗಳೆ ತಡೆಯದೆ ಕುಡುವ ನೈಸರ್ಪ ಪಾಂಡುಕ ಪದ್ಮ ಪಿಂಗಳ ಕಾಳ ಮಹಾಕಾಳ ಮಾಣದ ಶಂಖ ಸರ್ವರತ್ನಂಗಳೆಂಬ ನವನಿಧಿಗಳುಮಂ ನಿರಂತರಮೆನಿಸಿ-
ಕಂ || ಪ್ರತ್ಯೇಕಾಷ್ಟೋತ್ತರಶತ
ಮಿತ್ಯುಪಯುಕ್ತಂಗಳಿರ್ಪುವೊಪ್ಪದಿನೆನೆ ಮ
ತ್ತತ್ಯತಿಶಯಮಂ ತ್ರಿಭುವನ
ಪತ್ಯಾಸ್ಥಾಯಿಕೆಯನಾರೊ ಬಣ್ಣಿಸಲಱಿವರ್ || ೧೩
ವ || ಅದಲ್ಲದೆಯುಂ ಉಭಯತಟಘಟಿತಸ್ಫಟಿಕಭಿತ್ತಿಭಾಸುರಂಗಳುಂ ತತ್ತದ್ಭೂಪ್ರದೇಶಪ್ರವೇ ಶೋಚಿತಪಕ್ಷದ್ವಯೋಪಲಕ್ಷಿತಕ್ಷುಲ್ಲಕದ್ವಾರಮನೋಹರಂಗಳುಮೇಕಕ್ರೋಶವಿಶಾಲಂಗ ಳುಮಾಗಿ-
ಕಂ || ಕರಮೆಸೆವುವಾಚತುರ್ಮುಖ
ಪರಿಷದ್ಗೋಮಿನಿಯ ನಾಲ್ಕು ಸೀಮಂತದವೋಲ್
ಪುರವೀಧಿಗಳೋಳಿಯ ಗೋ
ಪುರಂಗಳಿಂ ನೀಳ್ದು ಮೊದಲ ಪೀಠಂಬರೆಗಂ || ೧೪
ವ || ಎನಿಸಿ ಪರ್ವಿದ ಪೆರ್ವೀಧಿಗಳ ನಡುವೆ ಗೋಪುರದ್ವಾರಂಗಳಿಂ ತೊಟ್ಟು ಮಣಿತೋರಣ ಶತಾಲಂಕೃತಮಪ್ಪೇಕಗವ್ಯೂತಿಮಾತ್ರಾಂತರದೊಳ್‌
ಕಂ || ಏನೆಸೆದುವೊ ನಾಲ್ದೆಸೆಗಳ
ಮಾನಸ್ತಂಭಂಗಳಮಳಪೀಠತ್ರಯಜಾಂ
ಬೂನದಶಾಳತ್ರಯಮಣಿ
ಮಾನಿತಗೋಪುರಚತುಷ್ಟಯಂಗಳಿನನಿತುಂ || ೧೫
ವ || ಮತ್ತಂ ಪ್ರಥಮಪ್ರಾಕಾರದೊಳಗೆ ಸುರಪತಿಪಿತೃಪತಿಸರಿತ್ಪತಿಧನಪತಿಸತತಕೇಳೀವಿಲಾಸೋ ಚಿತಂಗಳಪ್ಪ ನಾಲ್ಕುಂ ದೆಸೆಯ ರತ್ನಹರ್ಮ್ಯಂಗಳೊಳಂ ಎರಡನೆಯ ಶಾಳದೊಳಗೆ ಪಾವಕಪುಣ್ಯಜನಪವಮಾನಪಶುಪತಿವಿನೋದವಿಹಾರಯೋಗ್ಯಂಗಳಪ್ಪ ನಾಲ್ಕುಂ ಕೋಣೆ ಗಳ ಸೌವರ್ಣಸೌಧಂಗಳೊಳಂ ಅವನವಂ ಬಳಸಿದ ಹೃದ್ಯೋದ್ಯಾನಂಗಳೊಳಂ ತೃತೀಯವಪ್ರದೊಳಗಪ್ರತಿಮವಾಳವಾಯುಜಸುವರ್ಣಕಳಶಮಣಿಮಯಂಗಳುಮಷ್ಟಾ ಷ್ಟಾರ್ಧಚತುಶ್ಚಾಪೋನ್ನತಂಗಳುಮಪ್ಪ ಮೂಱುಂ ಪೀಠಂಗಳ ಮೂರ್ಧದೊಳ್‌ ಪರಾರ್ಥ್ಯ ರತ್ನ ರಚಿತಜಿನಪ್ರತಿಕೃತಿಚತುಷ್ಟಯೋಪಶೋಭಿತಕನಕಮಯ ಚತುರಶ್ರಮೂಲಪ್ರದೇಶಂ ಗಳೊಳಮಳವಟ್ಟುಮಂತುಮಲ್ಲದೆಯುಂ-
ಚಂ || ಅಕುಟಿಳರೇಖೆಗಳ್ ಸುವಿದಿತಾಂತರವೀಧಿಗಳುದ್ಘಕಾಂತಿಗಳ್
ಸಕುಲಿಶಪಙ್ಕ್ತಿಗಳ್ ಸಲೆ ಕುದೃಗ್ಜನದರ್ಶನಮೋಹನೀಯದಾ
ರುಕುಳವಿದಾರಣೋಚಿತಸಿತಕ್ರಕಚಂಗಳಿವೆಂಬ ಲೀಲೆಯಂ
ಪ್ರಕಟಿಸುತಿರ್ಪುವಂತವಱ ಜಂಘೆಗಳೊಳ್ ದ್ವಿಸಹಸ್ರಧಾರೆಗಳ್ || ೧೬
ವ || ಮತ್ತಮವನಿತರ್ಕಂ ಬೇಱೆವೇ ಱೆ-
ಕಂ || ಸಮವೃತ್ತಂ ವಿಮಳಸ್ಫಟಿ
ಕಮಯಂ ಮಧ್ಯಪ್ರಕಾಂಡಮಲ್ಲಿಂದತ್ತಂ
ಕ್ರಮದೆ ಮಣಿಘಟಿತಕಟಕಂ
ಕುಮುದಂ ಕಟಕಂ ಮರಳ್ದು ಹೈಮಂ ಫಳಕಂ || ೧೭
ಅದಱಗ್ರದೊಳೆಸೆದು ಚತು
ರ್ವದನಂ ಮಾಣಿಕ್ಯಮಯಜಿನಾಕೃತಿ ನೆಲಸಿ
ರ್ಪುದು ಮುಕ್ತಾಛತ್ರತ್ರಯ
ಸದಮಳಭಾಭಾರಭರಿತರೋದೋವಿವರಂ || ೧೮
ಫಳಕದ ನಾಲ್ಕುಂ ಗೊಂಟಿನೊ
ಳಲಘುಪತಾಕಾಚತುಷ್ಕಮಿರ್ಕುಂ ಮತ್ತಂ
ಬಳಸಿ ಕಡೆಕಡೆಯೊಳೆಸೆಗುಂ
ಚಳಚಮರಜಲಂಬಮಾನಘಂಟಾಜಾಳಂ || ೧೯
ವ || ಅಂತು ಸಕಳಾಳಂಕಾರಸಮೇತಂಗಳಪ್ಪ ನಾಲ್ಕುಂ ಮಾನಸ್ತಂಭಂಗಳ ಮೊದಲ ಮಗಿಲಿಂ ಪೊಱಗೆ ನಾಲ್ಕುಂ ಗೋಪುರದ್ವಾರಂಗಳೆಡೆಯೆಡೆಯೊಳ್ ಸಮವಸರಣಕ್ಷೇತ್ರವಿವಿಕ್ಷುಜನ ಪಾದಪ್ರಕ್ಷಾಳನೋಚಿತಕನಕಕುಂಡದ್ವಿತಯಮಂಡಿತೋಭಯಪಾರ್ಶ್ವಂಗಳಪ್ಪ ನಂದೆ ನಂದೋತ್ತರೆ ನಂದಾವತಿ ನಂದಿಘೋಷೆ ವಿಜಯೆ ವೈಜಯಂತಿ ಜಯಂತಿ ಅಪರಾಜಿತೆ ಅಶೋಕೆ ಸುಪ್ರತಿಷ್ಠೆ ಕುಮುದೆ ಪುಂಡರೀಕೆ ಹೃದಯಾನಂದೆ ಮಹಾನಂದೆ ಸುಪ್ರಬುದ್ಧೆ ಪ್ರಭಾಕರಿ ಎಂಬ ಪರಿನಾಱುಂ ರತ್ನಮಯಸೋಪಾನಪಙ್ಕ್ತಿಗಳಪ್ಪ ಸಮಚತುರಶ್ರವಾಪಿ ಗಳ್ ಪೂರ್ವಾದಿಪರ್ಯಾಯದಿನೊಂದೊಂದರ್ಕೆ ನಾಲ್ಕುಂ ನಾಲ್ಕಾಗಿ ದಿವ್ಯಯೋಷಿಜ್ಜ ನಮಜ್ಜನೋಪಯೋಗ್ಯಂಗಳೊಪ್ಪುಗುಂ ಅದಲ್ಲದೆಯುಂ-
ಕಂ || ಜಿನತನುಗೆ ಪನ್ನೆರೞ್ಮಡಿ
ಯೆನಿಪುನ್ನತಿ ನೋಡಿದೆನ್ನರೊಳಮುನ್ನತಿಯಂ
ಜನಿಯಿಪುದೆಂಬೀನುಡಿ ನಿಜ
ವೆನೆ ಮಾನಸ್ತಂಭಮಿಂತು ನಾಲ್ಕುಂ ರಮ್ಯಂ || ೨೦
ಮಾನಸ್ತಂಭನಿಚಯಮ
ಜ್ಞಾನಿಜನಸ್ವಾಂತಜನಿತಮಾನಸ್ತಂಭಂ
ತಾನೆನಿಸಿ ಮತ್ತೆ ವಾಗಭಿ
ಮಾನಸ್ತಂಭಂಗಳೆನಿಸುಗುಂ ಪೊಗೞ್ವರ್ಗಂ || ೨೧
ವ || ಆ ನಾಲ್ದೆಸೆಯ ಮಾನಸ್ತಂಭಂಗಳೆಡೆಯೆಡೆಯೊಳರ್ಧಯೋಜನವ್ಯಾಸಮನಪ್ಪುಕೆಯ್ದು ಸಮ ಚತುರಶ್ರಂ ಪಾದಾಧಿಕಚತುರಶ್ರಂ ವ್ಯತ್ತಮಾಯತವೃತ್ತಮಷ್ಟಾಶ್ರಂಗಳೆಂಬ ತಳಚ್ಛಂದಂಗಳಿಂ ಮೇಲೆ ಪುಟ್ಟುವ ವೈರಾಜಂ ಪುಷ್ಪಕಂ ಕೈಲಾಸಂ ಮಣಿಕಂ ತ್ರಿವಿಷ್ಟಪಮೆಂಬ ಸ್ವರ್ಗ ಸಂಭವಂಗಳಪ್ಪಯ್ದು ಮಹಾಪ್ರಾಸಾದಂಗಳೊಳಂ ಭೂಮಿಜಂಗಳಪ್ಪ ಸ್ವಸ್ತಿಕ ವರ್ಧಮಾನ ನಂದ್ಯಾವರ್ತ ಸರ್ವತೋಭದ್ರ ವಳಭಿಚ್ಛಂದಮೆಂಬಯ್ದು ಪ್ರಾಸಾದಂಗಳೊಳಂ ದ್ರಾವಿಡಂ ಕಾಳಿಂಗವೆಸರಂಯಾವ್ಯಂತರಮೆಂಬಂತರೀಜಾತಿಗಳೊಳಂ ದನುರಿ ಮಧುರಿ ಸಾಧಾರಿಣಿ ತ್ರಾಸ್ತಿಯೆಂಬ ನಾಲ್ಕುಂರೇಖೆಗಳೊಳಮಳವಟ್ಟ ಚೆಲ್ವಿನಿಂ ಪ್ರಸೀದಂತಿ ಜನಮನಾಂಸಿ ದೇವಪ್ರಾಸಾದಾ ಎಂಬ ನುಡಿಗೆ ನಿದರ್ಶನಮಾಗಿ ಸೊಗಯಿಸುವ-
ಶಾ || ಪ್ರಾಸಾದಾಂತರದಿಂದಮಯ್ದು ಜಿನಚೈತ್ಯಾಗಾರಮೊಂದಿಂತೆ ವಿ
ನ್ಯಾಸಂ ನಾಡೆ ಬೆಡಂಗುವೆತ್ತಿರೆ ಹಟತ್ತದ್ರತ್ನಕೂಟಾಂಶುಮಾ
ಳಾಸಂಪೀತಪರೀತನಂದನತರುಚ್ಛಾಯಾಂಧಕಾರಂ ವಿಹಾ
ರಾಸಕ್ತಾಮರಕಾಮಿನೀಸಮುದಯಂ ತದ್ಭೂಮಿ ಕಣ್ಗೊಪ್ಪುಗುಂ || ೨೨
ಕಂ || ಮಣಿಯಯ್ದು ಮತ್ತೆ ಚಿಂತಾ
ಮಣಿಯೊಂದೆನೆ ಸಮೆದ ಬಣ್ಣಸರಮಂ ತದ್ಭೂ
ಪ್ರಣಯಿನಿ ತಳೆದವೊಲೊಳ್ಪಿನ
ಕಣಿಯಾದುವು ರತ್ನಹರ್ಮ್ಯಚಯಚೈತ್ಯಂಗಳ್ || ೨೩
ವ || ಮತ್ತಂ ತತ್ಪ್ರಮದವನಂಗಳೊಳ್-
ಚಂ || ಮೃದುಪದಪಾತಮಂ ಬಯಸದುತ್ಕುಚಭಾರದ ಸೋಂಕನಾಸೆಗೆ
ಯ್ಯದ ವದನಾಸವಕ್ಕೆಳಸದಬ್ಜದಳಾಕ್ಷಿಯರೀಕ್ಷಣಕ್ಕಣಂ
ಪದೆಯದಶೋಕಮಾ ಕುವರಕಂ ವಕುಳಂ ತಿಳಕಂ ಮರಲ್ದರ
ಲ್ದುದೆ ಪೊಗೞ್ಗುಂ ಚರಾಚರಸುಖಾವಹಮಪ್ಪ ಜಿನಪ್ರಭಾವಮಂ || ೨೪
ಕಂ || ಬೇರ್ಗೊಂಡು ಪಣ್ತ ಪಲಸೆಳ
ನೀರ್ಗಾಯಂ ತಳೆದ ತೆಂಗು ತನಿರಸಮೊಸರ್ವಾ
ನೇರ್ಗೊನೆಯನಾಂತ ಮಾವಿವು
ನೇರ್ಗಿಱಿಯವು ಕಲ್ಪತರುಗೆ ಸಿರಿಯಿಂದೆನಿಕುಂ || ೨೫
ವ || ಮತ್ತಮಲ್ಲಿ-
ಕಂ || ವಿಕಚೋತ್ಪಳಾಬ್ಜಕಲ್ಹಾ
ರಕುಳಂಗಳತುಚ್ಛಮೌಕ್ತಿಕಚ್ಛೇದಾಚ್ಛೋ
ದಕಭರಿತಂಗಳ್ ವೃತ್ತ
ತ್ರಿಕೋಣಚತುರಶ್ರವಾಪಿಗಳ್ ಸೊಗಯಿಸುಗುಂ ||[3] ೨೬
ವ || ಅದಲ್ಲದೆಯುಮಲ್ಲಿ ವಿಹರಿಸುವ ಕಲ್ಪಾಮರವಿದ್ಯಾಧರಫಣಾಧರಜ್ಯೋತಿಷ್ಕನಾನವ್ಯಂತರ ದಿವ್ಯಭವ್ಯಜನಂಗಳಾ ಮಹಾವಾಪಿಗಳ ವಿಮಳಜಳದಿನಚಳನಂ ಪ್ರಮದವನಸುರಭಿಸುಮ ನದಿನಮನನರ್ಹತ್ಪರಮೇಷ್ಠಿಯಂ ತತ್ತಚ್ಚೈತ್ಯಮಂದಿರಂಗಳೊಳಪೊಕ್ಕು ಪೂಜಿಸಿ ಮತ್ತಮತ್ಯಂ ತಭಕ್ತಿಭರದಿಂ ಶಕ್ತಿಯುಂ ಪ್ಯುತ್ಪತ್ತಿಯುಮಭ್ಯಾಸಮುಮೆಂಬ ಗುಣತ್ರಯೋಪಯುಕ್ತರುಂ ರತ್ನತ್ರಯಾಳಂಕೃತರುಮಪ್ಪ ಸುಕವಿಗಳ್ ಸಮಱಿ ಸಮೆದತಿವಿಶಿಷ್ಟಶಿಷ್ಟಾದಿಪದಾಳಂಕಾರಾ ಸ್ಪದಂಗಳುಮುಪಮಾದ್ಯರ್ಥಾಳಂಕಾರ ಸಮರ್ಥಂಗಳುಂ ವೈದರ್ಭಾದಿರೀತಿಸಮೇತಂಗಳುಂ ರತ್ಯಾದಿಯೋಗ್ಯಭಾವಸಂಪಾದಿತಂಗಳುಂ ಶೃಂಗಾರಾದಿಸಮುಚಿತರಸಪ್ರಸರಾರ್ದ್ರಂಣಗಳು ಮಪ್ಪ ವೃತ್ತಗಂಧಿ ಚೂರ್ಣಮುತ್ಕಳಿಕೆ ಲಲಿತಂ ಖಂಡಂ ವಿಚಿತ್ರಮೆಂಬಾಱು ತೆಱದ ಗದ್ಯಂಗಳೊಳಂ ವೃತ್ತಂ ಜಾತಿಯೆಂಬರೆೞ್ತೆಱದ ಪದ್ಯಂಗಳೊಳಂ ಮುಕ್ತಕಂ ಕುಳಕಂ ಕೋಶಂ ಸಂಘಾತಮೆಂಬ ಸಮಕಟ್ಟಿನೊಳಮಳವಟ್ಟು ಪದವಾಕ್ಯಪ್ರಮಾಣಾದಿಸಾರ ಸಾಹಿತ್ಯಸರ್ವಸ್ವಂಗಳಪ್ಪ ಸ್ವರೂಪಸ್ತವ ಗುಣಸ್ತವ ವಸ್ತುಸ್ತವಂಗಳಂ ನಿರ್ಬಂಧದಿಂದೋ

ಅಳಿಪರಿವೃತಪದ್ಮಂಗಳೊ

ಕಂ || ಆ ಪರಿಖೆಯೆಂಬ ನೂತನ
ಕೂಪಾರದುದಗ್ರವಜ್ರವೇದಿಕೆಯೆಂಬಾ

ವ || ಅಂತು ನಯನಹೃದಯಸಂಪನ್ನಿಧಿಯಾದ ವೇದಿಯಿಂದಮೊಳಗೆ ಚತುಃಕ್ರೋಶವಿಷ್ಕಂಭ ಸಂಭೃತಮಾಗಿ-

ೞ್ತಲಿಸುವ ಮೊಲ್ಲೆ ಕಂಪಿನೊಳೆ ಪೊಂಪುೞಿವೋಪಿರುವಂತಿ ಬಲ್ಮುಗುಳ್
ನೆಲಸೆ ನೆಗೞ್ದ ಜಾಜಿ ವಿಗಳನ್ಮಕರಂದದೆ ನಾಂದ ಸಿಂದುರಂ
ಸಲೆ ಋತುವೆಲ್ಲಮಲ್ಲಿ ನೆಲಸಿರ್ದುದನೇನಱಿಪಲ್ಕೆ ಸಾಲ್ವುವೋ || ೪೦

ಮಿಱುಗುವ ಚಾರುಚಂಪಕವನಂ ತಳಿರಿಂದಲರಿಂ ಫಳಂಗಳಿಂ
ತುಱುಗಿದ ಬಾಳಚೂತವನಮೀಕ್ರಮದಿಂದಮೆ ತಪ್ಪದೊಪ್ಪುಗುಂ || ೪೭
ಮ || ಸ್ರ || ಗಿಳಿಗಳ್ ಸ್ಯಾದ್ವಾದಮೀಮಾಂಸೆಯೊಳೆ ಬಿಡದುಪನ್ಯಾಸಮಂ ಮಾೞ್ಪುದಾದಂ
ಕಳಕಂಠಂಗಳ್ ಚತುರ್ಮಂಗಳಮನೆ ನುಡಿಯುತ್ತಿರ್ಪುವಾಕಲ್ಪವಾಸಂ
ಗಳವುದ್ಯತ್ಪದ್ಮರಾಗದ್ಯುತಿಗಳಮಳಚಂದ್ರೋಪಳಜ್ಯೋತಿಗಳ್ ಗೊಂ
ದಳದಿಂ ಸುತ್ತಿರ್ದ ನಾಲ್ಕುಂ ಬನದೊಳೆನೆ ಕರಂ ಚೋದ್ಯಮುದ್ಯಾನದೇಶಂ || ೪೮
ವ || ಮತ್ತಮಲ್ಲಿ-
ಚಂ || ಮಣಿಮಯಶೃಂಗತುಂಗಕೃತಕಾಚಳಮಾ ಕೃತಕಾಚಳಾಗ್ರದೊಳ್‌
ಕುಣಿವ ನವಿಲ್ ನವಿಲ್ಗೆ ಜತಿಯಂ ತಳತಾಳದಿನೊಂದಿಪಪ್ಸರೋ
ಗಣಮಿರದಪ್ಸರೋಗಣಮನಾಱಿಪ ತೆಂಕಣ ಗಾಳಿ ಗಾಳಿಯೊಳ್‌
ಪೆಣೆದಲರ್ಗಂಪಿನಿಂ ತಣಿದು ಪಾಡುವ ತುಂಬಿಯದೇನಳುಂಬಮೋ || ೪೯
ವ || ಅದಲ್ಲದೆಯುಂ ಕನಕಕೋಷ್ಟಚಕ್ರತ್ರಯಪರಿಕೃತೋತ್ತುಂಗಮಣಿಪೀಠತ್ರಯಾಧಿಷ್ಠಿತತೀರ್ಥ ಕರಪರಮದೇವಾಭಿಮುಖಪರ್ಯಂಕಾಸನಾಂಕಿತಾಷ್ಟಮಹಾಪ್ರಾತಿಹಾರ್ಯವರ್ಯಾರ್ಹದ್ಬಿಂಬ ಸಂಭೃತವಿಶಾಳಮೂಳಪ್ರದೇಶಮುಂ ಅನವರತ ಸವನ ಪೂಜೋನ್ಮುಖಾನೇಕವೈಮಾನಿ ಕಾವಾಸಭವನಾಮರಪರೀತಮುಮಾಗಿ-
ಮ || ವಿ || ಅಮೃತಶ್ರೀಯುಮನೀಯಲಾರ್ಪಭಿನವಂ ಕಲ್ಪಾವನೀಜಾತಮೆಂ
ಬಮಹೋದಾತ್ತತೆವೆತ್ತ ವಿಶ್ವಭುವನಪ್ರಸ್ತುತ್ಯಮಂ ಚೈತ್ಯವೃ
ಕ್ಷಮನೋರೊಂದನೆ ತಾಳ್ದಿ ಮಧ್ಯಮಹಿಯೊಳ್ ನಾಲ್ಕುಂ ಬನಂ ಪಾವನ
ತ್ವಮನಾಳ್ದಿರ್ದುದಶೋಕಸಪ್ತದಳಚಾಂಪೇಯಪ್ರಭೇದಾನ್ವಿತಂ || ೫೦
ವ || ಅಂತನೂನಶೋಭಾವಳಂಬನಂಗಳೆರಡುಂ ಕೆಲಕೆಲದ ಪೆರ್ವೀಧಿಗಳೆರಡುಂದೆಸೆಯೊಳೆ ಸೆವೆಂಟುಂ ಕ್ಷುಲ್ಲಕದ್ವಾರದಿರ್ಕೆಲಂಗಳೊಳಮೆರಡೆರಡೆನಿಸಿ-
ಕಂ || ಸೊಗಯಿಸುವುವು ನಾಟಕಶಾ
ಲೆಗಳುತ್ತುಂಗತ್ರಿಭೂಮಿಕೋಪೇತಂಗಳ್
ದ್ವಿಗುಣೀಕೃತಾಷ್ಟಸಂಖ್ಯಾ
ನುಗತಂಗಳ್ ಶುಭ್ರಕಾಂತಿಭರಿತಾಭ್ರಂಗಳ್ || ೫೧
ವ || ಮತ್ತಮವಱೊಂದೊಂದು ಭೂಮಿಕೆಗಳೊಳ್ ಏಕತಾಳ ಧ್ರುವ ತ್ರಿಪುಡೆ ಮಟ್ಠೆಯ ಝಂಪೆ ಅಟತಾಳ ರೂಪಕಂ ಮೊದಲಾದ ಸೂತ್ರತಾಳಂಗಳೊಳಂ ನೂಱೆಂಟು ನ್ಯಾಸತಾಳಂಗಳೊಳಂ ಕೂಡಿ-
ಕಂ || ಪಸರಿಸಿದುದು ಭಾವಂ ರಸ
ಮೊಸರ್ದುವು ಲಯದೊಡನೆ ಗೀತವಾದ್ಯಂ ಸಮಸಂ
ದೆಸೆದುದೆನೆ ದೇವಿಯರ್ ನಟಿ
ಯಿಸುವರ್ ನಾಟಕಮನೊಡನೆ ಮೂವತ್ತಿರ್ಬರ್ || ೫೨
ಒಂದೊಂದು ನಾಟ್ಯಶಾಲೆಯ
ಮುಂದೊಂದೊಂದೆನಿಸಿ ಧೂಪಘಟಮುಂ ಪದಿನಾ
ಱಂದೆಸೆದಿರ್ದುವು ಪದಿನಾ
ಱುಂ ದಿವಮುಮನಡರೆ ಸುರಭಿಧೂಮಸ್ತೋಮಂ || ೫೩
ವ || ಅಂತನೇಕಶೋಭಾಪರಿಕಲಿತಮಾದುಪವನದಿನೊಳಗೆ-
ಕಂ || ಪೊಸ ಪೊನ್ನವೇದಿ ನಾಲ್ಕುಂ
ದೆಸೆಗಳೊಳಂ ಬೆಳ್ಳಿವೆಸದ ಬಾಗಿಲ್ವಾಡಂ
ಪಸರಿಸಿದ ಸಕಳಮಂಗಳ
ವಿಸರಂ ನಿಧಿಸಮಿತಿ ಯಕ್ಷರಕ್ಷಕರೆಸೆಗುಂ || ೫೪
ಮತ್ತಾ ವಿಶಾಳವೇದಿಯ
ಸುತ್ತಿಂದೊಳಗೇಕಯೋಜನವ್ಯಾಸಾಢ್ಯಂ
ಪ್ರೋತ್ತುಂಗಕಾಂಚನಸ್ತಂ
ಭಾತ್ತಧ್ವಜಭೂಮಿಯಿರ್ಕುಮತ್ಯಭಿರಾಮಂ || ೫೫
ವ || ಅಲ್ಲಿ-
ಕಂ || ಗರುಡಂ ಗಜಂ ಮಯೂರಂ
ಮರಾಳಮಂಬುರುಹಮಂಬರಂ ಚಂದ್ರಂ ಭಾ
ಸುರಚಕ್ರಂ ದಾಮಂ ದಂ
ತಿರಿಪುವೆನಿಪ್ಪಂಕದಿಂ ದಶಧ್ವಜಮೆಸೆಗುಂ || ೫೬
ಪರಿಕಿಪೊಡೊಂದೊಂದಷ್ಟೋ
ತ್ತರಶತಮೊಂದೆಸೆಯೊಳೆಯ್ದೆ ನಾಲ್ದೆಸೆಗಳಮಂ
ಬೆರಸಿದೊಡನಿಂತು ನಾಲ್ಸಾ
ಸಿರಮೆಣ್ಬತ್ತುೞಿಯೆ ಮತ್ತೆ ನಾಲ್ನೂಱಕ್ಕುಂ || ೫೭
ಮತ್ತಮದೊಂದೊಂದರ್ಕ
ಷ್ಟೋತ್ತರಶತಮಾದುಪಧ್ವಜಂಗಳ್ ಲಕ್ಕಂ
ಮೊತ್ತದೆ ನಾಲ್ಕುಸಹಸ್ರಂ
ಮತ್ತಱುವತ್ತಾಱು ಷಷ್ಟಿಯುತಪಂಚಶತಂ || ೫೮
ಬಗೆವಂದೆಣ್ಬೆತ್ತೆಣ್ಬೆರ
ಲಗಲಂ ದೈರ್ಘ್ಯಂ ದ್ವಿಗುಣಿತನವಶತಚಾಪಂ
ಸೊಗಯಿಪ ಕಂಭಕ್ಕೆಡೆದೆಱೆ
ಪುಗಳಿರ್ಪತ್ತಯ್ದು ಬಿಲ್ ಧ್ವಜಂಗಳ್ಗೆಲ್ಲಂ || ೫೯
ಶರದದ ಬಿಳಿಯ ಮುಗಿಲ್ದೆಱೆ
ಪರಿಕಲಿಸುತ್ತಿರ್ದುವಂತರಿಕ್ಷದೊಳೆನಿಕುಂ
ಪಿರಿದುಂ ಧ್ವಜನಿಕರಶಿರಃ
ಪರಿಲಗ್ನದುಕೂಲಲೋಲಘಟಿಕಾಜಾಲಂ || ೬೦
ಕೆಲದ ಬನಂಗಳ ಕೃತಕಾ
ಚಲದ ಲತಾಂತಂಗಳನಿಳವಶದಿಂ ತದ್ಭೂ
ತಳದೊಳ್‌ ಧ್ವಜಾಗ್ರಹತಿಯಿಂ
ಗಳಿಯಿಪ ತಾರಗೆಗಳೆನಿಸಿ ಬಂದುಗುತಿರ್ಕುಂ || ೬೧
ವ || ಮತ್ತಂ-
ಕಂ || ಓರಂದಮಾಗಿ ತರದಿಂ
ತಾರಾಧ್ವಕ್ಕೊಗೆದ ತದ್ಧ್ವಜಾಳಿ ಕುಬೇರಂ
ಕಾರೋಪಕನೆನೆ ಬಳೆದ ಶ
ಚೀರಮಣನ ಪುಣ್ಯಫಲದ ಬೆಳಗೈಯೆನಿಕುಂ || ೬೨
ವ || ಆ ಧ್ವಜಭೂಮಿಯಿಂದೊಳಗೆ-
|| ಅನವದ್ಯವೃತ್ತಂ ||
ಬಳಸಿದತ್ತು ಮಹಾಹಿಮವದ್ಧಾತ್ರೀಧರಮೆತ್ತಲುಮೆಂಬಿನಂ
ತೊಳಗುವರ್ಜುನವರ್ಣದ ಶಾಳಂ ರಾಜತಗೋಪುರಜಾಳದಿಂ
ಮಿಳಿರ್ವ ಸರ್ವಮಹಾನಿಧಿರಾಜನ್ಮಂಗಳವಸ್ತುಸಮಾಜದಿಂ
ಜಳಜಪಾಳನನಾಗಕುಮಾರಾನೀಕದಿನೊಪ್ಪುವುದೊರ್ಮೆಯುಂ || ೬೩
ಕಂ || ಅಂತೆಸೆವ ಶಾಳವಳಯಾ
ಭ್ಯಂತರದೊಳ್ ಕಲ್ಪವೃಕ್ಷವನಮಹಿಯಿರ್ಕುಂ
ಸ್ವಾಂತೋತ್ಸವಕರಮೆನಿಸಿ ಸ
ಮಂತಷ್ಟಸಹಸ್ರಚಾಪಕೃತವಿಸ್ತಾರಂ || ೬೪
ಉ || ಜ್ಯೋತಿಯನೀವ ಮಂದಿರಮನೀವ ಸುಧಾನ್ನಮನೀವ ವಸ್ತ್ರಸಂ
ಘಾತಮನೀವ ವಾದಿತಮನೀವ ಸುಮಾಲ್ಯಮನೀವ ಭಾಜನ
ವ್ರಾತಮನೀವ ದೀಪಮುಮನೀವ ವಿಭೂಷೆಯನೀವ ಸೋಮಸಂ
ಘಾತಮನೀವ ಕಲ್ಪಕುಜಮೊಪ್ಪುವುವಲ್ಲಿ ದಶಾಂಗಸಂಗತಂ || ೬೫
ವ || ಮತ್ತಂ-
ಉ || ದೇವನಗಾಗ್ರದಿಂದಭಿಷವೋತ್ಸವದಿಂದಿೞಿತಂದು ಬೇಗದಿಂ
ತೀವಿ ನಿಜಾಳವಾಳಕುಳಮಂ ತಣಿವಿತ್ತ ಸುಧಾಬ್ಧಿಜೀವನಂ
ಜೀವನಮೆಂದೆ ಬಂದುದು ಜಿನೇಂದ್ರನನೋಲಗಿಪೞ್ತಿಯಿಂದೆ ಕ
ಲ್ಪಾವನಿಜೋತ್ಕರಂ ಕುರುಧರಿತ್ರಿಗಳಿಂದೆನಿಸಿತ್ತು ತದ್ವನಂ || ೬೬
ವ || ಅದಲ್ಲದೆಯುಮಲ್ಲಿಸೊಗಯಿಸುವ-
ಮ || ವಿ || ಕೃತಕೋರ್ವೀಧರಜಾಳದೊಳ್‌ ಕೃತಕಸಿಂಧುವ್ರಾತದೊಳ್ ಕಾಂಚನೋ
ನ್ನತದೊಳ್ ವಾರ್ನಿಕುರುಂಬದೊಳ್‌ ವಿತತಧಾರಾಗೇಹಸಂದೋಹದೊಳ್‌
ಕೃತಪುಷ್ಪಚ್ಛದತಲ್ಪಕಲ್ಪಲತಿಕಾಗಾರಾಳಿಯೊಳ್‌ ದೇವದಂ
ಪತಿಗಳ್ ಕ್ರೀಡಿಪರೆಂದೊಡೇಂ ಬನಮದೆಂತುಂ ದಿವ್ಯಸಂಸೇವ್ಯಮೋ || ೬೭
ವ || ಮತ್ತಂ ಪೂರ್ವೋಕ್ತಕ್ರಮದಿಂ ನಾಲ್ದೆಸೆಯ ನಾಲ್ಕುಂ ಬನಂಗಳ ಮಧ್ಯದೊಳ್ ತ್ರಿಶಾಳ ಪರಿವೃತತ್ರಿವಿಷ್ಟರಾಗ್ರಕಾಯೋತ್ಸರ್ಗಸ್ಥಿತವಿಶುದ್ಧಸ್ಫಟಿಕಮಯಸಿದ್ಧಪ್ರತಿಮಾಪ್ರತಿಬದ್ಧ ಮೂಳಪ್ರದೇಶಪೇಶಲಂಗಳುಂ ಪ್ರತಿವಿಟಪಫಟಿತಘಂಟಾಜಾಳಮುಕ್ತಾದಾಮಚಾಮ ರೋದ್ದಾಮಂಗಳುಮಪ್ಪ ನಮೇರುಮಂದಾರಪಾರಿಜಾತಹರಿಚಂದನಸಂತಾನಮೆಂಬ ಸಿದ್ಧಾರ್ಥಕವೃಕ್ಷಂಗಳಿಂದಮೆಂಟುಂ ಪಕ್ಷಕದ್ವಾರಂಗಳಿರ್ಕೆಲದ ಪದಿನಾಱುಂ ನಾಟಕಶಾಲೆಗೆ ಳಿಂದಮನಿತೆ ಧೂಪಘಟಂಗಳಿಂದಮೆಸೆದು ಸಕಳಮಂಗಳಜನ್ಮಭೂಮಿಯಾದ ಕಲ್ಪವೃಕ್ಷ ವನಭೂಮಿಯಿಂ ಬೞಿಕ್ಕೆ-
ಕಂ || ಮಂಗಳನಿಧಿನಿಕರಸನಾ
ಥಂಗಳಿನತಿರುಚಿತರಜತರಚಿತಮಹಾದ್ವಾ
ರಂಗಳಿನುರಗಪ್ರತಿಹಾ
ರಂಗಳಿನೊಪ್ಪುವುದು ಕನಕವೇದೀವಳಯಂ || ೬೮
ವ || ಅಲ್ಲಿಂದೊಳಗರ್ಧಯೋಜನವಿಶಾಳಶೋಭಾವಿಷಯಮಾಗಿ-
ಕಂ || ನಯನಾಮೃತಕ್ಕೆ ಮತ್ತಾ
ರಯೆ ಕರ್ಣರಸಾಯನಕ್ಕೆ ಸುರನರಜನತಾ
ಶಯಸೌಖ್ಯಕ್ಕುದ್ಭವಭೂ
ಮಿಯಿದೆನೆ ಸಂಗೀತಭೂತಳಂ ಸೊಗಯಿಸುಗುಂ ||
[1] ೬೯
ವ || ಮತ್ತಮಲ್ಲಿ ನೃತ್ಯಸಾಂಪ್ರದಾಯಕಸಾಮಾಜಿಕಜನನಿವೇಶೋಚಿತೋತ್ತುಂಗರಂಗಪಾರ್ಶ್ವ ವಿಶಾಳಭೂಪ್ರದೇಶಂಗಳಿಂದಂ ಅತಿಬಹಳಶಾತಕುಂಭಸ್ತಂಭಂಗಳಿಂದಂ ಅಪ್ರತಿಸುರತ್ನ ವರಾತಿಭದ್ರಂಗಳಿಂದಂ ಉದಾರಚತುರ್ದ್ವಾರಂಗಳಿಂದಂ ಆತ್ತ ಮತ್ತವಾರಣಂಗಳಿಂದಂ ಮತ್ತಂ ದೇವಮಾನವಮೃಗಖಗೋರ್ವೀಜಪರ್ವತಂಗಳಿಂ ಕ್ರಿಯಾಗುಣದ್ರವ್ಯಂಗಳಿಂ ಜಾತಿಯಾಗೆ ಬರೆದ ಚಿತ್ರಂ । ಚಿತ್ರಾರ್ಧಂ । ಚಿತ್ರಾಭಾಸಮೆಂಬ ಮೂಱುಂ ಚಿತ್ರದೊಳಂ
ಶ್ರುತವಿದ್ಧಮಾತ್ಮವಿದ್ಧಂ ಪರವಿದ್ಧಮೆಂಬ ವಿದ್ಧಪದ್ದತಿಯೊಳಂ ಋಜು । ಋಜುಪರಾವೃತ್ತಿ । ಅರ್ಧಋಜು । ಅರ್ಧಋಜುಪರಾವೃತ್ತಿ । ಸಾಚಿ । ಸಾಚಿಪರಾವೃತ್ತಿ । ದ್ವ್ಯರ್ಧಾಕ್ಷೆಂ । ತತ್ಪರಾವೃತ್ತಿ । ಪಾರ್ಶ್ವಗತಮೆಂಬ ನವಸ್ಥಾನಕಂಗಳೊಳಂ ಆಯಾಮವಿಸ್ತಾರಮೆಂಬ ಮಾನದ್ವಯದೊಳಂ ರಸಚಿತ್ರಂ । ಧೂಳೀಚಿತ್ರಮೆಂಬೆರಡೋಜೆಯೊಳಂ ಪುಲಕಂ । ಪತ್ರಕಂ । ಬಿಂದುಕಂ । ಧೂಮ್ರಾವರ್ತಂ । ಉದ್ವರ್ತನಂ । ಚಿತ್ರವರ್ತಮೆಂಬಾಱುಮಣ್ಕೆ ಗಳೊಳಂ ಉದಕಂ । ಅರ್ಧೋದಕಂ । ವರ್ಣಾಂತರಮೆಂಬೀಪಲವುಂ ಛವಿಗೆಯ್ವ ಪದದೊಳಮಳವಡೆ ಭೂತಭವದ್ಭಾವಿಶಲಾಕಾಪುರುಷ ಚರಿತಂಗಳಂ ದಿವ್ಯಜ್ಞಾನಿಗಳಿಂ ತಿಳಿದು ಜನ್ಮಪರಂಪರೆವೆರಸು ಮಯ ಮಾಂಡವ್ಯ ವಿಶ್ವಕರ್ಮರೆಂಬಮರ್ತ್ಯಚಿತ್ರಕರ್ ಬರೆದ ಚಿತ್ರಂಗಳೊಳಂ ಅವಱೆಡೆಯೆಡೆಯೊಳ್ ಚಿತ್ರಾರ್ಧಪತ್ರಮೆಂದು ತದ್ವಿದ್ಯಾವೈಶಾರದ್ಯಮಂ ಮೆಱೆವ ತೆಱದೆ ಕಳಿಕೆ । ಕಂಟಕಂ । ಬಾಳಶಿಶಿರ । ತ್ರಿಭಂಗಂ । ಮಕರಿಕೆಯೆಂಬ ಪಂಚಾಂಕುರಪ್ರಪಂಚಮುಂ ಗ್ರಂಥಿಗರ್ಭಂ । ಛಲಿತಾಳವಟ್ಟಂ । ಪುದಿವು । ಪೊದಱು । ಉತ್ಪಾಳಕವಿ । ಮರುಳು । ಪೂರ್ವಶಾಖೆ । ಪಶ್ಚಿಮಶಾಖೆ । ಶಿರಂ । ಮನುಶಿರಂ । ವರಾಹಕರ್ಣಿಕೆ । ಗಜಕರ್ಣಿಕೆಯೆಂಬವಯವಪ್ರಕಾರಮುಮೆಸೆಯೆ ಬರೆದ ಶಿಶು । ಸಕಲಂ । ಸ್ವಸ್ತಿಕಂ । ವರ್ಧಮಾನಂ । ಸರ್ವತೋಭದ್ರಂ । ಕಾಂತಂ । ಮಹಾಕಾಂತಂ । ಚಿತ್ರೋತ್ಸವಮೆಂಬೆಂಟುಂ ಪತ್ರಂಗಳೊಳಂ ಅಸಾದೃಶ್ಯಮುಂ ದೃಶ್ಯಮುಮಾದ ಶುಶ್ಲಕ್ಷ್ಣ ಸುಧಾಭಿತ್ತಿಭಾಗಂಗಳಿಂದಮಪೂರ್ವಭಿತ್ತಿಯಂ ತಳೆದು-
ಕಂ || ಸಂಗೀತದ ದೆಸೆಯಱೆಯದ
ವಂಗಂ ಪುಗಲೊಡನೆ ಪಾಡುವಾಡುವ ಚಿತ್ತಂ
ಸಂಗಳಿಪುದೆನಿಪ ನೃತ್ಯಗೃ
ಹಂಗಳ್ ಸುತ್ತಿಱಿದು ನೆಱೆಯೆ ಮೆಱೆಯುತ್ತಿರ್ಕುಂ || ೭೦
ವ || ಅದಲ್ಲದೆಯುಂ ಷಡ್ಜಮಧ್ಯಮಗ್ರಾಮಸಂಬಂಧಂಗಳಪ್ಪ ಅಷ್ಟಾದಶಜಾತಿಗಳೊಳ್ ಪುಟ್ಟಿದ ಪಲವುಂ ಗ್ರಾಮರಾಗಂಗಳೊಳಂ ಅಲ್ಲಿ ಪುಟ್ಟಿದ ಭಾಷೆಗಳೊಳಂ ಭಾಷೆಗಳೊಳ್ ಪುಟ್ಟಿದ ವಿಭಾಷೆಗಳೊಳಂ ವಿಭಾಷೆಗಳೊಳ್ ಪುಟ್ಟಿದಂತರಭಾಷೆಗಳೊಳಂ ತತ್ತದಂಗಂಗಳಪ್ಪ ರಾಗಾಂಗಂ । ಭಾಷಾಂಗಂ । ಉಪಾಂಗಂ । ಕ್ರಿಯಾಂಗಮೆಂಬ ದೇಶಿರಾಗಂಗಳೊಳಂ ಮತ್ತಂ ಸ್ಥಾನತ್ರಯನಿಯತಮುಂ ಸ್ಥಾಯ್ಯಾದಿವರ್ಣಯುತಮುಂ ಅಮುಕ್ತ ಸ್ಥಾನರಂಜನಮುಂ ನಾನಾಲಂಕಾರಸಾರಮುಂ ಲೀನೋಲ್ಲಸನ್ನಾದನ್ಯಾಸ ಭಾಸುರಮುಂ ತಂ । ಹ । ಯ । ಎ । ಆ । ದ । ತಿನಂ । ನಿತ । ನಿತ । ಗೀತಾಕ್ಷರೋಪ ಲಕ್ಷಿತಮುಂ ಗಮಕರಮಣೀಯಮುಂ ನಿಖಿಳಗೀತವಸ್ತ್ವಾದಿರೂಪಮುಮಪ್ಪಾಲಾಪಿಯೊಳಂ ವಿಸ್ತರ । ಸಂಕಿರ್ಣ । ಶುದ್ಧ । ಮಿಶ್ರಮೆಂಬ ಚತುರ್ವಿಧರಾಗಂಗಳಿಂ ಉದ್ಗ್ರಾಹ ।  ದ್ರುಮ । ವೇಳಾಪ । ಭೋಗಂಗಳೆಂಬ ನಾಲ್ಕುಂ ಧಾತ್ವಂಗಂಗಳಿಂ ಸ್ವರ । ಪದ । ಬಿರುದ । ಪಾಟ । ತೆನ್ನ । ತಾಳಮೆಂಬ ಷಡಂಗಂಗಳಿಂ ನಳಂ । ಕೃತಂ । ಪ್ರಸನ್ನಂ । ವ್ಯಕ್ತಂ । ಪೂರ್ಣಂ । ಸಮಂ । ಸುಕುಮಾರಂ । ಸುರಕ್ತಂ । ಶ್ಲಕ್ಷ್ಣಂ । ಮಧುರಂ । ವಿನಿಕೃಷ್ಟಮೆಂಬ ದಶಗುಣಂಗಳಿನೆಸೆವೆ ಗೀತಕಾದಿಶುದ್ಧಪ್ರಬಂಧಂಗಳೊಳಂ ಮಾತೃಕಾದಿದೇಶೀಪ್ರಬಂಧಂಗಳೊಳಂ ಧ್ರುವಾದಿದೇಶಿಗೀತಂಗಳೊಳಂ ತ್ರಿಮಾರ್ಗಸೂಳಕ್ರಮದೊಳಂ ಲಕ್ಷ್ಯ ಲಕ್ಷಣಕುಶಲರುಂ ಸಂದಷ್ಟಾದ್ಯೇಕೋನವಿಂಶತಿದೋಷ ದೂರರುಂ ಜಿನಶ್ರಮರುಂ ವಶ್ಯಕಂಠ ರುಮಪ್ಪ ಉತ್ತಮೋತ್ತಮಗಾಯಕರುಮಂ ಮತ್ತಂ ತತಘನಸುಷಿರಾವನದ್ಧಚತುರ್ವಾದ್ಯ ಭೇದವೇದಿಗಳುಮಂ ಏಕಹಸ್ತ । ದ್ವಿಹಸ್ತ । ಕೋಣ । ಹಸ್ತಕೋಣ । ಅಂಗುಳಿಕಾ । ಪೂತ್ಕಾರವಾದನ ಕ್ರಮಜ್ಞರುಂ ಯತ್ಯಾದಿಸಪ್ತತ್ರಿಂಶದ್ವಾದ್ಯ ಪ್ರಬಂಧಪ್ರಯೋಗಪಟುಗಳು ಮಂ ಶುದ್ಧಂ । ಸಮಂ । ವಿಭಕ್ತಂ । ರಕ್ತಂ । ಮಧುರಂ । ಸ್ಫುಟಂ । ಪ್ರಹರಣಂ । ಶುಭದಂ । ವಿಘುಷ್ಟಂ । ಕಳಂ । ಘನಮೆಂಬ ದಶವಾದ್ಯಪ್ರಬಂಧ ಪ್ರಯೋಗಗುಣಪ್ರವೀ ಣರುಮಂ ಗೀತಾನುಯಾಯಿ । ನೃತ್ಯಾನುಯಾಯಿ । ಉಭಯಾನು ಯಾಯಿವಾದ್ಯ ಭೇದವಿಶಾರದರುಂ ವ್ಯಕ್ತಾದ್ಯಷ್ಟಹಸ್ತಗುಣಾಶ್ರಯರುಮಪ್ಪ ವಾದಕರುಮಂ ಮತ್ತಂ ಸಂ ಯುತಾಸಂಯುತನೃತ್ಯಭೇದದಱುವತ್ತುನಾಲ್ಕು ಹಸ್ತಂಗಳುಮಂ ಸ್ಥಾಯೀಭಾವ । ವ್ಯಭಿಚಾರೀಭಾವ । ರಸಭೇದ ಮೂವತ್ತಾಱುದೃಷ್ಟಿಗಳುಮನಾಱುಂ ಪಾದಪ್ರಕಾರಂ ಗಳುಮಂ ಮತ್ತಮುೞಿದಂಗೋಪಾಂಗಪ್ರತ್ಯಂಗ ಚೇಷ್ಟೆಗಳುಮಂ ಮೂಱುಂ ಲಾಸ್ಯಸ್ಥಾನಂ ಗಳುಮನಾ ಱುಂ ನಾಟ್ಯಸ್ಥಾನಂಗಳುಮಂ ಮತ್ತಂ ಪಲವು ಮಿಶ್ರಸ್ಥಾನಂಗಳುಮಂ ಪದಿನಾಱು ಭೂಮಿ ಚಾರಿಗಳುಮನನಿತೆ ಗಗನಚಾರಿಗಳುಮಂ ಪತ್ತುಂ ಭೌಮಮಂಡಲಂ ಗಳುಮನನಿತೆ ವೈಹಾ ಯಸಮಂಡಲಂಗಳುಮಂ ಪತ್ತುಂ ಭೌಮಮಂಡಲಂಗಳುಮನನಿತೆ ವೈಹಾಯಸಮಂಡಲಂ ಗಳುಮಂ ಪದಿನಾಱುಂ ಹಾರಂಗಳುಮಂ ನೂಱೆಂಟು ಕರಣಂಗಳುಮಂ ಪದಿನೆಂಟು ದೇಶೀಕರಣಂಗಳುಮನೇೞುಂ ಭ್ರಮರಿಗಳುಮಂ ಮೂಱುಂ ತೆಱದ ಸೂಚಿಗಳುಮಂ ಕರಣಂಗಳ ಕೂಟದಿಂ ಪುಟ್ಟುವ ಮೂವತ್ತೆರಡಂಗಹಾರಂಗಳುಮಂ ನಾಲ್ಕುಂ ರೇಚಿತಂ ಗಳುಮಂ ಯಥಾಶಾಸ್ತ್ರಮುಮತಿಲಲಿತಮುಮಾಗಿ ಅಭಿನಯಿಸಲಱಿವ ರೂಪಲಾವಣ್ಯ ಪ್ರಾವೀಣ್ಯಯೌವನಾದಿಗುಣಪರಿಪೂರ್ತಿಯನುಳ್ಳ ನರ್ತಕಿಯರುಮಂ ಮೇಳವಱೆಯ ಱಿವಾಯ್ದುಕೊಂಡು-
ಶ್ಲೋ || ಮುಖ್ಯಾ ದ್ವಾದಶಗಾತಾರಃ ದ್ವಾದಶೈವ ಚ ಗಾಯಿಕಾಃ
ಅಷ್ಟಾಚಿಹಲಿಕಾಃ ಪ್ರೋಕ್ತಾಃ ಷಟ್ತಥಾ ವಾಂಶಿಕಾ ಮತಾಃ ||
ಒತ್ತಕಾರಾಶ್ಚ ಪಂಚಾಸ್ಯುಃ ತಥಾ ಪಾಟಹಿಕಾಸ್ತ್ರಯಃ
ಯತ್ರ ಮಾರ್ದಂಗಿಕಾಃ ಷಟ್ಚವೃಂದಸ್ಸ್ಯಾದುತ್ತಮೋತ್ತಮಂ ||
ಎಂಬ ಭರತಾಗಮೋಕ್ತಕ್ರಮದಿಂ ದ್ವಾಪಂಚಾಶದ್ವಿದ್ಯಾವರ್ಜನಸಜ್ಜಿತಮಪ್ಪ ಸಂಪ್ರದಾಯಂ ಗಳುಮಂ ಸಮಕಟ್ಟಿ ದೇವಮಾನವಕುತಪವಿತತಿ ನೃತ್ಯಭವನಂಗಳೊಳ್ ಪ್ರತ್ಯೇಕಂ ಸಮಸ್ತಾ ದಿಪೂರ್ವರಂಗಸಂಗತಿಯಿಂ ಶುದ್ಧಂ ಚಿತ್ರಮೆಂಬೆರಡುಂ ಪದ್ಧತಿಯೊಳ್ ಸರ್ವವಿದ್ಯೇಶ್ವರ ನುಂ ಚತುರಾಸ್ಯನುಮಪ್ಪ ತೀರ್ಥೇಶ್ವರನಂ ಕೇವಳಂ ತಾಳಲಯಾಶ್ರಯಮುಮಂ ದೇಶೀ ಯಮುಮಪ್ಪ ಸಂಗೀತಪ್ರಸಂಗದಿನೋಲಗಿಸುವಲ್ಲಿ-
ಕಂ || ವಿತರಚ್ಛಾಯಾದಿಕರಾ
ಹತಿಯೊಳ್ ಗೀತಾನುಗತಿಯೊಳವಧಾನಸಮ
ನ್ವಿತರತ್ತ ಮತ್ತೆ ತಾಳದೊ
ಳತಿದೃಢರೆನೆ ಪಾಡಿ ಗಾಯಕರ್ ಮೆಚ್ಚಿಸುವರ್ || ೭೧
ಆದಂ ಗೀತದ ಬಣ್ಣಂ
ನಾದದೊಳಕ್ಕರಮುಮೆಯ್ದೆ ಶಬ್ದದೊಳಱಿಯ
ಲ್ಕಾದಪುದೆನೆ ಬಾಜಿಸುವರ್
ವಾದಕರುಂ ಪಿಕ್ಕೆ ಗೀತಸಮಯಮದಿಂಪಂ || ೭೨
ತೊಡರದ ಪಹರಣೆಯಿಂ ಪಯ
ದೊಡನುಗ್ಘಡಿಸುವುದು ತೂಕದೆಸಕಂ ಜತಿಯಂ
ನಡೆಯಿಪುದು ಕಿತ್ತು ಚಂಡಣೆ
ಗುಡುವುದು ನಚ್ಚಣಿಯರಾಟಮೇನಚ್ಚರಿಯೋ || ೭೩
ವ || ಅಂತು ಸಾಶ್ವರ್ಯತೂರ್ಯತ್ರಯಮಯಮಾದ ಭವನಭೂಚಕ್ರದೆಸೆಯೊಳೆಡೆಯ ನಾಲ್ಕುಂ ವೀಧಿಗಳ ಮಧ್ಯದೊಳ್ ಮಣಿಮಾಳಾವಿರಚಿತೋತ್ತುಂಗತೋರಣಶತಾಂತರಿತಂಗಳುಂ ಛತ್ರಚಾಮರಕನಕಕಿಂಕಿಣೀಜಾಳ ಕುಸುಮಮಾಳಾವಿಳಾಸವಿಳಸಿತಂಗಳುಂ ಜಿನಸಿದ್ಧಬಿಂಬ ಕದಂಬಸಂಚ್ಛನ್ನಂಗಳುಂ ಅಖಂಡಶೋಣಮಾಣಿಕ್ಯಘಟಿತಂಗಳುಮಾಗಿ-
ಕಂ || ನವನಿಧಿಯೊಂದೊಂದನೆ ಕುಡು
ವುವವಿರ್ಕೆಮ ಭವ್ಯಸಮಿತಿಗಿಷ್ಟಮನಿತ್ತೊ
ಪ್ಪುವ ನವನವನಿಧಿ ನೋಡುವೊ
ಡಿವೆನಿಪ್ಪುವು ಕೂಡೆ ನವನವಸ್ಥೂಪಂಗಳ್ || ೭೪
ವ || ಆ ಸಂಗೀತಭೂತಳದಿನೊಳಗೆ-
ಚಂ || ಪಳಿಕಿನ ಕೋಟೆ ಕೋಟೆಗಳವಟ್ಟ ಹರಿನ್ಮಣಿಗೋಪುರಂಗಳು
ಜ್ಜಳಿಸುವ ಗೋಪುರಂಗಳ ಕೆಲಂಗಳೊಳಿರ್ಪ ನಿಧಿಪ್ರತಾನಮಂ
ಗಳತತಿ ಮತ್ತೆ ಕಲ್ಪಜಕುಮಾರರ ಭೂತಿಗಳಾತ್ತಹಸ್ತಮ
ಗ್ಗಳಿಸಿದ ಕಾಪು ಕಣ್ಗೆ ಸಮನಿಪ್ಪುದು ಕೌತುಕಮಂ ನಿರಂತರಂ || ೭೫
 

[1] ಸುರನರ್ತಕಿಯರವರಿಸಲ್
ಲ್ಮರೆಯಾದತ್ತವರದಿವ್ಯರೂಪುಗುಣಂಗಳ್
ವರಮೆಸನ್ನೆರಮಾದಂ
ಸುರರಾಗಂವೀತರಾಗಮಯಮಾಯ್ತಾಗಳ್‌ ||
ಈ ೭೧ನೆಯ ಪದ್ಯ ಒಂದು ಪ್ರತಿಯಲ್ಲಿಲ್ಲ; ಗ್ರಂಥಕರ್ತನದಲ್ಲವೆಂದಯ ತೋರಿಬರುತ್ತದೆ.

ಕಂ || ಪರಮೌದಾರಿಕದಿವ್ಯಾಂ
ಗರೋಚಿ ಮೇಗೊಗೆದು ಬಳಸಿದತ್ತೆನೆ ನಿಮಿರ್ದ
ಚ್ಚರಿಯಾಯ್ತಾಕೋಟೆಯ ಕೊನೆ
ವರೆಗಂ ಶ್ರೀಮಂಡಪಂ ನಭಸ್ಸ್ಫಟಿಕಮಯಂ || ೭೬
ಅಗಲಂ ತನಗೊರ್ಗಾವುದ
ಮಿಗಿಲಿಲ್ಲೆನೆ ಶಾಳಮೂಳದಿಂದೆ ತಗುಳ್ದೊ
ಪ್ಪುಗುಮಾಶ್ರೀಮಂಡಪದೊಳ
ಗೆ ಗಣಾವನಿದೇಶಮಸಮಸುಕೃತಿನಿವೇಶಂ || ೭೭
ನೆಗೞ್ದಿರ್ದಾನಾಲ್ಕುಂ ಬೀ
ದಿಗಳೆರಡುಂ ಕೆಲದವೆರಡು ಮತ್ತೆಡೆಯೆಡೆಯೊಳ್
ಸೊಗಯಿಪುವೆರಡೆರಡೆನೆ ಭಿ
ತ್ತಿಗಳೀರೆಂಟಲ್ಲಿ ಕೋಷ್ಠವೀರಾಱಕ್ಕುಂ || ೭೮
ಮ || ವಿ || ಮುನಿಪರ್ ಕಲ್ಪಜೆಯರ್ ಮನುಷ್ಯವನಿತಾ…ರ್ಯೆಯರ್ ಜ್ಯೋತಿರಂ
ಗನೆಯರ್ ವ್ಯಂತರಕಾಂತೆಯರ್ ಭವನವಾಸಸ್ತ್ರೀಯರಾಭಾವನರ್
ವನಜರ್ ಜ್ಯೋತಿಷಿಕರ್ ಸುರರ್ ನರವರರ್ ತಿರ್ಯಕ್ಸಮೂಹಂಗಳೆಂ
ಬಿನಿತುಂ ಪನ್ನೆರಡುಂ ಗಣಂಗಳವಱೊಳ್ ಪರ್ಯಾಯದಿಂದೊಪ್ಪುಗುಂ || ೭೯
ವ || ಅದೆಂತೆಂದೊಡೆ ದತ್ತಾದ್ಯರಪ್ಪ ತೊಂಬತ್ತುಮೂವರ್ ಗಣಧರರುಂ ನಾಲ್ಸಾಸಿರ್ವರ್ ದಶ ಪೂರ್ವಧರರುಂ ಎರಡುಲಕ್ಕೆಯ ಪತ್ತುಸಾಸಿರದ ನಾಲ್ನೂರ್ವರ್ ಶಿಕ್ಷಕರುಂ ಇಚ್ಛಾಸಿರ್ವ ರವಧಿಜ್ಞಾನಿಗಳುಂ ಪದಿನೆಂಟುಸಾಸಿರ್ವರ್ ಕೇವಲಜ್ಞಾನಿಗಳುಂ ಅಱುನೂರ್ವರ್ ವೈಕ್ರಿಯಿಕರುಂ ಎಂಟುಸಾಸಿರ್ವರ್ ಮನಃಪರ್ಯಯಜ್ಞಾನಿಗಳುಂ ಏೞುಂ ಸಾಸಿರ್ವರ್ ವಾದಿಗಳುಂ ಮೂಱುಲಕ್ಕೆಯುಮೆಣ್ಬತ್ತು ಸಾಸಿರ್ವರಾರ್ಯಕೆಯರುಂ ಐದುಲಕ್ಕ ಶ್ರಾವಕಿಯರುಂ ಮೂಱುಲಕ್ಕ ಶ್ರಾವಕರುಂ ಅಸಂಖ್ಯಾತದೇವದೇವಿಯರುಂ ಅಸಂಖ್ಯಾತತಿರ್ಯಕ್ಸಮಾಜಮುಂ ಪೂರ್ವೋಕ್ತಪರ್ಯಾಯದಿಂ ಪರಿಮಿತಪ್ರವೇಶಕೋಷ್ಠಂ ಗಳೊಳ್ ಪರಮೇಷ್ಠಿಪ್ರಭಾವದಿನಸಂಶ್ಲಿಷ್ಟರೂಪಮಾಗಿರ್ಕುಂ ಅದಲ್ಲದೆಯುಂ-
ಕಂ || ದ್ವಾದಶಕೋಷ್ಠಗಣಂಗಳು
ಮಾದರದಿಂ ಬಳಸೆ ಮೊದಲಪೀಠಮದೇಂ ಚೆ
ಲ್ವಾದುದೊ ರವಿಮಂಡಳಮಂ
ದ್ವಾದಶರಾಶಿಗಳ ಬಳಸಿದಂದದಿನಾದಂ || ೮೦
ವ || ಆಗಳಾಕ್ಷೋಣಿಯಿಂದೊಳಗೆ-
ಕಂ || ಇದು ದೇವನ ಸಂಸ್ಥಾಗಾ
ರದೊಳಮರ್ದ ದುಕೂಲನವಖಳೂರಿಕೆಯೆಂಬಂ
ದದಿನೆಸೆವಾಕಾಶಸ್ಫಟಿ
ಕದ ವೇದಿಕೆಯೆಯ್ದೆ ಬಳಸಿ ತೊಳಗುತ್ತಿರ್ಕುಂ || ೮೧
ವ || ಮತ್ತಂ-
ಕಂ || ಮರಕತರಜತಚತುರ್ಗೋ
ಪುರದಿಂ ಮಂಗಳನಿಧಿಪ್ರತಾನಂಗಳ ಬಿ
ತ್ತರದಿಂ ಕಾಪಿನ ಕಲ್ಪಾ
ಮರರಿಂ ತ್ರಿಗುಣಿಸುವುದೆಯ್ದೆ ವೇದಿವಿಳಾಸಂ || ೮೨
ವ || ಅದಱಿಂದೊಳಗೆ ಲೋಕತ್ರಯಲಲಾಮಮೆನಿಪ ಪೀಠತ್ರಯಮಿರ್ದುದು ಅಲ್ಲಿ-
ಕಂ || ಸುರುಚಿರವೈಡೂರ್ಯಮಯಂ
ಸ್ಫುರತ್ಪ್ರಭಾನಿಕರಭರಿತಕನಕಮಯಂ ಭಾ
ಸುರಸಕಲಮಣಿಮಯಂ ಮೊದ
ಲೆರಡನೆಯಾದಲೆಂದು ಪೀಠಮೊಪ್ಪುಗುಮೆಂದುಂ || ೮೩
ಮತ್ತದುಮೆಸೆವೇೞ್ನೂಱ
ಯ್ವತ್ತು ಶರಾಸನಮದಗಲಮಷ್ಟಾಷ್ಟಾರ್ಧಂ
ಪ್ರೋತ್ತುಂಗತೆಯೆನೆ ಸೊಗಯಿಪು
ವೆತ್ತಂ ಪ್ರಥಮದ್ವಿತೀಯನುತಪೀಠಂಗಳ್ || ೮೪
ಪಂಚಧನುಶ್ಶತವಿಸ್ತಾ
ರಾಂಚಿತಸಮಭಾಗಮಾಚತುಶ್ಚಾಪೋತ್ಸೇ
ಧಂ ಚಂಚನ್ಮಣಿರೋಚಿ
ಸ್ಸಂಚಯಮೊಪ್ಪುವುದುದಗ್ರಮಗ್ರಿಮಪೀಠಂ || ೮೫
ವ || ಅದಲ್ಲದೆಯುಂ-
ಕಂ || ರುಚಿರಮಕುಟಾಗ್ರದೊಳ್ ಧ
ರ್ಮಚಕ್ರಮಂ ಯಕ್ಷರೇಕಚಾಪಮಿತಮನಾಂ
ತು ಚತುರ್ದಶೆಯೊಳಮಿರ್ಪ
ಖಚರನರೇಂದ್ರಾರ್ಚಿತಾದಿಪೀಠದೊಳನಿಶಂ || ೮೬
ಅಂಬರಹರಿತಾರ್ಕ್ಷ್ಯೋಕ್ಷಗ
ಜಾಂಬುಜಮಾಳಾಮೃಗೇಂದ್ರಚಿಹ್ನಪತಾಕಾ
ಡಂಬರಮೆಸೆವುದು ಸುರನಿಕು
ರುಂಬಸುಪೂಜ್ಯದ್ವಿತೀಯಪೀಠದೊಳೆತ್ತಂ || ೮೭
ನವನಿಧಿಯುಮಷ್ಟಮಂಗಲ
ನಿವಹಮುಮುಪನಿಧಿಗಳಂದದಿಂದೊಪ್ಪುವುವಿ
ರ್ಪುವುಪಾಸಕಸಂದೋಹದ
ತವನಿಧಿಯೆನಿಸಿದ ತೃತೀಯಪೀಠದ ಕೆಲದೊಳ್ || ೮೮
ವಿದಿತಂ ತತ್ಪೀಠದ ಮ
ಧ್ಯದೊಳಿರ್ಪುದು ಷಡ್ಧನುಶ್ಶತಾಯಾಮವ್ಯಾ
ಸದಿನಾತ್ತನವಶತೋತ್ಸೇ
ಧದಿನೊಪ್ಪುವ ಗಂಧಕುಟಿ ಹಟನ್ಮಣಿಫಟಿತಂ || ೮೯
ಸುರಗಿರಿಯಂತೆವೊಲದು ವಿ
ಸ್ತರಕಲ್ಯಾಣಪ್ರದೇಶವಿಬುಧಾವಾಸಂ
ಶರನಿಧಿಯಂತದು ರತ್ನಾ
ಕರಮದು ನಂದನವೆನಲ್ಕೆ ಕಮಲಾನಂದಂ || ೯೦
ಮ || ವಿ || ನಯಮಂ ಬೀಱುವ ಚಿತ್ರಪತ್ರನಿಧಿಕೂಟಸ್ತಂಭಭಿತ್ತಿಚ್ಛದಾ
ಶ್ರಯದಾಲಕ್ಷಣಮಾನಮೇಯಗುಣರೇಖಾಶುದ್ಧಿಸರ್ವಾರ್ಥಸಿ
ದ್ಧಿಯತದ್ರತ್ನವಿಮಾನದಲ್ಲಿಯುಮಿವಿಲ್ಲೆಂಬೀಜಸಕ್ಕಾದುದಾ
ಶ್ರಯಮೇನಪ್ರತಿಬಂಧಿ ಗಂಧಕುಟಿ ಶಶ್ವದ್ಗಂಧಸಂತಾನಿತಂ || ೯೧
ಕಂ || ಪರಮಾತ್ಮನ ದಿವ್ಯವಪುಃ
ಪರಿಮಳದಿಂ ತೀವಿ ನಿಂದ ಗಂಧಕುಟಿಯ ಬಂ
ಧುರಗಂಧದ ಕೆಲದೊಳ್ ಗಂ
ಧರಾಜಿಲೇಶಾರ್ಥದಿಂದೆ ವರ್ತಿಸುತಿರ್ಕುಂ || ೯೨
ಮರವಟ್ಟುದು ಮಳಯರುಹಂ
ಕರಗಿದುದಾಸವದ ನೆವದೆ ಕುಸುಮಂ ಕಾಳಾ
ಗರು ಪೊಗೆಯುತಿರ್ದುದೊಡರಿಸೆ
ಪರಿಭವಮಂ ಗಂಧಕುಟಿಯ ನಿರ್ಭರಗಂಧಂ || ೯೩
ತದ್ಗಂಧಕುಟಿಯ ಮಧ್ಯದೊ
ಳುದ್ಗತರತ್ನಾಂಶುಜಾಳಜಟಿಳಂ ರಾರಾ
ಜದ್ಗಜರಿಪುಧೃತಮಖಿಳಮ
ರುದ್ಗಣಸಂಸೇವ್ಯಮೊಪ್ಪುಗುಂ ಹರಿಪೀಠಂ ||
[1] ೯೪
ವ || ಅಲ್ಲಿ-
ಉ || ಇಂತಿದೆ ಕರ್ಮನಿರ್ಜರೆಯನಾಗಿಪ ನಿರ್ಮಳಯೋಗಮುದ್ರೆಯೆಂ
ಬಂತಿರೆ ಸೌಷ್ಟವಂ ನೆಲಸಿ ಮೂರ್ತಿಯೊಳಾದಮನಂತಬೋಧಮ
ಭ್ಯಂತರದೊಳ್ ಪೊದೞ್ದು ಬೆಳಗುತ್ತಿರೆ ಚಂದ್ರಜಿನೇಂದ್ರನೇಕಮು
ಷ್ಟ್ಯಂತರದಲ್ಲಿ ಮುಟ್ಟದೆಸೆದಿರ್ದನಣಂ ಹರಿವಿಷ್ಟರಾಗ್ರಮಂ || ೯೫
ಕಂ || ಸದಯಂ ತ್ರಿವಿಷ್ಟರಪ್ರಾ
ಗ್ರದೊಳೆಸೆವ ಗಜಾರಿಪೀಠದೊಳ್‌ ತ್ರೈಲೋಕ್ಯಾ
ಗ್ರದೊಳೆಸೆವೀಷತ್ಪ್ರಾಗ್ಭಾ
ರದೊಳಿರ್ಪುದನಂದೆ ಸೂಚಿಪಂದದಿನಿರ್ದಂ || ೯೬
ಅಂಚೆಯನಸಕಳಿದಮರ್ದಂ
ಬಂಚಿಸಿ ಮಂಜಂ ಮರಳ್ಚಿ ಬಂದವಿಚಳಿತಂ
ಚಂಚಚ್ಚಳಲಕ್ಷ್ಮಿಯ
ದೇಂ ಚಂದ್ರಪ್ರಭನ ತನುವಿನೊಳ್ ನೆಲಸಿದುದೋ || ೯೭
ಪರಮನ ಮೆಯ್ಗದಿರೊಳ್ ಮೆ
ಯ್ಗರೆದಿರ್ಪುದು ನಿಚ್ಚಮಚ್ಚಬೆಳ್ದಿಂಗಳದ
ರ್ಕಿರುಳುಂ ಪಗಲುಂ ಮರಲ್ವುವು
ಹರಿಸಂ ಕೈಗಣ್ಮೆ ನೋೞ್ಪ ಕಣ್ನೆಯ್ದಿಲ್ಗಳ್ || ೯೮
ವ || ಅದಲ್ಲದೆಯುಂ-
ಚಂ || ಇದು ಶರದಭ್ರದಿಂದುಗುವ ನಿರ್ಮಲವೃಷ್ಟಿಯಿದಿಂದು ಬಿಂಬದಿಂ
ದುದಯಿಪ ಸಾಂದ್ರಚಂದ್ರಿಕೆಯಿದಿಂಗಡಲಿಂದೊಗೆವುದ್ಘವೀಚಿಯಿಂ
ತಿದು ಹಿಮಶೈಳದಿಂ ಪಸರಿಪಚ್ಛಮರುನ್ನದಿಯೆಂಬ ಲೀಲೆಗಾ
ದುದು ನೆಲೆ ಚಂದ್ರನಾಥಚರಮಾಂಗದಿನುಣ್ಮುವ ಕಾಂತಿ ಸಂತತಂ || ೯೯
ವ || ಮತ್ತಂ-
ಕಂ || ಕೆಲದೊಳ್ ವರ್ತಿಪ ರೂಪನೆ
ಸಲೆ ತಾನಱಿಪುವುದು ಚಂದ್ರರವಿರೋಚಿಸ್ಸಂ
ಕುಳಮೇೞು ಭವದ ರೂಪಂ
ಜಲಕ್ಕನಱಿಪುವುದು ಜಿನನ ಘನಭಾವಳಯಂ || ೧೦೦
ತ್ರಿಭುವನದೊಳಗಣ ಭವ್ಯರ
ನಭವಪದಾರ್ಚನೆಗೆ ಬನ್ನಿಮೆಂಬಂದದೆ ದುಂ
ದುಭಿನಾದಮಾದಮೆಸೆವುದು
ನಭೋದಿಶಾವಳಯವಸುಮತೀತಳಭರಿತಂ || ೧೦೧
ತಮಮುಂ ಚಂದ್ರಿಕೆಯುಂ ವೈ
ರಮನುೞಿದೊಂದಾಗಿ ದಿವದಿನಿೞಿತಂದಪುವೋ
ಸಮವಸೃತಿಗೆನಿಸಿ ಸುರಿದುವು
ಸುಮವರ್ಷಮುಮಳಸುವೆಳಸುವಳಿಸಮುದಯಮುಂ || ೧೦೨
ಸುರಪತಿಯನುರಾಗಪರಂ
ಪರೆ ಪರಮನ ಕೆಲದೊಳಗಲದಿರ್ದಪುವೆಂಬ
ಚ್ಚರಿಯಂ ಪೆರ್ಚಿಸಿದುದು ಸುರು
ಚಿರಕಿಸಲಯಕುಸುಮಯುಕ್ತರಕ್ತಾಶೋಕಂ || ೧೦೩
ಯುತಹಸ್ತವಿಕೃತಿವಾಯು
ಪ್ರತಿರೋಧಜಮೇಕಕಾಲಪರ್ತನವರ್ತ
ವ್ಯತಿರಿಕ್ತಮೇವುದೆಂಬುದ
ರುತಮೆಂಬವೊಲೆಸೆವುದಸದಳಂ ದಿವ್ಯರವಂ || ೧೦೪
ಇದು ಚಿತ್ರಂ ಛತ್ರತ್ರಯ
ಮುದಾತ್ತಮುಕ್ತಾಫಳಾಂಶುಪಾಂಡುರಮಾಗಿ
ರ್ಪುದು ಮತ್ತನೂನರಾಗಮ
ನೊದವಿಸುವುದು ಭವ್ಯಜನದ ಕಣ್ಗಂ ಮನಕಂ || ೧೦೫
ಪಿರಿದುಂ ಬಯಲೊಳೆ ಬಂಬ
ಲ್ದೆರೆ ಮಸಗಿದುದಭವನಂಗಚಂದ್ರಿಕೆಯೆಂಬಂ
ತಿರೆ ಸುರನಿಕರಕರಪ್ರ
ಸ್ಫುರಿತಚತುಷ್ಪಷ್ಟಿಚಾಮರಂ ಕರಮೆಸೆಗುಂ || ೧೦೬
ವನದಂತೆ ಭದ್ರಪಂಚಾ
ನನರಮ್ಯಂ ವನಧಿಯಂತೆ ಮಣಿಗಣಲಕ್ಷ್ಮೀ
ವಿನಿಯುಕ್ತಂ ಕೌತುಕಮಂ
ಜನಿಯಿಸುವುದು ವಿಷ್ಟರಂ ತ್ರಿವಿಷ್ಟಪಪತಿಯಾ ||[2] ೧೦೭
ಸ್ರ || ಆರಾತ್ನಂನೂತ್ನಸಿಂಹಾಸನಮೆಳವೞಿಕಂ ಪೋಲ್ವಿನಂ ಭಾಮರೇಂದ್ರಾ
ಕಾರಂ ಕರ್ಪೂರದಿಂದಂ ಸಮೆದುದೆನಿಪಿನಂ ಶಾರದಾಂಭೋದಶೋಭಾ
ಧಾರಚ್ಛ್ರತತ್ರಯಕ್ಕತ್ಯಧಿಕಧವಳಿಮಂ ಸಾರ್ವಿನಂ ತೀರ್ಥನಾಥೋ
ದಾರಾಂಗಜ್ಯೋತ್ಸ್ನಯೆತ್ತಂ ಪಸರಿಸಿದುದು ಚಕ್ಷುಶ್ಚಕೋರಾತಿಸೇವ್ಯಂ || ೧೦೮
ವ || ಮತ್ತಂ ಘಾತಿಚತುಷ್ಟಯಕ್ಷಯಾನಂತರ ಜನಿತಂಗಳಪ್ಪ-
ಮ || ವಿ || ಚತುರಾಸ್ಯತ್ವಮಭುಕ್ತಿಭಾವಮನಿಮೇಷತ್ವಂ ನಭೋಯಾನಸಂ
ಗತಿ ಗವ್ಯೂತಿಚತುಶ್ಶತಾಂತರಸುಭಿಕ್ಷತ್ವಂ ವಿಮುಕ್ತೋಪಸ
ರ್ಗತೆಯಪ್ರಾಣಿವಧಂ ಸಮಾನನಖಕೇಶತ್ವಂ ಸಮಸ್ತಾಗಮ
ಜ್ಞತೆಯಚ್ಛಾಯತೆಯೆಂಬ ಪತ್ತತಿಶಯಂ ತೀರ್ಥೇಶನೊಳ್ ಶೋಭಿಕುಂ || ೧೦೯
ಕಂ || ಆ ಪರಮನ ತನುವಿಂ ಕೇ
ಳೀಪರ್ವತಸಿದ್ಧಚೈತ್ಯತರುಹರ್ಮ್ಯಮಹಾ
ಗೋಪುರಮಂಡಪವಸತಿ
ಸ್ತೂಪಾಶೋಕೋಚ್ಛ್ರಯಂ ದ್ವಿಷಡ್ಗುಣಮಕ್ಕುಂ || ೧೧೦
ಉತ್ತುಂಗತೆ ನಾಲ್ವಡಿಯ
ರ್ಹತ್ತನುವಿಂ ಶಾಳವೇದಿಕಾಸಮಿತಿಗೆ ಭಾ
ಸ್ವತ್ತೋರಣಗಣಮವಱಿನಿ
ನಿತ್ತಧಿಕಮೆನಿಕ್ಕುಮಾಗಮಜ್ಞರ ಮತದಿಂ || ೧೧೧
ವ || ಅದಲ್ಲದೆಯುಮಷ್ಟೋತ್ತರಚತ್ವಾರಿಂಶದ್ಗವ್ಯೂತಿಪ್ರಮಿತಪರಿಷನ್ಮಹೀಮಂಡಳಮಂ-
ಕಂ || ಅಂತರ್ಮುಹೂರ್ತದಿಂ ಪುಗ
ಲುಂ ತಡೆಯದೆ ಪೊಱಮಡಲ್ಕಮಾರ್ಪ ಪೊಡರ್ಪಂ
ಕಾಂತಾಶಿಶುವೃದ್ಧಸಮೂ
ಹಂ ತಳೆವುದು ತೀರ್ಥನಾಥಸಾಮರ್ಥ್ಯಕೃತಂ || ೧೧೨
ಮೃತಿಜನನಶೋಕನಿದ್ರಾ
ರತದೋಷತ್ರಿತಯದೋಷಬಾಧೆಗಳೊಳ್‌ ತತ್
ಸ್ಥಿತದೇಹಿಸಮೂಹಂ ಸಂ
ಗತಿವಡೆಯದನಿತ್ತುಮಿಂತಿದೇಂ ವಿಸ್ಮಯಮೋ || ೧೧೩
ಪುಗೆ ಪಸಿವುಂ ನೀರೞ್ಕೆಯು
ಮಗಲ್ದುವಿದನೆಂದು ರಮ್ಯಭೂಮಿಯನರೆಬರ್
ಪೊಗೞ್ವ ನುಡಿ ಸಮವಸೃತಿಯೊಳ್‌
ಪುಗೆ ದಿಟಮಾಕ್ಷುತ್ಪಿಪಾಸೆಗಳ್ ಕಿಡುವುದಱಿಂ || ೧೧೪
ಬಗೆವೊಡಬೋಧತ್ರಿತಯಾ
ನುಗಳುಮಭವ್ಯರ್ಕಳುಂ ಕುದೃಷ್ಟಿಗಳುಮಸಂ
ಜ್ಞಿಗಳುಮಣಮಿಲ್ಲೆನಿಪ್ಪಧಿ
ಕಗುಣಂ ಜಿನಸಭೆಯೊಳಲ್ಲದೆಲ್ಲಿಯುಮುಂಟೇ || ೧೧೫
ವ || ಎನಿಸಿ ನಿಖಿಳಭುವನಾಲಂಕರಣಮುಮಾಗೆ-
ಕಂ || ವೈಶ್ರವಣವಾಸ್ತುವಿದ್ಯಾ
ವಿಶ್ರಮಣಸ್ಥಾನವದು ದಲೆನಿಸಿದುದುಂ ವೃ
ದ್ಧಶ್ರವನೀಕ್ಷಿಸಿದಂ ಜಗ
ದಾಶ್ರಯಣನ ಸಮವಸರಣಭೂಮಂಡಳಮಂ || ೧೧೬
ಕಂ || ಅಂತು ಸಹಸ್ರಲೋಚನಂ ನಿಜವಿಲೋಚನಮರೀಚಿನಿಚಯಂ ಅಮರಕಾಮಿನೀನಿಕರ ಕೇಕರಮಯೂಖಮಾಳೆಯೊಳಂ ನಿಳಿಂಪಸಮುದಯನಯನಕಾಂತಿಸಂತಾನದೊಳಂ ತಳ್ಪೊಯ್ದು ನಿಮಿರ್ದನೇಕಪ್ರಾಕಾರವೇದಿಕಾನಿಕರಮನೇಕವರ್ಣಮಾಗೆ ಧವಳಿಸೆಯುಂ ಕನಕಹರಿನೀಳಗೋಪುರ ಕಳಾಪಮಂ ರೂಪ್ಯಗೋಪುರಂಗಳೊಳ್‌ ಸಾರೂಪ್ಯಮನೆಯ್ದಿ ಸಿಯುಂ ಮಾನಸ್ತಂಭಂಗಳಂ ಬಳ್ಳಿಮಿಂಚಿನ ಬಳ್ಳಿವಳ್ಳಿಗಡರ್ಪನಿಟ್ಟಂತೆ ಮಾಡೆಯುಂ ಪ್ರಾಸಾದಚೈತ್ಯಂಗಳಂ ಧವಳಕಮಳವಂದನಮಾಳಾಳಂಕೃತಂಗಳೆನಿಸೆಯುಂ ಜಳಖಾತಿಕೆ
ಯನಪೂರ್ವಫೇನಸಂತಾನನಿರಂತರಮಾಗಿಸಿಯುಂ ವಲ್ಲೀವನಮನುತ್ಫುಲ್ಲಕುಸುಮಕಾಂತಿ ಯೊಡನೆ ಬೆಳೆದುಬಳಸೆಯುಂ ಉಪವನಮುಮನಪರಿಮಿತತುಹಿನಪಟಳಪರಿವೃತಮೆಂಬ ಸಂದೆಗದೊಳೊಂದಿಸೆಯುಂ ಕೇತನಪ್ರತಾನಮಂ ನವೀನಚೀನಧವಳಪಲ್ಲವೋಲ್ಲಸಿತ ದೊಳ್ ಯೋಜಿಸೆಯುಂ ದಶಾಂಗಕಲ್ಪತರುನಂದನಮಂ ಮಾಲ್ಯಾಂಗಮಯಮೆಂಬ ವಿಸ್ಮಯಮನೊದವಿಸೆಯುಂ ವಸ್ತುವಿರಚಿತೋತ್ತುಂಗಸ್ತೂಪಂಗಳಂ ಸ್ನಿಗ್ಧದುಗ್ಧಾಬ್ಧಿಸಿಕ್ತಂ ಗಳೆಂಬಾಡಂಬರಂಗಳನೊಡರ್ಚೆಯುಂ ಸಂಗೀತಸೌಧಮಾಲೆಯಂ ನೂತನಸುಧಾಲೇಪ ಶೋಭೆಯೊಳೊಡಗೂಡೆಯುಂ ದ್ವಾದಶಗಣಮನಸಮಯಚಂಚಚ್ಚಂದ್ರಿಕಾಪ್ರವಾಹದೊಳ ವಗಾಹಮಿರಿಸೆಯುಂ  ರ್ಹದಂಗಪ್ರವಾಹಪೀಯೂಷದೊಳ್‌ ಬೆರಸಿ ಬೞಿಯಂ ಕ್ಷೀರ ನೀರನ್ಯಾಯದಿಂದೇಕೀಭಾವಮಾಗೆಯುಂ ನೀಡುಂ ನೋಡಿ ನಿಜವಿನೋದಪರಂಪರೆಯಂ ಮೆಱೆದು ಭಕ್ತಿಭಾವಶುದ್ಧಸಿದ್ಧರಸವನೆಬಲಿದು-
ಕಂ || ಸೌಧರ್ಮಮುಮಂ ಸೌಧ
ರ್ಮಾಧಿಪತಿತ್ವಮುಮನಧಿಪತಿತ್ವಾಹಿತನಿ
ರ್ಬಾಧವಿಳಾಸಮುಮನಣಂ
ಸೌಧರ್ಮೇಂದ್ರಂ ಮನಕ್ಕೆ ತಾರದೆ ನಿಂದಂ || ೧೧೭
ಮ || ಸ್ರ || ಪ್ರತಿಹಾರಂ ತಾನೆ ಚಂಚಚ್ಚಮರರುಹಧರಂ ತಾನೆ ಪೀಠಾರ್ಚನಾಪ್ರ
ಸ್ತುತಯುಕ್ತಂ ತಾನೆ ತೂರ್ಯತ್ರಯಸಮಧಿಕೃತಂ ತಾನೆ ನಾನಾಪ್ರಕಾರ
ಸ್ತುತಿಕಾರಂ ತಾನೆ ಮತ್ತಾವನೂ ಪೆಱನೆನೆ ದೇವಾದಿದೇವಾಂಘ್ರಿಸೇವಾ
ನತನಿರ್ದಂ ಪುಣ್ಯಶೀಲಂ ಜಿನಸಮಯಸರಸ್ಸಾರಕೇಳೀಮರಾಳಂ || ೧೧೮
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಾಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ಸಮವಸರಣ ವರ್ಣನಂ
ಪಂಚದಶಾಶ್ವಾಸಂ
 

[1] ಪರಮೇಶಂ ನಿಜವೆಂದತಿ
ಸಿರಿ ಪೇೞೆ ಸಹಸ್ರದಳದ ಪೊಂದಾವರೆಯಿಂ
ದರುಹಂ ಜಗತ್ರಯಂಗಳ
ಸಿರಿಯಂ ಕೈಸೆಱೆಯ ವಿಡಿದ ತೆಱದಿಂದೆಸೆಗಂ ||
೯೫ನೆಯ ಈ ಪದ್ಯವು ಗ್ರಂಥಕರ್ತನದಲ್ಲವೆಂದು ತೋರಿಬಂದುದರಿಂದ ಕೆಳಗೆ ಕೊಟ್ಟಿದೆ. ಇದು
ಒಂದು ಪ್ರತಿಯಲ್ಲಿಲ್ಲ.
[2] ಸಿರಮೆನೆ ಚಂದ್ರಜಿನೇಂದ್ರನ
ಕಿರಣಂಗಳೊಳೊಪ್ಪಿ ತೋಱೆ ಲೋಕಕ್ಕಂ
ಸಿರಿದಾವರೆಗಳ್ ದುಗ್ಧಾ
ಕರದೊಳ್ ಜನಿಸಿರ್ದುವೆಂದು ಪೇೞ್ವರ್ ಕವಿಗಳ್ ||
೧೦೭ನೆಯ ಪದ್ಯವಾದ ಮೇಲೆ ಬರುವ ಈ ಪದ್ಯವು ಗ್ರಂಥಕರ್ತನದಲ್ಲವೆಂದು ತೋರಿಬರುವುದರಿಂದ ಕೆಳಗೆ ಕೊಟ್ಟಿದೆ, ಇದು ಒಂದು ಪ್ರತಿಯಲ್ಲಿಲ್ಲ.

ಕಂ || ಶ್ರೀಯಂ ತಳೆದಂ ತ್ರಿಜಗ
ಜ್ಜ್ಯಾಯಂ ವಿಮಳಾಂತರಂಗಬಹಿರಂಗಪದ
ಸ್ಥಾಹಿನಿಯಂ ಭವ್ಯೋತ್ಸವ
ದಾಯಿನಿಯಂ ಜೈನಜನಮನೋಹರಚರಿತಂ || ೧
ಒಳಗಣ ರತ್ನಪ್ರಕರಂ
ಗಳಿನಮೃತಪಯೋಧಿ ಸೊಗಯಿಪೊಂದಂದದೆ ತ
ನ್ನೊಳಗಣ ರತ್ನತ್ರಿತಯಂ
ಗಳಿನಮೃತಶ್ರೀವಧೂಪ್ರಿಯಂ ಸೊಗಯಿಸಿದಂ || ೨
ತಾಂ ಭುವನಭೂಷಣಂ ತನ
ಗಿಂ ಭೂಷಣಮೇವುದೆಂಬ ತೆಱದಿಂ ಜಿನದೇ
ಹಂ ಭೂಷಣಗಣರಹಿತಮ
ದೇಂ ಭೂರಿತರೋಪಶೋಭೆಯಂ ತಾಳ್ದಿದುದೋ || ೩
ವ || ಅಂತನಂತಚತುಷ್ಟಯಲಕ್ಷ್ಮೀಸಮಾಶ್ಲಿಷ್ಟನುಮಷ್ಟಮಹಾಪ್ರಾತಿಹಾರ್ಯಪ್ರಕೃಷ್ಟನುಂ ಕಾಯಾ ಕಾರಪರಿಣತತ್ರಿಲೋಕಾಗಣ್ಯಪುಣ್ಯಪುದ್ಗಳಪುಂಜಾಯಮಾನಪರಮೌದಾರಿಕಶರೀರನುಂ ಅಷ್ಟಾದಶದೋಷದೂರನುಂ ಸಪ್ತರ್ಧಿಸಮುದಯಸಂತತೋಪಾಸ್ಯನುಂ ಅಹಮಿಂದ್ರ ನಮಸ್ಯನುಂ ಸಿದ್ಧಾಶೇಷಸಾಧ್ಯನುಂ ಬುದ್ಧಸಮಸ್ತಬೋಧ್ಯನುಮಾಗಿರ್ಪಿನಂ ಸೌಧರ್ಮೇಂ ದ್ರಪ್ರೇರಿತನುಂ ಭವ್ಯಸಾರ್ಥಪ್ರಾರ್ಥಿತನುಮಾಗಿ-
ಕಂ || ವರಬುದ್ಧಿಚತುಷ್ಟಯಪರಿ
ಕರಿತಂ ಜ್ಞಾನರ್ಧಿಭಾಸುರಂ ಬೆಸಗೊಂಡಂ
ಭರದೆ ಕೃತಾಂಜಲಿ ತತ್ತ್ವ
ಸ್ವರೂಪಮಂ ದತ್ತಗಣಧರಾಗ್ರಣಿ ಜಿನನಂ || ೪
ವ || ಅಂತು ಬೆಸಗೊಳಲೊಡಂ-
ಕಂ || ದೂರಾಸನ್ನಸಮಂ ಗಂ
ಭೀರತರಂ ವ್ಯಾಪ್ತನಿಖಿಳತತ್ತ್ವಂ ಪರಮೋ
ದಾರಂ ವ್ಯಪಗತವದನವಿ
ಕಾರಂ ಪೊಣ್ಮಿದುದು ಜಿನನ ದಿವ್ಯನಿನಾದಂ || ೫
ವ || ಮತ್ತಂ-
ಕಂ || ಭೂರಿತರಭವ್ಯಪುಳಕವಿ
ಡೂರಾಂಕುರಜನನಕಾರಿ ಮುನಿಹಂಸಮನೋ
ಹಾರಿಯೆಸೆದುದು ಶಶಿಪ್ರಭ
ಶಾರದನೀರಧರಗರ್ಜಿತಂ ದಿವ್ಯರವಂ || ೬
ವ || ಆ ದಿವ್ಯಭಾಷೆಯಿಂ ಜಗತ್ಸೇವ್ಯನಿಂತೆಂದು ಬೆಸಸಿದಂ- ತತ್ತ್ವಮೆಂಬುದು ಜೀವಾಜೀವಾಸ್ರವ ಬದ್ಧಸಂವರನಿರ್ಜರಾಮೊಕ್ಷಭೇದದಿಂ ಸಪ್ತಪ್ರಕಾರಮಕ್ಕುಂ ಅಲ್ಲಿ-
ಕಂ || ಪರಿಕಿಪೊಡೆ ಪುಣ್ಯಪಾಪಮ
ವೆರಡುಂ ಬಂಧಾನುಬಂಧಿಗಳ್‌ ಬೇಱವನಿಂ
ನಿರವಿಪೊಡೆ ನವಪದಾರ್ಥತೆ
ದೊರೆಕೊಳ್ಗುಮಿವರ್ಕನುಕ್ತಮಾದ್ವಯಮದಱಿಂ || ೭
ಆರಯ್ವೊಡಮೂರ್ತಂ ಸ್ವಶ
ರೀರಮಿತಂ ನಿಜದಿನೂರ್ಧ್ವಗತಿ ಸಂಭವಸಂ
ಹಾರದ್ರವ್ಯಾತ್ಮಂ ಸಂ
ಸಾರಸ್ಥಂ ಕರ್ತೃಭೋಕ್ತೃವೆನಿಕುಂ ಜೀವಂ || ೮
ವ || ಆ ಜೀವಮುಂ ಭವ್ಯಾಭವ್ಯಭೇದದಿಂ ದ್ವಿಪ್ರಕಾರಂ ಅವರ್ಕೆ ನರಕತಿರ್ಯಙ್ಮನುಷ್ಯದೇವ ಗತಿವಿಕಲ್ಪದಿಂ ಚತುರ್ಭೇದಮಕ್ಕುಂ ಆ ನರಕ ಭೂಮಿಗಳುಂ ಅಧೋಲೋಕದೊಳ್ ರತ್ನಪ್ರಭೆ ಶರ್ಕರಪ್ರಭೆ ವಾಳುಕಪ್ರಭೆ ಪಂಕಪ್ರಭೆ ಧೂಮಪ್ರಭೆ ತಮಪ್ರಭೆ ಮಹಾತಮಪ್ರಭೆಯೆಂಬೇೞುಂ ಅಲ್ಲಿ-
ಕಂ || ಕರಗುಗುಮಾಗಳೆ ವಜ್ರಮು
ಮಿರದೆನಿಪುಷ್ಣಮಯಮಾಗಿ ನಾಲ್ಕರೆನೆಲನ
ತ್ತೆರಡರೆಯಗ್ನಿಗಮೈಕಿ
ಲ್ದೊರೆಕೊಳ್ಗುಮೆನಿಪ್ಪ ಶೀತಮಯಮಾಗಿರ್ಕುಂ || ೯
ವ || ಮತ್ತಮಾ ನರಕಬಿಲಂಗಳ್ ಇಂದ್ರಕಶ್ರೇಢೀಬದ್ಧಪ್ರಕೀರ್ಣಕರೂಪಂಗಳನನುಕ್ರಮದಿಂ-
ಕಂ || ತೋರ್ಪುವು ಮೂವತ್ತಯ್ದಮ
ರ್ದಿರ್ಪತ್ತರೆವೆರಸು ಪತ್ತು ಮತ್ತೀರಯ್ದ
ತ್ತಿರ್ಪುದು ಮೂಱಯ್ದೂನಂ
ನೇರ್ಪಡೆ ಲಕ್ಕೆಯಿವು ಕಡೆಯೊಳೆಯ್ದೆ ದಲಕ್ಕುಂ || ೧೦
ವ || ಆ ಬಿಲಂಗಳೊಳಗಣ ಕರಭ ಖರ ಕುರ್ಕುರ ಸೃಗಾಲ ಕಾಕ ಘೂಕಮುಖಾನುಕಾರಿಗಳಪ್ಪ ದುರ್ಗಂಧವೇಶ್ಮಕಶ್ಮಲೋಪಪಾದಸ್ಧಳಂಗಳೊಳ್ ಮಿಥ್ಯಾದರ್ಶನಾವಿರತಿ ಪ್ರಮಾದಕಷಾಯಬಹ್ವಾರಂಭ ಕೃಷ್ಣ ನೀಳ ಕಪೋತಲೇಶ್ಯಾದ್ಯ ಶುಭಪರಿಣಾಮಂ ಕಾರಣಮಾಗೆ ಜೀವಂ ನೆಲಸಿದಂತರ್ಮುಹೂರ್ತಕಾಲದೊಳ್ ಆಹಾರ ಶರೀರೇಂದ್ರಿಯೋಚ್ಛ್ವಾಸನಿಶ್ವಾಸ ಭಾಷಾಮನಂಗಳೆಂಬ ಷಟ್ಟರ್ಯಾಪ್ತಿಗಳೊಳ್ ನೆಱಿದು ಹುಂಡಸಂಸ್ಥಾನಂಗಳುಂ ತೃತೀಯವೇದರುಂ ಮಷೀಮಳಿನಸವರ್ಣರುಂ ಪೂತಿಗಂಧರುಂ ಸಪ್ತಚಾಪತ್ರಿಹಸ್ತಷಡಂಗುಳಾದಿಪಂಚಧನುಶ್ಶತಪರ್ಯಂತದ್ವಿಗುಣದ್ವಿಗುಣೋತ್ಸೇಧರುಂ ಪೂರ್ವಾನುಪೂರ್ವೋತ್ತರಮಾದುತ್ಕೃಷ್ಟ ಮಧ್ಯಮ ಜಘನ್ಯಭೇದಪ್ರಯುಕ್ತೈಕ ತ್ರಿತಯಸಪ್ತಕದಶಸಪ್ತದಶದ್ವಾವಿಂಶತಿತ್ರಯಸ್ತ್ರಿಂಶತ್ಸಾಗರೋಪಮಾನಪ್ರವೃತ್ಯಾಯುಷ್ಯರು ಮಾಗಿ ಪುಟ್ಟಿ ತೃತೀಯನರಕಂಬರಂ ಶಾರೀರಮಾನಸಕ್ಷೇತ್ರಜಪರಸ್ಪರೋದೀರಿತ ಧನಜ್ಯೋದೀರಿತಂಗಳೆಂಬ-
ಕಂ || ಪಂಚಪ್ರಕಾರದುಃಖಮೆ
ಪಂಚಮಹಾಭೂತಮಾಗೆ ಪುಟ್ಟಿದರೆಂಬಂ
ತಂಚಿಮರಲ್ಲದ ಕೋಟಲೆ
ಯಂ ಚಿತ್ತದೊಳಾಂತು ನಾರಕರ್ ಸಲೆ ನಮೆವರ್ || ೧೧
ವ || ಅದಲ್ಲದೆಯುಂ-
ಕಂ || ನಿಸದಂ ತಿರ್ಯಗ್ಜೀವಂ
ತ್ರಸಮುಂ ಸ್ಥಾವರಮುಮೆಂದೆರೞ್ತೆಱನದಱೊಳ್
ತ್ರಸಮೆನಿಕುಂ ದ್ವೀಂದ್ರಿಯದಿಂ
ಪೆಸರ್ಗೊಳೆ ಪಂಚೇಂದ್ರಿಯಂಬರಂ ಕ್ರಮದಿಂದಂ || ೧೨
ಸ್ಥಾವರದೊಳ್ ಪೃಥ್ವ್ಯಪ್ತೇ
ಜೋವಾಯುವನಸ್ಪತೀದ್ಧಕಾಯಿಕಭೇದಂ
ಜೀವಂ ಪಂಚವಿಧಂ ಪರಿ
ಭಾವಿಪೊಡೇಕೇಂದ್ರಿಯಪ್ರಪಂಚಿತಮನಿತುಂ || ೧೩
ವ || ಅವಱೊಳುತ್ಕೃಷ್ಟದಿಂ ವನಸ್ಪತಿಕಾಯಿಕಕ್ಕೆ ಸಾಧಿಕಂ ಯೋಜನಸಹಸ್ರಮಾನಮಕ್ಕುಂ ಅನಿತೆ ತಿರ್ಯಕ್ಪಂಚೇಂದ್ರಿಯಶರೀರಕ್ಕಮಕ್ಕುಂ ಮತ್ತಂ-
ಕಂ || ಪನ್ನೆರಡು ಯೋಜನಂ ದೇ
ಹನ್ನೀಳ್ಪಿಂ ದ್ವೀಂದ್ರಿಯಕ್ಕೆ ಮೂಗಾವುದ ದಲ್
ಕೆನ್ನಂತ್ರೀಂದ್ರಿಯಕಂ ಮ
ತ್ತೆನ್ನದೆ ಚುತುರಿಂದ್ರಿಯಕ್ಕೆ ಯೋಜನಮಕ್ಕುಂ || ೧೪
ವ || ಮತ್ತಂ ಸ್ಪರ್ಶನ ರಸನ ಘ್ರಾಣ ಚಕ್ಷುಶ್ಶ್ರೋತ್ರಮೆಂಬಿಂದ್ರಿಯಪಂಚಕದೊಳ್ ಯಥಾಕ್ರಮಮೇಕೈಕವೃದ್ಧಿಯಿನೇಕ ದ್ವಿತ್ರಿ ಚತುಃಪಂಚೇಂದ್ರಿಯಮೆನಿಕ್ಕುಂ ಏಕೇಂದ್ರಿಯದೊಳ್ ಪೃಥಿವೀಕಾಯಿಕಕ್ಕೆ ವರ್ಷಂ ಪನ್ನಿರ್ಚ್ಛಾಸಿರಮಕ್ಕುಂ ವಾಷ್ಕಾಯಿಕ ಕ್ಕೇೞುಂ ಸಾಸಿರಮಕ್ಕುಂ ವಾಯುಕಾಯಿಕಕ್ಕೆ ಮೂಱುಸಾಸಿರಮಕ್ಕುಂ ವನಸ್ಪತಿಕಾಯಿಕಕ್ಕೆ ಪತ್ತುಸಾಸಿರಮಕ್ಕುಂ ತೇಜಃಕಾಯಿಕಕ್ಕೆ ದಿನತ್ರಯಮಕ್ಕುಂ ಉತ್ಕರ್ಷದಿನಾಯುಸ್ಸ ಮುದಯಮಕ್ಕುಂ ಅದಲ್ಲದೆಯುಂ-
ಕಂ || ಪನ್ನೆರೆಡು ವತ್ಸರಂ ದಿವ
ಸಂ ನಾಲ್ವತ್ತೊಂಬತಾಱೆ ದಲ್ ತಿಂಗಳ್ ಪೂ
ರ್ವಂ ನೆಱೆಯೆ ಕೋಟಿಯಧಿಕತೆ
ಯಿಂ ನಿರುತಂ ದ್ವೀಂದ್ರಿಯಾದಿಗಳ್ಗಾಯುಷ್ಯಂ || ೧೫
ವ || ಅದಲ್ಲದೆಯುಂ ಭೋಗಕರ್ಮಭೂಮಿಭೇದದಿಂ ಮನುಷ್ಯಜೀವಂ ದ್ವಿಪ್ರಕಾರಮಕ್ಕುಂ ಆ ಭೋಗಭೂಮಿಗಳುಂ ದೇವಕುರ್ವಾದಿಭೇದದಿಂ ಮೂವತ್ತಕ್ಕುಂ ಅವು ಉತ್ತಮ ಮಧ್ಯಮ ಜಘನ್ಯಭೇದದಿಂ ಮೂದೆಱಂ ತದ್ಭೂಮಿಜರ್ಗನುಕ್ರಮದಿಂ ಷಟ್ಜತ್ವಾರಿದ್ವಿಸಹಸ್ರ ಚಾಪೋತ್ಸೇಧಮಕ್ಕುಂ ತ್ರಿದ್ವೈಕಪಲ್ಯೋಪಮಂ ಜೀವನುಮಕ್ಕುಂ ಅಲ್ಲಿ-
ಕಂ || ಸಲೆ ದಶವಿಧಕಲ್ಪದ್ರುಮ
ಫಲಮಂ ಸತ್ಪಾತ್ರದಾನಸಾಮರ್ಥ್ಯದಿನಾ
ಕುಲರಹಿತರ್ ದಂಪತಿಗಳ್
ನಲವಿಂದನುಭವಿಪರಾಗಮನುಜರ್ ಮನುಜರ್ || ೧೬
ವ || ಮತ್ತಂ ಕರ್ಮಭೂಮಿಗಳ್ ಭರತಾದಿಭೇದದಿಂ ಪದಿನೈದು ಆರ್ಯಾಮ್ಲೇಚ್ಛಪ್ರಭೇದದಿಂ ತದ್ಭೂಮಿಜರ್ ಇರ್ತೆಱನಕ್ಕುಂ ಅವರ್ಗುತ್ಕೃಷ್ಟದಯ್ನೂರೆೞ್ಪತ್ತಯ್ದು ಚಾಪಮುತ್ಸೇಧಂ ಪೂರ್ವಕೋಟಿಪ್ರಮಾಣಮಾಯುಷ್ಯಮಿವು ವಿದೇಹಂಗಳೊಳ್ ನಿಯತಂ ಭರತೈರಾವತಂ ಗಳೊಳ್ ಕಾಲವಶದಿಂ ವೃದ್ಧಿಹ್ರಾಸಂಗಳನೆಯ್ದುಗುಂ ಆಕಾಲಮುತ್ಸರ್ಪಿಣಿಯುಮನ ಸರ್ಪಿಣಿಯುಮೆಂದವೆರಡು ಅವೊಂದೊಂದರ್ಕೆ ಪತ್ತುಕೋಟಿಕೋಟಿಸಾಗರೋಪಮ ಕಾಲಂ ಪ್ರಮಾಣಮಕ್ಕುಂ ಮತ್ತಮುತ್ಸರ್ಪಿಣಿ ಸುಷಮಸುಷಮೆಯುಂ ಸುಷಮೆಯುಂ ಸುಷಮದುಷ್ಷಮೆಯುಂ ದುಷ್ಷಮಸುಷಮೆಯುಂ ದುಷ್ಷಮೆಯುಂ ಅತುದುಷ್ಷಮೆಯುಮೆಂದು ಷಟ್ ಪ್ರಕಾರಮನುಳ್ಳುದಕ್ಕುಂ ವ್ಯತಿಕ್ರಮದಿನವಸರ್ಪಿಣಿಯುಮಂತೆಯಕ್ಕುಂ ಅಲ್ಲಿ ಮೊದಲ ಕಾಲಕ್ಕೆ ನಾಲ್ಕು ಕೋಟಿಕೋಟಿಸಾಗರೋಪಮಂ ಎರಡನೆಯದರ್ಕೆ ಮೂಱು ಕೋಟಿ ಕೋಟಿಸಾಗರೋಪಮಂ ಮೂಱನೆಯದರ್ಕೆರಡು ಕೋಟಿಕೋಟಿಸಾಗರೋಪಮಂ ನಾಲ್ಕನೆಯದರ್ಕೆ ನಾಲ್ವತ್ತೆರಡು ಸಾಸಿರವರ್ಷಂ ಕೂಡಿದೊಂದು ಕೋಟಿಕೋಟಿ ಅಯ್ದನೆ ಯದರ್ಕೆ ಇರ್ಪತ್ತೊಂದುಸಾಹಸ್ರವತ್ಸರಮಾಱನೆಯದರ್ಕಮನಿತೆ ಪ್ರಮಾಣಂ ವ್ಯತಿರೇಕ ದಿನವಸರ್ಪಿಣಿಯ ಕಾಲಂಗಳ್ಗವನಿತೆಯಕ್ಕುಂ ಅದಲ್ಲದೆಯುಂ-
ಕಂ || ಎನಿತೊಳವು ಕರ್ಮಭೂಮಿಗ
ಳನಿತಱೊಳಂ ಮ್ಲೇಚ್ಛಖಂಡಮಯ್ದೆ ದಲವೞೊಳ್‌
ಜನಿಯಿಸಿದಾ ಮ್ಲೇಚ್ಛರ್ ತದ
ವನಿಖಂಡವಿಭೇದದಿಂದಮಯ್ದೆಱನಪ್ಪರ್ || ೧೭
ವ || ಮತ್ತಮಾರ್ಯರುಂ ಷಟ್ಕರ್ಮಭೇದದಿಂ ಷಟ್ಪ್ರಕಾರಮಪ್ಪರ್ ಅವರ್ಗಂ ಮಿಥ್ಯಾದೃಷ್ಟಿ ಸಾಧನಸಮ್ಯಕ್ ದೃಷ್ಟಿ ಸಮ್ಯಗ್ಮಿಥ್ಯಾದೃಷ್ಟಿ ಅಸಂಯುತಸಮ್ಯಗ್ದೃಷ್ಟಿ ದೇಶವ್ರತಿ ಪ್ರಮತ್ತಸಂ ಯುತಂ ಅಪ್ರಮತ್ತಸಂಯುತಂ ಅಪೂರ್ವಕರಣ ಕ್ಷಪಕೋಪಶಮಕಸಂಯುತಂ ಸೂಕ್ಷ್ಮ ಪರಾಯ ಕ್ಷಪಕೋಪಶಮಕಸಂಯುತಂ ಅನಿವೃತ್ತಿಕರಣ ಕ್ಷಪಕೋಪಶಮಕಸಂಯುತ ಸೂಕ್ಷ್ಮ ಸಾಂಪರಾಯ ಕ್ಷಪಕೋಪಶಮಕಸಂಯುತನುಪಶಾಂತಿಕಷಾಯವೀತ ರಾಗಚ್ಛದ್ಮಸ್ಥ ಸಂಯುತ ಕ್ಷೀಣಕಷಾಯವೀತರಾಗಚ್ಛದ್ಮಸಂಯುತಂ ಸಂಯೋಗ ಕೇವಲಿಭಟ್ಟಾರಕನ ಯೋಗಿಕೇವಲಿಜಿನ ಭಟ್ಟಾರಕನುಮೆಂದು-
ಕಂ || ವಿದಿತಗುಣಸ್ಥಾನಂಗಳ್
ಪದಿನಾಲ್ಕವಱಿಂದಮಾರ್ಯಜನಕಂ ಭೇದಂ
ಪದಿನಾಲ್ಕಕ್ಕುಂ ಭಾವಿಪೊ
ಡಿದು ದಲನೇಕಾಂತಸಮಯಸತ್ಸಿದ್ಧಾಂತಂ || ೧೮
ವ || ಮತ್ತಂ ದೇವಗತಚತುರ್ನಿಕಾಯಭೇದದಿಂ ನಾಲ್ಕುಮಕ್ಕುಂ ಅಲ್ಲಿ ಭವನಾವಾಸಿಗರ್ ಅಸು ರಕುಮಾರಾದಿಭೇದದಿಂ ದಶವಿಧಂ ವ್ಯಂತರರ್ ಕಿನ್ನರಾದಿಭೇದದಿನಷ್ಟವಿಧಂ ಜ್ಯೋತಿ ಷ್ಕರ್ ಚಂದ್ರಾದಿತ್ಯಭೇದದಿಂ ಪಂಚವಿಧಂ ವೈಮಾನಿಕರ್ ಕಲ್ಪಜಕಲ್ಪಾತೀತಬೇದದಿಂ ದ್ವಿವಿಧಂ ಅಲ್ಲಿ ಭವನಾಮರರೊಳಸುರಕುಮಾರರ್ಗುತ್ಸೇಧಂ ಪಂಚವಿಂಶತಿಧನು ಉೞಿದರ್ಗೆ ದಶಧನು ವ್ಯಂತರಜ್ಯೋತಿಷ್ಕರ್ಗೆ ದಶಸಪ್ತಧನು ಸೌಧರ್ಮೇಶಾನಕಲ್ಪಜರ್ಗೆ ಶರೀರಮಾನಂ ಸಪ್ತಾರತ್ನಿ ಸನತ್ಕುಮಾರಮಾಹೇಂದ್ರಕಲ್ಪಜರ್ಗೆ ಷಡರತ್ನಿ ಬ್ರಹ್ಮ ಬ್ರಹ್ಮೋತ್ತರಾದಿಚತುಃಕಲ್ಪಜರ್ಗೆ ಪಂಚಾರತ್ನಿ ಶುಕ್ರಾದಿಚತುಕಲ್ಪಜರ್ಗೆ ಚತುಃರತ್ನಿ ಆನತಪ್ರಾಣತಕಲ್ಪಜರ್ಗೆ ಸಾರ್ಧತ್ರಯಾರತ್ನಿ ಆರಣಾಚ್ಯುತಕಲ್ಪಜರ್ಗೆ ಅರತ್ನಿತ್ರಯಂ ಕಲ್ಪಾತೀತಂಗಳಪ್ಪಧೋಗ್ರೈವೇಯಕತ್ರಯದವರ್ಗೆ ಸಾರ್ಧಹಸ್ತತ್ರಯಂ ಮಧ್ಯಮಗ್ರೈವೇ ಯಕದವರ್ಗೆ ಹಸ್ತದ್ವಯಂ ಊರ್ಧ್ವಗ್ರೈವೇಯಕತ್ರಯದವರ್ಗೆ ಸಾರ್ಧಹಸ್ತಂ ಅಲ್ಲಿಂ ಮೇಗಣವರ್ಗೆಲ್ಲಂ ಹಸ್ತಪ್ರಮಾಣಮಕ್ಕುಂ ಮತ್ತಮುತ್ಕೃಷ್ಟದಿಂ ಭವನವ್ಯಂತರರ್ಗೆ ಸಾಗರೋಪಮಸಾಧಿಕಪಲ್ಯೋಪಮಂ ಜೀವನಂ ಜಘನ್ಯದಿಂ ದಶಸಹಸ್ರವರ್ಷಂ ಜ್ಯೋತಿಷ್ಕದೇವರ್ಗೆ ಸಾಧಿಕಪಲ್ಯಂ ಜಘನ್ಯದಿಂ ಪಲ್ಯಾಷ್ಟಮಭಾಗಂ ಸೌಧರ್ಮೇಶಾನ ಕಲ್ಪಂಗಳೊಳಾಯುಷ್ಯಂ ಸಾರರೋಪಮಮೆರಡು ಸನತ್ಕುಮಾರಮಾಹೇಂದ್ರಕಲ್ಪಂಗ ಳೋಳೇೞು ಬ್ರಹ್ಮಬ್ರಹ್ಮೋತ್ತರಕಲ್ಪಂಗಳೊಳ್ ಪತ್ತು ಲಾಂಕವಕಾಪಿತ್ಥಕಲ್ಪಂಗಳೊಳ್ ಪದಿನಾಲ್ಕು ಅಲ್ಲಿಂಮೇಗಣೆರಡೆರಡು ಕಲ್ಪಂಗಳೊಳೊರೆಡೆರಡು ಸಾಗರೋಪಮಂ ಪೆರ್ಚಲ್ ಕಡೆಯೊಳಾರಣಾಚ್ಯುತಕಲ್ಪಂಗಳೊಳಿರ್ಪತ್ತೆರಡು ಮತ್ತಂ ಕಲ್ಪಾತೀತವಿಮಾನಂ ಗಳೊಳೇಕೈಕವೃದ್ಧಿಯಿಂ ಕಡೆಯ ಸರ್ವಾರ್ಥಸಿದ್ಧಿಯೊಳ್ ಮೂವತ್ತುಮೂಱಕ್ಕುಮೆಂದಿಂತು-
ಕಂ || ನರಕಾದಿಗತಿಚತುಷ್ಟಯ
ಪರಿಗತಜೀವಪ್ರಕಾರಮಂ ಪೇೞ್ದು ಸುರಾ
ಸುರಸಭೆಗೆ ಜೀವತತ್ವ
ಸ್ವರೂಪಮಂ ಬೞಿಕೆ ತಿಳಿಪಿದಂ ಸಕಳಜ್ಞಂ || ೧೯
ವ || ಅದೆಂತೆಂದೊಡೆ ಧರ್ಮಾಧರ್ಮ ಕಾಲಕಾಲ ಪುದ್ಗಲಭೇದದಿಂ ಜೀವಂ ಪಂಚಪ್ರಕಾರ ಮಕ್ಕುಂ ಅಲ್ಲಿ-
ಕಂ || ಸಮನಿಸಿ ಜೀವಂ ತಾಮವು
ಸಮಂತು ಷಡ್ಡ್ರವ್ಯಮೆನಿಕುಮವೆ ಮತ್ತಂ ಕಾ
ಲಮದಿಲ್ಲದಂದು ಪರಮಾ
ಗಮದೊಳ್ ಪಂಚಾಸ್ತಿಕಾಯಮೆನಿಕುಮಮೋಘಂ || ೨೦
ವ || ಮತ್ತಂ ಧರ್ಮಾಧರ್ಮಂಗಳೆಂಬೆರಡು ಲೋಕಾಕಾಶವ್ಯಾಪಕಂಗಳುಂ ಜೀವಪುದ್ಗಲಂಗಳ್ಗೆ ಮತ್ಸ್ಯಂಗಳ್ಗೆ ಜಳದಂತೆಯುಂ ಪಥಿಕರ್ಗೆ ತರುಚ್ಛಾಯೆಯಂತೆಯುಂ ಗತಿಸ್ಥಿತಿಕಾರಣಂಗಳ ಕ್ಕುಂ ಆಕಾಶಮೆಂಬುದು ನಿತ್ಯಮುಂ ವ್ಯಾಪಕಮುಮವಗಾಹಲಕ್ಷಣಮುಮಕ್ಕುಂ ಜೀವಾದಿ ದ್ರವ್ಯಂಗಳನುಳ್ಳುದು ಲೋಕಾಕಾಶಮುೞಿದುದಲೋಕಾಕಾಶಮಕ್ಕುಂ ಮತ್ತಂ ಧರ್ಮಾ ಧರ್ಮಂಗಳುಮೇಕಜೀವಮುಮಸಂಖ್ಯಾತಪ್ರದೇಶಂಗಳ್ ಆಕಾಶಮನಂತಪ್ರದೇಶಮಕ್ಕುಂ ಮತ್ತಂ ಜೀವಾಜೀವಾದಿದ್ರವ್ಯಪರಿವರ್ತನಾ ರೂಪಮಪ್ಪುದು ಕಾಲಂ ಅದುವುಂ ವ್ಯವಹಾರಮುಖ್ಯಭೇದದಿಂ ದ್ವಿವಿಧಂ ತತ್ಪರ್ಯಾಯಸ್ಥಿತಂಗಳಪ್ಪ ಸಮಯಘಟಿಕಾಭೇ ದಲಕ್ಷಣವ್ಯವಧಾನಕಾಲಂ ತಮ್ಮಿಂ ತಾಮೆ ನಾನಾರೂಪದಿಂ ಪರಿಣಾಮಿಸುವ ಪದಾರ್ಥಂ ಗಳ ವರ್ತನೆಗೆ ಸಹಕಾರಿಣಿಯಾಗಿರ್ಪ ದ್ರವ್ಯಮುಖ್ಯಕಾಲಮಕ್ಕುಂ ಪುದ್ಗಲಮೆಂಬುದು ರೂಪ ರಸ ಗಂಧ ಸ್ಪರ್ಶ ಶಬ್ದಂಗಳನುಳ್ಳುದು ಅದುವೆ ಮೇಣ್ ಸ್ಕಂದಭೇದದಿಂದಿರ್ತೆಱನ ಕ್ಕುಂ ಅವರ್ಕಂ ಸ್ಥೂಳ ಸೂಕ್ಷ್ಮ ಛಾಯಾತಪಾದಿ ರೂಪವಿಕಲ್ಪದಿನನೇಕಭೇದಮಕ್ಕುಂ ಅದಲ್ಲದೆಯುಂ-
ಕಂ || ಆರಯೆ ಕರ್ಮಾಗಮನ
ದ್ವಾರಂ ವಾಕ್ತನುಮನಃಕ್ರಿಯಾಯೋಗವ್ಯಾ
ಪಾರಯುತಮಾಸ್ರವಂ ಸಮು
ದೀರಿತಮದು ಸದಭಿಹಿತದೊಳರ್ಹನ್ಮತದೊಳ್ || ೨೧
ವ || ಅದುವುಂ ಪುಣ್ಯಪಾಪಾಪೇಕ್ಷೆಯಿಂ ಶುಭಾಶುಭರೂಪಮಕ್ಕುಂ ಮತ್ತಂ ತದಾಶ್ರವಕ್ಕೆ ಸಕಷಾಯನುಮಕಷಾಯನುಂ ಕರ್ತೃಗಳಕ್ಕುಂ ಅಲ್ಲಿ ಪ್ರದೋಷಾಸಾಧನಮಾತ್ಸರ್ಯೋ ಪಘಾತಾಂತರಾಯನಿಹ್ನವಂಗಳ್ ಜ್ಞಾನದರ್ಶನಾವರಣಕರ್ಮಾಶ್ರವಂ ಸಂತಾಪಶೋಕ ಪರಿದೇವನಾಕ್ರಂದವಧಾದಿಗಳ್ ಅಸಾತವೇದನೀಯಾಶ್ರವಂ ಸರಾಗಸಂಯಮದಾನಾನು ಕಂಪನಕ್ಷಾಂತ್ಯಾದಿಗಳ್ ಸಾತವೇದನೀಯಾಶ್ರವಂ ಆಕೇವಲಶ್ರುತಧರ್ಮಸಂಘದೇವಾ ವರ್ನವಾದಂಗಳ್ ದರ್ಶನಮೋಹನೀಯಾಶ್ರವಂ ಕಷಾಯೋದಯಪ್ರಭೂತತೀವ್ರ ಪರಿಣಾಮಂಗಳ್ ಚಾರಿತ್ರಮೋಹನೀಯಾಶ್ರವಂ ಬಹ್ವಾರಂಭಪರಿಗ್ರಹಂಗಳ್‌ ಬಹುಪ್ರ ಕಾರಮಾಯೆಗಳ್ ತಿರ್ಯಗಾಯುಷ್ಯಾಶ್ರವಂ ಸ್ವಲ್ಪಾರಂಭಪರಿಗ್ರಹಂಗಳ್ ಮಾನುಷಾಯುಷ್ಯಾ ಶ್ರವಂ ವಿಸಂವಾದನಯೋಗವಕ್ರತೆಗಳ್‌ ಅಶೋಭನಾಮಾತ್ರವಂ ತದ್ವಿಪರೀತಂಗಳ್ ಶುಭನಾಮಾಶ್ರವಂ ದಾನಾದಿವಿಘ್ನಕರಣಮನ್ತರಾಯಾಶ್ರವಂ ಅದಲ್ಲದೆಯುಂ
[1]-
ಕಂ || ಪರಿಭಾವಿಸೆ ಮಿಥ್ಯಾತ್ವಾ
ವಿರತಿಕಷಾಯಪ್ರಮಾದಯೋಗಾಖ್ಯಂಗಳ್
ನಿರುತಮಿವಯ್ದುಂ ತತ್ತ್ವ
ಜ್ಞರುಕ್ತಿಯಿಂ ಬಂಧಕಾರಣಂಗಳೆನಿಕ್ಕುಂ || ೨೨
ಸತತಂ ಜೀವಂ ಸಕಷಾ
ಯತೆಯಿಂದಂ ಕರ್ಮಯೋಗ್ಯಮಂ ಪುದ್ಗಲಸಂ
ತತಿಯಂ ಕೈಕೊಳ್ವುದು ನಿ
ಶ್ಚಿತಮಂತದೆ ಬಂಧಮೆಂಬ ಪೆಸರಂ ಪಡೆಗುಂ || ೨೩
ಕ್ರಮದಿಂ ಪ್ರಕೃತಿಸ್ಥಿತಿಯುಗ
ಳಮುಮನುಭಾಗಪ್ರದೇಶಯುಗಳಮುಮೆನೆ ಭೇ
ದಮಿನಿತು ನಾಲ್ಕುಂ ತೆಱದಿಂ
ಸಮನಿಸುಗುಂ ಬಂಧಕತ್ವಸಂಬಂಧಂಗಳ್ || ೨೪
ವ || ಮತ್ತಮಯ್ದುಂ ತೆಱದ ಜ್ಞಾನಾವರಣಮುಮೊಂಭತ್ತುಂ ತೆಱದ ದರ್ಶನಾವರಣಮುಮೆರ ಡುಂ ತೆಱದ ವೇದನೀಯಮುಮಿರ್ಪತ್ತೆಂಟುಂ ತೆಱದ ಮೋಹನೀಯಮುಂ ನಾಲ್ಕುಂ ತೆಱದಾಯುಷ್ಯಮುಂ ತೊಂಬತ್ತುಮೂಱಂ ತೆಱದ ನಾಮಮುಮೆರಡುಂ ತೆಱದ ಗೋತ್ರ ಮುಮಯ್ದುಂತೆಱದಂತರಾಯಮುಮೆಂಬಿವೆಂಟುಂ ಪ್ರಕೃತಿಗಳ ಬಂಧಭೇದಮಕ್ಕುಂ ಮತ್ತಂ ಜ್ಞಾನದರ್ಶನಾವರಣವೇದನೀಯಾಂತರಾಯಂಗಳುತ್ಕೃಷ್ಟದಿಂ ಪ್ರತ್ಯೇಕಂ ಮೂವತ್ತು ಕೋಟಿಕೋಟಿ ಮೋಹನೀಯಕ್ಕೆೞ್ಪತ್ತುಕೋಟಿಕೋಟಿ ನಾಮಗೋಗ್ರಂಗಳ್ಗೆ ಪ್ರತ್ಯೇಕ ಮಿರ್ಪತ್ತು ಕೋಟಿ ಆಯುಷ್ಯಕ್ಕೆ ಮೂವತ್ತಮೂಱುಸಾಗರೋಪಮಂ ಜಘನ್ಯದಿಂ ವೇದನೀಯಕ್ಕೆ ಪನ್ನೆರಡು ಮುಹೂರ್ತಂ ನಾಮಗೋತ್ರಂಗಳ್ಗೆಂಟು ಮುಹೂರ್ತಂ ಉೞಿದವರ್ಕಂತರ್ಮುಹೂರ್ತಂ ಸ್ಥಿತಿಬಂದಮಕ್ಕುಂ-
ಕಂ || ಒದವಿದ ಕರ್ಮದ ಶಕ್ತಿಯೆ
ವಿದಿತಮದನುಭಾಗಬಂಧಮಕ್ಕುಂ ಬಹುಭೇ
ದದಿನಾದ ಜೀವಕರ್ಮ
ಪ್ರದೇಶಯೋಗಂ ಪ್ರದೇಶಬಂಧಮೆನಿಕ್ಕುಂ || ೨೫
ಅದಲ್ಲದೆಯುಂ-
ನಿರವಿಸುವೊಡೆ ಕರ್ಮಾಶ್ರವ
ನಿರೋಧಮದೆ ಸಂವರಾಖ್ಯಮಕ್ಕುಂ ತತ್ಸಂ
ವರತತ್ವಕ್ಕಂ ತೋರ್ಕುಂ
ದೊರೆವೆತ್ತು ಸಮಗ್ರಕಾರಣಂಗಳ್ ಪಲವುಂ || ೨೬
ವ || ಆವಾವುವೆಂದೊಡೆ ಮನೋಗುಪ್ತ್ಯಾದಿತ್ರಿಗುಪ್ತಿಯುಂ ಈರ್ಯಾದಿ ಪಂಚಸಮಿತಿಯುಂ ಉತ್ತಮಕ್ಷಮಾದಿದಶಧರ್ಮಮುಂ ಅಧ್ರುವಾದಿದ್ವಾದಶಾನುಪ್ರೇಕ್ಷೆಯುಂ ಕ್ಷುಧಾದಿದ್ವಾ ವಿಂಶತಿಪರೀಷಹಜಯಮುಂ ಸಾಮಾಯಿಕಾದಿಪಂಚಚಾರಿತ್ರಮುಮಕ್ಕುಂ ಅದಲ್ಲ ದೆಯುಂ-
ಕಂ || ಸಾಕ್ಷಾತ್ಕರ್ಮಕ್ಷಪಣಾ
ಲಕ್ಷಣಮದು ನಿರ್ಜರಾಹ್ವಯಂ ತತ್ವಮದ
ರ್ಕೀಕ್ಷಿಸೆ ಕಾಲೋಪಕ್ರಮ
ಲಕ್ಷಿತಭೇದದ್ವಯಂ ವಿವಿಕ್ಷಿತಮಕ್ಕುಂ || ೨೭
ವ || ಅದೆಂತೆದೊಡೆ ನರಕಾದಿಗತಿಗಳೊಳ್ ಕರ್ಮಂಗಳನುಂಡು ತವಿಸುವುದು ಯಥಾಕಾಲ ನಿರ್ಜರೆಯೆಂಬುದು ತಪಶ್ಚರಣದಿಂ ತವಿಸುವುದು ಉಪಕ್ರಮನಿರ್ಜರೆಯೆಂಬುದು ತಪಮುಂ ಬಾಹ್ಯಾಭ್ಯಂತರವಿಕಲ್ಪದಿಂ ದ್ವಿಪ್ರಕಾರಮಕ್ಕುಂ ಅಲ್ಲಿಯುಮನಶನಾವಮೋದ ರ್ಯವೃತ್ತಪರಿಸಂಖ್ಯಾನ ರಸಪರಿತ್ಯಾಗವಿವಿಕ್ತಾವಾಸಕಾಯಕ್ಲೇಶಮೆಂಬಾಱುಂ ಬಾಹ್ಯ ತಪಂಗಳುಂ ಪ್ರಾಯಶ್ಚಿತ್ತ ವಿನಯ ವೈಯ್ಯಾಪೃತ್ಯ ಸ್ವಾಧ್ಯಾಯ ಉತ್ಸರ್ಗ ಧ್ಯಾನಮೆಂಬಾಱು ಮಾಭ್ಯಂತರಾನಶನಾವಮೋದರ್ಯವೃತ್ತಿತಪಂಗಳ್ ಇವು ಕರ್ಮನಿರ್ಜರೇಚ್ಛುಗಳ್ಗೆ ನಿರ್ವಿ ಕಲ್ಪದಿಂದಾಚರಣೀಯಂಗಳ್ ಆಂತರತಪಂಗಳೊಳ್ ಧ್ಯಾನಮೆಂಬುದಾರ್ತ ರೌದ್ರ ಧರ್ಮ ಶುಕ್ಲಭೇದದಿಂ ನಾಲ್ಕು ತೆಱಂ ಅವಱೊಳಾರ್ತಧ್ಯಾನಮುಮನೋಜ್ಞಾದ್ರವ್ಯ ವಿಪ್ರ ಯೋಗಾಕಾಂಕ್ಷೆಯುಂ ಮನೋಜ್ಞದ್ರವ್ಯಸಂಯೋಗಾಕಾಂಕ್ಷೆಯುಂ ದುಸ್ಸಹವೇದನೋಪ ಸಮಚಿಂತಾಪ್ರಬಂಧಮುಂ ಹರ್ಷೋನ್ಮತ್ತಾರ್ತಲಾಭಜಮುಮೆಂದು ನಾಲ್ಕು ತೆಱಂ ರೌದ್ರಧ್ಯಾನಂ ಹಿಂಸಾನೃತಸ್ತೇಯವಿಷಯಪರಿಪಾಲನಪ್ರಬಂಧದಿಂ ನಾಲ್ಕುಂ ತೆಱಂ ಧರ್ಮ ಧ್ಯಾನಮಾಜ್ಞಾಪಾಯವಿಪಾಕಸಂಸ್ಥಾನನಿಚಯವಿವರಣೆಯಿಂ ನಾಲ್ಕುಂ ತೆಱಂ ಶುಕ್ಲಧ್ಯಾನಂ ಪೃಥಕ್ತ್ವವಿತರ್ಕವಿಚಾರಣೈಕತ್ವವಿತರ್ಕವಿಚಾರಣಸೂಕ್ಷ್ಮಕ್ರಿಯಾಪ್ರತಿಪಾತಿವ್ಯುಪರಕ್ರಿಯಾನಿವೃತ್ತಿ ಭೇದದಿಂ ನಾಲ್ಕು ತೆಱಂ ಮತ್ತಂ ಮೊದಲವೆರಡು ಧ್ಯಾನಂಗಳ್ ನಿಷೇಧಮುಖದಿಂ ನಿರ್ಜರಾಕರಣಂಗಳ್ ಉೞಿದುವೆರಡುಂ ವಿಧಿಮುಖದಿನಖಿಳಕರ್ಮ ನಿರ್ಜರಾಕರಣಂ ಗಳ್ ಅದಲ್ಲದೆಯುಂ-

ಡಳಮೊ ದಿಟಕ್ಕೆ ತಾನೆನಿಸಿ ಚಂದ್ರಜಿನೇಂದ್ರಸಭಾಸಮಗ್ರಮಂ
ಡಳಮೆಸೆದಿರ್ದುದಬ್ದಪಥಮಂಡಳಲಕ್ಷ್ಮಿಯನರ್ಘ್ಯಮಂಡನಂ || ೫೦
ಮ || ಸ್ರ || ಪಿರಿದುಂ ಚೆಲ್ವಾಯ್ತು ಭೇರೀನಿವಹಪಟುರವವ್ಯಾಪ್ತದಿಕ್ಚಕ್ರಪಾರಂ
ಸುರಪುಷ್ಟಾಸಾರಸಾರಂ ಭುವನವಿನುತಧರ್ಮಾವತಾರಂ ಪುರಸ್ಸಂ
ಚರಚಂಚದ್ಧರ್ಮಚಕ್ರಪ್ರಚುರಕಿರಣಭಾರಂ ಸಮಸ್ತಾತಿದೂರಂ
ಪುರುಹೂತಾನಂದಕಾರಂ ಜಿನಪತಿಪರಿಷನ್ಮಂಡಳಶ್ರೀವಿಹಾರಂ || ೫೧
ವ || ಮತ್ತಂ ದ್ಯಾವಾಪೃಥಿವಿಯೆಲ್ಲಂ ಜಯಜಯನಿನಾದಮಯಮುಂ ಅಗುರುಧೂಪಾಮೋದ ಮಯಮುಂ ದಯಾರಸಪ್ರವಾಹಮಯಮುಂ ಅನೇಕ ಮಂಗಳಸಮೂಹಮಯಮುಂ ವೃಂದಾರಕಬೃಂದಮಯಮುಂ ಅನೂನಾನಂದಮಯಮುಂ ಪುಣ್ಯಕಾರ್ಯಯಮುಂ ಆಶ್ಚರ್ಯಮಯಮುಮಾಗಿ ವಿಹಾರಿಸುತ್ತುಂ ಬಂದು ಛದ್ಮಸ್ಥಕಾಲಂ ಮೂಱುತಿಂಗಳ್ ಪೊಱಗಾಗೆ ತೊಂಬತ್ತೊಂಬತ್ತು ಸಾಸಿರದೊಂಬೈನೂಱ ತೊಂಬತ್ತೊಂಬತ್ತು ಪೂರ್ವ ಮುಮೆಣ್ಬತ್ತುಮೂಱು ಲಕ್ಕೆಯುಂ ತೊಂಬತ್ತೊಂಬತ್ತು ಸಾಸಿರದೊಂಬೈನೂಱೆೞ್ಪತ್ತೈದು ಪೂರ್ವಾಂಗಮುಮೆಣ್ಬತ್ತುಮೂಱುಲಕ್ಕೆಯುಂ ತೊಂಬತ್ತೊಂಬತ್ತು ಸಾಸಿರದೊಂಬೈನೂಱ ತೊಂಬತ್ತೊಂಬತ್ತು ಬರಿಸಮುಮೊಂಬತ್ತು ತಿಂಗಳುಮಪ್ಪ ಕೇವಳಿಕಾಲಂ ಮಾಸಾವಶೇಷ ಮಾದುದೆಂಬಂದಿಂಗೆ-
ಕಂ || ಎಸೆವಂತರೀಪಮಂ ಗಗ
ನಸಮುದ್ರದ ನಾವೆ ಸಾರ್ದುದೆನೆ ತಜ್ಜಿನರಾ
ಜಸಭಾವಳಯಂ ಸಾರ್ದ
ತ್ತಸಮಂ ಸಮ್ಮೇದಮೇದಿನೀಧರಶಿರಮಂ || ೫೨
ವ || ಆಗಳರ್ಹತ್ಪ್ರಭಾವದಿಂದಂ-
ಶಾ || ಆಡುತ್ತಿರ್ದುದು ಸೋಗೆವಿಂಡು ತರುಷಂಡಂ ತೋರವಣ್ ಪೇಱೆ ತೂ
ಗಾಡುತ್ತಿರ್ದುದು ಕೈರವಾಬ್ಜನಿಳಯಂ ಸ್ವಚ್ಛಾಂಬುವಿಂ ತುಂಬಿ ತು
ಳ್ಕಾಡುತ್ತಿರ್ದುದು ಪೂತ ವಲ್ಲಿಗಳೊಳೆಲ್ಲಂ ಕೂಡೆ ಭೃಂಗಾಳಿ ಮು
ದ್ದಾಡುತ್ತಿರ್ದುದು ವಿಸ್ಮಯಂ ನೆಗೞ್ವಿನಂ ಸಮ್ಮೇದಶೈಳೇಂದ್ರದೊಳ್ || ೫೩
ವ || ಮತ್ತಂ-
ಉ || ಭೂಮಿಯೊಳದ್ರಿಗಳ್ ಪಲವುಮಿರ್ದೊಡವಂ ಪೆಱಗಿಕ್ಕಿ ಭವ್ಯರ
ಕ್ಷಾಮಣಿ ಘಾತಿಜಾತತಿಮಿರೌಘನಭೋಮಣಿ ಸಾಧುಸಂಘಚಿಂ
ತಾಮಣಿಯಿಂದು ಬಂದೆನಗೆ ಚಂದ್ರಜಿನೇಶ್ವರನಾದನಲ್ತೆ ಚೂ
ಡಾಮಣಿಯೆಂದಗಂ ಮುದಮನಾಳ್ದವೊಲಾಂತುದಪೂರ್ವಶೋಭೆಯಂ || ೫೪
ವ || ಅಂತುಮದಲ್ಲದೆಯುಂ-
ಮ || ವಿ || ತ್ರಿದಶೇಂದ್ರಾದ್ರಿಯೊಳಾದುದೀ ವಿಭುಗೆ ಮುಂ ದ್ವೈತೀಯಕಲ್ಯಾಣಮಂ
ತೆ ದಲಾದಪ್ಪುದದೆನ್ನೊಳಂ ಕುಳಿಶಿಯಿಂ ನಿರ್ವಾಣಕಲ್ಯಾಣಮಿಂ
ಸದೃಶಂ ಪೂತತೆಯಿಂದಮಾ ಗಿರಿಯೊಳಾನೆನ್ನೊಳ್ ತದುರ್ವೀಧ್ರಮಾ
ವುದು ಮತ್ತೆಂದುಲಿವಂತುಟಾಯ್ತು ಗಿರಿ ತನ್ಮಾಯೂರಕೋಳಾಹಳಂ || ೫೫
ಕಂ || ನಾನಾಜೈನಗೃಹಾಧಿ
ಸ್ಥಾನಂ ವಿಂಶತಿಜಿನೇಶಪರಿನಿರ್ವಾಣ
ಸ್ಥಾನಂ ವಿಚಿತ್ರಕೂಟವಿ
ತಾನಂ ಸಮ್ಮೇದಮಸಮಶೋಭಾಧಾನಂ || ೫೬
ವ || ಆ ಮಾಹಮಹೀಧರದದಿತ್ಯಕದೊಳೊಂದತ್ಯಂತಪಾವನಪ್ರದೇಶದೊಳ್‌ ವಿಸರ್ಜಿತವಿಹರ ಣವಿಧಾನನುಮೇಕಮಾಸಪರ್ಯಂತಪರ್ಯಂಕಾಸನಸ್ಥಿತನುಮುತ್ತರಾಭಿಮುಖನುಮನೇಕ ಗಣಧರಮಿನಿವರಸಭಪರಿವೃತನುಮಾಗಿ ಯೋಗನಿರೋಧದಿಂದಿರ್ದು ಚಂದ್ರಪ್ರಭ ಜಿನೇಂದ್ರಂ ಶುಕಧ್ಯಾನಸಾಮಾನ್ಯದಿಂ ತೃತೀಯಮುಂ ಪರಮಶುಕ್ಲಾಪೇಕ್ಲಾಪೇಕ್ಷೆಯಿಂ ಪ್ರಥಮ ಮುಮಪ್ಪ ಸೂಕ್ಷ್ಮ ಕ್ರಿಯಾಪ್ರತಿದಿಧ್ಯಾನಮನೊಳಕೆಯ್ದಂತರ್ಮುಹೂರ್ತದಿಂ ಚರಮಾಂಗತ್ರಿ ಗುಣಬಾಹುಲ್ಯದಿನೇಕಸಮಯದೊಳ್ ಚತುರ್ದಶರಜ್ಜೂತ್ಸೇಧಜೀವಪ್ರದೇಶವಿಸರ್ಪಣ ಮಪ್ಪ ದಂಡಸಮುದ್ಭೂತಮುಮಂ ದ್ವಿತೀಯಸಮಯದೊಳ್‌ ಪ್ರಾಕ್‌ಪ್ರಣೀತಬಾಹುಲ್ಯಾ ಯಾಮದಿಂ ಯಮಳಕವಾಟಾಕೃತಿಜೀವಪ್ರದೇಶವಿಸರ್ಪಣಮಪ್ಪ ಕವಾಟಸಮುದ್ಬೂತ ಮುಮಂ ತೃತೀಯಸಮಯದೊಳ್‌ ವಾಯುತ್ರಯಾವಶೇಷಲೋಕಾಕಾಶಜೀವಪ್ರದೇಶ ಪವರ್ತನಮಪ್ಪ ಪ್ರತರಸಮುದ್ಭೂತಮುಮಂ ಚತುರ್ಥಸಮಯದೊಳ್‌ ಸಕಳಲೋಕ ವ್ಯಾಪ್ತಿ ಜೀವಪ್ರದೇಶಪ್ರವರ್ತನಮಪ್ಪ ಲೋಕಪೂರಣಸಮುದ್ಭೂತಮುಮಂ ನೆಱಪಿ ಮತ್ತಂ ಪ್ಯುತ್ಕ್ರಮಪ್ರವರ್ತಿತತತ್ತದುಪಸಂಹೃತಿಕ್ರಿಯೆಯಂ ಘಾತಿತಾಘಾತಿಸ್ಥಿತ್ಯಂನುಭಾಗಪ ರಿಪ್ರಾಪ್ತಪೂರ್ವಕಾಯಪ್ರಮಾಣಾತ್ಮಪ್ರದೇಶನಾಯಸ್ಸ್ಥಿತಿಯೊಳುೞಿದ ಘಾತಿಸ್ಥಿತಿಯಂ ಸಮೀಕರಿಸಿ ಬೞಿಯಮಂತಮುಃಹೂರ್ತದಿಂ ಬಾದರಮನೋವಚನೋಚ್ಛ್ವಾ ಸಂ ಬಾದ ರಕಾಯಯೋಗಸೂಕ್ಷ್ಮ ಮನೋತ್ಸಾಸುಗಳುಮಂ ನಿರೋಧಿಸಿ ಸೂಕ್ಷ್ಮಕಾಯ ಯೋಗ ನಾಗಿ ಸಮನಂತರಂ ನೀಲೋದಂಗೆಯ್ದು ಲಘ್ವಕ್ಷರಪಂಚಕೋಚ್ಚರಣ ಸಮಯಸಮಿತಾ ಯೋಗಕೇವಳಿಗುಣಸಂಸ್ಥಾನಸ್ಥಿತಂ ಸಮುಚ್ಛಿನ್ನಪ್ರಾಣಾಪಾನ ಸಮಾನಪ್ರಚಾರಸರ್ವಕಾಯ ವಾಙ್ಮನೋಯೋಗಪರಿಸ್ಪಂದಕ್ರಿಯಾವ್ಯಾಪಾರಮಪ್ಪ ಸಮುಚ್ಛಿನ್ನಕ್ರಿಯಾನಿವೃತ್ತಿಯೆಂಬ ಚತುರ್ಥಪರಮಶುಕ್ಲಧ್ಯಾನದೊಳೆ ನಿಂದು ಸಂಶುದ್ಧಸರ್ವಾ ಶ್ರವಂ ಸಂಪೂರ್ಣಸಕಲಶೀಲ ಗುಣಸಮಾಜಂ ನಿಜೋಪರತಿಸಮಯ ದೊಳನ್ಯತರವೇದನೀಯದೇವಗತಿ ತತ್ಪ್ರಯೋಗ್ಯಾನುಪೂರ್ವಶರೀರಬಂಧನಸಂಘಾತ ವರ್ಣರಸಪ್ರತ್ಯೇಕಪಂಚಕಸಂಹನನಸಂಸ್ಥಾನಷಟ್ಕಗಂಧ ದ್ವಿತೀಯಾಂಗೋಪಾಂಗದ್ವಿತೀಯ ವಿಹಾಯೋಗತಿಸ್ಪರ್ಶಾಷ್ಟಕಾ ಗುರುಲಘುಚತುಷ್ಕಶುಭಾ ಶುಭ ಸ್ಥಿರಾಸ್ಥಿರ ಸುಸ್ವರ ದುಸ್ವರ ಸುಭಗದುರ್ಭಗ ಪ್ರತ್ಯೇಕಶರೀರಯಶಸ್ಕೀರ್ತ್ಯನಾದೇಯ ನಿರ್ಮಾಣಪರ್ಯಾಪ್ತ ನೀಚೈರ್ಗೋತ್ರಂಗಳೆಂಬೞ್ಪತ್ತೆರಡುಂ ಪ್ರಕೃತಿಗಳಂ ನಿರವಶೇಷಂ ಮಾಡಿ ನಿಜಚರಮಸಮಯದೊಳವಶಿಷ್ಟಾನ್ಯತರವೇದ್ಯ ಮನುಷ್ಯಾರ್ಯುಗತಿ ತತ್ಪ್ರಯೋಗ್ಯಾ ನುಪೂರ್ವ ಪಂಚೇಂದ್ರಿಯಜಾತಿತ್ರಸನಾಮಶುಭಗಾಧೇಯಪರ್ಯಾಪ್ತಬಾದರಯಶಸ್ಕೀರ್ತ್ಯು ಚ್ಚೈರ್ಗೋತ್ರತೀರ್ಥಕರನಾಮಂಗಳೆಂಬ ಪದಿಮೂಱುಂ ಪ್ರಕೃತಿಗಳುಮನುನ್ಮೂಳಿಸಿದಂ ಇಂತು-
ಮ || ವಿ || ಪರಮಧ್ಯಾನಮಣಿಪ್ರದೀಪದಿನಘೌಘಧ್ವಾಂತಮೞ್ಕಾಡೆ ಸಾ
ರ್ತರೆ ವಿಸ್ಪಷ್ಟಗುಣಾಷ್ಟಕಂ ವಿಗತಕಿಟ್ಟಪ್ರಸ್ತರಸ್ವರ್ಣಭಾ
ಸುರಸಂಶುದ್ಧನಿಜಸ್ವರೂಪನಭವಂ ಚಂದ್ರಪ್ರಭಸ್ವಾಮಿ ಮು
ಕ್ತಿರಮಾಸಂಗಮಸೌಖ್ಯಮಂ ನೆಱೆಯೆ ಪೆತ್ತಂ ನಿತ್ಯಮಂ ಸ್ತುತ್ಯಮಂ || ೫೭
ಕಂ || ತಾಂ ತನ್ನಂ ತನ್ನಿಂದಾ
ದಂ ತನಗೆಡೆಮಾಡೆ ಪುಟ್ಟಿ ತನ್ನತ್ತಣಿನೆಂ
ಟುಂ ತನ್ನಯ ಗುಣಮವಿಚಳಿ
ತಂ ತನ್ನೊಳ್ ನೆಲಸೆ ನೆಲಸಿದಂ ನಿರ್ವೃತಿಯೊಳ್ || ೫೮
ಸಮನಿಸೆ ಫಾಲ್ಗುನಸಿತಸ
ಪ್ತಮಿಯಪರಾಹ್ಣಂ ಶುಭಪ್ರದಂ ಜ್ಯೇಷ್ಠೆ ತದು
ತ್ತಮಸಮಯದೊಳಪಗತಸಕ
ಳಮಳಂ ತ್ರೈಲೋಕ್ಯಶಿಖರಿಶೇಖರನಾದಂ || ೫೯
ನೆಗೞ್ದೀಷತ್ಪ್ರಾಗ್ಭಾರಂ
ಜಗತಿ ಗುಣಾಷ್ಟಕಮದಷ್ಟಮಂಗಳಮಾ ವಾ
ಯುಗಣಂ ಮಂಡಪಮಾಗಿರೆ
ಜಗನ್ನುತಂ ಮದುವೆನೆರೆದನಮೃತಶ್ರೀಯೊಳ್ || ೬೦
ಮನುಜಕ್ಷೇತ್ರದವೊಲ್ ಯೋ
ಜನಲಕ್ಷಂ ತನಗಮಗಲದೊಳ್ ನಾಲ್ವತ್ತ
ಯ್ದೆನೆ ತೋರಮೆಂಟು ಯೋ
ಜನಮೆನೆ ಸಮವೃತ್ತಂ ಕ್ರಮೋನ್ನತಂ ಶುಚಿತೇಜಂ || ೬೧
ಓರಂತೆಸೆವುದು ಲೋಕಾ
ಕಾರಶ್ರೀಗೆತ್ತಿ ನಿಂದ ಧವಳಚ್ಛತ್ರಾ
ಕಾರಮನಾಂತೀಷತ್ಪ್ರಾ
ಗ್ಭಾರಶಿಳಾವಳಯಮತುಳಶೋಭಾನಿಳಯಂ || ೬೨
ವ || ಅಂತುಷ್ಟಮಭೂಮಿಯೆನಿಸುವ ಲೋಕಶಿಖರದೊಳ್ ನಾಲ್ವತ್ತಯ್ದು ಲಕ್ಷಯೋಜನ ಸವೃ ತ್ತಮುಂ ಸಮಸ್ಥಾನಮುಂ ಸುಗಂಧಮುಂ ಸಮಗುಣಮುಂ ಅತಿಪ್ರಸಿದ್ಧಮುಂ ವಿಶುದ್ಧ ಮುಮಾಗಿರ್ದ ಸಿದ್ಧಶಿಲೆಯ ಮೇಗಣ ವಾಯುತೃತಯಭಾಗದೊಳ್ ಕಿಂಚಿನ್ಯೂನಚರಮ ಶರೀರಮಾತ್ರಜೀವಘನಾಕಾರಾನುಂ ಕ್ಷಾಯಿಕಾಸಮ್ಯಕ್ತ್ವಾನನ್ತಜ್ಞಾನದರ್ಶನಾನಂತವೀರ್ಯ ಸೂಕ್ಷ್ಮತ್ವಾವಗಾಹ ಗುರುಲಘುಕಾವ್ಯಾಬಾಧಾಷ್ಟಗುಣಮಣಿನಿಧಾನನುಂ ನಿಶ್ಚಳನುಂ ನಿರಾ ಕಾರನುಂ ನಿತ್ಯನುಂ ನಿರಂತರಸುಖನುಂ ನಿರಂಜನನುಮಾಗಿ ಸಿದ್ಧಪದವಿಯೊಳ್ ನಿಂದನ ನ್ನೆಗಮಿತ್ತಲ್
[1]-
ಶಾ || ಜ್ಯೋತಿಷ್ಕಾವಳಿ ಭಾವನಪ್ರತತಿ ವಾನೇಯವ್ರಜಂ ಕಲ್ಪಜ
ವ್ರಾತಂ ಯಾನವಿಮಾನಸೈನಿಕವಧೂವರ್ಗಾನ್ವಿತಂ ಪ್ರೋಚ್ಚಳ
ತ್ಕೇತುಚ್ಛತ್ರಕದಂಬಚುಂಬಿತನಭೋಭಾಗಂ ಸ್ಫರುದ್ಭೂಷಣೋ
ದ್ದ್ಯೋತಂ ಬಂದುದು ಮಾೞ್ಪ ಕೌತುಕದಿನಾ ನಿರ್ವಾಣಕಲ್ಯಾಣಮಂ || ೬೩
ಉ || ಅಂಬರಮಾವಗಂ ನೆರೆದು ತಿಂಬಿದ ದೇವನಿಕಾಯದಿಂದೆ ಚಿ
ತ್ರಂಬರೆದಂಬರಕ್ಕೆ ದೊರೆಯಾದುದು ದುಂದುಭಿರಾವದಿಂ ಪ್ರಪೂ
ರ್ಣಾಂಬುಧಿಘೋಷಮಾದ ತೆಱದಿಂದೆಸೆದೆಣ್ದೆಸೆಯಿರ್ದುದೇಂ ಮಹಾ
ಡಂಬರಮಾಯ್ತೊ ಬರ್ಪ ಬರವಂದು ಸಮಸ್ತಸುರೇಂದ್ರಬೃಂದದಾ || ೬೪
ವ || ಅಂತು ಬರ್ಪಲ್ಲಿ-
ಕಂ || ಕಳಶಮನಂಸದ ಕೆಲದೊಳ್
ಜಳರುಹಗಂಧಾಂಬುಪೂರ್ಣಮಂ ಕರತಳದಿಂ
ತಳೆದಮರರಮಣಿ ನಿಜಕುಚ
ಕಳಶದೆ ಚೆಲ್ವಿಂಗೆ ಮಾಡಿದಳ್‌ ಸಂಗಡಮಂ || ೬೫
ಅಳವಡೆ ಕೇಸರರಸಮಂ
ಪಳಿಕಿನ ಶುಕ್ತಿಕೆಯೊಳಾಂತ ಕಾಂತೆ ಕರಂ ಕ
ಣ್ಗೊಳಿಸಿದಳುದಯದ ಕೆಂಪಡ
ರ್ದೆಳವೆಱೆಯಂ ತಳದೊಳಿಕ್ಕಿ ತೋಱುವ ತೆಱದಿಂ || ೬೬
ಭರತಸಿತಾಕ್ಷತಕುಳಮಂ
ಪರಿಯಣಮಂ ತಳೆದು ಬರ್ಪ ಸುರವಧುವಗೆವೊ
ಯ್ದಿರಿಸಿಟ್ಟ ಪುಣ್ಯಬೀಜಾಂ
ಕುರಪಾತ್ರಮನಾಂತ ಲಕ್ಷ್ಮಿಯಂ ನೆನೆಯಿಸಿದಳ್ || ೬೭
ಮುರಿಪಿದ ಕರಂಬಬಾಸಿಗ
ದೆರಡುಂ ಕಡೆಯಂ ವಿಳಾಸವತಿ ಪಿಡಿದೆರಡುಂ
ಕರದಿನನುಕರಿಸಿದಳ್‌ ಸುರ
ಕರಾಸನಶ್ರೀಯನಾಳ್ದ ಗಗನಶ್ರೀಯಂ || ೬೮
ಅನಿಮಿಷಕಾಂತೆ ಸುಧಾಶನ
ವಿನಿಹಿತಮಂ ಪೊನ್ನ ಬೋನಮಂ ಪೊತ್ತು ಬರು
ತ್ತೆನಸುಂ ಪೋಲ್ತೆಸೆದಳ್‌ ಭೋ
ಜನಾಂಗಮಂ ಕಲ್ಪಲತೆಯನಾ ವ್ಯತಿಕರದೊಳ್ || ೬೯
ನಂದನಮಣಿದೀಪೋತ್ಕರ
ದಿಂದೆಸೆವಾರತಿಯನಾಂತು ಬರ್ಪಮರಿ ಮನ
ಕ್ಕಂದೊಪ್ಪಿದಳಲರ್ಗೊಂಚಲೊ
ಳೊಂದಿದ ಬಂಧೂಕಲತಿಕೆಯಂದದಿನೊರ್ವಳ್‌ || ೭೦
ಮಿಳಿರ್ದು ಸಿತಾಗರುಧಾಮಾ
ವಳಿ ಮೊಗದಿಂದೊಗೆವ ಧೂಪಘಟಮದೊರ್ವಳ್
ತಳೆದಮರಿ ತಮಾಳದ ತಳಿ
ರ್ಗಳಸಮನಂದಾಂತ ಸಂದೆಗಕ್ಕೆಡೆಯಾದಳ್ || ೭೧
ಪರಿನಿರ್ವಾಣೋತ್ಸವತ
ತ್ಪರತೆಯಿನೇೞ್ತರ್ಪ ಸಮಯದೊಳ್ ಪುಣ್ಯಪರಂ
ಪರೆ ಕೆಯ್ಯೊಳ್ ಫಳಯಿಸಿದಂ
ತಿರೆ ಫಳಮಂ ತಳೆದು ತತ್ತಳೋದರಿಯೆಸೆದಳ್‌ || ೭೨
ವ || ಅಂತನೂನದೇವನಿಕಾಯಂಬೆರಸಮರರಾಜಂ ಬಂದು ಸಮ್ಮೇದಮೇದಿನೀಧರಶಿಖರ ದೊಳವತರಿಸಿ-
ಕಂ || ಜಯಜಯಜಯ ದುರಿತಾಂತಕ
ಜಯಜಯಜಯ ವಿಮಳಬೋಧ ಜಯಜಯಜಯ ನಿ
ರ್ವ್ಯಯ ಲಕ್ಷ್ಮೀಪತಿ ಜಯ ಜಯ
ಜಯ ಚಂದ್ರಪ್ರಭಜಿನೇಂದ್ರ ವಿಫಟಿತತಂದ್ರಾ || ೭೩
ವ || ಎಂದಭಿವಂದಿಸುತ್ತುಂ ಗೀರ್ವಾಣನಾಯಕಂ ಸರ್ವಜ್ಞಪರಿನಿರ್ವಾಣ ಕ್ಷೇತ್ರಮನತಿಪವಿತ್ರ ಮಂ ತ್ರಿಪದಕ್ಷಿಣಂಗೆಯ್ದು ಬೞಿಯಂ ಸಮಸ್ತಪ್ರಶಸ್ತವಸ್ತುಗಳಿಂ ತತ್ಪ್ರದೇಶಪೂಜೆಯಂ ವಿರಾಜಿಪಂತು ಮಾಡೆ-
ಚಂ || ತಣಿಯದು ಕಲ್ಪಭೂಜತತಿಯಿತ್ತು ಸುರಾಸುರಕೋಟಿ ತಂದಣಂ
ತಣಿಯದು ಕೈಗೆ ನೀಡಿ ತಣಿಯಳ್ ಶಚಿ ಪೂಜಿಸಿ ನಾಕಿನಾಯಕಂ
ತಣಿಯನಶೇಷಪುಷ್ಪಫಳಚಂದನವಸ್ತ್ರವಿಭೂಷಣಾರ್ಚನಾ
ಗಣಮನದೇಂ ಜಿನೇಂದ್ರಪರಿನಿರ್ವೃತಿಪೂಜೆಯಗುರ್ವುವೆತ್ತುದೋ || ೭೪
ವ || ಆ ನಿರ್ವಾಣಕಲ್ಯಾಣಪೂಜಾಕರಣಾನಂತರಂ-
ಕಂ || ರಸಭಾವಾಭಿನಯಂ ನೋ
ೞ್ಪ ಸಮಸ್ತಸ್ವರ್ಗಿಜನದ ಕಣ್ಗಂ ಮನಕಂ
ಪೊಸತಾಗೆ ರಾಗದಿಂ ನಟಿ
ಯಿಸಿದಂ ಪುರುಹೂತನಾತ್ಮಕುತಪಸಮೇತಂ || ೭೫
ಮ || ಸ್ರ || ಕೃತಕೃತ್ಯಂ ಬುದ್ಧಬೋಧ್ಯಂ ಬಗೆಮೊಡೆ ದಿಟದಿಂ ಸಿದ್ಧಸಾಧ್ಯಂ ದಲೆಂಬು
ನ್ನತಿಯಂ ಕೈಕೊಂಡು ಮುಂ ಮಾಡಿದ ಪರಮತಪಂ ಮತ್ತೆ ತಾಂ ಪೆತ್ತ ಬೋಧೋ
ದ್ಗತಿಯೀಗಳ್ ಸಾರ್ದಶಾಶ್ವತ್ಪದಮಱಿಪಲೆ ಸಾಲ್ದಿರ್ದುವಿನ್ನಪ್ಪುದಿನ್ನು
ನ್ನತಿಯೇನೆಂದಿಂದ್ರನಿಂದುಪ್ರಭನ ಮಹಿಮೆಗಂ ವಿಸ್ಮಿತ ಸ್ವಾಂತನಾದಂ || ೭೬
ವ || ಆಗಿ ಮತ್ತಂ-
ಸ್ರ || ಶ್ರೀಮನ್ಮಂದಾರಧಾರಾನಿಕರಪರಿವೃತಂ ದಿವ್ಯವಾಗ್ವಿಸ್ತರಾಂಶು
ಸ್ತೋಮಪ್ರದ್ಯೋತಿತಾಶಾಂಬರಪಥನಮಳಜ್ಞಾನಪೀಯೂಷಗರ್ಭಂ
ವ್ಯಾಮೃಷ್ಟಾಂಹಸ್ತಮಂ ಸಂಭೃತಕುಮುದವನಂ ಮಾೞ್ಕೆ ಚಂದ್ರಪ್ರಭಂ ಪ್ರೋ
ದ್ದಾಮಶ್ರೀಪಾದಸೇವೋತ್ಸವಮನೆ ಜಿನಪಂ ಹೃಚ್ಚಕೋರಕ್ಕೆ ನಮ್ಮಾ || ೭೭
ವ || ಎಂದು ಬೞಿಯಂ ಗಣಧರಪಾದಾರವಿಂದಂಗಳಂ ವಂದನಾರ್ಚನಾವಿಧಾನದಿನಾರಾಧಿಸಿ ತೀರ್ಥಭೂತಮಂ ಸಮ್ಮೇದಪರ್ವತಮಂ ಪ್ರದಕ್ಷಿಣೀಕರಿಸಿ ಪೋಪವಸರದೊಳರ್ಹದಾಗ ಮದಿನಱಿದವಸರ್ಪಣದ ಕಡೆಯಕಾಲದೊಳಪ್ಪ ತೀರ್ಥಕರಬಿಂಬಂಗಳಂ ತದ್ವರ್ಣೋ ತ್ಸೇಧಲಕ್ಷಣೋಪಲಕ್ಷಿತಂಗಳುಂ ರತ್ನಮಯಂಗಳುಮಾಗೆ ಭರತಸಗರಚಕ್ರಿಗಳ್ ಮುನ್ನಮೆ
ಮಾಡಿಸಿದುವಂ ತತ್ಪರ್ವತಾಪತ್ಯಕದ ಚೈತ್ಯಾಗಾರಂಗಳೊಳ್ ಕಂಡು ಶತಮುಖಪುಣ್ಯಾರ್ಜ
ನೋನ್ಮುಖನಭಿಮುಖನಾಗಿ-
|| ಶ್ಲೋಕಂ ||
ಶ್ರೀನಿಕೇತಾಯಿತಾತ್ಮಾಂಘ್ರಿನೀರಜಂ ನೀರಜೋವ್ರಜಂ
ಆದ್ಯಂತಶೂನ್ಯಮಾದ್ಯಂತಂ ವಂದೇಹಂ ವೃಷಭಂ ವಿಭುಂ || ೧
ಅಜಿತಂ ವಿಜಿತಾಶೇಷವೃಜಿನಂ ಜಿನಪಂ ಸ್ತುವೇ
ದ್ವಿತೀಯಮದ್ವಿತೀಯೋರುವಿಭವಂ ವಿಭವಶ್ರಿಯೇ || ೨
ಸಂಭವಂ ನಿರ್ಜಿತಸ್ವಾಂತಸಂಭವಂ ಭುವನಾಧಿಪಂ
ತೃತೀಯಂ ನೌಮಿ ನೌರೂಪಂ ಭವ್ಯಾನಾಂ ಭವವಾರಿಧೌ || ೩
ಅಭಿನಂದಿನತಾನಂದಮಭಿನಂದೇಭಿನಂದನಂ
ಚತುರ್ಥಂ ತೀರ್ಥನಾಥಾನಾಂ ಮನ್ಮಥೋತ್ಸೇಕಮಾಥಿನಾಂ || ೪
ಸುಮತಿಂ ಸುಮತಿಂ ತ್ಯಕ್ತ್ವಾಪ್ರವ್ರಜ್ಯಾರಾಜ್ಯಮಾಶ್ರಿತಂ
ಪಂಚಮಂ ಗತಿಮುದ್ದಿಶ್ಯ ಪಂಚಮಂ ನೌಮ್ಯಪಂಚಮಂ || ೫
ಸಪ್ರಭಾವಂ ಸ್ತುವೇ ದೇವಂ ಪದ್ಮಪ್ರಭಮುರುಪ್ರಭಂ
ಅಶ್ರಾಂತಶಾಂತಿಶಾರೀರಸೌಷ್ಠವಂ ಷಷ್ಠಮಿಷ್ಟದಂ || ೬
ಸುಪಾರ್ಶ್ವಂ ಪದಪಾರ್ಶ್ವಸ್ಥಸೇವಾಗತಸುರಾಧಿಪಂ
ಸಪ್ತಮಂ ಲುಪ್ರಸಂಸಾರಂ ನಮಾಮ್ಯುದ್ದೃಪ್ತಸದ್ಗುಣಂ || ೭
ಅಷ್ಟಮೀಂ ಪೃಥಿವೀಂ ವೇಷ್ಟುಮಿಚ್ಚುರ್ವಂದೇಹಮಷ್ಟಮಂ
ಚಂದ್ರಪ್ರಭಂ ಪ್ರಭೂತಾಷ್ಟಪ್ರಾತಿಹಾರ್ಯಮನೋಹರಂ || ೮
ಪುಪ್ಟದಂತಮಘದ್ವಾಂತಪುಷ್ಪವಂತಂ ಸ್ತುವೇಭವಂ
ನವಮಂ ನವಮಂದಾರಸ್ಮೇರಪ್ರಸವವರ್ಷಿಣಂ || ೯
ಚತುರ್ಗತಿಭ್ರಮಾಯಸ್ತಜನಶೀತಳವಾಙ್ಮಯಂ
ಶೀತಳಂ ನೌಮಿ ದಶಮಂ ಸಶಮಂ ಶಮನಾಪಹಂ || ೧೦
ಶ್ರೇಯೋಜಿನಂ ಜನಶ್ರೇಯಃಪ್ರದಮಕ್ಷಯಸಂಪದಂ
ಏಕಾದಶಂ ಸಮಾರೂಢಾಶೇಷಪುಣ್ಯದಶಂ ಸ್ತುವೇ || ೧೧
ವಾಸವಾಕಲ್ಪಿತಾಕ್ಷೂಣನಿಜಕಲ್ಯಾಣಪಂಚಕಂ
ವಾಸುಪೂಜ್ಯಂ ಜಗಜ್ಜ್ಯೇಷ್ಠಂ ವಂದೇಹಂ ದ್ವಾದಶಂ ವೃಷಂ || ೧೨
ವಿಮಲಂ ವಿಮಲಜ್ಞಾನಭಾನೋದಯಮಹಾಚಲಂ
ನೌಮಿ ತ್ರಯೋದಶಂ ಲೋಕತ್ರಯರಕ್ಷಕಮಕ್ಷಯಂ || ೧೩
ಅನಂತಂ ಸಹಜಾನಂತಚತುಷ್ಣಯವಿ
ಅನೇಕಾಂತರಮಾಕಾಂತಂ ನಮಾಮಿಶಂ || ೧೪
ಧರ್ಮಂ ಧರ್ಮಾಮೃತಾಸಾರಪರ್ಜನ್ಯಂ ನಿರ್ಜಿತೈನಸಂ
ವಂದೇ ಪಂಚದಶಂ ಚಂಚತ್ಪಂಚಮಜ್ಞಾನಸಂಚಿತಂ || ೧೫
ಷೋಡಶಂ ತೀರ್ಥನಾಥಾನಾಂ ಪಂಚಮಂ ಚಕ್ರವರ್ತಿನಾಂ
ಅಗಣ್ಯಪುಣ್ಯಶಾಂತೀಶಂ ವಂದೇಹಮಘಶಾಂತಯೇ || ೧೬
ಕುಂಥುಂ ಕುಂಥ್ವಾದಿಸತ್ವಾನಾಂ ದಯ್ಯೆಕಮಯವರ್ತನಂ
ನೌಮಿ ಸಪ್ತದಶಂ ಪ್ರಾಪ್ತಪರಮಸ್ಥಾನಸಪ್ತಕಂ || ೧೭
ನೌಮಿ ಪಂಚಶರೋಗ್ರಾರಿಶರಾರುಮರಮೆವ್ಯಯಂ
ಅಷ್ಟಾದಶಂ ವಿನಿರ್ಮುಕ್ತತತ್ಸಂಖ್ಯಾದೋಷದೂಪಣಂ || ೧೮
ಮಲ್ಲಿಂ ವಿದ್ರಾವಿತಾನಂಗಮಲ್ಲಂ ತಲ್ಲಂ ದಯಾಂಭಸಂ
ಏಕೋನವಿಂಶಂ ತೀರ್ಥೇಶಂ ಸ್ತುವೇ ಭಕ್ತ್ಯಾತಿಶಕ್ತಯಾ || ೧೯
ಸುವ್ರತಂ ಮೋಕ್ಷಸೌಧಾಗ್ರನಿಶ್ರ್ಶೇಣೀಕೃತಸುವ್ರತಂ
ವಿಂಶಂ ತೀರ್ಥಕರಂ ವಂದೇ ದಯಾರಸಜಲಾಕರಂ || ೨೦
ನಮಿಂ ನಮಿತದೇವೇಂದ್ರಂ ನೌಮಿ ನಿತ್ಯಂ ನಿರತ್ಯಯಂ
ಏಕವಿಂಶಂ ಗಳದ್ರಾಗಂ ಜನ್ಮವಾರಾಶಿಪಾರಗಂ || ೨೧
ಧರ್ಮಚಕ್ರದೃಢಾಯತ್ತನೇಮಿಂ ನೇಮಿಂ ನಮಾಮ್ಯಹಂ
ದ್ವಾವಿಂಶತಿತಮಂ ಧ್ವಸ್ತದ್ವಾವಿಂಶತಿಪರೀಷಹಂ || ೨೨
ದುಷ್ಕರ್ಮಕರ್ಮಠಕ್ರೂರಕಮಠಾಶ್ಚರ್ಯಧೈರ್ಯಕಂ
ಪಾರ್ಶ್ವೇಶ್ವರಂ ತ್ರಯೋವಿಂಶತಮಂ ಸ್ತೌಮೀಶಸತ್ತಮಂ || ೨೩
ಚತುರ್ವಿಂಶಂ ಜಿನಂ ಜನ್ಮಸಿಂಧುಸೇತೂಕೃತವ್ರತಂ
ವರ್ಧಮಾನಮಧಿಜ್ಞಾನವೃದ್ಧಂ ವಂದೇ ಸಮೃದ್ಧಯೇ || ೨೪
|| ವಸಂತತಿಲಕಂ ||
ಪುಣ್ಯಾಮೃತಸ್ತವನಮಗ್ಗಳಸೂರಿಸೂಕ್ತ
ಮತ್ಯಂತಭಕ್ತಿಪರತಂತ್ರಧಿಯಾ ಪಠೇದ್ಯಃ
ಸಪ್ರಾಪ್ನುಯಾದನಘತೀರ್ಥಕೃತಾಂ ಪ್ರಸಾದಾ
ದಾಮುತ್ರಿಕಂ ಚ ಸುಖಮೀಹಿತಮೈಹಿಕಂ ಚ || ೨೫
ವ || ಅಂತತ್ಯಂತಭಕ್ತಿಯಿಂ ಸ್ತುತಿಯಿಸಿ ಮತ್ತಮಿಂತೆಂದಂ:-
ಮ || ವಿ || ಘನಕೈಲಾಸದೊಳತ್ಯುದಾತ್ತವೆನಿಪೀ ಸಮ್ಮೇದದೊಳ್ ಚಂಪೆಯೊಳ್
ವನಲೀಲಾಮಿಳಿತೋರ್ಜಯಂತಗಿರಿಯೊಳ್ ತತ್ಪಾವೆಯೊಳ್ ಧಾತ್ರಿ ಜೀ
ಯೆನೆ ನಿರ್ವಾಣಪದಕ್ಕೆ ಸಂದ ಸಲಲಿರ್ದಾವಿಶ್ವತೀರ್ಥೇಶರೀ
ಗನಘರ್ ಭವ್ಯಜನಕ್ಕೆ ಮಂಗಳಮಹಾಶ್ರೀಯಂ ನಿಜಶ್ರೀಯುಮಂ || ೭೮
ವ || ಎಂದು ಸಕಳಾಮರೇಂದ್ರಬೃಂದಮಂ ನಿಜಮಂದಿರಕ್ಕೆ ಪೋಗಲ್ವೇೞ್ದು-
ಮ || ಸ್ರ || ಕ್ರಮದಿಂ ನಿರ್ವಾಣಕಲ್ಯಾಣಮನೊಡರಿಸಿದಂ ಶ್ರೀಜಿನಸ್ತೋತ್ರಕಲ್ಪ
ದ್ರುಮಮೆಯ್ದಿತ್ತೆಯ್ದೆ ಸಾಫಲ್ಯಮನಭಿಮತಸಂಸಿದ್ಧಿಯಂ ಪೆತ್ತೆನಿಂದೆಂ
ದಮಳಂ ಸದ್ಧರ್ಮಶೀಳಂ ವಿಬುಧಪತಿ ಸಮಂತಗ್ಗಳಂ ಪೆರ್ಚೆ ರಾಗಂ
ಸುಮನೋಲೋಕಕ್ಕೆ ಸಂದಂ ಸುಲಲಿತಕವಿತಾನರ್ತಕೀನೃತ್ಯರಂಗಂ || ೭೯
ಚಂ || ಪ್ರಮುದಿತಭವ್ಯಮಂ ಸುಕವಿಸಂಕುಳಸೇವ್ಯಮನಾಪ್ತತತ್ವವಿ
ತ್ಸಮುದಯಭಾವ್ಯಮಂ ಸಕಳಸತ್ಕೃತಿನವ್ಯಮನೀ ಜಿನಾನ್ವಯ
ಕ್ರಮಯುತಕಾವ್ಯಮಂ ನೆಱೆಯೆ ನಿರ್ಮಿಸಿ ಮಿರ್ಮಳಭಕ್ತಿಭಾವದಿಂ
ದಮಳಿನಕೀರ್ತಿಗಂ ಸುಕೃತಪೂರ್ತಿಗಮಗ್ಗಳನಂತು ನೋಂತರಾರ್ || ೮೦
ಕಂ || ಚಂದ್ರಪ್ರಭಚರಿತಮನಾ
ಚಂದ್ರಾರ್ಕಸ್ಥಾಯಿಯಿಂತಿದೆನೆ ಪೇೞ್ದು ಶರ
ಚ್ಚಂದ್ರೋಜ್ಜ್ವಳಕೀರ್ತಿಗೆ ಸುಕ
ವೀಂದ್ರಂ ನೆಲೆಯಾದನಾದಮಗ್ಗಳದೇವಂ || ೮೧
ಆತ್ರಿಭುವನೈಕಗುರುವ ಚ
ರಿತ್ರಾಬ್ಧಿಯ ಪಾರಮೆಯ್ದಿದಂ ಸ್ವೀಕೃತರ
ತ್ನತ್ರಿತಯನಗ್ಗಳಂ ಸಾಂ
ಯಾತ್ರಿಕನೆನೆ ಸಂದ ಮತಿಬಹಿತ್ರದ ಬಲದಿಂ || ೮೨
ಅಸಹಾಯತೆಯಿಂ ಸಂಸಾ
ರಸಮುದ್ರಮನೀಸಿದಂ ಶಶಿಪ್ರಭನೆಂತಂ
ತಸಹಾಯತೆಯಿಂ ತಚ್ಚರಿ
ತಸಮುದ್ರಮನೀಸಿ ಜಸಮನಗ್ಗಳನಾಂತಂ || ೮೩
ಪರಮೇಶ್ವರಕೀರ್ತಿಸುಧಾ
ಕರಬಿಂಬದೊಳಮರ್ದು ತೋರ್ಪ ಷೋಡಶಕಲೆಯೊಳ್
ದೊರೆಯಾದುವು ಚಂದ್ರಪ್ರಭ
ಪುರಾಣದೊಳ್ ನೆಗೞ್ದ ಷೋಡಶಾಶ್ವಾಸಂಗಳ್ || ೮೪
ಏಕಾದಶಶತಮುಂ ಮ
ತ್ತೇಕಾದಶಮಾಗೆ ಶಕನೃಪಾಬ್ದಂ ಸೌಮ್ಯ
ಪ್ರಾಕಟವರ್ಷದ ಚೈತ್ರಸಿ
ತೈಕಾದಶಿಯಂದು ನೆಗೞ್ದುದೀಕೃತಿರತ್ನಂ || ೮೫
ಗದ್ಯಂ
ಇದು ಪರಮಪುರುನ್ನಾಥಕುಲಕುಭೃತ್ಸಮುದ್ಭೂತಪ್ರವಚನಸರಿತ್ಸರಿನ್ನಾಥ
ಶ್ರುತಕೀರ್ತಿತ್ರೈವಿದ್ಯಚಕ್ರವರ್ತಿ ಪದಪದ್ಮನಿಧಾನದೀಪವರ್ತಿ
ಶ್ರೀಮದಗ್ಗಳದೇವ
ವಿರಚಿತಮಪ್ಪ
ಚಂದ್ರಪ್ರಭಪುರಾಣದೊಳ್‌
ನಿರ್ವಾಣಕಲ್ಯಾಣ ವರ್ಣನಂ
ಷೋಡಶಾಶ್ವಾಸಂ
ಚಂದ್ರಪ್ರಭಪುರಾಣಂ ಸಮಾಪ್ತಂ
 

[1] ಸಮತಳಸಮತೇಜಮಯಂ
ಸಮವೃತ್ತಂ ಸುಖಮಯಂ ವಿಶುದ್ಧವಿಶಾಲಂ
ಸಮಲಕ್ಷ್ಮೀಮಣಿಪೀಠಂ
ಸಮಲೋಕೋತ್ತಂಸಮಾಯ್ತು ಸಿದ್ಧಕ್ಷೇತ್ರಂ ||
೬೨ನೆಯ ಪದ್ಯವಾದ ಮೇಲೆ ಬರುವ ಈ ಪದ್ಯ ಗ್ರಂಥಕರ್ತನದಲ್ಲವೆಂದು ತೋರುತ್ತದೆ.

ಷಿಕಾರಿಪುರಮತ್ತುಅರಸಿಕೆರೆಶಾಸನಗಳಲ್ಲಿಬರುವರೇಚಣನ ಗುಣವರ್ಣನೆ
೧. ಷಿಕಾರಿಪುರ ೧೧೯ರಲ್ಲಿ-
ವೈರಿನೃಪಾಳಪಟ್ಟಮಹಿಷೀವರಪಾಂಡುರಗಂಡಕಾಂತಿಯಂ
ಸೈರಣೆಗೆಟ್ಟ ಚಾತಕಕುಳಂ ಹಿಮದೀಧಿತಿಯೆಂದು ಷಟ್ಪದಂ
ಚಾರು ಸಿತಾಬ್ಜಮೆಂದು ಕಳಹಂಸಕುಳಂ ಬಿಸಕಾಂಡಮೆಂದು ಸಂ
ಚಾರಿಸಿ ಲೋಕಮಂ ನಗಿಸುಗುಂ ವಿಭುರೇಚಣದಂಡನಾಥನಾ ||
೨. ಷಿಕಾರಿಪುರ ೧೨೩ರಲ್ಲಿ
ಅಮಳಗುಣನಮಳಕುಳನ
ತ್ಯಮಳಚರಿತ್ರೈಕನಿಳಯನಮಳನಯ ಪ್ರ
ಕ್ರಮನಮಳಯಶೋರೋಚಿ
ಸ್ಸಮಾವೃತಾಶಾಳಿಯೆನಿಸಿದಂ ರೇಚರಸಂ ||
೩. ಷಿಕಾರಿಪುರ ೧೮೫ರಲ್ಲಿ
ಸರಸೀರುಹತತಿ ದಿನಕರ
ಕರದಿಂದಲರ್ವಂತೆ ಜನದ ಮನಮಲರ್ವಿನೆಗಂ
ಸರಸೋಕ್ತಿಯುಕ್ತಿಯಿಂ ರೇ
ಚರಸಂ ಧರ್ಮಪ್ರಸಂಗಮಂ ಪುಟ್ಟಿಸಿದಂ ||
೪. ಷಿಕಾರಿಪುರ ೧೯೭ರಲ್ಲಿ
ಕಳಚುರ್ಯಕ್ಷಿತಿಪಾಳರಾಜ್ಯಲತೆಪರ್ವಲ್ ತನ್ನದೋಃಶಾಖೆಯಂ
ವಿಳಸನ್ಮಂದರಸಾನುಗಂ ವಿಬುಧಸೇವ್ಯಂ ವಿಸ್ತೃತಚ್ಛಾಯನ
ಸ್ಖಳಿತೌದಾರ್ಯವಿಳಾಸಭಾಸಿ ಸುಮನಸ್ಸಂಪೂರ್ಣನುದ್ಯದ್ಯಶಃ
ಫಳದಿಂ ರೇಚಣದಂಡನಾಥನೆಸೆದಂ ಲೋಕೈಕಕಲ್ಪದುಮ್ರಂ ||
ಜಿನನಂ ತನ್ನ ಮನಂ ಮನಃಪ್ರಕೃತಿಯಂ ಸದ್ವಿದ್ಯೆಯಾವಿದ್ಯೆಯಂ
ತನುವಂತಾತನುವಂ ವಿಳಾಸಮದನುದ್ಯಲ್ಲಕ್ಷ್ಮಿಯಾ ಲಕ್ಷ್ಮಿಯಂ
ವಿನುತೌದಾರ್ಯಮದಂ ಜಗಂ ಜಗಮನಿಂಬಿಂ ಕೀರ್ತಿಯಾಲಿಂಗಿಸಲ್
ಜನವಂದ್ಯಂ ವಿಭುರೇಚಿರಾಜನೆಸೆದಂ ಚಾರಿತ್ರರತ್ನಾಕರಂ ||
ಕವಿತತಿ ಬಲ್ಮೆಗೋಲಗಿಸೆ ಕಾಮಿನಿಯರ್ ಸೊಬಗಿಂಗೆ ಸೋಲೆ ಬೇ
ೞ್ಪವರ್ಗಳುದಾರವೃತ್ತಿಗೊಲವಿಂ ನರಶಾಸನಮಾಗೆ ರಾಜ್ಯಮು
ದ್ಭವದಿನೊಡರ್ಚೆ ಜೈನಸಮಯಾಂಬುಧಿ ಕೀರ್ತಿಸುಧಾಂಶುವಿಂ ಪೊದ
ೞ್ಕೆವಡೆಯೆ ರೇಚಿರಾಜನೆಸೆದಂ ಜಸದಿಂ ವಸುಧೈಕಬಾಂಧವಂ ||
ನಡೆದ ನೆಲಂ ರಣೋರ್ವರೆಯೊಳಂತನಿತುಂ ತನಗಜ್ಜಪಜ್ಜರಿಂ
ಪಡೆದನೆಲಂ ದಲೆಂಬಿನಸಿಗನ್ಯನೃಪಾಳರನಿಕ್ಕದುಂತೆಕಿ
ೞ್ತೊಡೆ ಕಡುದೋಸಮೆಂಬನಸಹಂ ಮಿಗೆ ಬೆಂಗುಡೆ ಪತ್ತೆ ತಾನೆ ಬೆಂ
ಗುಡುವವೊಲೆಂಬನೇನದಟನೋ ಕಲಿರೇಚಣ ದಂಡನಾಯಕಂ ||
ಅನುಪಮದಾನಶೌರ್ಯರಣಶೌರ್ಯಮನೇವೊಗೞ್ದಪ್ಪೆನಾಂ ದ್ವಿಷ
ಜ್ಜನಪರೊಳೊಂದುವಚ್ಚರಸೆಯರ್ಗೆ ಸಯಂಬರಮಾಗೆ ಸಗ್ಗದೊಳ್
ಜನಿಯಿಸಿತಿಂದ್ರಭೂರುಹಕೆ ತೋರಣದಿಂ ತವಿಲ್ಗೆಂಬುದೆಯ್ದೆಮೇ
ದಿನಿ ವಸುಧೈಕಬಾಂಧವ ಚಮೂಪತಿರೇಚಣನೇಂ ಕೃತಾರ್ಥನೋ ||
ಪೆಡೆವಣಿ ಶೇಷನೊಳ್ ಸರಸಿಜೋದರನಂಬುಧಿಯೊಳ್ ಮೃಗಾಂಕಮಂ
ದುಡುಪನೊಳದ್ರಿಜಾರ್ಧಮಭವಾಂಗದೊಳಾ ಮದಲುಬ್ಧಭೃಂಗಮಿ
ರ್ಪೆಡೆ ದಿಗಿಭಂಗಳೊಳ್ ಕುಱುಪುದೋರ್ಪಿನೆಗಂ ಜಗಮಂ ಮುಸುಂಕಿತಿಂ
ಗಡಲೆನೆ ಕೀರ್ತಿ ರೇಚನೆಸೆದಂ ಜಸದಿಂ ವಸುಧೈಕಬಾಂಧವಂ ||
ಶ್ರೀವಚ್ಚಂ ಸಿರಿಯಿಂ ಸಮೃದ್ಧನೆಸೆವಾ ನಾಗಾಂಬಿಕಾಸೂನು ಭೋ
ಗಾವಾಸಂ ವಸುಧೈಕಬಾಂಧವನುದಾರಂ ಸ್ತುತ್ಯ ಗೌರೀಸುಖ
ಶ್ರೀವಿಷ್ಟಂ ವೃಷಭದ್ವಜಪ್ರಿಯತಮಂ ನಾರಾಯಣಾತ್ಮೋದ್ಭವಂ
ಭಾವಂಬೆತ್ತಿರೆ ಚೆಲ್ವನೆಂದೆನಿಸಿದಂ ಶ್ರೀ ರೇಚದಂಡಾಧಿಪಂ ||
೫. ಅರಸಿಕೆರೆ ೭೭ರಲ್ಲಿ-
ವದನಂ ವಾಗ್ವನಿತಾವಿಳಾಸಸದನಂ ಪಕ್ಷಂ ರಮಾನರ್ತಕೀ
ವಿದಿತಾನರ್ತವುದಾರವರ್ತ್ಥಿ ಜನತಾ ಸಂತರ್ಪಣಂ ಕೀರ್ತಿಕೌ
ಮುದಿ ಜೈನಾರ್ಣವವರ್ಧನಂ ಗುಣಗಣಂ ಭೂಭೂಷಣಂ ಮೂರ್ತಿ ಚಾ
ರುದಯಾನ್ವೀತಮೆನಲ್ಕೆ ರೇಚಣಚಮೂಪಂ ಪೆರ್ಮೆಯಂ ತಾಳ್ದಿದಂ ||
ಒಸೆದವರಿವರೆನ್ನದೆ ಸಂ
ತಸಮಪ್ಪಿನವಿತ್ತುಪಡೆದನೀ ವಸುಮತಿಯೊಳ್
ವಸುಧೈಕಬಂಧುವೆಂಬೀ
ಪೆಸರಂ ರೇಚರಸನುಂತು ದೇಸಿಯಿನಾಯ್ತೇ ||

	೯-೭೧
	ಬೇರು, ಬುಡ

	ಮೊನೆ
	೮-೬೧
	ಯುದ್ಧ

	ಮೊಱೆ
	೧೧-೨೦
	ರಕ್ಷಣೆ

	ಮೊೞಗು
	೯-೫೭ ವ
	ಗುಡುಗು, ಗರ್ಜಿಸು

	ಮೊೞ್ಗು
	೨-೫೯
	ಅಡ್ಡಬೀಳು

	ರಂಭಾ
	೪-೨೦
	ಬಾಳೆ

	ರಜ
	೧-೪೧
	ಪರಾಗ

	ರಥಾಂಗ
	೨-೧೧
	ಚಕ್ರವಾಕಪಕ್ಷಿ

	ರವಣ
	೬-೪ ವ
	ಆಯುಧ

	ರಸೆ
	೨-೭೩
	ಭೂಮಿ

	ರಾಕಾ
	೩-೩೦ ವ
	ಬೆಳುದಿಂಗಳು

	ರಾಜಾಯತನ
	೧-೭೩
	ಅರಮನೆ

	ರಾವ
	೨-೭
	ಶಬ್ದ

	ರುತಿ
	೬-೪೬
	ಶಬ್ದ

	ರೂಕ್ಷ
	೨-೩೦ ವ
	ಭಯಂಕರ

	ರೈಯ
	೧೬-೪
	ಮನೋಹರ

	ರೋಧ
	೫-೪೮
	ಆಕಾಶ

	ಱೋಡಿಸು
	೯-೪೪ ವ
	ಗೇಲಿಮಾಡು

	ಲಂದಣಿಗ
	೩-೧೨ ವ
	ಅನ್ನಮಾರುವವ

	ಲಂಬಳ
	೯-೪೪ ವ
	ಹಾರ

	ಲಾಂಗೂಲ
	೧೦-೫ ವ
	ಬಾಲ

	ಲಾಂಗೂಲಿ
	೯-೫೯
	ಬಲರಾಮ

	ಲುಂಟಾಕ
	೬-೨೯ ವ
	ಸೆಳೆಯುವುದು

	ಲುಳಿತ
	೨-೧೧
	ಬಾಗಿದ, ಸುಂದರವಾದ

	ಲೆಂಕ
	೯-೬೫
	ಸೇವಕ

	ವಂಧ್ಯ
	೩-೩೪
	ಬಂಜೆ

	ವಂಶವಾದ್ಯ
	೫-೭
	ಕೊಳಲು

	ವಧೂಟಿ
	೯-೪
	ಹೆಣ್ಣು

	ವರ್ಮಿತ
	೮-೩೭ ವ
	ಸಜ್ಜುಗೊಳಿಸಿದ

	ವಯಸ್ಯೆ
	೨-೩೭ ವ
	ಗೆಳತಿ

	ವಲ್ಲಕೀ
	೩-೬೬ ವ
	ವೀಣೆ

	ವಾಗುರಿಕ
	೬-೩೬
	ಬೆಸ್ತ

	ವಾಗುರೆ
	೬-೧೨ ವ
	ಬಲೆ

	ವಾಗೆ
	೮-೭
	ಕಡಿವಾಣ

	ವಾಸವ
	೧-೪೬ ವ
	ದೇವೇಂದ್ರ

	ವಾಳ
	೮-೪೦ ವ
	ಬಾಲ

	ವ್ಯಾಕೋಚಿಸು
	೧೧-೧
	ಉಕ್ಕು

	ವ್ಯಾಕೋಶ
	೩-೩೨
	ಗರ್ಭ, ಒಳಭಾಗ

	ವಿಕೀರ್ಣ
	೪-೬೩ ವ
	ತುಂಬಿದ

	ವಿಗ್ರಹ
	೨-೩೨
	ಯುದ್ಧ

	ವಿಜಾತಿ
	೪-೫೪
	ಪಕ್ಷಿ

	ವಿಟಪ
	೨-೭
	ಮರ

	ವಿತಾನ
	೬-೪೩
	ಮೇಲುಕಟ್ಟು

	ವಿಧುಂತು
	೧೫-೫೧ ವ
	ರಾಹು

	ವಿಪಂಚಿ
	೪-೩೩
	ವೀಣೆ

	ವಿಪಣಿ
	೧-೬೦
	ಅಂಗಡಿ

	ವಿಭಾವರಿ
	೬-೪೩ ವ
	ರಾತ್ರಿ

	ವಿಲೂನ
	೨-೩೭ ವ
	ಕಳೆದುಕೊಂಡ, ಕತ್ತರಿಸಿದ

	ವಿವರ
	೬-೩೭ ವ
	ಗುಹೆ, ಮೂಲೆ

	ವಿಷಯ
	೧-೩೨
	ರಾಜ್ಯ

	ವಿಷಾಣ
	೩-೧೦
	ಕೊಂಬು

	ವೇತ್ರ
	೩-೫೨
	ಬೆತ್ತ

	ವೇಸರಿ
	೩-೪೦
	ಹೆಣ್ಣುಕತ್ತೆ

	ಶಂಕುರಾಗೆ
	೮-೮೧
	ಒಂದು ಬಗೆ ಆಯುಧ (?)

	ಶತಧಾರ
	೧-೧೪
	ಸಿಡಿಲು

	ಶಫಲ
	೭-೪೦
	ಮೀನು

	ಶ್ಲಥ
	೮-೨೮
	ಸಡಿಲವಾದ

	ಶಾಡ್ವಲ
	೪-೮೪
	ಹಸಿರು ಹುಲ್ಲು, ಗರಿಕೆ

	ಶಾಬಕ
	೬-೪೪ ವ
	ಮರಿ

	ಶಾರ್ವರ
	೨-೩೩ ವ
	ಕಷ್ಟ, ದುಃಖ

	ಶಿಲೀಮುಖ
	೪-೧೨
	ಬಾಣ

	ಶುದ್ಧಾಂತ
	೭-೩೬
	ಅಂತಃಪುರ

	ಸಂದ
	೨-೧
	ಪ್ರಸಿದ್ಧವಾದ

	ಸಂಸರಣ
	೨-೬೨
	ಸಂಸಾರ

	ಸಂಸೃತಿ
	೬-೩೮
	ಸಂಸಾರ

	ಸಕ್ಕಿ
	೭-೪೧ ವ
	ಸಾಕ್ಷಿ

	ಸತ್ವ
	೩-೩೮ ವ
	ಪ್ರಾಣಿ

	ಸಮಕಟ್ಟು
	೬-೫೬ ವ
	ನಿಶ್ಚಯ

	ಸಮ್ಮದ
	೨-೧೮
	ಸಂತೋಷ

	ಸರಿ
	೬-೨
	ಮಳೆ

	ಸ್ತಬಕ
	೧-೪೨
	ಗೊಂಚಲು

	ಸಾದಿ
	೭-೪೭
	ಕುದುರೆ ಸವಾರ

	ಸಾಧಿಸು
	೨-೪೪
	ಗೆಲ್ಲು

	ಸಾಹಣಿ
	೯-೫೭ ವ
	ಕುದುರೆಯ ಆಳು

	ಸಿವಿಗೆ
	೧೫-೨
	ಪಲ್ಲಕ್ಕಿ

	ಸೀತ್ಕೃತ
	೨-೪
	ಶಬ್ದಸಹಿತವಾದ ರಸಾಸ್ವಾದನೆ

	ಸೀರ್
	೧೧-೪೦
	ಕೋಪಗೊಳ್ಳು

	ಸೀರಪಾಣಿ
	೧೦-೧ ವ
	ನೇಗಿಲನ್ನು ಹಿಡಿದವ, ಬಲರಾಮ

	ಸುತ್ತುಗತ್ತರಿ
	೭-೩ ವ
	ಬೇಲಿ

	ಸೂಡು
	೯-೪೬ ವ
	ಮುಡಿ, ಧರಿಸು

	ಸೂಳೆವಳ
	೮-೩೩
	ಸೂಳೆಯರ ಮೇಲ್ವಿಚಾರಕ

	ಸೂಱ್
	೬-೧೫
	ಸರದಿ

	ಸೂೞೈಸು
	೬-೨೩ ವ
	ಧ್ವನಿಮಾಡು

	ಸೆಡೆ
	೪-೩೨
	ಅಹಂಕರಿಸು

	ಸೆರೆ
	೯-೬೧ ವ
	ಕುತ್ತಿಗೆಯ ನರ

	ಸೆಲ್ಲ
	೮-೫೧
	ಶಲ್ಯ(ಸಂ), ಆಯುಧ

	ಸೇಸೆ
	೭-೧ ವ
	ಮಂತ್ರಾಕ್ಷತೆ

	ಸೈತಿಡು
	೬-೧೪
	ಸಮಾಧಾನ ಪಡಿಸು

	ಸೈರ
	೭-೨೪
	ನೇರವಾದ

	ಸೊಡರ್
	೬-೩೫
	ದೀಪ

	ಸೊವಡು
	೮-೩೪
	ವಾಸನೆ

	ಸೋವತ
	೨-೪೦
	ಬೇಟೆಯ ಮೃಗ

	ಹಗರಣ
	೭-೫೭
	ನಾಟಕ ಪ್ರಕಾರ

	ಹನನ
	೩-೪೨
	ಸಂಹಾರ

	ಹಯನು
	೫-೬೪
	ಹಾಲು ಕರೆಯುವ ಹಸು

	ಹರಿಗೆ
	೫-೬೩
	ಗುರಾಣಿ

	ಹರಿಬ
	೭-೪೨
	ಕಾರ್ಯ

	ಹೊಗರಿಸು
	೪-೨೫
	ಕಾಂತಿಯನ್ನು ಬೀರು

	ಹೊಱಸು
	೨-೬೮
	ಕೆಟ್ಟ ಶಕುನದ ಹಕ್ಕಿ

ಅರ್ಥಕೋಶ
	ಆಶ್ವಾಸ
	ಪದ್ಯ
	ಸಂಖ್ಯೆ

	ಅಗ್ಗರಣೆ
	೯-೧೦೧ ವ
	ನೇಣು: ಹಗ್ಗ

	ಅಡರ್ಪು
	೧-೮೭
	ಊರೆ; ಆಸರೆ

	ಅಡುರ್
	೭-೪೦
	ಆಕ್ರಮಿಸು

	ಅಣಕ
	೮-೬೨ ವ
	ತೋರಿಕೆ; ನಟನೆ

	ಅಣ್ಣನೆ
	೨-೯೪
	ಹಿತವಾಗಿ; ಆಪ್ಯಾಯಮಾನವಾಗಿ

	ಅತ್ರಿಪುತ್ರ
	೪-೪ ವ
	ಚಂದ್ರ

	ಅದಿರ್ಪು
	೩-೭೩
	ನಿವಾರಿಸು; ದೂರಗೊಳಿಸು

	ಅಧಮವರ್ಣ
	೮-೩೧
	ಶೂದ್ರ

	ಅಧ್ವನ್ಯ
	೧-೯೯
	ದಾರಿಕಾರ; ಪಥಿಕ

	ಅನಾಗಾರತೆ
	೯-೪೦
	ಸಂನ್ಯಾಸಧರ್ಮ; ಮುನಿಧರ್ಮ

	ಅನುಶಯ
	೨-೩೦
	ಖೇದ; ದುಃಖ

	ಅಬ್ದಕಾಲ
	೪-೨೯
	ಮಳೆಗಾಲ; ವರ್ಷಾಕಾಲ

	ಅಭಿಜಾತ
	೫-೧೨೨
	ಕುಲೀನ

	ಅಭಿಷೇಣನ
	೯-೧೩೦
	ದಂಡೆತ್ತಿ ಹೋಗುವುದು

	ಅಮಂದರಾಗ
	೯-೩೯
	ಅತಿಶಯವಾದ ಸಂತೋಷ

	ಅಯ
	೧-೨೧
	ಶ್ರೇಯಸ್ಸು

	ಅಯುಕ್ತ
	೮-೩೪
	ಅಗಲಿದ; ವಿರಹಿಯಾದ

	ಅರಿಷ್ಟಸದ್ಮ
	೨-೯೭
	ಹೆರಿಗೆಮನೆ; ಬಾಣಂತಮನೆ

	ಅಲಗಣಸು
	೭-೫೭
	ಪ್ರತಿಸ್ಪರ್ದಿ

	ಅವಟಯ್ಸು
	೨-೧೦
	ಒದಗಿಸು; ಉಂಟುಮಾಡು

	ಅವದಾತ
	೧೦-೩೧ ವ
	(೧) ಸುಂದರವಾದ (೨) ಬೆಳ್ಳಗಿರುವ; ಹೊಳೆಯುವ

	ಅಶ್ಮಸಾರ
	೯-೭೩
	ಕಬ್ಬಿಣ

	ಅಳಿಕ
	೬-೩೮
	ಹೇಡಿ; ಪೌರುಷಹೀನ

	ಅಕ್ಷಿಶ್ರುತಿ
	೫-೪ ವ
	ಹಾವು; ಸರ್ಪ

	ಆಕಲ್ಪ
	೯-೪೭
	ತೊಡವು; ಆಭರಣ

	ಆಕಳಿಸು
	೫-೧೮
	ಮುಸುಕು; ಆವರಿಸು

	 
	೬-೭೪
	ಹಿಡಿದುಕೊಳ್ಳು

	ಆಕಾರವಂತ
	೬-೧೮ ವ
	ರೂಪವಂತ; ಸ್ಪುರದ್ರೂಪಿ

	ಆಗಾರತೆ
	೯-೫೦
	ಗೃಹಸ್ಥಧರ್ಮ; ಶ್ರಾವಕಧರ್ಮ

	ಅತ್ರೇಯ
	೧-೩೩
	ಚಂದ್ರ

	ಆದಿತ್ಯಸುತ
	೬-೩೭ ವ
	ಯಮರಾಜ

	ಆಧಿ
	೯-೯೬
	ದುಃಖ; ವಿಪತ್ತು

	ಆಮ್ರೇಡಿತ
	೨-೫೫
	ಮತ್ತೆ ಹೇಳಿದ; ಪುನರುಕ್ತ

	ಆರುರುಕ್ಷು
	೯-೩೧
	ಏರಬಯಸುವವನು

	ಆಲಿನೀರ್
	೫-೧೩೨
	ತಂಪುಗೊಳಿಸಿದ ನೀರು; ಶೀತೋದಕ

	ಆಸಂದಿ
	೨-೪೯
	ಪೀಠ

	ಉಜ್ಜನ
	೭-೩೭
	ತ್ಯಾಗ, ವರ್ಜನ

	ಉತ್ತವಳಿಸು
	೩-೪೭
	ಆತುರಪಡು

	ಉಪಢೌರಿತ
	೭-೩೦
	ಸಮೀಪಿಸಿದ

	ಉಪಪ್ಲವ
	೫-೩೬
	ತೊಂದರೆ

	ಉಪಾರ್ಜಿಸು
	೪-೫೮
	ಗಳಿಸು

	ಉಮ್ಮೆ
	೯-೮೨
	ತಾಪ

	ಉಷರ್ಬುಧ
	೧-೪೨
	ಬೆಂಕಿ

	ಊರ್ಜ
	೯-೪೩
	ಕಾರ್ತಿಕಮಾಸ

	ಊಡು
	೫-೯೦
	ಅನುಭೋಗಿಸು

	ಋಜುರೋಹಿತ
	೪-೫೧ ವ
	ಇಂದ್ರಧನು; ಕಾಮನಬಿಲ್ಲು

	ಎಡಂಬಡು
	೬-೮೬
	ಅಸಮಾಧಾನ

	ಎಡಱು
	೨-೧೫೨
	ಬಡತನ

	ಎರ್ದೆಗೊಳ್
	೨-೫೫
	ಒಪ್ಪಿಕೊ; ಒಡಂಬಡು

	ಎೞ್ತರ
	೫-೮೨
	ಅತಿಶಯ; ಅಗ್ಗಳಿಕೆ

	ಐಳಬಿಳ
	೧೧-೧೧೮
	ಕುಬೇರ

	ಒಗೆ
	೫-೪೪
	ಮೇಲೇಳು; ಎದ್ದು ಬರು

	ಒಟ್ಟ
	೮-೭೭
	ತುಟಿ; ಓಷ್ಠ

	ಒಡಮೆ
	೯-೧೨೩
	ಧನ; ಆಭರಣ

	ಒತ್ತು
	೨-೧೫
	ನೆಲೆ; ಬೀಡು

	ಒನಲ್
	೮-೯
	ಕೊರಗು; ಮರುಗು

	ಒಸೆಯಿಸು
	೮-೫೩
	ಸಂತೈಸು; ಪ್ರಸನ್ನಗೊಳಿಸು

	ಒಳಸೋರ್
	೬-೭೯
	ಕೈವಶವಾಗು; ಹಸ್ತಗತವಾಗು

	 
	೭-೭೭
	ಹಿಮ್ಮೆಟ್ಟು; ಹಿಂದೆಗೆ

	ಓವರಿ
	೮-೬೧
	(೧) ಒಳಮನೆ; ಒಳಕೋಣೆ (೨) ಗುರಿ; ಈಡು; ಬಲಿ

	ಔದ್ಧತ್ಯ
	೪-೧೧
	ಉದ್ಧಟತೆ; ಅಹಂಕಾರ

	ಕತ್ತಳಿಕೆ
	೫-೧೦೫
	ಕಿರುಗತ್ತಿ; ಕಠಾರಿ

	ಕರಣಿ
	೯-೭೭
	(ಆನೆಯ) ಸೊಂಡಿಲು

	ಕರಭ
	೧೦-೩೦ ವ
	ಆನೆ; ಗಜ

	ಕಲ್ಪೋಪರಮ
	೧೦-೨೦
	ಕಲ್ಪಾಂತ, ಪ್ರಳಯ

	ಕಿಂಶುಕ
	೯-೫
	ಮುತ್ತುಗ

	ಕುಂಜರ
	೧೦-೩೯ ವ
	(೧) ಮಿಗಿಲಾದುದು (೨) ಆನೆ

	ಕುಶಲವ
	೭-೧೨೨
	ಜಲಕೇಳಿ, ನೀರಾಟ

	ಕುಳಿಶಿ
	೧೨-೧೮೨
	ವಜ್ರ, ಇಂದ್ರ

	ಕೃಂತನ
	೬-೭
	ತುಂಡರಿಸುವಿಕೆ

	ಕೇಳಿ
	೧೨-೧೯೮
	ನಾಟ್ಯ, ನರ್ತನ

	ಕೈವಾರಿಸು
	೩-೬೬
	ನೆರವಾಗು; ಬೆಂಬಲವಾಗು

	ಕ್ಷುತ
	೩-೩೮
	ಸೀನುವಿಕೆ; ಸೀನು

	ಕ್ಷ್ವೇಡ
	೨-೩೩
	ನಂಜು; ವಿಷ

	ಗಡ್ಡೆಯಂ ಬೋಗು
	೭-೬೭
	ಕೊರಡಾಗು; ಮರಗಟ್ಟು

	ಗಣಿದ
	೧-೬೪
	ಎಣಿಕೆ; ಯೋಚನೆ

	ಗರ್ಭೇಶ್ವರಿ
	೧೦-೮ ವ
	ಆಗರ್ಭಶ್ರೀಮಂತೆ

	ಗಳಕಂಬಳ
	೨-೨೮
	ಗಂಗೆದೊಗಲು

	ಗಾರುಡಮಣಿ
	೧-೧೪೭
	ಹಸಿರು ರತ್ನ; ಪಚ್ಚೆ

	ಗೊಂದೆ
	೨-೨೯
	ಎತ್ತು; ಬಸವ

	ಗೊಡ್ಡ
	೮-೮೦
	ಹುರುಳಿಲ್ಲದ; ನಿರರ್ಥಕ

	ಗೊತ್ತು
	೪-೮
	ನೆಲೆವೀಡು; ನಿವಾಸಸ್ಥಾನ

	ಘಂಟಾಪಥ
	೧-೯೭
	ರಾಜಮಾರ್ಗ

	ಘರ್ಮ
	೧-೮
	ಬೇಸಗೆ

	ಘೃಣಿ
	೧೧-೩೧
	ಕಾಂತಿ; ಪ್ರಭೆ

	ಚೂಳಿಕೆ
	೫-೩
	ತುದಿ; ಶಿಖರ

	ಛಾದ್ಯ
	೧೨-೧೦೯
	ಮೇಲ್ಕಟ್ಟು; ವಿತಾನ

	ಜೃಂಭಣ
	೩-೩೬
	ಆಗುಳಿಕೆ; ಆಕಳಿಕೆ

	ಜತುಕ
	೫-೬೫
	ಬಾವಲಿ

	ಜನಾಂತ
	೬-೧೧ ವ
	ನಾಡು; ದೇಶ

	ಜಪಾ
	೫-೬೧
	ದಾಸವಾಳ

	ಜಱಚು
	೭-೬೨ ವ
	ಗಳಹು; (ಜಂಬ) ಕೊಚ್ಚು

	ಜಳನೀಳಿಕೆ
	೨-೧೬
	ಹಾವಸೆ; ಶೈವಾಲ

	ಜಿಹಣತನ
	೧೦-೩೬
	ಹಾಡುಗಾರಿಕೆ; ಗಾಯನ

	ಜೀಮೂತ
	೩-೨
	ಮೋಡ; ಮೇಘ

	ಝಂಪಾಳ
	೭-೧೦೪
	ವೇಲುಹೋದಿಕೆ; ಮೇಲ್ಮುಸುಕು

	ಠಕ್ಕುವೀೞು್
	೫-೧೨೩
	ಮಂಕುಬಡಿ; ಮಂಕಾಗು

	ಡಂಗೆ
	೫-೭೦
	ದೊಣ್ಣೆ; ದಂಡ

	ಡಾಮರ
	೮-೬೬
	ಪೀಡೆ; ಭಾಧೆ

	ತಡಂಗಲಸು
	೧-೬೪
	ಬೆರೆ; ಕೂಡಿಕೊ

	ತಡವಾಯ್
	೭-೧೦೦
	ಸರಯಾಗು; ಸಮನಾಗು

	ತಣ್ಮಲೆ
	೪-೬೪
	ತುಂಬು; ಆವರಿಸು

	ತಪನೀಯ
	೪-೬೮ ವ
	ಚಿನ್ನ; ಬಂಗಾರ

	ತರ್ಪಣ
	೨-೭೧
	ತುಷ್ಟಿ; ತೃಪ್ತಿ

	ತರಂಗ
	೧೦-೪೮
	(೧) ಅಲೆ; ತೆರೆ (೨) (ಸೀರೆಯ) ನಿರಿ, ನಿರಿಗೆ

	ತಲೆವೀಸು
	೧೩-೩೦
	ತಲೆಕೊಡಹು; ನಿರಾಕರಿಸು

	ತವುತರ್
	೯-೭೯
	ಮುಗಿದುಹೋಗು; ಬರಿದಾಗು

	ತರ್ಷ
	೯-೪೫
	ಬಯಕೆ; ಬಾಯಾರಿಕೆ

	ತಾಪಿಂಭ
	೫-೫೦
	ಹೊಂಗೆಮರ; ಹುಲಿಗಿಲ

	ತಾರ್ಕ್ಯ
	೫-೪ ವ
	ಹದ್ದು; ಗರುಡ

	ತ್ರಿಶಕ್ತಿ
	೯-೧೧೭
	ರಾಜನಲ್ಲಿ ಇರಬೇಕಾದ ಪ್ರಭುಶಕ್ತಿ, ಉತ್ಸಾಹಶಕ್ತಿ ಮತ್ತು ಮಂತ್ರಶಕ್ತಿ ಎಂಬ ಮೂರು ಶಕ್ತಿಗಳು

	ತುರಾಷಾಟ್ಖಡ್ಗ
	೫-೩೯
	ಇಂದ್ರನ ಆಯುಧ; ವಜ್ರ

	ತೂರ್ಣಂ
	೧೦-೯೧
	ಶೀಘ್ರವಾಗಿ; ವೇಗವಾಗಿ

	ತೌಗು
	೪-೭೮
	ಮುಕ್ತಾಯ; ಅಂತ್ಯ

	ದಾಘ
	೯-೬೫
	ಉಮ್ಮಳ; ತಾಪ

	ದುರ್ಬುಧ
	೧-೪೨
	ದುರ್ಬುದ್ಧಿ; ದುಷ್ಟ

	ದುರ್ವೇಶ
	೫-೬೬
	ಒಳಸೇರಲು ಕಷ್ಟವಾದ; ದುರ್ಗಮ

	ದೂರಿಸು
	೮-೬೪
	ಚಿಂತಿಸು; ಕಳವಳಿಸು

	ದೊರೆ
	೮-೧೩
	ಯೋಗ್ಯ; ಉಚಿತ

	ದೋರಾಂದೋಳನ
	೧೦-೩
	ತೋಳುಗಳ ಚಲನೆ; ಕೈಬೀಸುವುದು

	ಧಾಮ
	೯-೧೯
	ತೇಜಸ್ಸು; ಕಾಂತಿ

	ಧ್ವಜಿನಿ
	೫-೧೧೦ ವ
	ಪಡೆ; ಸೈನ್ಯ

	ನಂಜುರುಳಿ
	೮-೧೫
	ವಿಷದ ಗುಳಿಗೆ

	ನದಿಪು
	೭-೪೭
	ಆರಿಸು; ನಂದಿಸು

	ನಾಭಸ
	೪-೩೦
	ಮಳೆಗಾಲಕ್ಕೆ ಸಂಬಂಧಿಸಿದ

	ನಿಕಾಮಂ
	೨-೮೫
	ಚೆನ್ನಾಗಿ; ಸ್ಪಷ್ಟವಾಗಿ

	ನಿಗುಂಬಿಸು
	೪-೬೪
	ಸಂದಣಿಸು; ದಟ್ಟಣಿಸು

	ನಿಟ್ಟೆ
	೪-೫೭
	ನಿತ್ಯ; ಶಾಶ್ವತ

	ನಿಧನ
	೭-೧೪೯
	ಹೂಳಿಟ್ಟ ಧನ; ನಿಧಿ; ನಿಧಾನ

	ನಿಪಾನ
	೯-೭೮
	ಚಿಕ್ಕ ಹೊಂಡ; ಪಲ್ವಲ

	ನಿಸೃಷ್ಟಾರ್ಥ
	೬-೧೮ ವ
	ದೂತ; ರಾಯಭಾರಿ

	ನಿಯುದ್ಧ
	೬-೨೭
	ದ್ವಂದ್ವಯುದ್ಧ; ಮಲ್ಲಗಾಳೆಗ

	ನಿಯೋಗ
	೬-೮೫ ವ
	ಸೇವೆ; ಸೇವಾಕಾರ್ಯ

	ನಿರಯ
	೯-೩೮
	ನರಕಲೋಕ

	ನಿರ್ವಾಣರೇಖೆ
	೬-೬೩ ವ
	ಬಾಹ್ಯರೇಖೆ; ಸೀಮಾರೇಖೆ

	ನಿವೃತ್ತಿ
	೨-೩೮
	ವಿರತಿ; ವೈರಾಗ್ಯ

	ನಿಷ್ಕುಟ
	೮-೪೫
	ಉಪವನ

	ನಿಷ್ಟಪ್ತ
	೯-೩ ವ
	ಕಾಯಿಸಿದ; ಪುಟವಿಟ್ಟ

	ನಿಷ್ಪಂದಕಾರಿತ್ವ
	೮-೮೫
	ನಿಶ್ಚಲತೆ; ನಿಶ್ಚೇಷ್ಟತೆ

	ನಿಷ್ಪ್ರತ್ಯೂಹ
	೧-೧೦೬
	ನಿರಾತಂಕವಾದ; ನಿರ್ಬಾಧವಾದ

	ನೀಹಾರ
	೩-೩೬
	ಮಲಪ್ರವೃತ್ತಿ; ಮಲವಿಸರ್ಜನೆ

	ನೃಪಾಗಮ
	೬-೧
	ರಾಜನೀತಿ

	ನೆರಪು
	೭-೬೯
	ತೀರಿಸು; ಸಾಧಿಸು

	ನೆಱ
	೮-೬೪
	ಮರ್ಮ

	ಪಂಚಜನ
	೧೩-೮೧
	ಮಾನವ; ಮನುಷ್ಯ

	ಪಂಚತೆ
	೫-೧೩೬
	(೧) ಐದಾಗಿರುವಿಕೆ (೨) ಸಾವು; ಮರಣ

	ಪಚ್ಚವಡಿಸು
	೬-೭೦ ವ
	ಹೊದಿಸು; ಆಚ್ಛಾದಿಸು

	ಪಟ್ಟಣಿಗೆ
	೮-೫೧
	ಪಟ್ಟಾವಳಿ ಸೀರೆ; ದುಕೂಲ

	ಪಟ್ಟವರ್ಧನ
	೯-೧೦೨ ವ
	ಪಟ್ಟದಾನೆ; ಪಟ್ಟಗಜ

	ಪಣೆ
	೭-೮೭
	ಮರದ ಕಾಂಡ

	ಪದ್ಮಸದ್ಮ
	೫-೪೧
	 (೧) ತಾವರೆಗೊಳ

	
	೫-೯೬
	 (೨) ಬ್ರಹ್ಮ; ಸೃಷ್ಟಿಕರ್ತ

	ಪನ್ನ
	೯-೧೧೩
	ಬಿಂಕ; ಅಗ್ಗಳಿಕೆ

	ಪರಿವಾದಿನಿ
	೩-೬೧
	ವೀಣೆ

	ಪಲಿತ
	೨-೨೦
	ನರೆ; ನರೆಗೂದಲು

	ಪಲ್ಲಮಱಿ
	೫-೬೫
	ಆನೆಯ ಮರಿ

	ಪಸಾಯ
	೭-೪೨
	ಬಹುಮಾನ; ಪಾರಿತೋಷಿಕ

	ಪಸುಗೆ
	೮-೬೬
	ಒಪ್ಪ; ಶೋಭೆ

	ಪಱಿವಱಿ
	೮-೨೪
	ತುಂಡು ತುಂಡಾದುದು; ಚೂರುಚೂರು

	ಪೞಿ
	೮-೫೨ ವ
	ನಿಂದೆ, ಅವಮಾನ

	ಪಾಂಡು
	೯-೮೪
	ಬಿಳುಪು

	ಪಾರಿಹಾರ್ಯ
	೧೨-೧೩ ವ
	ಕಡಗ; ಕಂಕಣ

	ಪಿಚುಮಂದ
	೩-೯೭
	ಬೇವು

	ಪಿಳಿಗು
	೬-೩೧
	ಬಿರಿ; ಸೀಳು

	ಪುರಂದರಚಾಪ
	೪-೫೦
	ಇಂದ್ರಧನು; ಕಾಮನಬಿಲ್ಲು

	ಪುರುಭೂತಿ
	೯-೧೨೧ ವ
	ಅಧಿಕಲಾಭ

	ಪುರುಷಾಕಾರ
	೫-೯ ವ
	ಧೈರ್ಯ

	ಪುರುಳ್
	೨-೬೮
	ಅರ್ಥ; ಔಚಿತ್ಯ

	ಪುಲ್ವಟ್ಟೆ
	೫-೫೩
	ಕಾಲುದಾರಿ; ಸೀಳುದಾರಿ

	ಪೂರಿಸು
	೯-೭೬
	ಹೀರಿಕೊಳ್ಳು; ಕುಡಿ

	ಪೃಥುಕತ್ವ
	೧೨-೧೬೮
	ಶಿಶುತ್ವ; ಶೈಶವ

	ಪೃಷತ್ಯ
	೬-೩೯
	ಬಾಣ; ಅಸ್ತ್ರ

	ಪೇಶಲ
	೧-೧೩೯
	ಸುಂದರವಾದ; ನಯವಾದ

	ಪೊಂಗು
	೫-೯೯
	ಹಿಗ್ಗು; ಉತ್ಸಾಹಿಸು

	ಪೊದೆ
	೬-೩೬
	ಬತ್ತಳಿಕೆ; ಬಾಣಕೋಶ

	ಪೊಸಯಿಸು
	೧-೧೮೬
	ರಚಿಸು; ನಿರ್ಮಿಸು

	ಪೋರ್
	೫-೪೦ ವ
	ಹೋರಾಟ; ಕಾಳಗ

	ಪ್ರಕೃತಿ
	೭-೩೬ ವ
	ಪ್ರಜೆಗಳು

	ಪ್ರಘಣ
	೮-೨೪ ವ
	ಮೊಗಸಾಲೆ; ಮುಖಮಂಡಪ

	ಪ್ರಣಾಳ
	೬-೪೭
	ಹರಿನಾಳಿಗೆ; ಕೊಟ್ಟ

	ಪ್ರತಿಷ್ಠಿಸು
	೬-೨೪
	ಸ್ಥಿರೀಕರಿಸು; ದಕ್ಕಿಸಿಕೊಳ್ಳು

	ಪ್ರತ್ಯಂತ
	೧-೧೩೧
	ಪಕ್ಕ; ಪಾರ್ಶ್ವ

	ಪ್ರತ್ಯಯ
	೪-೬೫
	ಅರಿವು; ಜ್ಞಾನ

	ಪ್ರಸ್ತರ
	೩-೨
	ಬಂಡೆಗಲ್ಲು; ಹಾಸುಗಲ್ಲು

	ಬಂಟು
	೫-೧೧೧ ವ
	ಕಲಿತನ; ಶೌರ್ಯ

	ಬಗರಗೆ
	೧೧-೮೫
	ನೀರಿನ ಒರತೆ, ಕೊಳ

	ಬಜ್ಜೆ
	೮-೫೯ ವ
	ಧೂರ್ತೆ; ಚತುರೆ

	ಬದ್ದವಣ
	೪-೪೨
	ಮಂಗಳವಾದ್ಯ, ವರ್ಧಮಾನ

	ಬಸಿ
	೫-೫೪
	ಹರಿತಗೊಳಿಸು; ಚೂಪುಮಾಡು

	ಬಳಭಿಚ್ಚಾಪ
	೬-೫೨
	ಇಂದ್ರಧನು

	ಬಳ್ವಳಿಕೆ
	೮-೫೦ ವ
	ಬೆಳವಣಿಗೆ; ಅಭಿವೃದ್ಧಿ

	ಬಾಡವ
	೧೦-೨೨
	ಕುದುರೆ, ಬಾಡಬಾಗ್ನಿ

	ಬಾನಲಾಗು
	೮-೭೨
	ಮುಸುಕಾಗು; ಮಸುಳಿಸು

	ಬಾೞ್ತೆಗೆಯ್
	೨-೫೭
	ಗಣನೆಗೆ ತೆಗೆದುಕೊ

	ಬಾೞ್ಮೊದಲ್
	೩-೩೭
	ಜನ್ಮಸ್ಥಾನ; ತವರು

	ಬಿಚ್ಚಳಿಸು
	೧೦-೩೨
	ಬಣ್ಣಿಸು; ಹೊಗಳು

	ಬಿದಿ
	೯-೯೬
	ಕವಳ; ಆಹಾರ

	ಬಿದು
	೯-೭೪
	(ಆನೆಯ) ನೆತ್ತಿ; ಕುಂಭಸ್ಥಳದ ಮಧ್ಯ

	ಬಿರುದನಿಗಡ
	೧೦-೨೦
	ಬಿರುದಿನ ಬಳೆ; ಬಿರುದಿನ ಪೆಂಡೆಯ

	ಬೀಸರ
	೮-೪ ವ
	ವ್ಯರ್ಥ

	ಬೆಂಜನ
	೯-೯೬
	ಅಂಜನ, ಕಾಡಿಗೆ

	ಬೆಗಡು
	೫-೬೫ ವ
	ಭ್ರಮೆ; ಭ್ರಾಂತಿ

	ಬೆಸೆ
	೧೦-೧೯
	ಬಿಂಕತಾಳು; ಗರ್ವಿಸು

	ಬೆಳ್ತನ
	೮-೫೯
	ದಡ್ಡತನ; ತಿಳಿಗೇಡಿತನ

	ಬೋಧಾಲೋಕ
	೧-೫
	ಜ್ಞಾನದೃಷ್ಟಿಯುಳ್ಳವನು; ಜ್ಞಾನಿ

	ಭರ್ಮ
	೧೦-೨೦
	ಚಿನ್ನ; ಸುವರ್ಣ

	ಭಾವಿತಾತ್ಮ
	೯-೫೮
	ಆತ್ಮಜ್ಞಾನಿ

	ಭೂಮಿಕೆ
	೧-೧೪೨
	ಉಪ್ಪರಿಗೆ; ಮಹಡಿ

	ಮಂದರ
	೧-೮೦
	(೧) ಮೇರುಪರ್ವತ (೨) ಸ್ವರ್ಗ

	ಮಂದುರ
	೧-೧೪೧
	ಕುದುರೆಯ ಲಾಯ

	ಮಥಿಯಿಸು
	೧-೧೩೪
	ಘಾತಿಸು; ಪೀಡಿಸು

	ಮನಂಬಸು
	೫-೬
	ದಿಗ್ಭ್ರಮೆಗೊಳ್ಳು

	ಮರುನ್ನದಿ
	೧-೧
	ದೇವನದಿ; ದೇವಗಂಗೆ

	ಮಸಮಸನಾಗು
	೮-೫೯
	ಮಸುಳು; ಕುಗ್ಗು

	ಮಹೀಗೃಹ
	೭-೧೨೮
	ನೆಲಮನೆ

	ಮೞ್ಗು
	೨-೪೩
	ಆರು; ನಂದು

	ಮಾಂಕರಿಸು
	೬-೭೦
	ಹೀಯಾಳಿಸು; ಲೇವಡಿ ಮಾಡು

	ಮಾತರಿಶ್ವ
	೪-೩೦
	ಗಾಳಿ

	ಮಾಧವ
	೭-೬೫
	ಮಾಧುಮಾಸ; ವಂಸತಮಾಸ

	ಮಾಯ್ದ
	೨-೪೨
	ಕೆಟ್ಟ; ದುಷ್ಟ

	ಮಾರ್ಪಾಡಿ
	೧೦-೯೮
	ಶತ್ರುಸೈನ್ಯ;ಎದುರಾಳಿಯ ಪಡೆ

	ಮಾಸರ
	೮-೫೧
	ಮನೋಹರ; ಸುಂದರ

	ಮುಂಬದ
	೮-೬೮
	ಮದನದ್ರವ

	ಮುಖಮುದ್ರೆ
	೯-೧೧೪
	ನಿರುತ್ತರಗೊಳಿಸುವುದು, ಬಾಯಿ ಮುಚ್ಚಿಸುವುದು

	ಮುಟ್ಟು
	೫-೧೦೨
	ಯೋಗ್ಯ; ಅರ್ಹ

	ಮುಮೂರ್ಷು
	೧೯-೫೭
	ಸಾಯಬಯಸುವವನು

	ಮುಳ್ಪು
	೬-೩೭
	ಕೆಂಪುಬಟ್ಟೆ

	ಮೂಡಿಗೆ
	೧-೧೧೧
	ಬತ್ತಳಿಕೆ

	ಮೂಲಧನ
	೨-೬೧
	ಬಂಡವಾಳ

	ಮೃದ್ವೀಕೆ
	೧-೧೦೫ ವ
	ದ್ರಾಕ್ಷೆ

	ಮೆಯ್ವೆರ್ಚು
	೬-೨೫
	ಮೈಯುಬ್ಬು; ಮೈಸೊಕ್ಕು

	ಮೇಚಕತೆ
	೩-೮೬
	ಕಪ್ಪುಬಣ್ಣ; ಶ್ಯಾಮತೆ

	ಮೊೞ್ಗು
	೫-೨೨ ವ
	ಎರಗು; ನಮಸ್ಕರಿಸು

	ಯಾವಕ
	೬-೬೩ ವ
	ಅರಗು

	ಯೂಧಿಕೆ
	೧-೧೦೬
	ಮಲ್ಲಿಗೆ

	ರಥಕಲ್ಪ
	೧೦-೨೧
	ರಥ ಸೈನ್ಯದ ಅಧಿಪತಿ

	ರಸಿತ
	೧೦-೬೧
	ಧ್ವನಿ; ನಿನಾದ

	ರೈ
	೧-೧೫
	ಚಿನ್ನ

	ರೋಧ
	೧-೮೨
	ದಂಡೆ; ತೀರ

	ರೋಧಸ್ವಿನಿ
	೧-೧೨
	ಹೊಳೆ; ನದಿ

	ಲಪನ
	೫-೧೩೪
	ಮುಖ

	ಲಾಸಕಿ
	೩-೮೩
	ನರ್ತಕಿ; ನಾಟ್ಯಗಾರ್ತಿ

	ವಂಕದರ
	೫-೧೦೬
	ವಕ್ರದ್ವಾರ; ಗುಪ್ತದ್ವಾರ

	ವಡ್ಡಾಗರ
	೫-೪೭
	ನೆಲೆವೀಡು; ಮೂಲಾಶ್ರಯ

	ವರಾಕ
	೮-೧೦
	ಅದೃಷ್ಟಹೀನ; ದುರ್ದೈವಿ

	ವರ್ಮ
	೧-೮
	ಅಂಗರಕ್ಷಕ ಕವಚ; ಚಿಲಖತ್ತು

	ವಲ್ಲಭ
	೯-೧೦೪
	ಪ್ರಿಯವಾದ; ಮೆಚ್ಚಾದ

	ವಳಭಿ
	೧೩-೨೬ ವ
	ಉಪ್ಪರಿಗೆ; ಮಹಡಿ

	ವಾತೂಳಿಕೆ
	೪-೧೮ ವ
	ಸುಂಟರಗಾಳಿ

	ವಾತ್ಯೆ
	೧೨-೧೬೫
	ಸುಂಟರಗಾಳಿ

	ವಾರುವ
	೩-೫೫
	ಕುದುರೆ

	ವಾವದೂಕ
	೧-೧೧೦
	ಶಬ್ದಮಯ; ವಾಚಾಳ

	ವಾಸರ
	೨-೧೫
	ಹಗಲು

	ವಾಸಿಸು
	೮-೩೭
	ವಾಸನೆ ಕಟ್ಟು; ಪರಿಮಳಿಸು

	ವಿಗತಾರ್ಥ
	೫-೭೫
	ಹುರುಳುಗೆಟ್ಟ;ನಿರರ್ಥಕ

	ವಿಚಕಿಲ
	೨-೯೬
	ಮಲ್ಲಿಗೆ

	ವಿಜಾತಿ
	೯-೧೨೧
	ಪಕ್ಷಿಜಾತಿ; ಪಕ್ಷಿಕುಲ

	ವಿಜೃಂಭಣ
	೫-೧೧೯
	ವಿಸ್ತಾರ; ವಿಕಾಸ

	ವಿಪರ್ಯಯ
	೨-೬೧
	ಬದಲಾವಣೆ; ವ್ಯತ್ಯಾಸ

	ವಿಭೂತಿ
	೯-೧೧೦
	(೧) ವೈಭವ (೨) ಬೂದಿ; ಭಸ್ಮ

	ವಿಷಾದಗರ್ಭ
	೩-೭೭
	ದುಃಖಮಯವಾದ; ದುಃಖಕರವಾದ

	ವಿಸರ್ಜಿಸು
	೬-೪೨ ವ
	ಕಳುಹಿಸು; ಬೀಳ್ಕೊಡು

	ವಿಹಿತಾರ್ಥ
	೨-೧೮
	ಸಾರ್ಥಕ; ಅನ್ವರ್ಥ

	ವೃಂದಾರಕ
	೧೨-೧೨೦
	ಮುಖ್ಯ; ಪ್ರಧಾನ

	ವೇಶಂತ
	೫-೬೧
	ಚಿಕ್ಕಹೊಂಡ; ಪಲ್ವಲ

	ವೇಶ್ಮ
	೧-೫೨
	ನಿವಾಸ; ಗೃಹ

	ವ್ಯಗ್ರ
	೬-೫೫
	ತೊಡಗಿದ; ಮಗ್ನ

	ವ್ಯಸನ
	೬-೫೫
	ಕೆಲಸ; ಕಾರ್ಯ

	ವ್ಯಾಸಕ್ತ
	೧-೧
	ತೊಡಗಿದ; ನಿರತ

	ವ್ರೈಹೇಯ
	೧-೯೦
	ಕೆಂಪು ಭತ್ತ ಬೆಳೆಯುವ ಗದ್ದೆ

	ಶಂಬ
	೮-೩೪
	ವಜ್ರಾಯುಧ; ವಜ್ರ

	ಶಕುಳ
	೧-೪೩
	ಮೀನು

	ಶತಮನ್ಯು
	೨-೭
	ಇಂದ್ರ

	ಶಮನ
	೧೦-೯೧
	ಯಮ

	ಶರ್ಮ
	೧-೮
	ನೆಲೆ; ಆಶ್ರಯ

	ಶಶಿಮಣಿ
	೧೦-೪೦
	ಚಂದ್ರಕಾಂತಶಿಲೆ

	ಶಾಲೂರ
	೫-೪೦ ವ
	ಕಪ್ಪೆ; ಮಂಡೂಕ

	ಶಾಲೇಯ
	೧-೯೦
	ಬಿಳಿಯ ಭತ್ತದ ಗದ್ದೆ

	ಶಿರೋಧಿ
	೫-೧೨
	ಕೊರಳು; ಕತ್ತು

	ಶೈಲಿ
	೧೩-೧೫
	ನಡತೆ; ವರ್ತನೆ

	ಷಡಭಿಜ್ಞ
	೧-೨೫
	ಬುದ್ಧ; ಬುದ್ಧಮತಾನುಯಾಯಿ

	ಷಡ್ಬಲ
	೯-೧೧೮ ವ
	ಮೌಲ, ಭೃತಕ, ಶ್ರೇಣಿ, ಮಿತ್ರ, ಅಮಿತ್ರ, ಆಟವಿಕ ಎಂಬ ಆರು ಬಗೆಯ ಸೈನ್ಯ

	ಷಾಡ್ಗುಣ್ಯ
	೯-೧೧೭
	ರಾಜನು ಪರಮಂಡಲಗಳೊಡನೆ ವ್ಯವಹರಿಸುವಾಗ ಕೈಕೊಳ್ಳುವ ಆರು ಬಗೆಯ ಕ್ರಮಗಳು-ಸಂಧಿ, ವಿಗ್ರಹ ಯಾನ, ಆಸನ, ಸಂಶ್ರಯ ಮತ್ತು ದ್ವೈಧೀಭಾವ

	ಸಂವ್ಯಾನ
	೭-೯೮
	ಸೆರಗು

	ಸಣ್ಣಿಗೆ
	೧-೧೩೦
	ಒರಳುಕಲ್ಲು

	ಸನಾಭಿ
	೯-೬೫ ವ
	ಬಂಧು; ರಕ್ತಸಂಬಂಧಿ

	ಸನ್ನತೆ
	೧೦-೪೨
	ನಿರ್ವಿಣ್ಣತೆ; ಆಯಾಸ

	ಸನ್ನಾಹ
	೧೦-೬೩
	ಕವಚ; ಚಿಲಖತ್ತು

	ಸಪ್ತಿ
	೯-೮೭
	ಕುದುರೆ

	ಸಮಂದರ್
	೬-೬೭ ವ
	ಸರಿಯಿಟ್ಟು ನೋಡು; ಸರಿದೂಗಿಸು

	ಸಮಕಟ್ಟು
	೫-೫೪
	ತಯಾರಿಸು; ನಿರ್ಮಿಸು

	ಸಮನಿಸು
	೪-೫
	ಒದಗು; ಹೊಂದು

	ಸಮಱು
	೬-೬೩ ವ
	ತಿದ್ದು; ನೇರ್ಪಡಿಸು

	ಸಮಾನ
	೧-೧೪೫
	ವಿಸ್ತೀರ್ಣ

	ಸಮಾಹಿತ
	೯-೫೯
	ಶಾಂತ; ಸ್ವಸ್ಥ

	ಸಮಾಹೃತಿ
	೨-೮೩
	ಬೆರಕೆ; ಮಿಶ್ರಣ

	ಸಮ್ಮನಿಸು
	೪-೨೩
	ಗೌರವಿಸು; ಮೆಚ್ಚು

	ಸವನ
	೪-೬೯
	ಅಭಿಷೇಕ

	ಸವಿತ್ರಿ
	೧೧-೧೧೦ ವ
	ತಾಯಿ; ಜನನಿ

	ಸಹಸ್ರೋಸ್ರ
	೫-೭೦
	ಸಹಸ್ರಕಿರಣ; ಸೂರ್ಯ

	ಸಾಮಿಪಕ್ವ
	೬-೫೪ ವ
	ಅರ್ಧಹಣ್ಣಾದ; ದೋರೆ ಹಣ್ಣು

	ಸಾರ್ಚು
	೩-೧೦೨
	ಇಡು; ಇರಿಸು

	ಸಾರ್ಥ
	೨-೧೧೫
	ಸಮೂಹ; ಸಮುದಾಯ

	ಸಾಲ್
	೨-೬೮
	ಸಮರ್ಥನಾಗಿರು; ತಕ್ಕವನಾಗಿರು

	ಸಾವದ್ಯ
	೧-೫
	ಕಳಂಕ

	ಸುಖಲವ
	೩-೪೨
	ಅಲ್ಪಸುಖ

	ಸುತ್ತು
	೬-೬೨
	ಉಡುವ ಬಟ್ಟೆ; ಉಡುಗೆ

	ಸುರಭಿ
	೭-೬೯ ವ
	(೧) ಕಾಮಧೇನು (೨)ವಸಂತಮಾಸ

	ಸೂರುಳ್
	೮-೫೯
	ಆಣೆ; ಪ್ರತಿಜ್ಞೆ

	ಸೂರ್ಯೋಪಲ
	೪-೬
	ಸೂರ್ಯಕಾಂತ ಶಿಲೆ

	ಸೈತು
	೨-೨೪
	ಸುಮ್ಮನೆ; ಏನನ್ನೂ ಮಾಡದೆ

	ಸೊಡರ್ವಕ್ಕು
	೩-೪೫
	ದೀಪದ ಕಾಡಿಗೆ

	ಸೊಲ್ಲಿಸು
	೩-೬೨
	ನುಡಿ; ಮಾತಾಡು

	ಸ್ತನಂಧಯ
	೩-೭
	ಮಗು

	ಸ್ತನಯಿತ್ನು
	೪-೩೭
	ಮೋಡ

	ಸ್ತನಿತ
	೪-೩೨
	ಮೋಡದ ಗರ್ಜನೆ; ಗುಡುಗು

	ಸ್ತವಕ
	೨-೭೬
	ಗೊಂಚಲು; ಗುಚ್ಛ

	ಸ್ತೂಪಿತ
	೧-೧೫೧
	ರಾಶಿಹಾಕಿದ; ಅಡಕಲೇರಿಸಿದ

	ಸ್ಥಲೀಕ
	೬-೪೪
	ನೆಲಗಟ್ಟು; ಕುಟ್ಟಿಮ

	ಸ್ಥಳಕಮಳ
	೯-೨೭
	ನೆಲದಾವರೆ

	ಸ್ಥಳೇಂದೀವರ
	೧-೧
	ನೆಲದಾವರೆ

	ಸ್ರಂಸಿ
	೪-೩೬
	ಕಳಚುವ; ಉದಿರುವ

	ಸ್ವಾಂತಭೂ
	೧-೨೧
	ಮನ್ಮಥ; ಕಾಮ

	ಹರವಸ
	೮-೭೦
	ಪರವಶತೆ; ಮೂರ್ಛೆ

	ಹಳಿಕ
	೧೧-೪೨
	ಬೇಸಾಯಗಾರ; ಒಕ್ಕಲಿಗ

	ಹಾಟಕ
	೧-೧೧೪
	ಚಿನ್ನ; ಬಂಗಾರ

	ಹೀರ
	೭-೧೨೯
	ವಜ್ರ

	ಱೋಡಾಡು
	೧೦-೭
	ಹಾಸ್ಯಮಾಡ; ಚೇಷ್ಟೆಮಾಡು



ಆಚಣ್ಣ – ಅಗ್ಗಳ ಸಂಪುಟ: ಚಂದ್ರಪ್ರಭ ಪುರಾಣಂ: ಅನುಬಂಧಗಳು – ೨) ಚಂದ್ರಪ್ರಭ ಪುರಾಣಂ (೨)
ಪಾರಿಭಾಷಿಕಪದಕೋಶ
ಅಘಾತಿ : ಜೀವದ ಅನಂತಜ್ಞಾನಾದಿ ಗುಣಗಳಿಗೆ ಬಾಧಕವಾಗುವ ನಾಲ್ಕು ಕರ್ಮಗಳು : ವೇದನೀಯ, ಆಯು, ನಾಮ ಮತ್ತು ಗೋತ್ರ.
ಅಣಿಮಾ : ತಪಸ್ಸಿನಿಂದ ದೊರಕುವ ಅಣಿಮೆ, ಮಹಿಮೆ, ಗರಿಮೆ, ಲಘಿಮೆ, ಪ್ರಾಪ್ತಿ, ಪ್ರಾಕಾಮ್ಯ, ಈಶತ್ವ, ವಶಿತ್ವ, ಎಂಬ ಎಂಟುಸಿದ್ಧಿಗಳಲ್ಲಿ ಒಂದು; ಅತ್ಯಂತ ಸೂಕ್ಷ್ಮವಾದ ರೂಪವನ್ನು ಹೊಂದಬಲ್ಲ ಶಕ್ತಿ.
ಅಧಃಪ್ರವೃತ್ತಕರಣ : ಕರಣವೆಂದರೆ ಪರಿಣಾಮ. ನಾನಾ ಜೀವಾಪೇಕ್ಷೆಯಿಂದ ಉತ್ತರ ಪರಿಣಾಮಗಳು ಪೂರ್ವಪರಿಣಾಮಗಳೊಡನೆ ಸಾದೃಶ್ಯವನ್ನು ಹೊಂದುವುದಕ್ಕೆ ಅಧಃಪ್ರವೃತ್ತಕರಣವೆಂದು ಹೆಸರು. ಭಿನ್ನ ಸಮಯದಲ್ಲಿರುವ ಜೀವಗಳ ಪರಿಣಾಮಗಳು ಪೂರ್ವಪರಿಣಾಮಗಳೊಡನೆ ಸಾದೃಶ್ಯ ಹೊಂದದೆ ನವೀನವಾಗಿರುವುದಕ್ಕೆ ಅಪೂರ್ವಕರಣವೆಂದು ಹೆಸರು. ನಾನಜೀವಗಳ ಪರಿಣಾಮಗಳು ಪ್ರತಿಸಮಯದಲ್ಲಿಯೂ ಪರಸ್ಪರ      ಸದೃಶ್ಯವಾಗಿರುವುದಕ್ಕೆ ಅನಿವೃತ್ತಿಕರಣವೆಂದು ಹೆಸರು. ಇವು ಮೂರು ೭. ೮. ೯ನೆಯ ಗುಣಸ್ಥಾನಗಳ ಕ್ರಮವಾದ ಹೆಸರುಗಳಾಗಿವೆ.
ಅನಂತಚತುಷ್ಟಯ: ತೀರ್ಥಂಕರನಿಗೆ ಲಭಿಸುವ ಅನಂತಜ್ಞಾನ, ಅನಂತ ದರ್ಶನ, ಅನಂತಸುಖ ಮತ್ತು ಅನಂತವೀರ್ಯ ಎಂಬ ನಾಲ್ಕು ಗುಣಗಳು.
ಅನುತ್ತರೆ : ಲೋಕಾಕಾರದ ತುದಿಯ ನೆಲೆಯಲ್ಲಿರುವ ವಿಜಯ, ವೈಜಯಂತ, ಜಯಂತ,       ಅಪರಾಜಿತ ಮತ್ತು ಸರ್ವಾರ್ಥಸಿದ್ಧಿಯೆಂಬ ಐದು ವಿಮಾನಗಳು.
ಅನುಬದ್ಧಕೇವಳಿ : ಗೌತಮ ಗಣಧರ, ಸುಧರ್ಮಾಚಾರ್ಯ ಮತ್ತು ಜಂಬೂಸ್ವಾಮಿ ಎಂಬ ಮೂವರು ಕೇವಲಜ್ಞಾನಿಗಳು.
ಅನುಯೋಗಚತುಷ್ಟಯ : ಜೈನಾಗಮದ ನಾಲ್ಕು ವಿಭಾಗಗಳು; ಪ್ರಥಮಾನುಯೋಗ, ಕರಣಾನುಯೋಗ, ಚರಣಾನುಯೋಗ ಮತ್ತು ದ್ರವ್ಯಾನುಯೋಗ.
ಅನೇಕಾಂತ : ಪ್ರತಿಯೊಂದು ವಸ್ತು ತನ್ನ ದ್ರವ್ಯ, ಕ್ಷೇತ್ರ, ಕಾಲ, ಭಾವಗಳಿಗೆ ಅನುಸಾರವಾಗಿ ಅಸ್ತಿ (ಭಾವರೂಪ), ನಾಸ್ತಿ (ಅಭಾವರೂಪ), ನಿತ್ಯ, ಅನಿತ್ಯ, ಏಕ, ಅನೇಕ ಹೀಗೆ ಬೇರೆಬೇರೆಯಾಗಿ ಇರುವುದೆಂದು ವಿವರಿಸುವ ಜಿನವಾಣಿಗೆ ಅನೇಕಾಂತವೆಂಬ ಹೆಸರು. ವಸ್ತುವಿನ ಸಮಸ್ತಧರ್ಮಗಳನ್ನು ಒಟ್ಟಿಗೆ ನಿರೂಪಿಸುವ ಏಕಾಂತವಾದಕ್ಕೆ ಪ್ರಮಾಣವಾದವೆಂದೂ, ಒಂದು ನಯದಿಂದ ಒಂದೊಂದೇ ಧರ್ಮವನ್ನು ನಿರೂಪಿಸುವುದು ಸ್ಯಾದ್ವಾದವೆಂದೂ ಹೆಸರು.
ಅಪ್ರಮತ್ತ ಗುಣಸ್ಥಾನ : ’ಜೀವ’ ಕ್ರಮಕ್ರಮವಾಗಿ ಮೋಕ್ಷಕ್ಕೆ ಏರುವ ಹಂತಗಳನ್ನು ಸೂಚಿಸುವ ೧೪ ಗುಣಸ್ಥಾನಗಳಲ್ಲಿ ಇದು ಏಳನೆಯ ಗುಣಸ್ಥಾನ. ಅನ್ಯಕಷಾಯಗಳ ಉದಯವಾಗದೆ, ಕೇವಲ ಸಂಜ್ವಲನಕಷಾಯ ಹಾಗು ಹಾಸ್ಯಾದಿ ನೋಕಷಾಯಗಳ ಮಂದವಾದ ಉದಯವಿರುವ ಸ್ಥಿತಿ, ಈ ಗುಣಸ್ಥಾನ.
ಅಭಿಯೋಗ್ಯ : ಇಂದ್ರನ ಪರಿವಾರದೇವತೆಗಳಲ್ಲಿ ಒಂದು ವರ್ಗ. ಸೇವಕರಿಗೆ ಮತ್ತು ಭೃತ್ಯರಿಗೆ ಸಮಾನರಾದ ದೇವತೆಗಳು.
ಅಷ್ಟಮಭೂಮಿ : ಸಿದ್ಧರು ವಾಸಮಾಡುವ ಲೋಕಭಾಗ. ‘ಸವಾರ್ಥಸಿದ್ಧಿ’ಗೆ ಹನ್ನೆರಡು ಯೋಜನೆ ಮೇಲೆ, ಮನುಷ್ಯಕ್ಷೇತ್ರದಷ್ಟೆ ವಿಶಾಲವಾಗಿರುವ ಭೂಮಿ. ಈಷತ್ ಪ್ರಾಗ್ಭಾರವೆಂದೂ ಇದಕ್ಕೆ ಹೆಸರುಂಟು. ಜನ್ಮ, ವಾರ್ಧಕ್ಯ, ಮರಣ, ಭಯ, ಸಂಯೋಗ, ವಿಯೋಗ, ದುಃಖ, ರೋದನ ಮೊದಲಾದ ಯಾವುದೇ ವಿಕಾರವಿಲ್ಲದೆ ನಿರಂತರವಾದ ಅತೀಂದ್ರಿಯಸುಖ ಹಾಗು ಅನಂತಜ್ಞಾನಗಳಿರುವ ಭೂಮಿ.
ಅಷ್ಟಾಹ್ನಿಕಪೂಜೆ : ಅಷ್ಟಮಿಯಿಂದ ಹುಣ್ಣಿಮೆಯವರೆಗೆ ಶ್ರಾವಕರು ಮಾಡುವ ಎಂಟು ದಿನಗಳ ಜಿನಪೂಜೆ.
ಆತ್ಮರಕ್ಷಕ :ಇಂದ್ರನಾದವನಿಗೆ ಇರುವ ಪರಿವಾರದೇವತೆಗಳಲ್ಲಿ ಒಂದು ವರ್ಗ. ಅರಸನಿಗೆ     ಮೈಗಾವಲಾಗಿ ಖಡ್ಗಧಾರಿಗಳಾಗಿ ನಿಲ್ಲುವ ಅಂಗರಕ್ಷಕರಂತೆ ಇಂದ್ರನ ಸಮೀಪದಲ್ಲಿರುವ ದೇವತೆಗಳು. ಇಂದ್ರನಿಗೆ ಶತ್ರುಬಾಧೆಯಿಲ್ಲವಾದುದರಿಂದ ಇವರು ಇರುವುದು ಆತನ ವೈಭವ ಪ್ರದರ್ಶನಕ್ಕೆ ಮಾತ್ರ.
ಆರುಅವಶ್ಯಕಗಳು : ೧. ಸಾಮಾಜಿಕ-ಎಲ್ಲ ಜೀವಗಳಲ್ಲಿಯೂ ಸಮತ್ವ ಭಾವನೆ. ೨. ಚತುರ್ವಿಂಶತಿಸ್ತವನ-ಇಪ್ಪತ್ತುನಾಲ್ಕು ತೀರ್ಥಂಕರರ ಸ್ತವನ. ೩. ವಂದನಾ-ಪಂಚಪರಮೇಷ್ಠಿವಂದನ. ೪. ಪರಿಕ್ರಮಣ-ಪ್ರತಿಕ್ರಮಣ, ಹತ್ತಿದ ದೋಷಗಳಿಗಾಗಿ ಪಶ್ಚಾತ್ತಾಪ. ೫. ಪ್ರತ್ಯಾಖ್ಯಾನ-ಮುಂದೆ ಇಂಥ ಪಾಪಕರ್ಮಗಳನ್ನು ಮಾಡುವುದಿಲ್ಲವೆಂದು ಪ್ರತಿಜ್ಞೆ ಮಾಡುವುದು. ೬. ಕಾಯೋತ್ಸರ್ಗ-ದೇಹಾಭಿಮಾನವನ್ನು ಬಿಟ್ಟು ಆತ್ಮಧ್ಯಾನದಲ್ಲಿರುವುದು.
ಇಪ್ಪತ್ತೆಂಟುಮೂಲಗುಣಗಳು : ಪಂಚಮಹಾವ್ರತಗಳು (೫), ಪಂಚಸಮಿತಿಗಳು (೫), ಪಂಚೇಂದ್ರಿಯ ನಿಗ್ರಹ (೫), ಷಡಾವಶ್ಯಕಗಳು (೬), ಸ್ನಾನಾಭಾವ (೧), ಭೂಮಿಶಯನ (೧), ನಗ್ನತ್ವ (೧), ಕೇಶೋತ್ಪಾಟನ (೧), ಏಕಾಶನ (೧), ದಂತಧಾವನಾಭಾವ (೧), ಸ್ಥಿತಾಶನ (೧).
ಈರ್ಯಾಪರಿಶುದ್ಧಿ : ನಡೆಯುವಾಗ ಜೀವಹಿಂಸಾದಿ ದೋಷಗಳನ್ನು ನಿವಾರಿಸುವುದಕ್ಕಾಗಿ ನೆಲವನ್ನು ನಾಲ್ಕು ಮೊಳಗಳಷ್ಟು ಮುಂದೆ ಸೂಕ್ಷ್ಮವಾಗಿ ನೋಡುತ್ತ ಎಚ್ಚರಿಕೆಯಿಂದ ನಡೆಯುವುದು.
ಈಷತ್ ಪ್ರಾಗ್ಭಾರ : ಅಷ್ಟಮಭೂಮಿ.
ಉಪಪಾದನಿಕೇತನ : ಸ್ವರ್ಗದಲ್ಲಿ ಇಂದ್ರ ಮೊದಲಾದ ದೇವತೆಗಳು ಪೂರ್ಣ ಯೌವನವಂತರಾಗಿಯೂ, ಅಲಂಕಾರಸಹಿತರಾಗಿಯೂ ಹಾಸಿಗೆಯ ಮೇಲೆ ಮೈದಾಳುವುದಕ್ಕೆ ಉಪಪಾದನವೆಂದು ಹೆಸರು, ಹೀಗೆ ಅವರು ಹುಟ್ಟುವ ನಿವಾಸಕ್ಕೆ ಉಪಪಾದನಿಕೇತನವೆಂದು ಹೆಸರು.
ಏಕವಿಹಾರಿ : ತಪೋವೃದ್ಧನೂ, ಜ್ಞಾನವೃದ್ಧನೂ ಆಚಾರವಂತನೂ, ಆಗಮಕುಶಲನೂ ಆಗಿರುವ ವಿಶಿಷ್ಟಸಾಧುವಿಗೆ ಏಕಾಕಿಯಾಗಿ ವಿಹರಿಸಲು ಜಿನೇಶ್ವರನು ಸಮ್ಮತಿಸುತ್ತಾನೆ. ಹೀಗೆ ಒಬ್ಬಂಟಿಗನಾಗಿ ಸಂಚರಿಸುವ ಸಾಧುವಿಗೆ ಏಕವಿಹಾರಿಯೆಂದು ಹೆಸರು.
ಏಳುಬೆಸನಗಳು : ಈ ಏಳನ್ನು ಎರಡು ಗುಂಪುಗಳಾಗಿ ವಿಂಗಡಿಸಲಾಗಿದೆ. ವಾಕ್ಪಾರುಷ್ಯ, ಅರ್ಥದೂಷಣ, ದಂಡಪಾರುಷ್ಯ ಇವು ಮೂರು ಕೋಪದಿಂದ ಬಂದುವಾಗಿವೆ. ಮತ್ತೊಂದು ಕಾಮಜನ್ಯ. ಇವು ಮೃಗಯಾ, ದ್ಯೂತ, ಪಾನ, ಸ್ತ್ರೀವ್ಯಸನಗಳಾಗಿವೆ.
ಏಳುರಾಜಪ್ರಕೃತಿಗಳು : ೧. ಸ್ವಾಮಿ-ರಾಜನಿಗೆ ಇರಬೇಕಾದ ಸದ್ಗುಣಗಳಿಂದ ಕೂಡಿರುವವನು. ೨. ಅಮಾತ್ಯ-ಮಂತ್ರಿಸಂಪತ್ತು. ೩. ಜನಪದ-ಒಳ್ಳೆಯ ಪ್ರಜಾಸಂಪತ್ತು. ೪. ದುರ್ಗ-ರಾಜ್ಯರಕ್ಷಣೆಗೆ ತಕ್ಕಂತಹ ದುರ್ಗಸಂಪತ್ತು ೫. ದಂಡ-ಒಳ್ಳೆಯ ಸೈನ್ಯ. ೬. ಕೋಶ- ಧರ್ಮದಿಂದ ಗಳಿಸಿದ ಅರ್ಥಸಂಪತ್ತು ೭. ಮಿತ್ರ-ಒಳ್ಳೆಯ ಸ್ನೇಹಿತರು.
ಐದುಇಂದ್ರಿಯಗಳು : ಕಣ್ಣು, ಕಿವಿ, ಮೂಗು, ನಾಲಗೆ, ಮೆಯ್.
ಐದುಪಾಪಗಳು : ಕೊಲೆ, ಪುಸಿ, ಕಳವು, ಪರದಾರ, ಪರಿಗ್ರಹ.
ಐದುಮಹಾವ್ರತಗಳು :೧. ಅಹಿಂಸಾ-ಮನೋ ವಾಕ್ ಕಾಯಗಳಿಂದಾದ ಪ್ರಾಣಿಗೂ ಹಿಂಸೆ ಮಾಡದಿರುವುದು. ೨. ಸತ್ಯ-ಯಾವಾಗಲೂ ನಿಜವನ್ನೇ ಹೇಳುವುದು. ೩. ಅಸ್ತೇಯ- ಕದಿಯದಿರುವುದು, ತನಗಾಗಿ ಕೊಟ್ಟದ್ದು ಹೊರತು ಬೇರೆ ವಸ್ತುಗಳನ್ನು ತೆಗೆದುಕೊಳ್ಳದಿರುವುದು. ೪. ಬ್ರಹ್ಮ-ಬ್ರಹ್ಮಚರ್ಯ; ಮನೋ ವಾಕ್ ಕಾಯಗಳಿಂದ ಸ್ತ್ರೀಸಂಗ, ಪುರುಷಸಂಗ ಮಾಡದಿರುವುದು. ೫. ಆಕಿಂಚನ್ಯ-ಅಪರಿಗ್ರಹ; ಪ್ರಾಪಂಚಿಕ ವಿಷಯಗಳಲ್ಲಿ ಸ್ವಲ್ಪವೂ ಮನಸ್ಸು ಕೊಡದೆ ಅವನ್ನು ತ್ಯಾಗ ಮಾಡುವುದು.
ಐದುಸಮಿತಿಗಳು : ೧. ಈರ್ಯಾ-ಸೂರ್ಯೋದಯವಾದ ಬಳಿಕ ಜೀವಿಗಳ ಹಿಂಸೆಯು ನಡೆಯದಂತೆ ತನ್ನ ಮುಂದಿನ ಒಂದುಮಾರು ದಾರಿಯನ್ನು ಚೆನ್ನಾಗಿ ನೋಡುತ್ತ ನಡೆಯುವುದು. ೨. ಭಾಷಾ-ತನಗೂ ಪರರಿಗೂ ಹಿತಕರವೂ ಮಿತವೂ ನಿರ್ದೋಷವೂ ಆದ ಪ್ರಿಯವಚನವನ್ನು ಹೇಳುವುದು. ೩. ಏಷಣಾ-ದಾತೃಗಳು ವಿಧಿಪೂರ್ವಕವಾಗಿ ಕೊಡುವ ಆಹಾರವನ್ನು ಹರ್ಷ ವಿಷಾದಗಳಿಲ್ಲದೆ, ರುಚಿ ಅರುಚಿಯೆನ್ನದೆ ಶಾಂತತ್ವದಿಂದ ಸ್ವೀಕರಿಸುವುದು. ೪. ಆದಾನನಿಕ್ಷೇಪಣ-ಪುಸ್ತಕ ಕಮಂಡಲು ಮೊದಲಾದ ಉಪಕರಣಗಳನ್ನು ಜೀವಹಿಂಸೆಯಾಗದಂತೆ ಒಂದು ಸ್ಥಲದಲ್ಲಿಡುವುದು ಮತ್ತು ಪಿಂಛದಿಂದ ಸ್ವಚ್ಛ ಮಾಡಿ ತೆಗೆದುಕೊಳ್ಳುವುದು. ೫. ವ್ಯುತ್ಸರ್ಗ-ತ್ರಸ ಸ್ಥಾವರ ಜೀವಗಳಿಗೆ ಪೀಡೆಯಾಗದಂತೆ ಜಂತುರಹಿತವಾದ ಗಟ್ಟಿನೆಲದ ಮೇಲೆ ಮಲಮೂತ್ರವಿಸರ್ಜನೆ ಮತ್ತು ಪ್ರಾಸುಕಜಲದಿಂದ ಶೌಚಕ್ರಿಯೆ ಮಾಡಿಕೊಳ್ಳುವುದು.
ಕಷಾಯ : ಕರ್ಮಫಲವನ್ನು ಬೆಳೆಸುವ ದೋಷಗಳು. ಕ್ರೋಧ, ಮಾನ, ಮಾಯಾ ಮತ್ತು ಲೋಭ ಎಂದು ಇವು ನಾಲ್ಕು. ಪ್ರತ್ಯಾಖ್ಯಾನ ಹಾಗೂ ಅಪ್ರತ್ಯಾಖ್ಯಾನ ಭೇದದಿಂದ ಇವು ಎಂಟಾಗುತ್ತವೆ.
ಕಾಯೋತ್ಸರ್ಗ : ಕೈ ಇಳಿಬಿಟ್ಟುಕೊಂಡು ದೇಹವನ್ನು ನೇರವಾಗಿ ಹಾಗು ನಿಶ್ಚಲವಾಗಿರಿಸಿಕೊಂಡು ನಿಲ್ಲುವುದು. ತಪಸ್ಸಿಗೆ ಉತ್ತಮವಾದ ಆಸನಗಳಲ್ಲಿ ಒಂದೆಂದು ಪರಿಗಣಿತವಾಗಿದೆ. ಖಡ್ಗಾಸನವೆಂದೂ ಹೆಸರಿದೆ.
ಕಿಲ್ಬಿಷಿಕ : ಕಿಲ್ಬಿಷವೆಂದರೆ ಪಾಪ. ಕಿಲ್ಬಿಷವುಳ್ಳ ದೇವತೆಗಳಿಗೆ ಕಿಲ್ಬಿಷಿಕರೆಂದು ಹೆಸರು. ಮನುಷ್ಯಲೋಕದಲ್ಲಿ ಚಾಂಡಾಲ ಮೊದಲಾದ ಪ್ರಜೆಗಳಂತೆ ಸ್ವರ್ಗದಲ್ಲಿ ಸ್ವಲ್ಪಪುಣ್ಯ ಬಲದಿಂದಾದ ಋದ್ಧಿಯಿಂದ ಇರುವವರು.
ಘಾತಿ : ಆತ್ಮನ ಗುಣಕ್ಕೆ ಘಾತಕವಾದ ಕರ್ಮ. ಜ್ಞಾನಾವರಣೀಯ. ದರ್ಶನಾವರಣೀಯ, ಮೋಹನೀಯ ಮತ್ತು ಅಂತರಾಯ ಎಂದು ಇವು ನಾಲ್ಕು ಬಗೆಯಾಗಿವೆ.
ಚತುರ್ದಶಗುಣ : ವರ್ಣ, ಅಲಂಕಾರ, ಸ್ವರ, ಪದ, ಸಮಾಸ, ಉಚ್ಛ್ವಾಸ, ಸಭಾ, ಆದೇಶ, ತಾಳ, ಲಯ, ಯತಿ, ಫಣಿಸ್ಥಾನ, ದೇಶ, ಕಾಲಜ್ಞತೆ.
ಛದ್ಮಸ್ಥಕಾಲ : ಸರ್ವಜ್ಞನಾಗುವುದಕ್ಕೆ ಮುಂಚಿನ ಅವಸ್ಥೆ, ಹನ್ನೆರಡನೆಯ ಗುಣಸ್ಥಾನದಲ್ಲಿರುವ ಸ್ಥಿತಿ, ದರ್ಶನಾವರಣ ಮತ್ತು ಜ್ಞಾನಾವರಣಗಳಿಂದ ಇನ್ನೂ ಮುಕ್ತನಾಗದಿರುವ ಕಾಲ.
ಜ್ಯೋತಿಷ್ಕ : ದೇವತೆಗಳ ನಾಲ್ಕು ವರ್ಗಗಳಲ್ಲಿ ಒಂದು. ಸೂರ್ಯ, ಚಂದ್ರ, ಗೃಹ, ನಕ್ಷತ್ರ ಮೊದಲಾದುವುಗಳಲ್ಲಿ ಇರುವವರು ಜ್ಯೋತಿಷ್ಕ ದೇವತೆಗಳು.
ತ್ರಾಯಸ್ತ್ರಿಂಶ : ದೇವೇಂದ್ರರಿಗೆ ಪುರೋಹಿತ, ಮಂತ್ರಿ ಮತ್ತು ಅಮಾತ್ಯರಂತೆ ಇರುವ ಮೂವತ್ತುಮೂರು ದೇವತೆಗಳು ‘‘ಮೂವತ್ತು ಮೂವರು’’ ಎಂಬರ್ಥದಲ್ಲಿಯೆ ಇವರು ತ್ರಾಯಸ್ತ್ರಿಂಶ ದೇವತೆಗಳು.
ತ್ರಿಗುಪ್ತಿ : ಮನಸ್ಸು ಮೈ ಮಾತುಗಳನ್ನು ನಿಗ್ರಹಿಸಿ, ಅವು ಧರ್ಮಧ್ಯಾನದಲ್ಲಿ ನಿರತವಾಗಿರುವಂತೆ ಮಾಡುವುದು ಗುಪ್ತಿ. ಇದು ಮನೋಗುಪ್ತಿ, ವಾಗ್ಗುಪ್ತಿ ಮತ್ತು ಕಾಯಗುಪ್ತಿ ಎಂದು ಮೂರು ವಿಧವಾಗಿದೆ.
ತ್ರೈವಿದ್ಯ : ಷಟ್ಖಂಡಾಗಮದ ಮೊದಲ ಮೂರು ಖಂಡಗಳನ್ನು ಚೆನ್ನಾಗಿ ಅಭ್ಯಾಸ ಮಾಡಿದವನು. ‘‘ತ್ರೈವಿದ್ಯದೇವ’’ ನೆಂಬ ಪ್ರಶಸ್ತಿಯು ಮಾಘಣಂದಿ, ಅಕಲಂಕದೇವ, ರಾಮಚಂದ್ರ ಮತ್ತು ಶ್ರುತಕೀರ್ತಿ ಎಂಬ ನಾಲ್ವರಿಗೆ ಮಾತ್ರ ಮೀಸಲಾಗಿದೆ.
ದಾನಗಳು : ಆಹಾರದಾನ, ಅಭಯದಾನ, ಶಾಸ್ತ್ರದಾನ, ಭೈಷಜ್ಯದಾನ.
ದುರ್ಗಗಳು : ಗಿರಿದುರ್ಗ-ಬೆಟ್ಟಗಳಿಂದ ಆವೃತವಾದ ಸ್ಥಳ, ವನದುರ್ಗ-ಕಾಡುಗಳಿಂದ ಆವೃತವಾದ ಸ್ಥಳ, ಜಲದುರ್ಗ-ನೀರಿನಿಂದ ಆವೃತವಾದ ಸ್ಥಳ.
ಧರ್ಮಗಳು : ಪೂಜೆ, ಶೀಲ, ಉಪವಾಸ.
ನಯಗಳು : ಸಾಮ, ಭೇದ, ದಾನ, ದಂಡ.
ನವವಿಧಪುಣ್ಯ : ಚರಿಗೆಗೆ ಬಂದ ಮುನಿಗಳನ್ನು ಸತ್ಕರಿಸುವ ಒಂಬತ್ತು ಕ್ರಮಗಳು. ಮೂರು ಪ್ರದಕ್ಷಿಣೆ, ಪಾದ ಪ್ರಕ್ಷಾಲನ, ಉನ್ನತ ಪೀಠಪ್ರದಾನ, ಅರ್ಚನ, ನಮಸ್ಕಾರ, ವಚನಶುದ್ಧಿ, ಕಾಯಶುದ್ಧಿ, ಮನಃಶುದ್ಧಿ ಮತ್ತು ಏಷಣಾಶುದ್ಧಿ ಎಂಬ ಈ ಒಂಬತ್ತು ನವವಿಧ ಪುಣ್ಯ,
ನಾಟ್ಯಾಂಗ : ಉತ್ಕ್ಷೇಪಣ, ಆಕುಂಚನ, ಪ್ರಸಾರಣ, ಮನೋಭ್ರಮಣ, ಜಾವನ, ಸ್ಯಂದನ, ನಮನೋನ್ನಮನ, ಸ್ಥಿತಾಚಳಿತ, ಪ್ರಚಳಿತ, ಕ್ರಾಂತ, ಅಪಕ್ರಾಂತ, ಕ್ಷಿಪ್ತಕ, ಪತಾಕ, ತ್ರಿಪಾತಕ, ಕರ್ತರೀಮುಖ, ಅರ್ಧಚಂದ್ರ, ಕಳಾ, ಶುಕತುಂಡ.
ನಿರಾಕಾರ (ಅನಶನ) : ಉಪವಾಸವಿಧಿಯಲ್ಲಿ ಸಾಕಾರ ಮತ್ತು ನಿರಾಕಾರ ಎಂದು ಎರಡು ಬಗೆ. ಫಲಾಪೇಕ್ಷೆಯಿಂದ ನಿರ್ದಿಷ್ಟವಾದ ಅವಧಿಯವರೆಗೆ ಕೈಕೊಳ್ಳುವ ನೋಂಪಿ ಅಥವಾ ವ್ರತದ ಉಪವಾಸ ಸಾಕಾರ. ಅನಿರ್ದಿಷ್ಟ ಅವಧಿಯ ಹಾಗು ಯಾವುದೆ ನಿರ್ದಿಷ್ಟ ಫಲಾಪೇಕ್ಷೆಯಿಲ್ಲದೆ ಮಾಡುವ ತಪಸ್ಸಿನ ಅಂಗವಾದ ಉಪವಾಸ ನಿರಾಕಾರ. ಇವುಗಳನ್ನು ಸಾಕಾಂಕ್ಷ-ನಿರಾಕಾಂಕ್ಷ ಎಂದೂ ಹೇಳುವುದುಂಟು.
ನೀತಿಗಳು : ಭೃತ್ಯಪೋಷಣ, ಪ್ರಜಾಪಾಳನ, ಧರ್ಮರಕ್ಷಣ, ಆತ್ಮಪ್ರಯತ್ನ.
ಪಂಚಾತಿಚಾರ : ಧರ್ಮಾಚರಣೆಯಲ್ಲಿ ಐದು ಬಗೆಯ ದೋಷಗಳು. ೧. ಆಗಮದಲ್ಲಿ ಶಂಕೆ, ೨. ಭೋಗಾಪೇಕ್ಷೆ, ೩. ಶರೀರದ ನಿರ್ವಿಚಿಕಿತ್ಸೆ, ೪. ನಿರ್ದೋಷಿಯ ಪ್ರಶಂಸೆಯಲ್ಲಿ ಅನ್ಯದೃಷ್ಟಿ ಪ್ರಶಂಸೆ, ೫. ಸದೋಷಿಯ ಹೊಗಳಿಕೆಯಲ್ಲಿ ಅನ್ಯದೃಷ್ಟಿಯ ಸ್ತೋತ್ರ.
ಪಗೆಗೆಳು : ಸಾಪತ್ನ, ವಾಸ್ತುಜ, ಸ್ತ್ರೀಜ, ವಾಗ್ಭೂತಮರಾಜ.
ಪದಗತಗಳು : ನಾಮಾಖ್ಯಾತ ಉಪಸರ್ಗ, ನಿಪಾತ, ತದ್ಧಿತ, ಸಮಾಸ, ಕೃತ್ಯಾಪೇತ, ವ್ಯಾಕರಣ, ಸಿದ್ಧಾಂತ.
ಪರೀಷಹ : ತಪಶ್ಚರಣಕ್ಕೆ ಬಾಧಕವಾದ ೨೨ ಬಗೆಯ ತೊಂದರೆಗಳು ೧. ಹಸಿವು,    ೨. ಬಾಯಾರಿಕೆ, ೩. ಚಳಿ, ೪. ಉಷ್ಣ, ೫. ಸೊಳ್ಳೆ-ಚಿಕ್ಕಾಡಿ ಮೊದಲಾದುವುಗಳು ಕಚ್ಚುವುದು. ೬. ಬೆತ್ತಲೆಯಿರುವುದರಿಂದಾಗುವ ತೊಂದರೆ, ೭. ಅರತಿ, ೮. ಸ್ತ್ರೀವಿರಹ, ೯. ಸಂಚಾರಬಾಧೆ, ೧೦. ಶಯ್ಯಾಬಾಧೆ, ೧೧. ಆಸನಬಾಧೆ, ೧೨. ಬೈಗುಳು, ೧೩. ಯಾಚನೆಯಲ್ಲಾಗುವ ತೊಂದರೆ, ೧೪. ಹೊಡೆತ, ೧೫. ಭಿಕ್ಷೆ ದೊರೆಯದಿರುವ ಖೇದ, ೧೬. ತಪಸ್ಸಿಗೆ ತಕ್ಕ ಫಲಕಾಣದಿರುವಿಕೆ, ೧೭. ರೋಗ, ೧೮. ಮುಳ್ಳುಕಲ್ಲುಗಳ ಬಾಧೆ, ೧೯. ಅಹಂಕಾರ, ೨೦. ಅಜ್ಞಾನದ ಕೊರಗು, ೨೧. ಸ್ನಾನವಿಲ್ಲದುದರಿಂದಾಗುವ ಬಾಧೆ, ೨೨. ಜನರಿಂದ ಪುರಸ್ಕಾರವಾಗದಿರುವಿಕೆ.
ಪಾರಿಷದ : ಇಂದ್ರನ ಸಭೆಯಲ್ಲಿ ಇರುವ ದೇವತೆಗಳು ಅರಸರ ಆಸ್ಥಾನದಲ್ಲಿರುವ ಸಂಧಾನಕಾರಿ ಪುರುಷರಿಗೆ ಸಮಾನರಾಗಿದ್ದು ಇವರು ದೇವೇಂದ್ರನಿಗೆ ತುಂಬ ಮೆಚ್ಚಿಗೆಯವರಾಗಿರುತ್ತಾರೆ.
ಪೂರ್ವ : ಎಂಬತ್ತುನಾಲ್ಕು ಲಕ್ಷ ವರ್ಷದ ಅವಧಿಗೆ ಒಂದು ಪೂರ್ವಾಂಗವೆಂದು ಹೆಸರು. ೮೪ ಲಕ್ಷ ಪೂರ್ವಾಂಗಗಳಾದರೆ ಒಂದು ‘ಪೂರ್ವ’ವೆಂಬ ಕಾಲಾವಧಿಯಾಗುತ್ತದೆ.
ಪ್ರತಿಮಾನಿಯೋಗ : ವಿಗ್ರಹದಂತೆ ನಿಶ್ಚಲವಾಗಿ ನಿಂತು ತಪಸ್ಸು ಮಾಡುವ ಕ್ರಮ.
ಪ್ರತೀಕಾರಗಳು : ಭೂರಿ, ಕರ್ಮಣಾ, ಆರಂಭೋಪಾಯ, ಪುರುಷದ್ರವ್ಯ ಸಂಪತ್, ದೇಶಕಾಲ ವಿಭಾಗ, ವಿನಿಪಾತ ಪ್ರತೀಕಾರ, ಉಚ್ಚಾಟನ, ಬಂಧನ, ಕರ್ಮಣಾಮಪನಯನ.
ಬಾಹ್ಯಪ್ರಕೃತಿಗಳು : ರಾಷ್ಟ್ರಪಾಲ, ಅಂತಪಾಲ, ಪ್ರತ್ಯಂತವಾಸಿ.
ಭವನಗಳು : ಏಕಶಾಲ, ದ್ವಿಶಾಲ, ತ್ರಿಶಾಲ, ಚತುಶ್ಶಾಲ, ಪಂಚತಳ, ಮಹಾಕೂಟ, ಕೂಟಸ್ವಸ್ತಿಕ, ಗುಲ್ಮೋತ್ಪಳ, ನಂದ್ಯಾವರ್ತ, ಶ್ರೀಭದ್ರಕಾಲ.
ಭಾವನಾಮರ : ಭವನವಾಸಿ, ವ್ಯಂತರ, ಜ್ಯೋತಿಷ್ಕ ಮತ್ತು ಕಲ್ಪವಾಸಿ ಎಂಬ ನಾಲ್ಕು ಬಗೆಯದೇವತಾವರ್ಗಗಳಲ್ಲಿ ಒಂದು.
ಭೃತ್ಯರು : ಕರ್ಮಣ್ಯ, ಮಂತ್ರ, ಲಾಭದಾಯಕ, ಸಂಗ್ರಾಮಿಕ.
ಮಲ್ಲಯುದ್ಧ : ಲಂಘನ, ವಲ್ಗನ, ಪ್ಲವನ, ವಿಕ್ರಮ, ಭ್ರಮರಿ, ಕರಣ, ಸಮಲತಾ, ಬಹುಕಳಿ, ಕತ್ತರಿ.
ಮೂರುಕ್ಲೇಶಗುಪ್ತಿಗಳು : ೧. ಮನ-ಸುಖದುಃಖಗಳಿಗೆ ಅಮಿತವಾಗಿ ವಶನಾಗದೆ ಸಮತಾಭಾವವನ್ನು ಸರ್ವರಲ್ಲಿಯೂ ತೋರಿ ತನ್ನ ಆತ್ಮಕಲ್ಯಾಣವನ್ನು ನೆನೆಯುವುದು. ೨. ವಾಕ್-ಮೌನದಿಂದಿರುವುದು ಅಥವಾ ಮಿತವಾಗಿ ಮಾತನಾಡುವುದು. ೩. ಕಾಯ-ಆಗಮಗಳಲ್ಲಿ ಆಪ್ತರು ಹೇಳಿರುವ ಆಚರಣೆಗಳನ್ನು ಆಚರಿಸುವುದು.
ಮೂಲೋತ್ತರಗುಣ :ಆಚಾರ್ಯರಿಗೆ ಇರಬೇಕಾದ ಮೂವತ್ತಾರು ಗುಣಗಳು : ೧೨ ತಪಸ್ಸು, ೬ ಅವಶ್ಯಕಗಳು, ೫ ಆಚಾರಗಳು, ೧೦ ಧರ್ಮಗಳು, ೩ ಗುಪ್ತಿಗಳು.
ವಾನೇಯ : ವ್ಯಂತರ ದೇವತೆಗಳು, ನಾಲ್ಕು ಬಗೆಯ ದೇವತೆಗಳಲ್ಲಿ ಒಂದು ವರ್ಗ, ಕಿನ್ನರ    ಮೊದಲಾಗಿ ಇವರಲ್ಲಿ ಎಂಟು ಪ್ರಕಾರಗಳುಂಟು.
ವಾಯುತ್ರಿತಯ : ಲೋಕದ ಹೊರಭಾಗದಲ್ಲಿ ಅದನ್ನು ಸುತ್ತುಗಟ್ಟಿರುವ ಘನೋದಧಿ, ಘನವಾತ ಮತ್ತು ತನುವಾತ ಎಂಬ ಮೂರುಗಾಳಿಗಳು.
ಶಕ್ತಿತ್ರಯಗಳು : ಪ್ರಭು, ಮಂತ್ರ, ಉತ್ಸಾಹ.
ಶ್ರುತಕೇವಳಿ : ವಿಷ್ಣುನಂದಿ, ನಂದಿಮಿತ್ರ, ಅಪರಾಜಿತ, ಗೋವರ್ಧನ ಮತ್ತು ಭದ್ರಬಾಹು-ಈ   ಐವರು ಶ್ರುತಕೇವಲಿಗಳು.
ಷಾಡ್ಗುಣ್ಯ : ರಾಜ್ಯರಕ್ಷಣೆಗೆ ರಾಜನಲ್ಲಿರಬೇಕಾದ ಆರು ಗುಣಗಳು. ೧. ಸಂಧಿ-ಸಂಧಾನ. ೨. ವಿಗ್ರಹ-ಶತ್ರುತ್ವವನ್ನು ಹೊಂದುವುದು. ೩. ಯಾನ-ಯುದ್ಧಕ್ಕಾಗಿ ಹೋಗುವುದು, ೪. ಆಸನ-ಶತ್ರುವಿಗೆ ಭಯವನ್ನುಂಟು ಮಾಡಲು ಯಾತ್ರೆ ಹೊರಟು ಸ್ವಸ್ಥಾನದಲ್ಲಿಯೇ ನಿಲ್ಲುವುದು. ೫. ಸಂಶ್ರಯ-ದುರ್ಗವನ್ನಾಗಲಿ, ಮತ್ತೊಬ್ಬ ರಾಜನನ್ನಾಗಲಿ ಆಶ್ರಯಿಸುವುದು. ೬. ದ್ವೈದೀಭಾವ-ಸಂಧಿ ಮಾಡಿಕೊಂಡೂ ಯುದ್ಧದ ಯೋಜನೆಯಲ್ಲಿರುವುದು.
ಸಪ್ತಭಂಗಿ : ಯಾವುದೆ ಪದಾರ್ಥದಲ್ಲಿಯಾದರೂ ಅದರ ದ್ರವ್ಯ, ಕ್ಷೇತ್ರ, ಕಾಲ ಮತ್ತು ಭಾವ      ಈ ದೃಷ್ಟಿಯಿಂದ ಪರಸ್ಪರ ವಿರುದ್ಧವಾದ ಧರ್ಮಗಳು ಇರುವುದನ್ನು, ಒಂದೊಂದಾಗಿ ವಿವರಿಸುವ ಏಳು ಬಗೆಯ ತರ್ಕಕ್ರಮ. ಸ್ಯಾದಸ್ತಿ, ಸ್ಯಾನ್ನಾಸ್ತಿ, ಸ್ಯಾದಸ್ತಿನಾಸ್ತಿ, ಸ್ಯಾದವಕ್ತವ್ಯ, ಸ್ಯಾದಸ್ತ್ಯವಕ್ತವ್ಯ, ಸ್ಯಾನ್ನಾಸ್ತ್ಯವಕ್ತವ್ಯ, ಸ್ಯಾದಸ್ತಿನಾಸ್ತ್ಯವಕ್ತವ್ಯ-ಎಂಬ ಈ ಏಳು ಭಂಗಿಗಳುಳ್ಳ ವಾದ, ಇದಕ್ಕೆ ಸ್ಯಾದ್ಯಾದವೆಂದು ಹೆಸರು.
ಸಮುದ್ಘಾತ : ಇನ್ನೂ ಸ್ವಲ್ಪ ಪ್ರಮಾಣದಲ್ಲಿ ಉಳಿದಿರುವ ಕರ್ಮಾಂಶವನ್ನು ಕಳೆದುಕೊಳ್ಳುವುದಕ್ಕಾಗಿ ಕೇವಲಿಯು ತನ್ನ ಆತ್ಮಪ್ರದೇಶವನ್ನು ವಿಸ್ತರಿಸುವುದು. ಮದಿರೆಯಲ್ಲಿ ನೊರೆ ಇಂಗಿ    ಅದು ಪುನಃ ಶಾಂತವಾಗುವ ಹಾಗೆ ಸಮುದ್ಘಾತದಲ್ಲಿ ದೇಹಸ್ಥವಾದ ಆತ್ಮಪ್ರದೇಶವು ಹೊರಗೆ ಹರಡಿ ಕರ್ಮರಜವನ್ನು ಕೊಡಹಿಕೊಂಡು, ಪುನಃ ದೇಹದೊಳಗೆ ಸಮಾವೇಶವಾಗುತ್ತದೆ. ಸಮುದ್ಘಾತವು ದಂಡ, ಕವಾಟ, ಪ್ರತರ ಮತ್ತು ಲೋಕಪೂರಣವೆಂದು ನಾಲ್ಕು ಬಗೆಯಾಗಿದೆ. ದೇಹದ ಮೂರು ಮಡಿಯಷ್ಟು ವಿಸ್ತರಿಸಿ ಜೀವಪ್ರದೇಶವನ್ನು ೧೪ ರಜ್ಜುಗಳಷ್ಟು ಉದ್ಧವಾದ ದಂಡದಂತೆ ಹರಡುವುದು ದಂಡಸುದ್ಘಾತ. ಹೀಗೆ ಉದ್ದವಾದ ಜೀವಪ್ರದೇಶವನ್ನು ಪೂರ್ವಪಶ್ಚಿಮ ವಾತವಲಯದವರೆಗೆ ವಿಸ್ತೀರ್ಣಗೊಳಿಸುವುದು ಕವಾಟಸುಮುದ್ರ ವಾತವಲಯದಲ್ಲಿದ್ದ ಕ್ಷೇತ್ರವನ್ನು ಬಿಟ್ಟು ಸಂಪೂರ್ಣ ಲೋಕವನ್ನು ಆವರಿಸು ಜೀವಪ್ರದೇಶವನ್ನು ಹರಡುವುದು ಪ್ರತರಸಮುದ್ಘಾತ, ಸರ್ವಲೋಕಗಳ ಪ್ರಮಾಣ ಜೀವಪ್ರದೇಶವನ್ನು ಹಿಗ್ಗಲಿಸಿ ಹರಡುವುದು ಲೋಕಪೂರಣ ಸಮುದ್ಘಾತ.
ಸ್ವರಗತಗಳು : ಸರಸ್ವತಿ, ಗ್ರಾಮ, ಶ್ರುತಿ, ಮೂರ್ಚನೆ, ಆನನ, ಸ್ಥಾನ, ವೃತ್ತಿ, ಸಾಧಾರಣ, ಜಾತಿ, ವರ್ಣ, ಅಲಂಕಾರ.
ಹತ್ತುಮುನಿಧರ್ಮಗಳು : ಉತ್ತಮಕ್ಷಮಾ-ಕೋಪವನ್ನು ಪೂರ್ಣವಾಗಿ ತೊರೆದು ಯಾವ ಕೇಡು ಮಾಡಿದರೂ ಸಹಿಸಿಕೊಳ್ಳುವುದು. ೨. ಮಾರ್ದವ-ಅಹಂಕಾರವನ್ನು ಮೆಟ್ಟಿ ವಿನಯವನ್ನು ಬೆಳಸುವುದು. ೩. ಆರ್ಜವ-ಮರೆಮೋಸಗಳನ್ನು ಬಿಟ್ಟು            ಸರಳತೆಯಿಂದಿರುವುದು. ೪. ಸತ್ಯ-ನಿಜವನ್ನೆ ಆಡುವುದು. ೫. ಶೌಚ-ಕೆಟ್ಟ ಆಲೋಚನೆ, ಕೆಟ್ಟಮಾತು, ಕೆಟ್ಟ ಕೆಲಸಗಳಿಲ್ಲದೆ ಶುಚಿಯಾಗಿರುವುದು. ೬. ಸಂಯಮ-ಇಂದ್ರಿಯನಿಗ್ರಹ ಮತ್ತು ಪ್ರಾಣಿದಯ. ೭. ತಪಸ್ಸು-ಉತ್ತಮವಾದ ತಪಸ್ಸು ಮಾಡುವುದು. ೮. ತ್ಯಾಗ-ಪ್ರಾಪಂಚಿಕ ವಿಷಯಗಳಲ್ಲಿ ಆಸಕ್ತಿಯನ್ನು ತೊರೆಯುವುದು. ೯. ಆಕಿಂಚನ್ಯ- ತನ್ನದಲ್ಲದ ಯಾವುದನ್ನೂ ತೆಗೆದುಕೊಳ್ಳದಿರುವುದು. ೧೦. ಬ್ರಹ್ಮಚರ್ಯ- ಮನೋವಾಕ್ಕಾಯಗಳಿಂದ ಸ್ತ್ರೀವಿಷಯವನ್ನು ಬಿಡುವುದು.
ಹದಿನಾಲ್ಕು ಪುಬ್ಬಗಳು : ೧. ಉತ್ಪಾದ-ಉತ್ಪತ್ತಿಯ ಸಮಗ್ರ ತಿಳಿವಳಿಕೆ. ೨. ಅಗ್ರಾಯಿಣಿ- ಜೀವ ಪರ್ಯಾಯಗಳ ವಿವರವುಳ್ಳುದು. ೩. ವೀರ್ಯಾನುಪ್ರವಾದ-ಅನಂತವೀರ್ಯಗುಣದ ವಿವರಣೆ ಮಾಡುವ ಅನುವದಿಸುವ ಶಕ್ತಿ. ೪. ಆಸ್ತಿನಾಸ್ತಿಪ್ರವಾದ-ಆಸ್ತಿಕ್ಯ ನಾಸ್ತಿಕ್ಯಗಳ ಸ್ಪಷ್ಟ ಜ್ಞಾನ. ೫. ಆತ್ಮಪ್ರವಾದ-ಆತ್ಮದ ಪೂರ್ಣ ಕಲ್ಪನೆ. ೬. ಸತ್ಯಪ್ರವಾದ-ಸತ್ಯದ ತಿಳಿವಳಿಕೆ. ೭. ಜ್ಞಾನಪ್ರವಾದ-ಸಮ್ಯಕ್ ಜ್ಞಾನದ ಸಂಪೂರ್ಣ ತಿಳಿವಳಿಕೆ. ೮. ಕರ್ಮಪ್ರಸಾದ-ಕರ್ಮದ ಸಂಪೂರ್ಣ ತಿಳಿವಳಿಕೆ. ೯. ಪ್ರತ್ಯಾಖ್ಯಾನ-ತಿರಸ್ಕಾರದ ಕಲ್ಪನೆ. ೧೦. ವಿದ್ಯಾನುವಾದ-ವಿದ್ಯೆಯನ್ನು ಅನುವಾದ ಮಾಡುವ ಸಾಮರ್ಥ್ಯ. ೧೧. ಕಲ್ಯಾಣನಾಮಧೇಯ-ಆತ್ಮಹಿತದ ಕಲ್ಪನೆ. ೧೨. ಪ್ರಾಣವಾದ-ಪ್ರಾಣದ ಕಲ್ಪನೆ. ೧೩. ಕ್ರಿಯಾವಿಶಾಲ-ಕ್ರಿಯೆಯ ಸ್ವರೂಪ. ೧೪. ಲೋಕಬಿಂದುಸಾರ-ಲೋಕದ ತಿಳಿವಳಿಗೆ.
ಹನ್ನೆರಡುಅಂಗಗಳು : ೧. ಆಚಾರ-ಚಾರಿತ್ರ್ಯ ಯಾವ ರೀತಿ ಇರಬೇಕೆಂದು ಹೇಳುವ ಶಾಸ್ತ್ರ ವಿಭಾಗ. ೨. ಸೂತ್ರಕೃತ-ಶಾಸ್ತ್ರವನ್ನು ರಚಿಸುವಿಕೆ. ೩. ಸ್ಥಾನ-ಸ್ಥಳ ವಿಶೇಷಗಳ ಕಲ್ಪನೆಯ ವಿವರವುಳ್ಳದು; ಲೋಕಾಲೋಕಗಳ ವರ್ಣನೆಯುಳ್ಳುದು. ೪. ಸಮವಾಯ-ಶಾಸ್ತ್ರಗಳ ಅಂಗೋಪಾಂಗಗಳ ನಿತ್ಯಸಂಬಂಧಜ್ಞಾನ. ೫. ವ್ಯಾಖ್ಯಾನಪ್ರಜ್ಞಪ್ತಿ- ಶಾಸ್ತ್ರ ವಚನಗಳಿಗೆ ವಿವರಣ ಮಾಡುವ ಶಕ್ತಿ. ೬. ಜ್ಞಾತೃಧರ್ಮಕಥಾ-ಸಮ್ಯಕ್ ಜ್ಞಾನಿಗಳ ಕಥೆಯ ವಿವರ. ೭. ಉಪಾಸಕಾಧ್ಯಯನ-ಉಪಾಸನೆಯನ್ನು ವಿವರಿಸುವ ಶಾಸ್ತ್ರವಿಭಾಗ. ೮. ಅಂತಕೃದ್ಧಶಾ-ಕರ್ಮದ ಕೊನೆಯ ಅವಸ್ಥೆಗಳನ್ನು ವಿವರಿಸುವ ಶಾಸ್ತ್ರವಿಭಾಗ. ೯. ಅನುತ್ತರೌಪಪಾತಿಕ-ಅನಂತರ ಹುಟ್ಟುವ ಅವಸ್ಥೆಯ ವಿವರ. ೧೦. ಪ್ರಶ್ನವ್ಯಾಕರಣ- ಪ್ರಶ್ನೆ ಮಾಡುವುದು, ವ್ಯಾಕರಣಗಳ ವಿವರವುಳ್ಳದು. ೧೧. ವಿಪಾಕಸೂತ್ರ-ಪುಣ್ಯ ಹಾಗೂ ಪಾಪಗಳ ವರ್ಣನೆಯುಳ್ಳುದು. ೧೨. ದೃಷ್ಟಿವಾದ-ಪರಿಕರ್ಮ, ಸೂತ್ರ, ಪ್ರಥಮಾನುಯೋಗ, ಪೂರ್ವಗತ ಮತ್ತು ಚೂಲಿಕಾ ಎಂಬ ಐದು ಖಂಡಗಳಿವೆ.
ಹನ್ನೆರಡುತಪಗಳು : ೧. ಅನಶನ-ಉಪವಾಸ. ೨. ಅವಮೌದಾರ್ಯ-ಉನೋದರತೆ, ನಿರಾಹಾರ ತಪಶ್ಚರ್ಯ. ೩. ವೃತ್ತಿಪರಿಸಂಖ್ಯಾನ-ಊಟಕ್ಕೋಸ್ಕರ ಹೋಗುವ ಮನೆಗಳ ನಿಯಮ ಮೊದಲಾದವನ್ನು ಮಾಡಿಕೊಳ್ಳುವುದು. ೪. ರಸಪರಿತ್ಯಾಗ-ಆರೂರಸಗಳನ್ನು ಇಲ್ಲವೆ ಒಂದೆರಡನ್ನು ಬಿಡುವುದು. ೫. ಏಕಶಯ್ಯಾಸನ-ವಿವಿಕ್ತಶಯ್ಯಾಸನ, ಏಕಾಂತಸ್ಥಾನದಲ್ಲಿರುವುದು ಮತ್ತು ಮಲಗುವುದು. ೬. ಕಾಯಕ್ಲೇಶ- ಶರೀರಕ್ಕೆ ಕಷ್ಟ ಕೊಡುವುದು. ೭. ಪ್ರಾಯಶ್ಚಿತ್ತ-ದೋಷಕ್ಕಾಗಿ ದಂಡ ಕೊಡುವುದು. ೮. ವಿನಯ-ರತ್ನತ್ರಯಕ್ಕೂ ಅದನ್ನು ಧರಿಸಿದವರಿಗೂ ವಿನಯ ತೋರಿಸುವುದು. ೯. ವೈಯಾಪೃತ್ಯ, ಪಾದಸಂವಾಹನ ಮೊದಲಾದವುಗಳಿಂದ ಗುರುಗಳನ್ನೂ ಮುನಿಗಳನ್ನೂ ಸೇವಿಸುವುದು. ೧೦. ಸ್ವಾಧ್ಯಾಯ-ಶಾಸ್ತ್ರಗಳನ್ನು ಓದುವುದು. ೧೧. ಧ್ಯಾನ-ಧ್ಯಾನ ಮಾಡುವುದು; ಇದರಲ್ಲಿ ಆರ್ತ, ರೌದ್ರ, ಧರ್ಮ, ಶುಕ್ಲ ಎಂಬ ನಾಲ್ಕು ಬಗೆಯಿದೆ. ೧೨. ಉತ್ಸರ್ಗ-ವ್ಯುತ್ಸರ್ಗ, ಶರೀರದ ಮೇಲಿನ ಮಮತೆಯನ್ನು ಕಡಿಮೆ ಮಾಡುವುದು.
ಹಸ್ತಾಂಗುಳಿಗಳು : ಸಮ, ಪ್ರಹರಣ, ವಿಶದ, ಶಮ, ಮಧುರ, ಜಸ, ರಸ, ದವ, ವೃಷ್ಟಿ, ಜಿತ, ಶ್ರಮ, ಸ್ವೇದ, ದುಸ್ಥಿರ, ನಖ.
 
ಪರಿಶೀಲನಗ್ರಂಥಗಳು
ಚಂದ್ರಪ್ರಭ ಪುರಾಣಂ, ಸಂಪಾದಕರು : ಎಂ. ಎ. ರಾಮಾನುಜ ಅಯ್ಯಂಗಾರ್, ಕಾವ್ಯ ಕಳಾನಿಧಿ ಗ್ರಂಥಮಾಲೆ, ಮೈಸೂರು, ೧೯೦೧
ಮಾಹಾಕವಿ ಅಗ್ಗಳದೇವ ವಿರಚಿತಂ ಚಂದ್ರಪ್ರಭ ಪುರಾಣಂ, ಸಂಪಾದಕರು : ಆರ್. ವಿ. ಕುಲಕರ್ಣಿ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು, ೨೦೦೪.
ನಿಟ್ಟೂರು ದೊಡ್ಡಣಾಂಕ ವಿರಚಿತ ಚಂದ್ರಪ್ರಭ ಚರಿತ್ರೆ, ಸಂಪಾದಕರು : ಜಿ. ಜಿ. ಮಂಜುನಾಥನ್, ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು, ೧೯೮೫.
ಪಿರಿಯಪಟ್ಟಣ ದೊಡ್ಡಯ್ಯ ವಿರಚಿತ ಚಂದ್ರಪ್ರಭ ಚರಿತೆ, ಸಂಪಾದಕರು : ಜಿ. ಜಿ. ಮಂಜುನಾಥನ್, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು, ೧೯೮೦.
ಕಾವ್ಯಸಾರ, ಅಭಿನವವಾದಿ ವಿದ್ಯಾನಂದ, ಸಂಪಾದಕರು : ಎಸ್. ಜಿ. ನರಸಿಂಹಾಚಾರ್, ಮಂ. ಆ. ರಾಮಾನುಜಯ್ಯಂಗಾರ್, ಕನ್ನಡ ಕಾವ್ಯಮಂಜರಿ, ಮೈಸೂರು, ೧೮೯೮.
ಸೂಕ್ತಿ ಸುಧಾರ್ಣವಂ, ಮಲ್ಲಿಕಾರ್ಜುನ, ಸಂಪಾದಕರು : ಎನ್. ಅನಂತರಂಗಾಚಾರ್, ಪ್ರಾಚ್ಯ ವಿದ್ಯಾ ಸಂಶೋಧನಾಲಯ, ೧೯೪೭, ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿಶ್ವ ವಿದ್ಯಾನಿಲಯ, ಮೈಸೂರು, ೧೯೭೨.
ಕಾವ್ಯಸಾರಂ, ಮಲ್ಲಕವಿ, ಸಂಪಾದಕರು : ಎನ್. ಅನಂತರಂಗಾಚಾರ್, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು. ೧೯೭೩.
ಅಗ್ಗಳದೇವ, ಲೇಖಕರು : ಡಿ. ಎಲ್. ನರಸಿಂಹಾಚಾರ್, ಪ್ರಬುದ್ಧ ಕರ್ನಾಟಕ, ಸಂಪುಟ ೩೫, ಸಂಚಿಕೆ ೪, ಪುಟ ೨೩-೪೫, ಪೀಠಿಕೆಗಳು-ಲೇಖನಗಳು, ಪುಟ ೨೭೫-೨೯೪, ಡಿ. ವಿ. ಕೆ. ಮೂರ್ತಿ, ಕೃಷ್ಣಮೂರ್ತಿಪುರಂ, ಮೈಸೂರು, ೧೯೭೧.
ಬೀಳಿಗಿಯ ಕೆಲವು ಶಾಸನಗಳು, ಪಂಜೆಯವರ ನೆನಪಿಗಾಗಿ, ಪುಟ ೧೯, ಪುತ್ತೂರು, ೧೯೫೨.
ಅಗ್ಗಳ, ಲೇಖಕರು : ಪ್ರಧಾನ ಗುರುದತ್ತ, ಪುಟ ೬೩೯-೬೯೬, ಕನ್ನಡ ಅಧ್ಯಯನ ಸಂಸ್ಥೆಯ ಕನ್ನಡ ಸಾಹಿತ್ಯ ಚರಿತ್ರೆ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು, ೧೯೭೭.
ಅಗ್ಗಳದೇವ, ಲೇಖಕರು : ಎಸ್. ಎನ್. ಕೃಷ್ಣಜೋಯಿಸ್, ಪ್ರಸಾರಾಂಗ, ಮೈಸೂರು ವಿಶ್ವವಿದ್ಯಾನಿಲಯ, ಮೈಸೂರು, ೧೯೮೭.
ಚಂದ್ರಪ್ರಭ, ಸಂಪಾದಕರು : ಪ್ರೊ. ಎಸ್. ಪ್ರಭಾಕರ್, ಭಗವಾನ್ ೧೦೦೮ ಶ್ರೀ ಚಂದ್ರನಾಥಬಸದಿ ಧಾಮಸಂಪ್ರೋಕ್ಷಣಪೂರ್ವಕ ಪ್ರತಿಷ್ಠಾಮಹೋತ್ಸವ ಸಮಿತಿ, ಶ್ರೀ ಕ್ಷೇತ್ರ ಧರ್ಮಸ್ಥಳ, ೨೦೦೧.
ಆಚಣ್ಣ – ಅಗ್ಗಳ ಸಂಪುಟ: ಪ್ರಸ್ತಾವನೆ (ವರ್ಧಮಾನಪುರಾಣ)
ಕವಿವಿಚಾರ
 
ವರ್ಧಮಾನ ಪುರಾಣಂ, ಶ್ರೀಪದಾಶೀತಿ ಎನ್ನುವ ಕೃತಿಗಳ ಕರ್ತೃ ಆಚಣ್ಣ. ಕ್ರಿ.ಶ. ೧೧೮೧ರಲ್ಲಿ ರಚಿತವಾದ ಷಿಕಾರಿಪುರದ ೧೧೯, ೧೨೩ನೆಯ ಶಾಸನಗಳನ್ನು, ಕ್ರಿ.ಶ. ೧೨೨೦ರಲ್ಲಿ ರಚಿತವಾದ ಅರಸಿಕೆರೆಯ ೭೭ನೆಯ ಶಾಸನವನ್ನು ಈತ ರಚಿಸಿರಬಹುದಾದ ಸಾಧ್ಯತೆಗಳಿವೆ.
ಆಚಣ್ಣನ ತಂದೆ ಕಲಚುರ್ಯ ದೊರೆ ಅಹವಮಲ್ಲನ ಮಹಾಪ್ರಧಾನನಾದ ಬನವಸೆ ನಾಡ ಅಧಿಪತಿಯಾದ ಭಾರದ್ವಾಜ ಗೋತ್ರದ ಕೇಶಿರಾಜ. ಈತನಿಗೆ ಕೇಶವರಾಜನೆಂದೂ ಹೆಸರುಂಟು. ಆಚಣ್ಣನ ತಾಯಿ ಮಲ್ಲಾಂಬಿಕೆ. ವಾಣೀವಲ್ಲಭನೆಂಬ ಬಿರುದು ಈತನಿಗಿದ್ದಿತು. ಪುರಿಕರನಗರಾಧೀಶನೂ ಅರ್ಹತ್ಸೇವಾಸಕ್ತಾಶಯನೂ ಆದ ಶಂಖ ಈತನ ತಮ್ಮ. ವಸುಧೈಕ ಬಾಂಧವನೆನ್ನುವ ಪ್ರಶಂಸೆಗೆ ಪಾತ್ರನಾದ ದಂಡನಾಥ ರೇಚರಸ ಆಚಣ್ಣನ ಆಶ್ರಯದಾತ. ಕ್ರಿ.೧೨೨೦ರ ಅರಸಿಕೆರೆ ೬೯ನೆಯ ಶಾಸನ. ಕ್ರಿ.ಶ. ೧೧೮೧ರ ಷಿಕಾರಿಪುರದ ೧೧೯ನೆಯ ಶಾಸನ ಮತ್ತು ೧೨೩ನೆಯ ಶಾಸನಗಳಲ್ಲಿ ಈತನ ಬಗ್ಗೆ ವಿವರಗಳಿವೆ. ಕಲಚುರ್ಯರ ಪತನವಾದ ಮೇಲೆ ಕ್ರಿ.ಶ. ೧೧೭೩-೧೨೨೦ರಲ್ಲಿ ಅಳಿದ ವೀರಬಲ್ಲಾಳನಲ್ಲಿ ರೇಚರಸನು ಆಶ್ರಯ ಪಡೆದಂತೆ ಕಾಣುತ್ತದೆ. ಕ್ರಿ.ಶ. ೧೨೨೦ರಲ್ಲಿ ರೇಚರಸನು ಅರಸಿಕೆರೆಯ ಸಹಸ್ರಕೂಟ ಜಿನಾಲಯವನ್ನು ಕಟ್ಟಿಸಿದನು. ಶ್ರವಣಬೆಳಗೊಳ ಸಮೀಪದ ಜಿನನಾಥಪುರದಲ್ಲಿ ಶಾಂತಿನಾಥ ತೀರ್ಥಂಕರ ವಿಗ್ರಹವನ್ನು ಪ್ರತಿಷ್ಠಾಪಿಸಿದನೆಂದು ತಿಳಿದುಬರುತ್ತದೆ.
ಆಚಣ್ಣನ ತಂದೆ ಕೇಶಿರಾಜನಿಗೆ ಶ್ರೀಮದಾಹವಮಲ್ಲ ಮಹೀಪಾಲಕನು “ದಕ್ಷಿಣ ದಿಗ್ಭಾಗದ ಭಂಡಾರವಾಡದೇಶಮಂ ಬಪ್ಪನೆನೆ ದುಷ್ಟನಿಗ್ರಹ ಶಿಷ್ಟ ಪ್ರತಿಪಾಳನಂ ಮಾಳ್ಪುದೆಂದು ಬನವಸೆ ನಾಡಂ ಕುಡಲ್” ಮಹಾಪ್ರಸಾದವೆಂದು ಪಡೆದನೆನ್ನುವ ವಿಚಾರ ಷಿಕಾರಿಪುರದ ೧೧೯ನೆಯ ಶಾಸನದಿಂದ ತಿಳಿದುಬರುತ್ತದೆ. ರೇಚರಸನ ಅಪೇಕ್ಷೆಯಂತೆ ಕೇಶಿಯಣ್ಣನು ವರ್ಧಮಾನ ಪುರಾಣವನ್ನು ತಿಕ್ಕಣ, ಚಾವಣರೊಡನೆ ಬರೆಯಲು ಉಪಕ್ರಮಿಸಿದನೆಂದೂ ಅದು ದೈವನಿಯೋಗದಿಂದ ನಿಂತು ಹೋಯಿತೆಂದೂ ಆ ಕಾವ್ಯವನ್ನು ಆಚಣ್ಣನು ಬರೆಯುವಂತೆ ಕೋರಿದರೆಂದೂ ತಿಳಿದುಬರುತ್ತದೆ. ಆಚಣ್ಣನು ವಿಭುದ ಚಾಮನೊಡನೆ ಸೇರಿ ವರ್ಧಮಾನ ಪುರಾಣವನ್ನು ಬರೆಯತೊಡಗಿ ಪೂರೈಸಿದನೆಂದೂ ತಿಳಿದುಬರುತ್ತದೆ. ಇದರಿಂದ ಕೇಶಿರಾಜನು ಕಾವ್ಯವನ್ನು ರಚಿಸುವಲ್ಲಿ ಶಕ್ತನಾಗಿದ್ದಾನೆಂದು ತಿಳಿದುಬರುತ್ತದೆ. ಪಾರ್ಶ್ವಪಂಡಿತನು ಪಾರ್ಶ್ವಪುರಾಣದಲ್ಲಿ-
ಅಂಹಮನಪಹರಿಸುವ ಗುಣ
ಸಂಹತಿಯಂ ತಳೆದ ಕೇಶಿಯಣ್ಣಂ ಬುಧಬೃಂ
ದಂ ಪೊಗೞಿ ಸುಕೃತಸಿಂಹಂ
ಸಿಂಹಾಪ್ರಾಯೋಪಗಮನಮಂ ವಿರಚಿಸಿದಂ || ೧–೬೪ ||
ಎಂದು ಹೇಳಿರುವುದರಿಂದ ಕೇಶಿಯಣ್ಣನು ಸಿಂಹಪ್ರಾಯೋಪಗಮನ ಎನ್ನುವ ಕೃತಿಯನ್ನು ರಚಿಸಿರುವುದಾಗಿ ತಿಳಿದುಬರುತ್ತದೆ. ಇದು ಯಾವ ಭಾಷೆಯಲ್ಲಿ ರಚಿತವಾಗಿದೆ ತಿಳಿಯದು. ವಸ್ತು ವರ್ಧಮಾನ ಪುರಾಣವಾಗಿರಬಹುದು. ಈ ಕೇಶಿಯಣ್ಣ ಆಚಣ್ಣನ ತಂದೆಯಾಗಿರಬಹುದೆಂದು ಊಹಿಸಲು ಅವಕಾಶವಿದೆ.
ವರ್ಧಮಾನಪುರಾಣದ ಆಶ್ವಾಸಾಂತ್ಯ ಗದ್ಯಗಳಲ್ಲಿ ‘ಶ್ರೀನಂದಿಯೋಗೀಂದ್ರ’ನ ಪ್ರಸಾದದಿಂದ ಆಚಣ್ಣನು ಕಾವ್ಯ ರಚನೆ ಮಾಡಿದುದಾಗಿ ತಿಳಿದುಬರುತ್ತದೆ. ಪಾಶ್ವನಾರ್ಥ ಪುರಾಣದಲ್ಲಿ-
ನಿಯತಂ ಯೋಗೀಂದ್ರರೇಕೇಂದ್ರಿಯಮನೆನಸುಂ ಬಾಧಿಸಲ್ಕಾಗದೆಂಬು
ಕ್ರಿಯನೆಲ್ಲಾ ಶಿಷ್ಯವರ್ಗಕ್ಕನುಪಮ ದಯೆಯಿಂ ಶಿಕ್ಷಿಪರ್ ತಾಮೆ ಪಂಚೇಂ
ದ್ರಿಯಮಂ ನಿರ್ವಂದದಿಂ ನಿಗ್ರಹಿಸಿಯುಮತುಳಸ್ವಾಂತರಾಂತರ್ ಕರಂ ಶಾಂ
ತಿಯನಾ ಶ್ರೀನಂದಿಯೋಗೀಶ್ವರವರ ಚಿರತ್ರಂ ಧಾತ್ರೀವಿಚಿತ್ರಂ || ೧–೪೧ ||
ಶ್ರೀನಂದಿಮುನೀಂದ್ರಂ ಸ
ದ್ಜ್ಞಾನತಪೋವಿಭವದಿಂದೆ ಭಟ್ಟಾರಕನೆಂ
ಬೀನಾಮಕ್ಕನುಗುಣಮೆನೆ
ನಾನಾನೃಪಪೂಜ್ಯನೆನಿಸಿ ಬೆಗೞ್ದಂ ಜಗದೊಳ್ || ೧–೪೨ ||
ಎಂದು ಸ್ತುತಿಪಾತ್ರನಾಗಿರುವ ಶ್ರೀನಂದಿಮುನೀಂದ್ರನು ಆಚಣ್ಣನ ಗುರುವಾಗಿರುವ ಸಾಧ್ಯತೆಯಿದೆ. ಶ್ರೀ ನಂದಿಮುನೀಂದ್ರನು ಕ್ರಿ. ೧೧೮೯ರಲ್ಲಿದ್ದನೆಂದು ಮದ್ರಾಸ್ ಪ್ರಾಚ್ಯಕೋಶಾಲಯದ ಶಾಸನವೊಂದರ ಆಧಾರದಿಂದ ತಿಳಿದು ಬರುತ್ತದೆ ಎಂದು ಆರ್ ನರಸಿಂಹಾಚಾರ್ ಅವರು ಅಭಿಪ್ರಾಯಪಟ್ಟಿದ್ದಾರೆ.
ಆಚಣ್ಣನು ವರ್ಧಮಾನಪುರಾಣದ ರಚನಾಕಾಲವನ್ನು ಹೇಳಿಲ್ಲ. ಕವಿಚರಿತೆಕಾರರು ಆಚಣ್ಣನ ಕಾಲವನ್ನು ಕ್ರಿ.ಶ. ೧೧೯೫ ಇದ್ದಿರಬಹುದು ಎಂದಿದ್ದಾರೆ. ಎ. ವೆಂಕಟಸುಬ್ಬಯ್ಯನವರು ಕ್ರಿ.ಶ. ೧೨೦೬-೧೨೧೦ರಲ್ಲಿ ಬರೆದಿರ ಬಹುದೆಂದು ತಿಳಿಸಿದ್ದಾರೆ. ಎಂ. ಮರಿಯಪ್ಪಭಟ್ಟರು ಮತ್ತು ಗೋವಿಂದರಾಯರು ಕ್ರಿ.ಶ. ೧೧೯೦-೧೨೨೨ರ ಗಡುವನ್ನು ಗುರುತಿಸಿದ್ದಾರೆ. ಕೆ.ಜಿ. ಕುಂದಣಗಾರರು ಕ್ರಿ.ಶ. ೧೨೧೦ ಆಗುತ್ತದೆ ಎಂದಿದ್ದಾರೆ. ಆ.ನೇ. ಉಪಾಧ್ಯೆಯವರು ೧೧೯೦ರಲ್ಲಿ ಆಚಣ್ಣ ಇದ್ದನೆಂದರೆ, ತ.ಸು. ಶಾಮರಾಯರು ಈತನ ಕಾಲ ಸು. ೧೨೦೦ ಎಂದಿದ್ದಾರೆ. ಆರ್. ನರಸಿಂಹಾಚಾರ್ ಅವರ ಕಾಲ ಸೂಚನೆ ಕ್ರಿ.ಶ. ೧೧೯೫ರಲ್ಲಿ ಆಚಣ್ಣ ಇದ್ದ ಎನ್ನುವುದು ಸೂಕ್ತವಾಗಿದೆ.
ಶ್ರೀಪದಾಶೀತಿ ಎನ್ನುವ ಕೃತಿಯನ್ನು ಆಚಣ್ಣ ರಚಿಸಿದ್ದಾನೆ. ಆ.ನೇ. ಉಪಾಧ್ಯೆ ಅವರು “ತುಂಬ ಚಿಕ್ಕದೂ ಸರಳವೂ ಸ್ಪಷ್ಟವೂ ಆದ ಶೈಲಿಯನ್ನುಳ್ಳ ಪ್ರಸ್ತುತ ಕೃತಿಯೇ ಆಚಣ್ಣನ ಮೊದಲ ಕಾವ್ಯ ಪ್ರಯತ್ನ” ಎಂದಿದ್ದಾರೆ. ಶ್ರೀಪದಾಶೀತಿಯಲ್ಲಿ ೯೪ ಪದ್ಯಗಳಿವೆ ಎಂದಿದ್ದರೂ ಅಚ್ಚಾಗಿರುವ ‘ಶ್ರೀಪದಾಶೀತಿ’ಯಲ್ಲಿ ೯೨ ಪದ್ಯಗಳಿವೆ. ೯೧ನೆಯ ಪದ್ಯ ಮಹಾಸಗ್ಧರಾ ವೃತ್ತವಾಗಿದ್ದು ಉಳಿದ ೯೧ ಪದ್ಯಗಳು ಕಂದಪದ್ಯಗಳಾಗಿವೆ.
ಶ್ರೀಪದಾಶೀತಿಯಲ್ಲಿ ಅರ್ಹಂತ, ಸಿದ್ಧ, ಸಾಧು, ಉಪಾಧ್ಯಾಯ ಮತ್ತು ಆಚಾರ್ಯರನ್ನು ಸ್ತುತಿಸಿದ್ದಾನೆ. ಮೊದಲ ೧೬ ಪದ್ಯಗಳಲ್ಲಿ ಅಕ್ಷರಾತ್ಮಕ ಪಂಚಪದಗಳ ಸ್ವರೂಪ, ಲಕ್ಷಣ ಪಂಚಪರಮೇಷ್ಠಿಗಳ ಲಕ್ಷಣ ಹೇಳಲ್ಪಟ್ಟಿದೆ. ಇಲ್ಲಿಂದ ಮುಂದಕ್ಕೆ ಕೃತಿಯ ಅಂತ್ಯದವರೆಗೂ ಪಂಚಪರಮೇಷ್ಠಿಗಳ ಸ್ತವನ, ಕೈವಲ್ಯದ ಮಹತ್ತ್ವವನ್ನು ಬಣ್ಣಿಸಿದೆ. ಸಿದ್ಧರನ್ನು ಅಧಿಕವಾಗಿ ಶ್ರೀಪದಾಶೀತಿ ಕೈವಲ್ಯಮುಕುರ ಮಂಗಳಕಲಶ ಆಗಿದೆ.
ಶ್ರೀಪದಾಶೀತಿಯ–
ಜಿನಸಮಯಸಮುದ್ಧರಣಂ
ಜಿನಮತಸಿದ್ಧಾಂತವಾರ್ಧಿವರ್ಧನ ಚಂದ್ರಂ
ಜಿನರಂತೆ ಭವ್ಯಸೇವ್ಯಂ
ಜಿನಮುನಿಯಾಚಣ್ಣನಮಳಗುಣಗಣನಿಳಯಂ || ೯೨ ||
ಎನ್ನುವ ಪದ್ಯದಿಂದ ಆಚಣ್ಣನು ಜಿನಮುನಿಯಾದ ಸಂಗತಿ ತಿಳಿಯುತ್ತದೆ.
ವರ್ಧಮಾನನ ಭವಾವಳಿಗಳು
ದಿಗಂಬರ ಸಂಪ್ರದಾಯದಲ್ಲಿ ವರ್ಧಮಾನ ತೀರ್ಥಂಕರನ ಜೀವಿತಕ್ಕೆ ಸಂಬಂಧಿಸಿದಂತೆ ೩೩ ಭವಾವಳಿಗಳನ್ನು ವಿವರಿಸಲಾಗಿದ್ದು ಅವು ಹೀಗಿದೆ-
ದೂರವರ್ತಿಭವ: ೧. ಪುರೂರವ-ಬೇಡರ ಜಾತಿಯವ, ೨. ಸೌಧರ್ಮ ಸ್ವರ್ಗಹದಲ್ಲಿ ದೇವ, ೩. ಭರತನ ಪುತ್ರ ಮರೀಚೆ, ೪. ಬ್ರಹ್ಮಸ್ವರ್ಗದಲ್ಲಿ ದೇವ, ೫. ಕಪಿಳಬ್ರಾಹ್ಮಣನ ಪುತ್ರ, ೬. ಸೌಧರ್ಮಸ್ವರ್ಗದಲ್ಲಿ ದೇವ, ೭. ಭಾರದ್ವಾಜಬ್ರಾಹ್ಮಣನ ಪುತ್ರ, ೮. ಸೌಧರ್ಮ ಸ್ವರ್ಗದಲ್ಲಿ ದೇವ, ೯. ಅಗ್ನಿಭೂತಿ ಬ್ರಾಹ್ಮಣನ ಪುತ್ರ, ೧೦. ಏಳುಸಾಗರೋಪಮವುಳ್ಳದೇವ, ಬ್ರಾಹ್ಮಣನ ಪುತ್ರ, ೧೪. ಮಾಹೇಂದ್ರ ಸ್ವರ್ಗದಲ್ಲಿ ದೇವ.
ಅನಂತರ ಅನೇಕಾನೇಕ ತ್ರಸ, ಸ್ಥಾವರಯೋಗಗಳಲ್ಲಿ ಅಸಂಖ್ಯಾತವರ್ಷಗಳವರೆಗೆ ಪರಿಭ್ರಮಣೆ.
ವರ್ತಮಾನದಿಂದ ಹಿಂದಿನ ಭವಾವಳಿ : ೧೮ ಶಾಂಡಿಲ್ಯ ಹೆಸರಿನ ಬ್ರಾಹ್ಮಣಪುತ್ರ, ೧೭. ಮಾಹೇಂದ್ರಸ್ವರ್ಗದಲ್ಲಿ ದೇವ ೧೬. ವಿಶ್ವನಂದಿ ಹೆಸರಿನ ದೇವ ೧೫. ಮಹಾಶುಕ್ರ ಸ್ವರ್ಗದಲ್ಲಿ ದೇವ ೧೪. ತ್ರಿಪಿಷ್ಪ-ನಾರಾಯಣ-ಅರ್ಧಚಕ್ರಿಭವ ೧೩. ಏಳನೇನಾರಕದ ನರಕಿ ೧೨. ಸಿಂಹ ೧೧. ಪ್ರಥಮಕಲ್ಪದಲ್ಲಿ ನಾರಕಿ ೧೦. ಸಿಂಹಕಾಲಲಬ್ಧಿ ದೊರೆಕೊಂಡ ಜನ್ಮ-ಚಾರಣಗಳಿಂದ ಧರ್ಮಬೋಧೆ ೯. ಪ್ರಥಮಕಲ್ಪದಲ್ಲಿ ಸಿಂಹಕೇತುದೇವ ೮. ಕನಕೋಜ್ವಲ (ಕನಕಧ್ವಜ) ವಿದ್ಯಾಧರ ೭. ಏಳನೇಸ್ವರ್ಗದಲ್ಲಿ ದೇವಾನಂದನೆಂಬ ದೇವ ೬. ಹರಿಷೇಣ ರಾಜಪುತ್ರ ೫. ಮಹಾಶುಕ್ಲ ಸ್ವರ್ಗದಲ್ಲಿ ಪ್ರೀತಿಂಕರದೇವ ೪. ಪ್ರಿಯಮಿತ್ರ ರಾಜಪುತ್ರ ಚಕ್ರವರ್ತಿ ಭವ ೩. ಸಹಸ್ರಾರಸ್ವರ್ಗದಲ್ಲಿ ಸೂರ್ಯಪ್ರಭದೇವ ೨. ನಂದನನೆಂಬ ರಾಜಪುತ್ರ ೧. ಅಚ್ಯುತ ಸ್ವರ್ಗದಲ್ಲಿ ಅಹಮಿಂದ್ರ.
ವರ್ತಮಾನದಲ್ಲಿ ೨೪ನೆಯ ತೀರ್ಥಂಕರ
ವರ್ಧಮಾನ ತೀರ್ಥಂಕರನನ್ನು ಕುರಿತು ಪ್ರಾಕೃತ, ಸಂಸ್ಕೃತ ಮತ್ತು ಅಪಭ್ರಂಶ ಭಾಷೆಗಳಲ್ಲಿ ಸಾಹಿತ್ಯ ರಚನೆಯಾಗಿದೆ. ಸಂಸ್ಕೃತ ಭಾಷೆಯಲ್ಲಿ ಜಿನಸೇನ ಮತ್ತು ಗುಣಭದ್ರರಿಂದ ರಚಿತವಾದ ಮಹಾಪುರಾಣ ದಿಗಂಬರ ಸಂಪ್ರದಾಯದ ಸಾಹಿತ್ಯಕಾರರಿಗೆ ಆಕರ. ಮಹಾಪುರಾಣ ಭಾಗವಾದ ಜಿನಸೇನಕೃತ ಪೂರ್ವಪುರಾಣದಲ್ಲಿ ಆದಿನಾಥತೀರ್ಥಂಕರನ ಚರಿತ್ರೆ ಇದೆ. ಗುಣಭದ್ರ (ಕ್ರಿ.ಶ.೮೨೦) ವಿರಚಿತ ಉತ್ತರಪುರಾಣದಲ್ಲಿ ಅಜಿತನಾಥತೀರ್ಥಂಕರನಿಂದ ಹಿಡಿದು ವರ್ಧಮಾನ ತೀರ್ಥಂಕರನವರೆಗೆ ೨೩ ತೀರ್ಥಂಕರರ ಚರಿತ್ರೆ ಇದೆ. ಜಿನಸೇನರು ಮಹಾಪುರಾಣವನ್ನು ಪುರಾಣವೂ ಹೌದು ಮಹಾಕಾವ್ಯವೂ ಹೌದು, ಇದೊಂದು ಪುರಾಣ ಮಹಾಕಾವ್ಯವೆಂದು ತಿಳಿಸಿದ್ದಾರೆ. ಉತ್ತರಪುರಾಣದ ೨೬ ರಿಂದ ೨೯ ಪರ್ವಗಳಲ್ಲಿ ೧೮೧೮ ಶ್ಲೋಕಗಳಲ್ಲಿ ಮಹಾವೀರ ಚರಿತ್ರೆ ವರ್ಣಿತವಾಗಿದೆ. ಉತ್ತರಪುರಾಣದ ವರ್ಧಮಾನ ಚರಿತೆಯನ್ನು ಅನುಸರಿಸಿ ಅಸಗಕವಿ (ಕ್ರಿ.ಶ. ೯೧೦) ಸಂಸ್ಕೃತಭಾಷೆಯಲ್ಲಿ ವರ್ಧಮಾನ ಪುರಾಣವನ್ನು ರಚಿಸಿದ್ದಾನೆ. ನಾಗವರ್ಮನು ಕನ್ನಡದ ವರ್ಧಮಾನ ಪುರಾಣವನ್ನು ಇಂದ್ರಭೂತಿ ವರ್ಣಿಸಿದ ಉತ್ತರಪುರಾಣ, ಅಸಗನ ವರ್ಧಮಾನಪುರಾಣ ಮತ್ತು ಹಲವಾರು ಪೂರ್ವಕವಿಗಳ ಸಾಹಿತ್ಯವನ್ನು ಆಧರಿಸಿರುವುದು ಕಂಡುಬರುತ್ತದೆ. ನಾಗವರ್ಮನ ಕೃತಿಯನ್ನು ಅವಲಂಬಿಸಿ ಆಚಣ್ಣ (ಕ್ರಿ.ಶ. ೧೨೦೦) ವರ್ಧಮಾನ ಪುರಾಣವನ್ನು ರಚಿಸಿದ್ದಾನೆ. ಅನಂತರ ಬಂದ ಪದ್ಮಕವಿ (ಕ್ರಿ.ಶ. ೧೫೨೮) ಜಿನಸೇನ ದೇಶವ್ರತಿ (ಕ್ರಿ.ಶ. ೧೬೦೦) ಗಳು ಸಾಂಗತ್ಯದಲ್ಲಿ ವರ್ಧಮಾನ ಚರಿತೆಯನ್ನು ರಚಿಸಿದ್ದಾರೆ.
ಕಥಾಸಾರ
ಮಗಧರಾಜ್ಯದ ದೊರೆ ವಿಶ್ವಭೂತಿ. ಆತನ ರಾಮಿ ಜೈನಿ. ವಿಶ್ವಭೂತಿಯ ತಮ್ಮ ವಿಶಾಖಭೂತಿ ಯುವರಾಜನಾಗಿದ್ದನು. ರಾಜನಿಗೆ ವಿಶ್ವನಂದಿಯೆಂಬ ಮಗನಿದ್ದನು. ಯುವರಾಜ ವಿಶಾಖಭೂತಿಗೆ ವಿಶಾಖನಂದಿಯೆನ್ನುವ ಮಗ ಜನಿಸಿದನು.
ಒಡ್ಡೋಲಗದಲ್ಲಿ ವಿಶ್ವಭೂತಿ ಇರುವಾಗ ಮುದುಕನಾದ ಪಡಿಯರನನ್ನು ಕಂಡ ವೈರಾಗ್ಯ ಮೂಡಿತು. ಹಾಗಾಗಿ ತಮ್ಮನಾದ ವಿಶಾಖಭೂತಿಗೆ ಪಟ್ಟಕಟ್ಟಿದನು. ಮಗ ವಿಶ್ವನಂದಿಗೆ ಯುವರಾಜ ಪದವಿಯನ್ನಿತ್ತನು. ಶ್ರೀಧರವ್ರತಿಗಳಲ್ಲಿ ದೀಕ್ಷೆಪಡೆದು ತಪೋನಿರತನಾದನು. ವಿಶ್ವನಂದಿ ಯುದ್ಧಕ್ಕೆ ಹೋಗಿ ಅವಿಧೇಯನಾದ ಕಾಮರೂಪದ ದೊರೆಯನ್ನು ಸೋಲಿಸಿದನು. ಅಷ್ಟರಲ್ಲಿ ವಿಶಾಖನಂದಿಯ ವಿಶ್ವನಂದಿಯ ಪ್ರಮದವನವನ್ನು ಆಕ್ರಮಿಸಿಕೊಂಡನು. ವಿಶ್ವನಂದಿಯು ಯುದ್ಧಕ್ಕಿಳಿದಾಗ ವಿಶಾಖನಂದಿ ಸೋತು ಶರಣಾಗತನಾದನು. ವಿಶ್ವನಂದಿಗೆ ವೈರಾಗ್ಯ ಮೂಡಿತು. ವಿಶ್ವನಂದಿ ಮತ್ತು ವಿಶಾಖನಂದಿ ಒಟ್ಟಿಗೆ ಜಿನದೀಕ್ಷೆ ಸತ್ತು ಶತಾರಕಲ್ಪದಲ್ಲಿ ದೇವತೆಗಳಾಗಿ ಜನಿಸಿದರು.
ವಿಶ್ವನಂದಿ ಏಕವಿಹಾರಿತ್ವಪ್ರತಿಜ್ಞೆಯಿಂದ ಉತ್ತರಮಧುರೆಗೆ ಬಂದನು. ಆಗ ಈದ ಹಸುವೊಂದು ಅವನನ್ನು ತಿವಿದು ಗತಾಸುವಾಗಿದ್ದನು. ವಿಶಾಖನಂದಿ ಅಲ್ಲಿಗೆ ಬಂದು ಅವನನ್ನು ಮುಂದಿನ ಜನ್ಮದಲ್ಲಿ ಕೊಲ್ಲುವ ಅವಕಾಶ ನನಗೆ ಸಿಗಲಿ ಎಂದು ಸಂಕಲ್ಪಮಾಡಿ ಸತ್ತನು. ಬಳಿಕ ಶತಾರಕಲ್ಪದಲ್ಲಿ ಸುರನಾಗಿ ಜನಿಸಿ ವಿಶಾಖಭೂತಿಚರಸುರವರನೊಡನೆ ಸ್ನೇಹದಿಂದದ್ದು ಸುಖವನ್ನು ಅನುಭವಿಸುತ್ತಿದ್ದನು.
ಸುರಮ್ಯದೇಶದ ಪೌದನಪುರದ ರಾಜ ಪ್ರಜಾಪತಿ. ಆತನು ರಾಣಿ ಜಯಾವತಿ ಮತ್ತು ಮೃಗಾವತಿಯೊಡನೆ ಸುಖಭೋಗ ಅನುಭವಿಸುತ್ತಿದ್ದನು. ವಿಶಾಖಭೂತಿಚರ ಜಯಾವತಿಯ ಗರ್ಭದಲ್ಲಿ ವಿಜಯನೆಂಬ ಹೆಸರಿನ ಪ್ರಥಮ ಬಲದೇವನಾಗಿ ಜನಿಸಿದನು. ವಿಶ್ವನಂದಿಚರ ಮೃಗಾವತಿಯಲ್ಲಿ ತ್ರಿಪೃಷ್ಟನೆಂಬ ಹೆಸರಿನ ಪ್ರಥಮ ವಾಸುದೇವನಾಗಿ ಜನಿಸಿದನು. ಇವರು ಸಕಲ ವಿದ್ಯಾಪಾರಂಗತರಾಗಿ ಬೆಳೆಯುತ್ತ ಇದ್ದರು. ಒಂದು ದಿನ ರಾಜಸಭೆಯನ್ನು ಪ್ರವೇಶಿಸಿದ ವಸಂತನೆಂಬ ನಿಮಿತ್ತಜ್ಞ ಕಿರಿಯವನಾದ ತ್ರಿಪೃಷ್ಟನು ಭರತತ್ರಿಖಂಡದ ಚಕ್ರವರ್ತಿಯಾಗುವನೆಂದು ಭವಿಷ್ಯ ನುಡಿದನು.
ಪ್ರಜಾಪತಿಯ ಒಡ್ಡೋಲಗಕ್ಕೆ ದೇಶ ಸಚಿವ ಬಂದು ಅಡವಿಯಲ್ಲಿ ಸಿಂಹದ ಉಪದ್ರವವನ್ನು ತಿಳಿಸಿದನು. ಕೂಡಲೇ ತ್ರಿಪೃಷ್ಯ ಹೋಗಿ ಸಿಂಹವನ್ನು ಕೊಂದು ಹಿಂದಿರುಗುವಾಗ ಯಾರಿಂದಲೂ ಅಲುಗಾಡಿಸಲಾಗದ ತೋಟಕಶಿಲೆಯನ್ನು ಕಂಡು ಮೇಲೆತ್ತಿ ಅಣ್ಣೆ ಕಲ್ಲಾಡಿದನು. ಕೆಲವು ದಿವಸದ ಅನಂತರ ಇಂದುವೆನ್ನುವ ದೂತ ಪ್ರಜಾಪತಿರಾಜನ ಆಸ್ಥಾನಕ್ಕೆ ಬಂದು ರತ್ನನೂಪುರ ಪುರದ ರಾಜ ಜ್ವಲನಜಟಿ ಆತನ ರಾಣಿವಾಯುವೇಗೆ. ಅವರಿಗೆ ಆರ್ಕಕೀರ್ತಿಯೆಂಬ ಮಗ ಮತ್ತು ಸ್ವಯಂ ಪ್ರಭೆಯೆಂಬ ಮಗಳಿದ್ದಾರೆ. ನಿನ್ನ ಮಗ ತ್ರಿಪೃಷ್ಟನು ಸ್ವಯಂಪ್ರಭೆಗೆ ಬಗ್ಗೆ ತ್ರಿಪೃಷ್ಟ ಮತ್ತು ಇಂದು ಪರಸ್ಪರ ಸಮಾಲೋಚಿಸಿದ್ದರು. ಆಗ ಅವರಿಗೆ ರಾಜಸ್ಥಾನದಿಂದ ಕರೆ ಬಂದಿತು. ಪ್ರಜಾಪತಿ ಮಹಾರಾಜ ಲಗ್ನವನ್ನು ನಿಶ್ಚಯಿಸಿ ಲಗ್ನಪತ್ರಿಕೆಯೊಡನೆ ದಿವ್ಯಾಂಬರ ಭೂಷಣಗಳನ್ನು ಪ್ರಜಾಪತಿಗೆ ಕಳಿಸಿದನು. ಮದುವೆಯ ದಿಬ್ಬಣ ಬಂದಿತು. ಕುಲಾಚಾರದಂತೆ ಜ್ವಲನಜಟಿಯು ಸ್ವಯಂಪ್ರಭೆಯನ್ನು ತ್ರಿಪೃಷ್ಟನಿಗೆ ಧಾರೆಯೆರೆದನು. ಎಲ್ಲರೂ ಸಂತೋಷಭರಿತರಾದರು. ಇದನ್ನು ಪ್ರತಿಭಟಿಸಿ ವಿದ್ಯಾಧರಚಕ್ರವರ್ತಿ ಆಶ್ವಗ್ರೀವ ಯುದ್ಧಕ್ಕೆ ಬಂದನು. ತ್ರಿಪೃಷ್ಟನು ಮಾವ ಜ್ವಲನಜಟಿ ಕೊಟ್ಟ ಅವಲೋಕಿನಿ ಮುಂತಾದ ವಿದ್ಯೆಗಳನ್ನು ಪಡೆದನು. ಯುದ್ಧದಲ್ಲಿ ಅಶ್ವಗ್ರೀವ ಪ್ರಯೋಗಿಸಿದ ಚಕ್ರವು ತ್ರಿಪೃಷ್ಟನನ್ನು ಬಲವಂದು ನಿಂತಿತು. ಅದನ್ನು ಪ್ರಯೋಗಿಸಿ ಅಶ್ವಗ್ರೀವನ ತಲೆಯನ್ನು ಕತ್ತರಿಸಿದನು. ಪೂರ್ವಭವದಲ್ಲಿ ವಿಶ್ವನಂದಿ ಮಾಡಿದ್ದ ಪ್ರತಿಜ್ಞೆ ಈಗ ನೆರವೇರಿದಂತಾಯಿತು. ಕಾಲಾನಂತರ ಜ್ವಲನಜಟಿ ಮತ್ತು ಪ್ರಜಾಪತಿ ಮಹಾರಾಜ ತಪಸ್ಸಿಗೆ ಹೋದರು.
ತ್ರಿಪೃಷ್ಟನು ಅಣ್ಣನನ್ನು ತಂದೆಯೆಂದು ಭಾವಿಸಿದನು. ಕೆಲವು ಕಾಲದ ಮೇಲೆ ತ್ರಿಪೃಷ್ಟನಿಗೆ ರಾಣಿ ಸ್ವಯಂಪ್ರಭೆಯಲ್ಲಿ ಶ್ರೀವಿಜಯನೆಂಬ ಮಗ ಜ್ಯೋತಿಃಪ್ರಭೆಯೆಂಬ ಮಗಳು ಹುಟ್ಟಿದರು. ವಯಸ್ಸಿಗೆ ಬಂದಾಗ ಸ್ವಯಂವರದ ಮೂಲಕ ಜ್ಯೋತಿಃಪ್ರಭೆಯು ಆರ್ಕಕೀರ್ತಿಯ ಮಗ ಅಮಿತತೇಜನನ್ನು ವರಿಸಿದಳು. ಅದೇ ಸಮಯದಲ್ಲಿ ಅರ್ಕಕೀರ್ತಿಯ ಮಗಳು ಸುತಾರೆ ತ್ರಿಪೃಷ್ಟನ ಮಗ ಶ್ರೀ ವಿಜಯನನ್ನು ವರಿಸಿದಳು. ತ್ರಿಪೃಷ್ಟನು ನಿದ್ರೆಯಲ್ಲಿಯೇ ಕಾಲವಶನಾಗಲು ಬಲದೇವನು ವೈರಾಗ್ಯಪರನಾಗಿ ಪಿಹಿತಾಸ್ರವದಲ್ಲಿ ಜಿನದೀಕ್ಷೆ ಪಡೆದು ತಪೋಮಗ್ನನಾದನು.
ಮರಣಹೊಂದಿದ ತ್ರಿಪೃಷ್ಟನ ಜೀವ ತನ್ನ ದುಷ್ಕರ್ಮದ ಫಲವಾಗಿ ಏಳನೆಯ ನರಕಕ್ಕೆ ಬಿದ್ದು ಮೂವತ್ತುಮೂರು ಸಾಗರಗಳಷ್ಟು ದೀರ್ಘಕಾಲ ಮಹಾದುಃಖವನ್ನನ್ನುಭವಿಸಿತು. ಅನಂತರ ಭರತಖಂಡದ ಸಿಂಹಗಿರಿಯ ತಪ್ಪಲಿನಲ್ಲಿ ಸಿಂಹವಾಗಿ ಜನಿಸಿತು. ಭಯಂಕರ ವ್ಯಾಪಾರದಿಂದ ಬಾಳಿ ಮರುಹುಟ್ಟಿನಲ್ಲಿ ಸಿಂಹವಾಗಿಯೇ ಜನಿಸಿತು. ಅದರ ಮೋಹನೀಯ ಕರ್ಮ ಉಪಶಮಿಸಿತು. ಆಗ ಆಕಾಶದಿಂದ ಇಬ್ಬರು ಚಾರಣ ಮುನಿಗಳು ಕೆಳಗಿಳಿದು ಬಂದರು. ತಮ್ಮನ್ನೇ ನೆಟ್ಟ ದೃಷ್ಟಿಯಿಂದ ನೋಡುತ್ತಿದ್ದ ಸಿಂಹಕ್ಕೆ ಅದರ ಪೂರ್ವವೃತ್ತಾಂತವನ್ನು ಅರಿಂಜಯ ಮುನಿಗಳು ಹೇಳಿದರು.
ಒಂದು ಕಾಲದಲ್ಲಿ ನೀನು ಪುರೂರವನೆಂಬ ಬೇಡರ ದೊರೆಯಾಗಿದ್ದೆ. ಆಗ ಪುಂಡರೀಕಿಣೀ ಪುರದ ವ್ಯಾಪಾರಿ ಧರ್ಮಸ್ವಾಮಿಯ ತಂಡದ ಮೇಲೆ ದಾಳಿ ಮಾಡಿದೆ. ಅವರ ತಂಡದಲ್ಲಿದ್ದ ಸಾಗಸೇನರೆಂಬ ಮುನಿಗಳು ನಿನ್ನ ಕಡೆಗೆ ಬಂದರು. ಪ್ರಾಣಿಹಿಂಸೆಯಾದೀತೆಂದು ಬಾಗಿ ಬರುತ್ತಿದ್ದ ಅವರನ್ನು ನೀನು ವಿಚಿತ್ರಮೃಗವೆಂದು ಭಾವಿಸಿ ಬಾಣ ಬಿಡುವಷ್ಟರಲ್ಲಿ ನಿನ್ನ ಹೆಂಡತಿ ತಡೆದಳು. ಮರುನಿಮಿಷ ನೀನು ಅವರನ್ನು ಕಂಡೆ. ನಿನಗೆ ಭಕ್ತಿ ಹುಟ್ಟಿತು. ಅವರ ಬೋಧೆಯಿಂದ ನೀನು ಮಧುಮಾಂಸವಿರತಿ ವ್ರತವನ್ನು ಕೈಕೊಂಡೆ. ಅದರ ಫಲವಾಗಿ ನೀನು ಸತ್ತು ದೇವತೆಯಾಗಿ ಹುಟ್ಟಿದೆ. ಸಕಲಸುಖ ಅನುಭವಿಸಿ ಪ್ರಥಮ ತೀರ್ಥಂಕರನ ಮೊಮ್ಮಗನಾಗಿ ಹುಟ್ಟಿದೆ. ಭರತ ಚಕ್ರಿ ಮತ್ತು ಅನಂತಸೇನೆಗೆ ಜನಿಸಿದ ನಿನಗೆ ಮರೀಚಿಯೆಂದು ನಾಮಕರಣ ಮಾಡಿದರು. ಸಂನ್ಯಸನವನ್ನು ಸ್ವೀಕರಿಸಿದೆ. ಆದರೆ ಹಸಿವು ಬಾಯಾರಿಕೆಯನ್ನು ತಾಳಲಾರದೆ ಅರ್ಹಂತ ವ್ರತವನ್ನು ತ್ಯಜಿಸಿ ಕೌಪೀನ ದಂಡಗಳೊಡನೆ ದೇಶಾಂತರ ಹೊರಟೆ. ವೃಷಭನಾಥನು ಜಿನನಾಗುವ ವೇಳೆಗೆ ನೀನು ಅಲ್ಲಿಗೆ ಹಿಂತಿರುಗಿ ಬಂದೆ. ಆಗ ನೀನು ಕಡೆಯ ತೀರ್ಥಂಕರನಾಗುವ ವಿಚಾರ ಜಿನವಾಣಿಯಿಂದ ತಿಳಿಯಿತು. ಇದರಿಂದ ನೀನು ಆನಂದಗೊಂಡೆಯಾದರೂ ಪ್ರತಿಷ್ಠೆಗಾಗಿ ಮಿಥ್ಯಾಧರ್ಮವನ್ನು ಬೋಧಿಸಿದೆ. ಜೀವಿತಾಂತ್ಯದಲ್ಲಿ ದೇವತೆಯಾಗಿ ಹುಟ್ಟಿದೆ. ಅನಂತರ ಹಲವಾರು ಜನ್ಮಗಳನ್ನೆತ್ತಿ ಪ್ರಥಮವಾಸುದೇವನಾದ ತ್ರಿಪೃಷ್ಟನಾಗಿ ಜನಿಸಿದೆ. ನೀನು ರತಿಕ್ರೀಡೆಯಲ್ಲಿ ತೊಡಗಿರುವಾಗ ನಿನ್ನ ಹೆಂಡತಿಯನ್ನು ಕಾಮಿಸಿದ ಅಶ್ವಗ್ರೀವವನ್ನು ನೆನೆದು ಕ್ರೋಧಗೊಂಡೆ. ಆ ಕಾರಣ ನೀನು ನಿದ್ರೆಯಲ್ಲಿರುವಾಗಲೇ ಮೃತ್ಯುವಿಗೆ ತುತ್ತಾಗಿ ಏಳನೆಯ ನರಕಕ್ಕೆಳಿದೆ. ಅಲ್ಲಿಂದ ಮುಕ್ತನಾಗಿ ಸಿಂಹಜನ್ಮವನ್ನು ತಾಳಿದೆ. ಪ್ರಾಣಿಹತ್ಯೆಯ ಪಾಪದಿಂದ ನರಕಕ್ಕಿಳಿದು ಮತ್ತೆ ಈಗ ಸಿಂಹವಾಗಿರುವೆ. ನಾವು ಈವತ್ತು ತೀರ್ಥಂಕರನ ಆಸ್ಥಾನದಲ್ಲಿ ಈ ವಿಚಾರವನ್ನು ತಿಳಿದು ತೀರ್ಥಂಕರನಾಗಲಿರುವ ನಿನಗೆ ಜ್ಞಾನಭೋದೆ ಮಾಡಲು ಇಲ್ಲಿಗೆ ಬಂದಿದ್ದೇವೆಯೆಂದರು. ತನ್ನ ಭವಾವಳಿಯನ್ನು ಅರಿತ ಸಿಂಹವು ಅರಿಂಜಯರಲ್ಲಿ ಧರ್ಮಭೋಧೆ ಪಡೆದು ಸಲ್ಲೇಖನ ವ್ರತವನ್ನಾಚರಿಸಿತು. ತೀರ್ಥಂಕರ ಚರಣಗಳಲ್ಲಿ ನೆಟ್ಟ ದೃಷ್ಟಿಯಿಟ್ಟು ದೇಹತ್ಯಾಗ ಮಾಡಿತು. ಮರುನಿಮಿಷದಲ್ಲಿ ಸೌಧರ್ಮ ಕಲ್ಪದಲ್ಲಿ ದೇವತೆಯಾಗಿ ಹುಟ್ಟಿತು. ಭವಪ್ರತ್ಯಯ ಜ್ಞಾನದಿಂದ ತಾನು ಯಾರೆಂಬುದನ್ನು ಅರಿತ ದೇವತೆ ತ್ರಿಪ್ರದಕ್ಷಿಣ ಪೂರ್ವಕ ಪರಮಜಿನಾರ್ಚನೆ ಮಾಡಿ ಅರಿಂಜಯಾಮಿತಗುಣರೆಂಬ ಚಾರಣಯುಗಳವನ್ನು ಕಂಡು ಅರ್ಚಿಸಿ ಅವರ ಉಪಕಾರ ಸ್ಮರಣೆ ಮಾಡಿ ತನ್ನ ವಿಮಾನಕ್ಕೆ ತೆರಳಿ ಅನಂತಸುಖವನ್ನು ಅನುಭವಿಸುತ್ತ ಆಯುರವಸಾನದಲ್ಲಿ ಮೂಡಣಮಂದರದ ಪೂರ್ವವಿದೇಹದ ಕಚ್ಛಮಹಾವಿಷಯದ ಕನಕಪುರಾಧೀಶ್ವರನಾದ ಕನಕಪ್ರಭ ಮತ್ತು ಆತನ ರಾಣಿ ಕನಕಮಾಲೆಗೆ ಕನಕಧ್ವಜನೆಂಬ ಮಗನಾಗಿ ಜನಿಸಿದನು.
ಕನಕಧ್ವಜನು ಆಕಾಶದಲ್ಲಿ ಮೋಡ ಕರಗಿದುದನ್ನು ಕಂಡು ವಿರಾಗಪರನಾದನು. ತಪಸ್ಸು ಮಾಡಿ ಆಯುಷ್ಯ ಕಳೆದು ಕನತ್ಯಾಪಿಷ್ಟ ಕಲ್ಪದಲ್ಲಿ ದೇವಾನಂದನೆಂಬ ದೇವನಾಗಿ ಹುಟ್ಟಿದನು. ಮರುಭವನದಲ್ಲಿ ಮಾಳವ ದೇಶದ ಉಜ್ಜಯಿನಿಯಲ್ಲಿ ರಾಜ ವಜ್ರಸೇನ ಮತ್ತು ಆತನ ರಾಣಿ ಸುಶೀಲೆಗೆ ಹರಿಷೇಣನೆಂಬ ಮಗನಾದನು. ವಜ್ರಸೇನನ ಅನಂತರ ಹರಿಷೇಣ ದುಷ್ಟನಿಗ್ರಹ ಶಿಷ್ಟ ಪರಿಪಾಲನೆ ಮಾಡಿ ಸುಪ್ರತಿಷ್ಠಯತಿಯಿಂದ ದೀಕ್ಷೆ ಪಡೆದು ಆಯುರವಸಾನದಲ್ಲಿ ಸಲ್ಲೇಖನದಿಂದ ಸಮಾಧಿ ಹೊಂದಿ ಶುಕ್ಲಕಲ್ಪದ ಪ್ರೀತಿವರ್ಧನವಿಮಾನದಲ್ಲಿ ಪ್ರೀತಿಂಕರನೆಂಬ ದೇವನಾದನು. ಸುಖಭೋಗಗಳನ್ನನನುಭವಿಸಿ ಆಯುರವಸಾನದಲ್ಲಿ ವಿದೇಹದ ಪುಷ್ಕರಾವತೀ ವಿಷಯದ ಪುಂಡರಕೀಣಿಪುರದ ರಾಜ ಸುಮಿತ್ರ ಮತ್ತು ರಾಣಿ ಸುಮಿತ್ರೆಗೆ ಪ್ರಿಯಮಿತ್ರನೆಂಬ ಮಗನಾಗಿ ಜನಿಸಿದನು. ಕಾಲಾನಂತರ ಸುಮಿತ್ರನಿಗೆ ವೈರಾಗ್ಯ ಮೂಡಿ ಪ್ರಿಯಮಿತ್ರನಿಗೆ ರಾಜ್ಯಭಾರ ವಹಿಸಿದನು. ಪ್ರಿಯಮಿತ್ರನ ರಾಜ್ಯಭಾರದಲ್ಲಿ ಚಕ್ರರತ್ನ ಉಯಿಸಿತು. ಅದರ ಸಹಾಯದಿಂದ ದಿಗ್ವಿಜಯವನ್ನು ಸಾಧಿಸಿದನು. ಪ್ರಿಯಮಿತ್ರನಿಗೆ ಕನ್ನಡಿಯಲ್ಲಿ ನರೆ ಕಂಡು ವೈರಾಗ್ಯ ಮೂಡಿತು. ನಿರತಿಚಾರಚರಣದಿಂದ ಆಯುಷ್ಯವನ್ನು ಕಳೆದು ಸಹಸ್ರಾರು ಕಲ್ಪದಲ್ಲಿ ರುಚತಾಖ್ಯ ವಿಮಾನದಲ್ಲಿ ಸೂರ್ಯಪ್ರಭನೆಂಬ ದೇವನಾಗಿ ಜನಿಸಿದನು. ಆಯುರವಸಾನದಲ್ಲಿ ಜಂಬೂದ್ವೀಪದ ಭರತ ಖಂಡದ ನಂದಿವರ್ಧನ ಮಹಾರಾಜನಿಗೆ ನಂದನನೆಂಬ ಮಗನಾದನು.
ನಂದನಕುಮಾರನ ಪತ್ನಿ ಪ್ರಿಯಂಕರಿ. ನಂದಿವರ್ಧನ ಮಹಾರಾಜನು ತನ್ನ ಮಗನಿಗೆ ರಾಜ್ಯಭಾರ ವಹಿಸಿ ವೀರಮತಿಯೊಡನೆ ಸುಖದಿಂದಿರುವಾಗ ಆಕಾಶದಲ್ಲಿ ಮೋಡ ಚದುರಿದುದನ್ನು ಕಂಡು ನಿರ್ವೇಗಪರನಾಗಿ ಪಿಹಿತಾಸ್ರವ ಮುನಿಪತಿಯಲ್ಲಿ ದೀಕ್ಷೆ ಪಡೆದು ಉಗ್ರತಪಸ್ಸನ್ನಾಚರಿಸಿ ದೇಹತ್ಯಾಗ ಮಾಡಿದನು. ನಂದನೆಂಬ ಮಗನನ್ನು ನಂದನನರಪತಿ ಪ್ರಿಯಂಕರೀ ರಾಣಿಯಲ್ಲಿ ಪಡೆದು ಸುಖವಾಗಿದ್ದನು. ಒಂದು ದಿನ ಬಹಿರುದ್ಯಾನಕ್ಕೆ ಬಂದ ಯತಿಶ್ರೇಷ್ಠರಿಂದ ಚತುರ್ಗತಿ ಸ್ವರೂಪವನ್ನು, ತನ್ನ ಮುನ್ನಿನಭವಾವಳಿಗಳನ್ನು ತಿಳಿದು ಸಂಸಾರದಲ್ಲಿ ನಿರ್ವೇಗ ಹೊಂದಿ ಮಗ ನಂದನಿಗೆ ರಾಜ್ಯಭಾರ ವಹಿಸಿ ಪ್ರಾಯೋಪಗಮನವಿಧಿಯಿಂದ ತಪಸ್ಸನ್ನಾಚರಿಸಿ ಆಯುರವಸಾನದಲ್ಲಿ ಶರೀರತ್ಯಾಗ ಮಾಡಿ ಷೋಡರ ಕಲ್ಪದಲ್ಲಿ ಪುಷ್ಪೋತ್ತರವೆಂಬ ವಿಮಾನದಲ್ಲಿ ಇಂದ್ರನಾದನು.
ಜಂಬೂದ್ವೀಪದ ಭರತಾವನಿಯಲ್ಲಿ ವಿದೇಹದ ರಾಜಧಾನಿ ಕುಂಡಪುರ. ಅದರ ರಾಜ ಸಿದ್ಧಾರ್ಥ, ರಾಣಿ ಪ್ರಿಯಕಾರಿಣಿ. ತೀರ್ಥಂಕರನು ತಮ್ಮ ಮಗನಾಗಿ ಹುಟ್ಟಬೇಕೆಂಬ ಬಯಕೆ ಅವರದು. ಆಗ ತೀರ್ಥಂಕರನಾಗಲಿರುವ ಜೀವ ಪುಷ್ಪೋತ್ತರ ವಿಮಾನದಲ್ಲಿ ಅಚ್ಯುತೇಂದ್ರನೆಂಬ ದೇವತೆಯಾಗಿತ್ತು. ಆರು ತಿಂಗಳಲ್ಲಿ ಆ ದೇವತೆಯ ಆಯಸ್ಸು ಮುಗಿಯುವುದೆನ್ನುವಾಗ ಸೌಧರ್ಮ ಕಲ್ಪದಲ್ಲಿದ್ದ ದೇವೇಂದ್ರನಿಗೆ ಆಸನ ಕಂಪವಾಯಿತು. ಅವಧಿಜ್ಞಾನದಿಂದ ಭವಿಷ್ಯತ್ತೀರ್ಥಂಕರನ ಜನನವನ್ನು ತಿಳಿದು ಇಂದ್ರನು ಬಂದು ನಮಸ್ಕರಿಸಿದನು. ಇಂದ್ರನ ಅಪ್ಪಣೆಯಂತೆ ಕುಂಡಪುರದಲ್ಲಿ ಕುಬೇರನು ಮೂರುದಿನಗಳ ಕಾಲ ರತ್ನವೃಷ್ಟಿಯನ್ನು ಮಾಡಿದನು.
ಜಿನಜನನಿಯಾಗಲಿರುವ ಪ್ರಿಯಕಾರಿಣಿಯ ಗರ್ಭಶೋಧನೆಗಾಗಿ ಇಂದ್ರನು ಶ್ರೀಹ್ರೀ ಮೊದಲಾದ ದೇವತೆಯರನ್ನು ಭೂಲೋಕಕ್ಕೆ ಕಳಿಸಿದನು. ಗರ್ಭಶೋಧನೆಯ ಅನಂತರ ಪ್ರಿಯಕಾರಿಣಿಯ ದೇಹ ಪುಣ್ಯಪುತ್ಥಳಿಯಂತೆ ತೊಳಗಿ ಬೆಳಗುತ್ತಿತ್ತು. ಆರು ತಿಂಗಳು ಕಳೆದ ಮೇಲೆ ಪ್ರಿಯಕಾರಿಣಿ ಪುಷ್ಪವತಿಯಾದಳು. ಚತುರ್ದಿನ ಕಳೆದ ಮೇಲೆ ದಿವ್ಯವಸ್ತ್ರಾಭರಣಗಳನ್ನು ಧರಿಸಿ ಶೋಭಿಸಿದಳು. ರಾತ್ರಿಯ ಸ್ವಪ್ನದಲ್ಲಿ ಮದಗಜ, ವೃಷಭ, ಸಿಂಹ, ಲಕ್ಷ್ಮಿ, ಪುಷ್ಪದ್ವಯ, ವಿಧು, ಸೂರ್ಯ, ಝಷಯುಗ, ಘಟಯುಗ, ಸರಸಿ, ಸಮುದ್ರ, ಸಿಂಹಾಸನ, ನಿಳಿಂಪ ವಿಮಾನವನ್ನೂ ಆಲಯವನ್ನೂ ರತ್ನರಾಶಿಯನ್ನೂ ಶಿಖಿಶಿಯನ್ನೂ ಕಂಡು ಬೆಳಿಗ್ಗೆ ಜೀವಿತೇಶನಿಗೆ ನಿರವಿಸಿದಳು. ಅದರ ವಿವರ ಹೇಳಿದ ದೊರೆ ಆಕೆಯ ಗರ್ಭದಲ್ಲಿ ತೀರ್ಥಂಕರ ಜನಿಸುವನೆಂದನು. ಆ ವೇಳೆಯಲ್ಲಿ ಅಚ್ಯುತಕಲ್ಪದಲ್ಲಿದ್ದ ಅಚ್ಯುತೇಂದ್ರನಜೀವ ಪ್ರಿಯಕಾರಿಣಿಯ ಗರ್ಭವನ್ನು ಪ್ರವೇಶಿಸಿತು. ಸ್ಫಟಿಕದಕಲಶದಲ್ಲಿಟ್ಟಿದ್ದ ರತ್ನದ ದೀಪದಂತೆ ಆಜೀವ ತೊಳಗಿ ಬೆಳಗುತ್ತ ಬೆಳೆಯುತ್ತಿದ್ದಿತು. ದೇವೇಂದ್ರನು ಶಚಿಯೊಡನೆ ಭೂಮಿಗೆ ಬಂದು ರಾಜರಾಣಿಯರಿಗೆ ಮೂರು ಸಾರಿ ಪ್ರದಕ್ಷಿಣೆ ಮಾಡಿ ಗರ್ಭಾವತರಣವೆಂಬ ಕಲ್ಯಾಣವನ್ನು ನೆರವೇರಿಸಿದನು.
ಜಿನಜನನವಾಯಿತು. ದೇವದುಂದುಭಿ ಮೊಳಗಿದವು. ಇಂದ್ರನ ಆಸನ ಕಂಪಿಸಿತು. ಆಗ ಇಂದ್ರಿಂದ್ರಾಣಿಯರು ಭೂಮಿಗೆ ಬಂದರು. ಶಚಿಯು ಜಿನಜನನಿಗೆ ಮಾಯಾನಿದ್ರೆಯನ್ನು ಬರಿಸಿ ಜಿನಶಿಶುವನ್ನು ಸೂತಿಕಾಗೃಹದಿಂದ ಹೊರಗೆ ತಂದಳು. ಪಾಂಡುಕಶಿಲೆಯ ಮೇಲೆ ಜಿನಶಿಶುವಿನ ಜನನಾಭಿಷೇಕ ವಿಜೃಂಭಣೆಯಿಂದ ನಡೆಯಿತು. ಜಿನಜನ್ಮಾಭಿಷೇಕವಾದ ಮೇಲೆ ಇಂದ್ರ ಇಂದ್ರಾಣಿಯರು ಕುಂಡಿನಪುರಕ್ಕೆ ಬಂದರು. ಶಚಿಯು ಜಿನಜನನಿ ಪ್ರಿಯಕಾರಿಣಿಯ ಮಗ್ಗುಲಲ್ಲಿ ಮಗುವನ್ನಿಟ್ಟಳು. ಮಾಯಾ ಶಿಶು ಮಾಯವಾಯಿತು. ದೇವೇಂದ್ರನ ಆಜ್ಞೆಯಂತೆ ಆ ನಗರದಲ್ಲಿ ಭವ್ಯವಾದ ಮಂಟಪವೊಂದು ರಚಿತವಾಗಿತ್ತು. ಮಾಯಾನಿದ್ರೆಯಿಂದ ಎಚ್ಚೆತ್ತು ರಾಣಿಯು ರಾಜನೊಡೆನೆ ಬಂದು ಅಲ್ಲಿದ್ದ ಸಿಂಹಾಸನದ ಮೇಲೆ ಕುಳಿತಳು. ದೇವೇಂದ್ರನು ತನ್ನ ವಿಕ್ರಿಯಾಶಕ್ತಿಯಿಂದ ಅದ್ಭುತವಾದ ನರ್ತನವನ್ನು ಮಾಡಿದನು. ಜಿನಶಿಶುವಿಗೆ ವೀರನೆಂದು ನಾಮಕರಣ ಮಾಡಿ ತನ್ನ ಪರಿವಾರದೊಡೆನೆ ಸೌಧರ್ಮಕಲ್ಪಕ್ಕೆ ಹಿಂದಿರುಗಿದನು.
ಸಿದ್ಧಾರ್ಥಮಹಾರಾಜನು ತನ್ನ ಬೆಳವಣಿಗೆಯಿಂದ ಜನರಿಗೆ ಸಂತೋಷವನ್ನು ವರ್ಧಿಸುತ್ತಿದ್ದ ಮಗುವಿಗೆ “ವರ್ಧಮಾನ”ನೆಂದು ಹೆಸರಿಟ್ಟನು. ಸಂಜಯ ವಿಜಯರೆಂಬ ಚಾರಣರಿಗೆ ಇದ್ದ ಆಗಮದ ಸಂದೇಹವು ವರ್ಧಮಾನನನ್ನು ತ್ರಿಪ್ರದಕ್ಷಿಣೆ ಮಾಡುತ್ತಿದ್ದಂತೆಯೇ ನಿವಾರಣೆಯಾಯಿತು. ಅವರು ಆತನನ್ನು “ಸನ್ಮತಿ”ಯೆಂದು ಕರೆದರು. ವರ್ಧಮಾನನು ನಿರ್ಭಯನೆಂದು ಇಂದ್ರನು ಹೇಳಿದನು ಆ ಮಾತನ್ನು ಪರೀಕ್ಷಿಸಲು ಸಂಗಮನೆಂಬ ದೇವತೆ ಭೂಮಿಗೆ ಬಂದನು. ವರ್ಧಮಾನನು ಮಕ್ಕಳೊಡನೆ ಮರಕೋತಿ ಆಟ ಆಡುವಾಗ ಸಂಗಮನು ಸಾವಿರ ಹೆಡೆಯ ಹಾವಾಗಿ ಮರಕ್ಕೆ ಸುತ್ತಿಕೊಂಡನು. ಮಕ್ಕಳೆಲ್ಲ ಹೆದರಿ ಓಡಿದರು. ವರ್ಧಮಾನನು ಹೆದರದೆ ಹಾವಿನ ಹೆಡೆ ಮೆಟ್ಟಿ ಕೆಳಗಿಳಿದು ಬಂದನು. ಆಗ ಸಂಗಮನು ನಿಜವೇಷದಿಂದ ಕಾಣಿಸಿಕೊಂಡು ಮಹಾವೀರನಿಗೆ “ಮಹಾವೀರ” ಎನ್ನುವ ಹೆಸರು ಕೊಟ್ಟನು.
ವೀರಜಿನನಿಗೆ ಯೌವನೋದಯವಾಯಿತು. ಮನಸ್ಸು ಇಂದ್ರಿಯ ಸುಖಗಳತ್ತ ವಾಲಲಿಲ್ಲ. ವೈರಾಗ್ಯಮೂಡಿ ಆತನಿಗೆ ಅವಧಿಜ್ಞಾನ ಲಭಿಸಿತು. ಅದರಿಂದ ತನ್ನ ಭವಾವಳಿಯನ್ನೆಲ್ಲ ತಿಳಿದನು. ಲೋಕಾಂತಿಕದೇವತೆಗಳು ಸ್ವರ್ಗದಿಂದ ಇಳಿದು ಬಂದು ವರ್ಧಮಾನನಿಗೆ ಪರಿನಿಷ್ಕ್ರಮಣ ಕಲ್ಯಾಣಕ್ಕೆ ಸಿದ್ಧನಾಗುವಂತೆ ಪ್ರಾರ್ಥಿಸಿದರು. ವೀರಜಿನನು ತಂದೆ ತಾಯಿಗಳಿಗೆ ಬಂಧುವರ್ಗಕ್ಕೆ ವಿವೇಕವನ್ನು ಹೇಳಿ ತಪೋನುಷ್ಠಾನಕ್ಕೆ ತೆರಳಿದನು. ದೇವಶಿಲ್ಪಿ ನಿರ್ಮಿಸಿದ ಪಲ್ಲಕ್ಕಿಯಲ್ಲಿ ವರ್ಧಮಾನ ಪಯಣಕ್ಕೆ ಸಿದ್ಧನಾದಾಗ ಮಂಗಳವಾದ್ಯಗಳು ಮೊಳಗಿದವು. ಏಳು ಹೆಜ್ಜೆಗಳವರೆಗೆ ರಾಜರು, ಮುಂದಿನ ಏಳುಹೆಜ್ಜೆಗಳವರೆಗೆ ಗಂಧರ್ವರಾಜರು, ಅನಂತರ ಸುರಾಸುರರು ಏಳು ಹೆಜ್ಜೆಗಳಷ್ಟು ದೂರ ಹೊತ್ತುಕೊಂಡು ಹೋದರು. ಮುಂದಿನ ದಾರಿಯನ್ನು ದೇವೇಂದ್ರರುಗಳು ಆಕಾಶಮಾರ್ಗವಾಗಿ ತೆಗೆದುಕೊಂಡು ಹೋಗಿ ನಾಥಷಂಡವೆಂಬ ಉದ್ಯಾನ ವನದಲ್ಲಿಳಿಸಿದರು.
ದೇವವೃಂದವು “ಜಯ ಜಯ ಜೀವ ನಂದ ನಂದ” ಎಂದು ಘೋಷಿಸುತ್ತಿದ್ದರು. ವರ್ಧಮಾನನು ಮಾವಿನ ತೋಪಿನಲ್ಲಿದ್ದ ವಿಸ್ತಾರವಾದ ಸ್ಫಟಿಕದ ಬಂಡೆಗೆ ಬಂದನು. ತೆರೆಯ ಮರೆಯಲ್ಲಿ ಆಭರಣಗಳನ್ನು ವಿಸರ್ಜಿಸಿದನು. ಮಾರ್ಗಶಿರ ಬಹುಳ ದಶಮಿದಿನ ಮಧ್ಯಾಹ್ನದಲ್ಲಿ ಪಲ್ಯಂಕಾಸನದಲ್ಲಿ ಕುಳಿತು “ಸಿದ್ಧಂ ನಮಃ” ಎಂದು ಹೇಳುತ್ತ ಸಮಸ್ತ ಸಂಗ ಪರಿತ್ಯಾಗದೊಡನೆ ತಲೆಯ ಕೂದಲನ್ನು ಕಿತ್ತು ತಪಸಸನ್ನು ಕೈಕೊಂಡನು. ಆ ಕೂದಲನ್ನು ಇಂದ್ರನು ಕ್ಷೀರಸಮುದ್ರದಲ್ಲಿ ಹಾಕಿದನು. ಅನಂತರ ಇಂದ್ರನು ವೀರಜೀನನಿಗೆ ಪರಿನಿಷ್ಕ್ರಮಣಕಲ್ಯಾಣವನ್ನು ನಡೆಸಿದನು.
ಕೆಲವು ದಿನಗಳಾದ ಮೇಲೆ ವೀರಜಿನನಿಗೆ ಮನಃಪರ್ಯಯ ಜ್ಞಾನ ಉದಿಸಿತು. ಆತನು ಸಂಚರಿಸುತ್ತ ಕೂಲಪುರಕ್ಕೆ ಬಂದನು. ಅಲ್ಲಿನ ಮಹಾರಾಜ ವರ್ಧಮಾನನಲ್ಲಿಗೆ ಬಂದು ಅರೆಮನೆಗೆ ಕರೆದುಕೊಂಡು ಹೋಗಿ ಧೂಪ ದೀಪ ನೈವೇದ್ಯಗಳಿಂದ ಪೂಜಿಸಿ ಮೂರುಸಲ ಪರಮಾನ್ನವನ್ನಿಟ್ಟನು. ಅದನ್ನು ಸ್ವೀಕರಿಸಿದ ವೀರಜಿನ “ಈ ದಾನ ಅಕ್ಷಯವಾಗಲಿ” ಎಂದು ಮುಂದೆ ಪ್ರಯಾಣಿಸಿದನು. ಅನಂತರ ಅರಮನೆಯಲ್ಲಿ ಪಂಚಾಶ್ಚರ್ಯಗಳಾದವು.
ಒಂದುದಿನ ವರ್ಧಮಾನಮುನಿ ವಾರಣಾಸೀಪುರದ ಶ್ಮಶಾನಕ್ಕೆ ಬಂದು ಪ್ರತಿಮಾ ಯೋಗದಲ್ಲಿ ನಿಂತನು. ಆಗ ಗಗನಗಾಮಿಯಾಗಿ ಹೋಗುತ್ತಿದ್ದ ಪಾರ್ವತೀ ಪರಮೇಶ್ವರರು ಅವನನ್ನು ಕಂಡರು. ಈಶ್ವರನು ವರ್ಧಮಾನನಿಗೆ ನಮಸ್ಕರಿಸಿದನು. ಆಗ ಪಾರ್ವತಿ ಮಹಾಮಹಿಮನಾದ ನೀನು ಈತನಿಗೆ ನಮಸ್ಕರಿಸುವುದೆಂದರೆ ಏನು ? ಎಂದಳು. ಆಗ ಈಶ್ವರನು ಬ್ರಹ್ಮಾಂಡಕ್ಕೇ ಈತ ಅದ್ವೀತಿಯನೆಂದನು. ಆತನ ಪರಾಕ್ರಮವನ್ನು ನಾನು ನೋಡಬೇಕೆಂದು ಪಾರ್ವತಿ ಹೇಳಲು ಈಶ್ವರನು ತನ್ನ ಮರುಳುಗಳಿಗೆ ವೈಕುರ್ವಣಿವಿದ್ಯೆಯಿಂದ ವೀರಜಿನನನ್ನು ಹೆದರಿಸುವಂತೆ ತಿಳಿಸಿದನು. ಅವು ಹಾಗೆ ಮಾಡಿದಾಗ ವೀರಜಿನ ಹೆದರಲಿಲ್ಲ. ಆಗ ಶಿವ ಶಿವೆಯರು ಆ ಮುನಿಗೆ “ಸುವೀರ” “ಅತಿವೀರ” ಎಂದು ನಾಮಕರಣ ಮಾಡಿ ಕೈಲಾಸಕ್ಕೆ ತೆರಳಿದರು.
ವೀರಜಿನನು ಪಯಣವನ್ನು ಮುಂದುವರಿಸಿ ಸಿಂಬಿದೇಶದ ರಾಜಧಾನಿ ವೈತಾಳಿಗೆ ಬಂದನು. ಅಲ್ಲಿನ ರಾಜ ಚೇಟಕ ಮತ್ತು ಸುಭದ್ರೆಯರ ಮಗಳು ಚಂದನೆ, ಗುಣವತಿಯಾದ ಆಕೆ ಒಂದು ದಿನ ಉಯ್ಯಾಲೆ ಆಡುವಾಗ ಮನೋವೇಗನೆಂಬ ಗಂಧರ್ವ ಅವಳನ್ನು ಅಪಹರಿಸಿದ. ಆತ ಏನುಮಾಡಿದರೂ ಚಂದನೆ ಅವನಿಗೆ ಒಲಿಯಲಿಲ್ಲ. ಕೊಪಗೊಂಡ ಆತ ಅವಳನ್ನು ದಟ್ಟವಾದ ಅರಣ್ಯದಲ್ಲಿ ಬಿಟ್ಟುಹೋದನು. ಬೇಡನೊಬ್ಬ ಚಂದನೆಯನ್ನು ಕಂಡು ಬಲಾತ್ಕರಿಸಿದ. ಅಷ್ಟರಲ್ಲಿ ಅಲ್ಲಿಗೆ ಬಂದ ವೃಷಭದತ್ತನೆಂಬ ವೈಶ್ಯ ಅವಳನ್ನು ಕಿರಾತನಿಂದ ಮುಕ್ತಗೊಳಿಸಿ ಚಂದನೆಯನ್ನು ಕಂಡು ಶೆಟ್ಟಿಯ ಹೆಂಡತಿ ಅಸೂಯೆಗೊಂಡಳು. ಆಕೆಯ ಮೇಲೆ ತಪ್ಪನ್ನು ಹೊರಿಸಿ ಬಂಧನದಲ್ಲಿಟ್ಟಳು. ಒಂದು ದಿನ ವೀರಜಿನನು ಆ ಮಾರ್ಗವಾಗಿ ಬಂದನು. ಚಂದನೆ ಆ ಮುನಿಯನ್ನು ನಿಲ್ಲಿಸಿ ತನ್ನ ಪಾಲಿನ ಆಹಾರವನ್ನು ದಾನವಾಗಿ ಕೊಟ್ಟಳು. ಸ್ವೀಕರಿಸಿದ ಮುನಿಯು “ದಾನವು ಅಕ್ಷಯವಾಗಲಿ”ಯೆಂದನು. ಆಗ ಶೆಟ್ಟಿಯ ಮನೆಯಲ್ಲಿ ಪಂಚಾಶ್ಚರ್ಯಗಳಾದವು. ಇದನ್ನು ಕಂಡ ವೃಷಭದತ್ತನು ಚಂದನೆಯ ಕ್ಷಮೆಕೇಳಿ ಚೇಟಕ ಮಹಾರಾಜನಿಗೆ ಒಪ್ಪಿಸಿದನು.
ವೀರಮುನೀಂದ್ರನು ಹನ್ನೆರಡುವರ್ಷಕಾಲ ಸಂಚರಿಸಿ ಜೃಂಭಕಾಪುರದ ರಿಜು ಕೊಲೆಯೆಂಬ ನದಿಯ ತೀರಕ್ಕೆ ಬಂದನು. ಅಲ್ಲಿನ ವಿಶಾಲವೃಕ್ಷದ ಕೆಳಗೆ ಇದ್ದ ದೊಡ್ಡ ಬಂಡೆಯ ಮೇಲೆ ಪೂರ್ವಾಭಿಮುಖವಾಗಿ ಪ್ರತಿಮಾಯೋಗದಲ್ಲಿ ನಿಂತನು. ಮನಸ್ಸು ಧ್ಯಾನದಲ್ಲಿ ಲೀನವಾಯಿತು. ಕರ್ಮ ಸೋರಿತು. ಸಮ್ಯಕ್ತ್ವ ನೆಲಸಿತು. ವೈಶಾಖ ಶುದ್ಧ ದಶಮಿ ಶುಭದಿನ ಹಸ್ತ ನಕ್ಷತ್ರದಲ್ಲಿ ಕೇವಲಜ್ಞಾನ ಲಭಿಸಿತು. ಅವಧಿಜ್ಞಾನದಿಂದ ಈ ವಿಚಾರವನ್ನು ತಿಳಿದ ಇಂದ್ರನು ಇಂದ್ರಾಣಿಯೊಡನೆ ಬಂದು ವೈಭವದಿಂದ ಚತುರ್ಥಕಲ್ಯಾಣವನ್ನು ನಡೆಸಿ ಸ್ತುತಿಸಿದನು.
ಇಂದ್ರನಿಗೆ ಸಮವಸರಣ ಮಂಟಪದಲ್ಲಿದ್ದ ತೀರ್ಥಂಕರನ ದಿವ್ಯವಾಣಿಯನ್ನು ಕೇಳುವ ಬಯಕೆಯಾಯಿತು. ಗೌತಮಪುರಕ್ಕೆ ಕಪಟವೇಷದಿಂದ ಹೋಗಿ ಗೌತಮಗಣಧರನನ್ನು ಕರೆತಂದನು. ವಾದದಲ್ಲಿ ವೀರಜಿನನನ್ನು ಸೋಲಿಸಲು ಬಂದ ಗೌತಮಗಣಧರ ಸೋತು ಗತಾಹಂಕರಾನಾದನು. ವೀರಜಿನನ ವಾಣಿಯ ಅಕ್ಷಯಸುಖವನ್ನು ಬೇಡಿದನು. ಮರು ನಿಮಿಷದಲ್ಲಿಯೇ ಗೌತಮಗಣಧರನಿಗೆ ಸಪ್ತರ್ಧಿಗಳಸಂಪತ್ತು ಚತುರ್ಜ್ಞಾನಗಳವಿಲಾಸ ಕರಗತವಾಯಿತು. ಅವನ ಪ್ರಾರ್ಥನೆಗಣುಗುಣವಾಗಿ ಶ್ರಾವಣ ಬಹುಳ ಪಾಡ್ಯಮಿಯಂದು ತೀರ್ಥಂಕರನ ದಿವ್ಯವಾಣಿ ಹೊರಹೊಮ್ಮಿತು. ಅದನ್ನು ಗೌತಮಗಣಧರನು ಗ್ರಹಿಸಿ ಸಂಸ್ಕೃತದಲ್ಲಿ ರಚಿಸಿದನು. ಭಕ್ತರ ಇಷ್ಟಾರ್ಥ ಸಂದಿತು.
ಜಿನನ ವಿಹಾರ ಪ್ರಾರಂಭವಾಯಿತು. ಜಿನನು ರಾಜಗೃಹವನ್ನು ಸಮೀಪಿಸುತ್ತಿದ್ದಂತೆ ಮಗಧದರಾಜ ಶ್ರೇಣಿಕನು ರಾಣಿ ಚೇಳಿನಿಯೊಡನೆ ಸಮವಸರಣ ಮಂಟಪವನ್ನು ಪ್ರವೇಶಿಸಿದನು. ವೀರಜಿನನನ್ನು ಪೂಜಿಸಿದನು. ತನ್ನ ಪೂರ್ವಭವವನ್ನು ತಿಳಿಸುವಂತೆ ಪ್ರಾರ್ಥಿಸಿದನು. ಜಿನನು ಹೇಳತೊಡಗಿದನು-
ವಿಂಧ್ಯಪರ್ವತದಲ್ಲಿ ಅರಣ್ಯದಲ್ಲಿ ಖದಿರಸಾರನೆಂಬ ಬೇಡ ಮದ್ಯಮಾಂಸವನ್ನು ಸೇವಿಸುತ್ತ ಪ್ರಾಣಿಹಿಂಸೆ ಮಾಡುತ್ತ ಇದ್ದನು. ಅವನಿಗೆ ತ್ರಿಗುಪ್ತಿಯೆಂಬ ಮುನಿ ಧರ್ಮಬೋಧೆ ಮಾಡಿ ಕಾಗೆಯ ಮಾಂಸವನ್ನು ತಿನ್ನದ ವ್ರತವನ್ನು ಕೊಟ್ಟನು. ಅದನ್ನು ಆಚರಿಸುತ್ತಿದ್ದ ಬೇಡನಿಗೆ ನಸೆಗುತ್ತವೆಂಬ ರೋಗ ಪ್ರಾಪ್ತವಾಯಿತು. ಕಾಗೆಯ ಮಾಂಸ ಅದಕ್ಕೆ ಅತ್ಯುತ್ತಮ ಔಷಧಿ. ಖದಿರಸಾರನ ಮೈದುನ ಸೂರವೀರ ಕಾಗೆಮಾಂಸವನ್ನು ತಿನ್ನದ ವ್ರತವನ್ನು ತನ್ನ ಭಾವನಿಂದ ಬಿಡಿಸಲು ಬರುತ್ತಿದ್ದನು. ದಾರಿಯಲ್ಲಿ ಆಳುತ್ತಿದ್ದ ಯಕ್ಷಿಯೊಬ್ಬಳು ಅವನನ್ನು ತಡೆದಳು. ಕಾಕಮಾಂಸ ವಿರತಿವ್ರತದಿಂದ ಖದಿರಸಾರ ಮುಂದಿನ ಜನ್ಮದಲ್ಲಿ ನನ್ನ ಪತಿಯಾಗುತ್ತಾನೆ. ಅದು ಕೆಟ್ಟರೆ ತಾನು ಅದರಿಂದ ವಂಚಿತಳಾಗುವೆಯೆಂದಳು. ಸೂರವೀರನು ಆಕೆಯ ಅಭೀಷ್ಟವನ್ನು ಸಲ್ಲಿಸುವುದಾಗಿ ಹೇಳಿ ತನ್ನ ಭಾವ ಖದಿರಸಾರನ ಬಳಿಗೆಬಂದನು. ಖದಿರಸಾರ ತನ್ನ ವ್ರತವನ್ನು ಬಿಡದೆ ಸತ್ತು ದೇವತೆಯಾಗಿ ಅನುಭವಿಸಿದನು. ಅನಂತರ ರಾಜ ಕುಣಿಕ ಮತ್ತು ಆತನ ಹೆಂಡತಿ ಶ್ರೀಮತಿಗೆ ಶ್ರೇಣಿಕನೆನ್ನುವ ಮಗನಾಗಿ ಹುಟ್ಟಿದನು. ಈ ವಿಚಾರವನ್ನು ತಿಳಿಸಿದ ಜಿನನು ಮುಂದಿನ ಹಲವಾರು ಜನ್ಮಗಳಾದ ಮೇಲೆ ಉತ್ಸರ್ಪಿಣಿಕಾಲದಲ್ಲಿ ಶ್ರೇಣಿಕನು ಪ್ರಥಮತೀರ್ಥಂಕರ ನಾಗುವನೆಂಬುದನ್ನು ತಿಳಿಸಿದನು.
ವರ್ಧಮಾನ ಜಿನನು ಪರಿವಾರ ಸಮೇತನಾಗಿ ಮೂವತ್ತು ವರ್ಷ ಕಾಲ ಧರ್ಮಕ್ಷೇತ್ರಗಳಲ್ಲಿ ವಿಹರಿಸಿದನು. ತನ್ನ ಆಯಸ್ಸು ಮೂರುವರ್ಷ ಎಂಟುತಿಂಗಳು ಹದಿನೈದುದಿವಸವಿರುವಾಗ ಪಾವಾಪುರದ ಹೊರವಲಯಕ್ಕೆ ಬಂದನು. ಅಲ್ಲಿನ ವಿಶಾಲವಾದ ಒಂದು ಬಂಡೆಯ ಮೇಲೆ ಪ್ರತಿಮಾಯೋಗದಲ್ಲಿ ನಿಂತು ಆರ್ಷಗುಣಗಳನ್ನು ತನ್ನದನ್ನಾಗಿ ಮಾಡಿಕೊಂಡನು. ಕಾರ್ತಿಕ ಮಾಸ ಸಿತಪಕ್ಷದ ಚತುರ್ದಶಿಯಂದು ಬೆಳಗಿನ ಜಾವದಲ್ಲಿ ಮೋಕ್ಷ ಲಕ್ಷ್ಮೀನಿಧಿಯಾದನು. ದೇವೇಂದ್ರನು ಚುತರ್ನಿಕಾಯದೇವತೆಗಳೊಡನೆ ಅಲ್ಲಿಗೆ ಬಂದು ಮೋಕ್ಷಕಲ್ಯಾಣ ಮಹಾಪೂಜೆಯನ್ನು ಮಾಡಿದನು. ಅಂದಿನಿಂದ ಕಾರ್ತಿಕ ಶುದ್ಧ ಚತುರ್ದಶಿಯಂದು ದೀಪೋತ್ಸವವನ್ನು ಆಚರಿಸಲು ತೊಡಗಿದರು. ತೀರ್ಥಂಕರನು ನಿಂತ ನೆಲವನ್ನು ದೇವತೆಗಳು ಭಕ್ತಿಯಿಂದ ಪೂಜಿಸಿ ತಮ್ಮ ತಮ್ಮ ಸ್ಥಳಗಳಿಗೆ ಹಿಂದಿರುಗಿದರು. ಗೌತಮಯತಿಯು ತೀರ್ಥಂಕರನ ಸ್ಥಾನದಲ್ಲಿ ಧರ್ಮಬೋಧೆ ಮಾಡುತ್ತ ಹನ್ನೆರಡು ವರ್ಷ ಕಳೆದು ಮೋಕ್ಷಲಕ್ಷ್ಮೀರಮಣನಾದನು.
ವೀರ, ವರ್ಧಮಾನ, ಸನ್ಮತಿ, ಮಹಾವೀರನೆನ್ನುವ ಹೆಸರುಗಳಿಂದ ಪ್ರಸಿದ್ಧನಾದ ವರ್ಧಮಾನನನ್ನು-
ವಸುಧಾಜನಮನವರತಂ
ಸ್ವಸಮೀಹಿತ ಸಕಲಹಿಮನೆಸಗುವ ಜಿನನೊಳ್
ವಸುಧೈಕಬಾಂಧವಾಖ್ಯೆಯ
ನಸಮೋತ್ಸವದಿಂದೆ ಕೀರ್ತಿಸಿತ್ತಭಿನುತಮಂ || ೧೪–೭೩ ||
ಎಂದು ಹೇಳುವಲ್ಲಿ ವಸುಧೈಕಬಾಂಧವನಾದ ರೇಚಣನನ್ನು ವರ್ಧಮಾನನೊಡನೆ ಸಮೀಕರಿಸಿರುವುದು ಕಂಡಬರುತ್ತದೆ.
ಕಾವ್ಯಸಮೀಕ್ಷೆ
ಆಚಣ್ಣನಿಗಿಂತ ಪೂರ್ವದಲ್ಲಿ ಪ್ರಾಕೃತ, ಸಂಸ್ಕೃತ, ಅಪಭ್ರಂಶ ಭಾಷೆಗಳಲ್ಲಿ ವರ್ಧಮಾನಸಾಹಿತ್ಯ ವಿಪುಲವಾಗಿ ರಚಿತವಾಗಿದೆ. ಆಚಣ್ಣನು ಉತ್ತರಪುರಾಣ, ಅಸಗನ ವರ್ಧಮಾನಪುರಾಣ ಮತ್ತು ನಾಗವರ್ಮನ ವರ್ಧಮಾನ ಪುರಾಣಗಳನ್ನು ತನ್ನ ಕೃತಿಗೆ ಆಕರವನ್ನಾಗಿ ಮಾಡಿಕೊಂಡಿರುವುದನ್ನು ಕಾಣಬಹುದಾಗಿದೆ. ವರ್ಧಮಾನನ ಭವಾವಳಿಗಳನ್ನು ನಿರೂಪಿಸುವಾಗ ಈ ಅಂಶವನ್ನು ಗಮನಿಸಬಹುದಾಗಿದ್ದು ಅದು ಹೀಗಿದೆ-
ಹರಿಯಾದೈ ದೇವನಾದೈ ಖಚರರಮಣನಾದೈ ಮರುನ್ಮುಖ್ಯನಾದೈ
ಹರಿಷೇಣಾಭಿಖ್ಯನಾದೈ ತ್ರಿದಿವಜನಿತನಾದೈ ಸುಚಕ್ರೇಶನಾದೈ
ಸುರನಾದೈ ನಂದನಾದೈ ಕ್ಷಿತಿತಳಪತಿಯಾದೈ ನಿಳಿಂಪೇಶನಾದೈ
ವರವೀರಸ್ವಾಮಿಯಾದೈ ಬೞಿಕ ಶಿವಗತಿಶ್ರೀಶನಾದೈ ಮಹಾತ್ಮಾ || ೧೬–೭೭ ||
ಎನ್ನುವ ಆನುಪೂರ್ವಿಯನ್ನು ಉತ್ತರಪುರಾಣ, ಅಸಗನ ವರ್ಧಮಾನ ಪುರಾಣ, ನಾಗವರ್ಮನ ವರ್ಧಮಾನ ಪುರಾಣಗಳಲ್ಲಿರುವಂತೆಯೇ ಆಚಣ್ಣನು ನಿರ್ವಹಿಸಿದ್ದಾನೆ.
ಉತ್ತರ ಪುರಾಣ ಮತ್ತು ಅಸಗನನ್ನು ನಾಗವರ್ಮ ಆಧರಿಸಿರುವುದರಿಂದ ಆಚಣ್ಣನಲ್ಲಿಯೂ ಈ ಕೃತಿಗಳ ಪ್ರಭಾವ ಕಂಡುಬರುತ್ತದೆ. ನಾಗವರ್ಮನನ್ನು ಹೆಜ್ಜೆ ಹೆಜ್ಜೆಗೂ ಆಚಣ್ಣ ಅನುಸರಿಸಿದ್ದಾನೆ. ನಾಗವರ್ಮನ ವರ್ಧಮಾನ ಪುರಾಣದ ೭-೪೨ನೆಯ ಪದ್ಯ-
ಪದಿನಾಲ್ಕು ಸಾಗರೋಪಮ
ಮದು ಪರಮಾಯುಃಪ್ರಮಾಣಮನಿತೆ ಸಹಸ್ರಾ
ಬ್ದದೊಳೊರ್ಮೆ ನೆನೆವನುಣಿಸಂ
ಮುದಮೊದವಿರೆ ಸುಯ್ವನೇೞುತಿಂಗಳ್ಗಮರಂ ||
ಎನ್ನುವುದು ಯಾವ ಬದಲಾವಣೆ ಇಲ್ಲದೆ ಆಚಣ್ಣನಲ್ಲಿ ೧೨-೭೬ನೆಯ ಪದ್ಯವಾಗಿದೆ. ಪಂಪ ಮತ್ತು ರನ್ನರಿಂದ ಪ್ರಭಾವಿತವಾದ ನಾಗವರ್ಮನ ವರ್ಧಮಾನ ಪುರಾಣದ ೫-೧೧ನೆಯ ಪದ್ಯ-
ಹಾ ಮನುವಂಶರೋಹಣಮಹಾಮಣಿ ಹಾ ಮಹನೀಯ ರಾಜವೃಂ
ದಾಮಕರಂದ ಹಾ ನಯವಿಭೂಷಣ ಹಾ ಗುಣಧಾಮ ಹಾ ವಿದ
ಗ್ಥಾಮಣಿ ಹಾ ಮಹಾಂಸಹಯಕಂಧರ ಗಂಧಗಜೇಂದ್ರ ಕೇಸರೀ ||
ಎನ್ನುವುದು ಆಚಣ್ಣನ-
ಹಾ ಹಾ ಮನುಕುಲಮಂಡನ
ಹಾ ಹಾ ಸುರಖಚರಮನುಜಚೂಡಾರತ್ನಾ
ಹಾ ಹಾ ಗುರುಜನವತ್ಸಳ
ಹಾ ಹಾ ಬುಧಬಂಧುವಂದಿಕಳ್ಪಮಹೀಜಾ || ೯–೬೨ ||
ಎನ್ನುವ ಪದ್ಯದ ಮೇಲೆ ಪ್ರಭಾವ ಬೀರಿರುವುದನ್ನು ಕಾಣಬಹುದು. ಹೀಗೆಯೇ ಆಚಣ್ಣನ ಕಾವ್ಯದ ಉದ್ದಕ್ಕೂ ನಾಗವರ್ಮನ ಪ್ರಭಾವವಿದೆ.
ಪುರಾಣಕಾರರು ವಸ್ತುವಿಗೆ ನಿಷ್ಠವಾಗಿರಬೇಕಾಗುತ್ತದೆ. ಯಾವುದೇ ವಿಧವಾದ ಬದಲಾವಣೆಗೆ ಅವಕಾಶವಿರುವುದಿಲ್ಲ. ಹಾಗಾದಲ್ಲಿ ಧರ್ಮಕ್ಕೆ ಅಪಚಾರವನ್ನು ಎಸಗಿದಂತಾಗುತ್ತದೆ. ಆದುದರಿಂದ ಕ್ರಮವಿಪರ್ಯವಾಗದ ಹಾಗೆ ಎಚ್ಚರಿಕೆಯನ್ನು ವಹಿಸಬೇಕಾಗಿರುತ್ತದೆ. ದಿಗಂಬರಜೈನ ಪುರಾಣಕಾರಗಿಗೆ ಜಿನಸೇನ ಗುಣಭದ್ರರು ತಮ್ಮ ಮಹಾಪುರಾಣದಲ್ಲಿ ಒಂದು ಚೌಕಟ್ಟನ್ನು ಹಾಕಿಕೊಟ್ಟರು. ಆ ಚೌಕಟ್ಟಿನ ಪರಿಧಿಯಲ್ಲಿ ಜೈನಪುರಾಣಕಾರರು ವ್ಯವಹಿರಿಸಿರುವುದು ಕಂಡುಬರುತ್ತದೆ.
ಪುರಾಣದ ವಸ್ತುವನ್ನು ಕಾವ್ಯರಚನೆಯ ಸಂದರ್ಭದಲ್ಲಿ ನಿರ್ವಹಿಸುವಲ್ಲಿ ಕಾವ್ಯಾಂಗಗಳಾದ ಅಷ್ಟಾದಶವರ್ಣನೆಗಳನ್ನು ಬಳಸಿಕೊಳ್ಳುವ ಅವಕಾಶವಿರುತ್ತದೆ. ಆ ಸಂದರ್ಭದಲ್ಲಿ ಕವಿಯ ವ್ಯಕ್ತಿವಿಶಿಷ್ಟತೆ ವ್ಯಕ್ತವಾಗುತ್ತದೆ.
ಅಸಗನಲ್ಲಿ ದ್ವಾರಪಾಲಕನ ವೃದ್ಧಾವಸ್ಥೆ ವಿಶ್ವಭೂತಿಯ ವೈರಾಗ್ಯಕ್ಕೆ ಕಾರಣವಾಗುವ ಸಂದರ್ಭ ಹೀಗಿದೆ-
ಸಕಲೇಂದ್ರಿಯಶಕ್ತಿ ಸಂಪದಾಯಾಂ
ಜರಸವಿಪ್ಲುತಯಾ ನಿರಾಕೃತೋಪಿ
ನ ಜಹಾತಿ ತಥಾಪಿ ಜೀವಿತಾಶಾಂ
ಖಲುವೃದ್ದಸ್ಯವಿವರ್ಧ್ವತೇ ಹಿ ಮೋಹಃ (೪–೧೯)
ಆಚಣ್ಣನಲ್ಲಿ ಇದು ವಿಸ್ತಾರಗೊಂಡಿದ್ದು-
ಪಡಿಯಱನೊರ್ವನುರ್ವಿದ ಜರಾರುಜೆಯಿಂ ಶ್ಲಥಜೀರ್ಣಮಪ್ಪೊಡಲ್
ಕೆಡೆವವೊಲಾಗೆ ಬಾಗಿಮಿಗೆ ಕೆಮ್ಮಿ ಬೞಲ್ದಡಿಗೊರ್ಮೆ ನಿಂದು ಬಿ
ೞ್ಪೆಡೆಯಿದು ತನ್ನ ಮುನ್ನೆಸೆವಜವ್ವನಮೆಂದಱ ಸುತ್ತುಮಿರ್ಪವೊಲ್
ನಡುಗುತುಮಾನತೋನ್ನತ ಮುಖಂ ಬರುತಿರ್ಪುದುಮಾಗಳಾತನಂ || ೧–೬೬ ||
ಎಂದಾಗಿದೆ.
ಕಾಮರೂಪರಾಜನಿಗೆ ಲೇಖವಾಹಕನಾಗಿದ್ದ ವಿಶಾಖನಂದಿ ಬರುವುದು ನಾಗವರ್ಮನಲ್ಲಿ-
ಉಡೆದೋಲುಂ ಪಣೆಕಟ್ಟುಂ
ಮಡಮೇಱಿಸಿ ಮೆಟ್ಟಿದೆಕ್ಕವಡಮಂ ಕೆಯ್ಯೊಳ್
ಪಿಡಿದಿರ್ದಕುಂಚಮಂ ತನ
ಗೊಡಂಬಡಂ ಬಡೆಯೆ ಲೇಖವಾಹಾಕೃತಿಯೊಳ್ || ೨–೪೫ ||
ಈ ಭಾವ ಆಚಣನಲ್ಲಿ ಎಡೆಪಡೆದಿದ್ದು ನಾಗವರ್ಮನಿಗೆ ಋಣಿಯಾಗಿರುವುದನ್ನು–
ಸಿರದೊಳಮರ್ದೊಲೆ ಕೌಂಕುಳ
ಕರಪಾಳಿಕೆ ಮೆಟಿದೆಕ್ಕಡಂ ತೊಟ್ಟೆಸೆವಾ
ಕರಿಯನಡುಕಟ್ಟಿನಂಗಿಗೆ
ವೆರಸಿದ ತಲ್ಲೇಖವಾಹನುನ್ನತದೇಹಂ || ೩–೧೩ ||
“ಅಂತಪುಂಕಿ ಬೆನ್ನಟ್ಟುವ ಕಿಶೋರಕೇಸರಿಯಂ ಕಂಡ ವನಹರಿಣನಂತೆ” ಎಂದು ನಾಗವರ್ಮ (೨-೩೩ವ)ನಲ್ಲಿ ಬರುವ ಒಂದು ಮಾತನ್ನು ತೆಗೆದುಕೊಂಡು ಆಚಣ್ಣ-
ಸಿಂಗದಶಿಶುವಂ ಕಂಡ ಕು
ರಂಗದ ಮಱಿಯಂತೆ ಬೆದಱಿ ದೆಸೆಗೆಟ್ಟು ಕರಂ
ಬೆಂಗೊಟ್ಟೋಡಿದನವನು
ತ್ತುಂಗಕರಂಗಳ ಮರಂಗಳೆಡೆದೆ ಱಪುಗಳೊಳ್ || ೨–೪೮ ||
ಎನ್ನುವ ಸೊಗಸಾದ ಕಂದಪದ್ಯವನ್ನು ರಚಿಸಿದ್ದಾರೆ.
ಅಸಗ, ನಾಗವರ್ಮ, ಆಚಣ್ಣನ ಕೃತಿಗಳ ಅಧ್ಯಯನವನ್ನು ಸವಿಸ್ತಾರವಾಗಿ ಮಾಡಿರುವ ಡಾ. ವೈ.ಸಿ. ಭಾನುಮತಿಯವರು “ಆಚಣ್ಣ ಕಾವ್ಯನಿರ್ಮಾಣ ಮಾಡುವ ಹೊತ್ತಿಗಾಗಲೆ ವರ್ಧಮಾನ ಪುರಾಣ ಕನ್ನಡದಲ್ಲಿ ಸ್ವರೂಪು ಪಡೆದಿದ್ದರಿಂದ ನಾಗವರ್ಮ ಕಾವ್ಯಕಟ್ಟುವ ಸಂದರ್ಭದಲ್ಲಿ ಎದುರಿಸಿದ ಸವಾಲುಗಳಾವುವೂ ಈತನ ಮುಂದಿರಲಿಲ್ಲ. ಆ ವೇಳೆಗಾಗಲೆ ನಾಗವರ್ಮ ವರ್ಧಮಾನ ಕಥೆಯನ್ನು ಪುರಾಣದ ಚೌಕಟ್ಟಿಗೆ ಅಳವಡಿಸಿದ್ದ ; ಕಥಾಸಂವಿಧಾನ ರೂಪಿಸಿದ್ದ ; ಅಷ್ಟಾದಶವರ್ಣನೆಗಳನ್ನು ಸೇರಿಸಿದ್ದ. ಹೀಗೆ ಸಿದ್ಧವಾಗಿದ್ದ ಅಡುಗೆಯನ್ನು ಕನ್ನಡದ ಜಾಯಮಾನಕ್ಕೆ ತಕ್ಕಂತೆ ಒಪ್ಪ ಓರಣದಿಂದ ಉಣಬಡಿಸಿದ್ದು ಆಚಣ್ಣನ ಸಾಧನೆ” ಎಂದಿದ್ದಾರೆ. (ಕನ್ನಡದಲ್ಲಿ ವರ್ಧಮಾನ ಸಾಹಿತ್ಯ, ಪುಟ. ೪೦೧)
ಆಚಣ್ಣನು ನಾಗವರ್ಮನ್ನು ವಸ್ತುವಿಗೆ ಆಧರಿಸಿದಂತೆಯೆ ಭಾಷೆ ಮತ್ತು ಶೈಲಿಗೆ ಆಧರಿಸಿದ್ದಾನೆನ್ನುವುದು ನಿಜವಾದರೂ ತನ್ನದೇ ಆದ ಛಾಪನ್ನು ಮೂಡಿಸುವಲ್ಲಿ ಸಫಲವಾಗಿದ್ದಾನೆ. ಆಚಣ್ಣನು ನಾಗವರ್ಮನ ಪಡಿಯಚ್ಚಲ್ಲ ಎನ್ನುವುದು ಕೃತಿ ಸಮೀಕ್ಷೆಯಿಂದ ತಿಳಿಯುತ್ತದೆ. ಉಭಯ ಭಾಷಾ ಕವಿಯಾದ ಆಚಣ್ಣ ಸಂಸ್ಕೃತ, ಕನ್ನಡ ಮತ್ತು ಸಂಸ್ಕೃತಕನ್ನಡ ಭಾಷೆಗಳ ಹೊಂದಾಣಿಕೆಯನ್ನು ನಿರ್ವಹಿಸಿದ್ದಾನೆ. ಸಂಸ್ಕೃತ ಭಾಷೆಯ ಪ್ರಯೋಗಕ್ಕೆ-
ಕ್ರಮವಿಕ್ಷೇಪಕ್ವಣನ್ಣೂಪುರವಿರವ ಪುರಸ್ಸಾರಿ ಸಜ್ಜಸ್ಮರಂಸ್ಮೇ
ರಮುಖೇಂದುದ್ಯೋತ ಜಾತದ್ಯುತಿ ಮಿಲಿತ ಪದಾಲಕ್ತ ರಕ್ತೀಭವಶ್ಚಾ
ದ್ರಮ ಸಗ್ರಾವಾಂಗಣಂ ಭಂಗುರತರಳ ಕಟಾಕ್ಷಾಂಚಳೋರ್ದೀರ್ಣವಿದ್ದು
ದ್ಭ್ರಮವಿಭ್ರಾಮ್ಯನ್ನರಾಳಂ ಸುಱಿವುದು ನೃಪತಿಪ್ರೇಷ್ಯಯೋಷಿತ್ಕದಂಬಂ || ೧ –೭೪ ||
ಆಚಣ್ಣನ ಕನ್ನಡ ಭಾಷೆಯ ಪ್ರಯೋಗಕ್ಕೆ-
ಎಲೆ ತಮ್ಮ ಗಿಳಿಯ ಚಪಳತೆ
ನೆಲೆವೆತ್ತುದು ನಿನ್ನೊಳಿನ್ನೆಗಂ ನಿನಗಿನಿತಂ
ಕಲಿಸಿದ ಕೋವಿದನಾವೊಂ
ಜಲಕ್ಕನಱಿಪೆಂಬುದು ಮುಗುಳ್ನಗೆ ನಗುತಂ || ೧೬–೧೧ ||
ಈತನ ಕನ್ನಡ ಕವಿತಾಶಕ್ತಿಗೆ ೧೩-೫೧ ರಗಳೆ ಅತ್ಯುತ್ತಮ ನಿದರ್ಶನವಾಗಿದೆ.
ಸಂಸ್ಕೃತ ಮತ್ತು ಕನ್ನಡ ಭಾಷೆಗಳ ಸಮ್ಮಿಶ್ರಣದ ಪ್ರಯೋಗಕ್ಕೆ-
ಜಿನಪತಿ ಕಾಳಿಕಾರಹಿತ ಕಾಂಚನದಂತೆ ನಿರಸ್ತಕರ್ಮಬಂ
ಧನನೆಸೆದಿರ್ದನಾಂ ದುರಿತ ಬಂಧದೆ ಕಾಳಿಕೆಪರ್ವಿದೊಂದು ಕಾಂ
ಚನದವೊಲಿರ್ದೆನೀ ದುರಿತಮೀ ತೆಱದಿಂದಮಗಲ್ವುದುಂ ಜಿನೇಂ
ದ್ರನದೊರೆಯಪ್ಪೆನೆಂದು ತಿಳಿದಾತನೆ ದರ್ಶನಶುದ್ಧನುತ್ತಮಂ || ೧೧–೧೦೦ ||
ಇವು ನಿದರ್ಶನ ಮಾತ್ರ. ಇಡೀಕೃತಿ ಈ ಬಗೆಯ ರಚನೆಗಳಿಂದ ತುಂಬಿ ಶೋಭಾಯಮಾನವಾಗಿದೆ.
ಆಮಳಕರಸದಿಂ ಕಷಾಯಿತಾಸ್ಯನಾದಂಗೆ ನೀರುಂ ಕ್ಷೀರರುಚಿಯಾಗಿ ತೋರ್ಪಂತೆ (೧೧-೬೫) ಧರೆಗೆ ಱಗದೆ ದೀಪವರ್ತಿನಿಧಿ ಸನ್ನಿಧಿಯೊಳ್ (೧೦-೩೩) ಪೊಸನೀರ ಮೀಂಗಳಂದದಿನಿದಿಱೇಱೆ (೯-೫೮) ತಲೆಕೆಳಗಾಗಿರ್ಪುವು ಬಾವಲಂತೆ (೧೧-೪) ಗರ್ದುಗಿನಕಾಯನೊಳಗು ಪೊಱಗಾಗಿ ಮಗುೞ್ಚಿದ ತೆಱದಿಂ (೧೧-೧೫) ಇಂತಹ ಪ್ರಯೋಗಗಳು ಗ್ರಂಥದುದ್ದಕ್ಕೂ ಕಂಡುಬರುತ್ತವೆ. ಇದರಿಂದ ಓದುಗನಿಗೆ ವಿಷಯಗ್ರಹಣ ಮಾಡಲು ಸಹಾಯವಾಗುತ್ತದೆ.
ಆಚಣ್ಣನ ವರ್ಧಮಾನಪುರಾಣದ ಹಸ್ತಪ್ರತಿಕಾರನು ಹಸ್ತಪ್ರತಿಯ ಅಂಚಿನಲ್ಲಿ ಬರೆದಿರುವ ಅಗುಂದಲೆ, ಅಡ್ಡಣ, ಗೞೆ, ತದೆ, ದಡಿ, ಅವಟೈಸು, ಗೊಂದಳಿಸು, ಪುಡುಕುನೀರ್, ಅಡಹಡಿಸು, ಮೆಟ್ಟಕ್ಕಿ, ಱೋಡಿಸು, ಬೈಸಿಕೆ, ಕಡಾರ, ತವಿಲ್, ದರವುರ ಮುಂತಾದ ದೇಸೀ ಶಬ್ದಗಳು ಗ್ರಂಥದಲ್ಲಿ ಎಡೆಪಡೆದು ಕೃತಿಗೆ ವಿಶಿಷ್ಟತೆಯನ್ನು ತಂದಿವೆ.
ಪ್ರಾಸಯಮಕಾದಿ ಅಲಂಕಾರಗಳು, ಉಪಮಾದಿ ಅರ್ಥಾಲಂಕಾರಗಳು ಈ ಕೃತಿಯಲ್ಲಿ ವಿಪುಲವಾಗಿ ಬಳಕೆಯಾಗಿವೆ. ದ್ವಕ್ಷರಿ (೭-೭೨) ಗತಪ್ರತ್ಯಾಗತ (೭-೩೫) ಮುಂತಾದ ಚಿತ್ರಕಾವ್ಯಗಳನ್ನು ರಚಿಸಿದ್ದಾನೆ.
ಛಂದೋನಿರ್ವಹಣೆಯಲ್ಲಿ ಖ್ಯಾತಕರ್ನಾಟಕಗಳಲ್ಲದೆ ದ್ರುತವಿಳಂಬಿತ, ಮಲ್ಲಿಕಾಮಾಲೆ, ಮಾಳಿನಿ, ಶಾರ್ಙ್ಗ, ಸ್ವಾಗತ, ಪೃಥ್ವೀ, ಹರಿಣಿ ; ರಥೋದ್ಧತೆ, ತರಳೆ, ಉತ್ಸವ, ಉಪಜಾತಿ ಮುಂತಾದ ಅಪೂರ್ವ ವೃತ್ತಗಳ ಬಳಕೆಯನ್ನು ಕಾಣಬಹುದು. ದೇಸೀಛಂದಸ್ಸುಗಳಾದ ರಗಳೆ, ತ್ರಿಪದಿಗಳ ರಚನೆಯೂ ಉಂಟು.
ಸದಳಂಕಾರದಗಾರಮುದ್ಘರಸ ಭಾವಾನೀಕದೋಕಂ ಸದ
ರ್ಥದ ಸಾರ್ಥಂ ವರಶಬ್ದವೃಂದದ ವಿರಾಜನ್ಮಂದಿರಂ ನಾಡೆಯುಂ
ಮೃದುಸಂದರ್ಭಗರ್ಭಮಿಂತಿದೆನಲ್ ಸಾಲ್ದಿರ್ದ ಕಾವ್ಯಂ ಸಭಾ
ಸದರಂತಃಕರಣಕ್ಕದೇಂ ಕಱೆಯದೇ ಸೌಖ್ಯಾಮೃತಾಸಾರಮಂ || ೧–೨೧ ||
ಎನ್ನುವುದು ಆಚಣ್ಣ ಕಂಡ ಕಾವ್ಯಸ್ವರೂಪ. ಈ ಆದರ್ಶಕ್ಕೆ ಅನುಗುಣವಾಗಿ ನಿಲ್ಲುತ್ತದೆ. ಆಚಣ್ಣನು ವರ್ಧಮಾನ ಪುರಾಣ.
ಗ್ರಂಥಸಂಪಾದನೆ
ಆಚಣ್ಣನ ವರ್ಧಮಾನ ಪುರಾಣಂ ಮದರಾಸು ವಿಶ್ವವಿದ್ಯಾನಿಲಯದ ಮೂಲಕ ೧೯೫೨ರಲ್ಲಿ ಪ್ರಕಟವಾಗಿದೆ. ಇದರ ಹಸ್ತಪ್ರತಿ “ಶಕವರ್ಷ ೧೩೫೧ನೆಯ ಕೀಲಕ ಸಂವತ್ಸರದ ಚೈತ್ರ ಶುದ್ಧ ೭” ಎಂದರೆ ಕ್ರಿ.ಶ. ೧೪೩೯ರಲ್ಲಿ ಸಿದ್ಧವಾಗಿದೆ. ಗ್ರಂಥಪಾತಗಳನ್ನು ತುಂಬಿ ಸ್ಖಾಲಿತ್ಯಗಳನ್ನು ಸರಿಪಡಿಸಿ ಏಕೈಕ ಹಸ್ತಪ್ರತಿಯಿಂದ ಸಂಪಾದಿಸಲಾಗಿದೆ. ಸಂಪಾದಕರ ಪಾಂಡಿತ್ಯ ಪರಿಶ್ರಮಗಳು ನಿಚ್ಚಳವಾಗಿ ಕಂಡುಬರುತ್ತವೆ.
ಮೂಡಬಿದಿರೆಯ ಶ್ರೀ ದಿಗಂಬರ ಜೈನ ಧರ್ಮಶಾಲೆಯಲ್ಲಿ ಲಭ್ಯವಾಗಿ ಬಿ.ಎಸ್‌. ಸಣ್ಣಯ್ಯನವರು ಸಂಪಾದಿಸಿರುವ ಎರಡನೆಯ ನಾಗವರ್ಮನ ಪುರಾಣದ ಜೊತೆ ಅಗ್ಗಳನ ಚಂದ್ರಪ್ರಭ ಪುರಾಣ, ಆಚಣ್ಣನ ವರ್ಧಮಾನ ಪುರಾಣ ಮತ್ತು ರನ್ನನ ಅಜಿತನಾಥ ಪುರಾಣಗಳು ಸೇರಿವೆ. ಅಲ್ಲಿರುವ ಆಚಣ್ಣನ ವರ್ಧಮಾನ ಪುರಾಣದ ಪ್ರತಿಯ ವಿವರಗಳು ಹೀಗಿವೆ- “ಶ್ರೀ ಜಯಾಭ್ಯುದಯ ಶಾಲಿವಾಹನ ಶಕವರ್ಷ ೧೪೯೧ನೆಯ ಶುಕ್ಲಸಂವತ್ಸರದ ಅಶ್ವೀಜಮಾಸದ ಕೃಷ್ಣಪಕ್ಷ ದಶಮಿ ಬುಧವಾರದಲ್ಲು ವಟಗ್ರಾಮದ ಮಾಣಿಕಸ್ವಾಮಿಯ ಚೈತ್ಯಾಲಯದಲ್ಲಿ ಲಕ್ಷ್ಮೀಸೇನ ಭಟ್ಟಾರಕದೇವರುಗಳ ಪ್ರಿಯಶಿಷ್ಯರು ಪಾಯಣ್ಣಗಳು ಶ್ರೀವರ್ಧಮಾನ ಪುರಾಣವನ್ನು ಬರದು ಮುಗಿದುದಕ್ಕೆ ಮಹಾಶ್ರೀ” ಎಂದರೆ ಕ್ರಿ.ಶ. ೧೫೬೯ರಲ್ಲಿ ಈ ಹಸ್ತಪ್ರತಿಸಿದ್ಧವಾಗಿದೆ. ಈ ಕಾಗದದ ಹಸ್ತಪ್ರತಿಯನ್ನು ಬಳಸಿಕೊಳ್ಳಲು ಸಾಧ್ಯವಾಗಲಿಲ್ಲ.
೧೯೭೪ರಲ್ಲಿ ಧಾರವಾಡದಿಂದ ತಾವು ಸಂಪಾದಿಸಿದ ‘ಆಚಣ್ಣ ಕವಿಯ ವರ್ಧಮಾನ ಪುರಾಣ’ದಲ್ಲಿ ಬಿ.ಬಿ. ಮಹೀಶವಾಡಿಯವರು ತಮಗೆ ಆಚಣ್ಣನ ವರ್ಧಮಾನ ಪುರಾಣದ ಹೊಸ ಹಸ್ತಪ್ರತಿಯೊಂದು ದೊರೆತಿದೆಯೆಂದಿದ್ದಾರೆ. ಆ ಹಸ್ತಪ್ರತಿಯ ವಿವರಗಳು ಲಭ್ಯವಿಲ್ಲ.
ಮೈಸೂರು ವಿಶ್ವವಿದ್ಯಾಲಯದ ಕುವೆಂಪು ಕನ್ನಡ ಅಧ್ಯಯನ ಸಂಸ್ಥೆಯ ಹಸ್ತಪ್ರತಿ ಭಂಡಾರದಲ್ಲಿ ಕೆ.ಎ. ೫ ಸಂಖ್ಯೆಯ ಕಾಗದದ ಹಸ್ತಪ್ರತಿ ಇದೆ. ಇದರ ಮೂಲಪ್ರತಿಯ ಬಗ್ಗೆ ವಿವರಗಳಿಲ್ಲ. ಮದರಾಸು ವಿಶ್ವವಿದ್ಯಾನಿಲಯದ ಪರಿಷ್ಕರಣದಲ್ಲಿ ಗ್ರಂಥಪಾತವನ್ನು ತುಂಬಿ ಚೌಕಕಂಸವನ್ನು ಹಾಕಿದೆ. ಇಲ್ಲಿ ಅದೇ ಪಾಠಗಳಿದ್ದರೂ ಚೌಕಕಂಸವಿಲ್ಲ.
ಈ ಹಸ್ತಪ್ರತಿಯ ಪಾಠವೈಶಿಷ್ಟ್ಯಗಳು-
೧. ವ || ಅಂತು ಮಲ್ಲದೆಯುಂ, ಚಂ || ಎಳವಿಸಿಲಂ ವಿಯಚ್ಚರಕುಮಾರ (೫-೨೫) ವಚನ ಮತ್ತು ಪದ್ಯವಿಲ್ಲ.
೨. ಎಂಬುದುಮದರ್ಕನುರೂಪಮಾಗಿ ನಿರ್ಜಿತಾರಾತಿಸೇನನಪ್ಪ ಜಯಸೇನನಿಂತೆಂದ,- ಕಂ || ಸುರಪಥದೊಳೊಡ್ಡಿದಹಿತನ – ಎನ್ನುವ ವಚನ ಮತ್ತು ಪದ್ಯವಿಲ್ಲ.
೩. ಮುದ್ರಿತ ಪ್ರತಿಯಲ್ಲಿ ೮-೫೨ನೆಯ ಪದ್ಯ ಮತ್ತು ವಚನಗಳ ಗ್ರಂಥಪಾತವಾಗಿದ್ದು ಕೆ.ಎ. ೫ ಹಸ್ತಪ್ರತಿಯಲ್ಲಿಯೂ ಗ್ರಂಥಪಾತವಾಗಿದೆ. ಆದುದರಿಂದ ಆರಾಪ್ರತಿ ಮತ್ತು ಕೆ.ಎ. ೫ ಪ್ರತಿಗಳ ಮೂಲ ಒಂದೇ ಎಂದು ಭಾವಿಸಬಹುದಾಗಿದೆ.
೪. ೧೧-೪೭ ವಚನಲದಲ್ಲಿ “ಮಂ ಮಾಣದೆ…ಶ್ರೋತೇಂದ್ರಿಯಮ” ಎನ್ನುವ ಹೆಚ್ಚಿನ ಪಾಠವಿದೆ.
೫. ೧೧-೬೨ ವಚನದಲ್ಲಿ “ತತ್ತ್ವವಿಚಾರದೊಳ್…. ತಪಸ್ಸಿದ್ಧಿಯುಮಂ” ಎನ್ನುವ ಭಾಗ ಕೆ.ಎ. ೫ರಲ್ಲಿಲ್ಲ.
೬. ಇದು ಪ್ರಾಪಾಸ್ರವ ಕಾರಣ (೧೧-೯೦) ಮತ್ತು ಇದು ಮೋಕ್ಷಮಾರ್ಗಮಿದು (೧೧-೯೩) ಪದ್ಯಗಳ ನಡುವೆ ಮನದಪಪಳಿಕೆಗೆ (೧೧-೯೧) ಮಾನಧನಮೆನಿಪ (೧೧-೯೨) ಎನ್ನುವ ಎರಡು ಹೊಸ ಪದ್ಯಗಳು ಲಭಿಸಿವೆ.
೭. (೧೧-೧೦೬) ವಚನದಲ್ಲಿ ಕರಣತ್ರಂಯಗಳೊಳ್…ಗುಣಶ್ರೇಣಿಗಳು ಎನ್ನುವ ಭಾಗ ಕೆ.ಎ. ೫ರಲ್ಲಿಲ್ಲ.
೮. ವಿಶೇಷವೆಂದರೆ ನಾಗವರ್ಮನ ವರ್ಧಮಾನ ಪುರಾಣದ “ಪದಿನಾಲ್ಕು ಸಾಗರೋಪಮ (೭-೪೨) ಪದ್ಯವನ್ನು ಆಚಣ್ಣ (೧೨-೭೬) ಸ್ವೀಕರಿಸಿದ್ದಾನೆ ಎನ್ನುವುದು ವಿದ್ವಾಂಸರ ಅಭಿಪ್ರಾಯ. ಆದರೆ ಕೆ.ಎ. ೫ ಹಸ್ತಪ್ರತಿಯಲ್ಲಿ ಕೈವಾಡವೊ ತಿಳಿದು ಬರುವುದಿಲ್ಲ. ಆದರೆ ಸಂದರ್ಭಕ್ಕನುಗುಣವಾಗಿ ನೋಡಿದಾಗ ಈ ಪದ್ಯ ಇಲ್ಲದಿದ್ದರೂ ನಡೆಯುತ್ತದೆ. ಆದುದರಿಂದ ಇದು ಹಸ್ತಪ್ರತಿಕಾರನ ಕೈವಾಡವೆಂದು ಭಾವಿಸಬಹುದಾಗಿದೆ. ಉಳಿದಂತೆ ಕೆ.ಎ. ೫ರಿಂದ ಸೂಕ್ತ ಪಾಠಗಳನ್ನು ಬಳಸಿಕೊಂಡು ಪರಿಷ್ಕರಿಸಿದೆ.
ಇದುವರೆಗೆ ಆಚಣ್ಣನ ವರ್ಧಮಾನ ಪುರಾಣಕ್ಕೆ ಲಭ್ಯವಿರುವ ೪ ಹಸ್ತಪ್ರತಿಗಳಲ್ಲಿ ೨ ನ್ನು ಬಳಸಿಕೊಂಡಿದೆ. ಉಳಿದೆರಡು ಹಸ್ತಪ್ರತಿಗಳನ್ನು ಬಳಸಿ ಮತ್ತಷ್ಟು ಪರಿಷ್ಕರಿಸುವ ಸಾಧ್ಯತೆ ಇದೆ.
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪ್ರಥಮಾಶ್ವಾಸಂ (೧)
ಶಾ || ಶ್ರೀಮಚ್ಚಾಮರ ಸಿಂಹವಿಷ್ಟರ ವರಚ್ಛತ್ರತ್ರಯಾಶೋಕ ದಿ
ವ್ಯಾಮೇಯಧ್ವನಿ ಪುಷ್ಪವೃಷ್ಟಿ ಸುರಭೇರೀ ಭೂರಿ ಭಾಮಂಡಳ
ಸ್ತೋಮಂ ಭಾಸ್ವದನಂತಬೋಧ ಬಳ ದೃಕ್ಸೌಖ್ಯತ್ವ ಲಕ್ಷ್ಮೀಸಮು
ದ್ದಾಮಂ ಮಾೞ್ಕೆಮಗೞ್ಕಱಿಂದೆ ಶುಭಮಂ ಶ್ರೀವರ್ಧಮಾನಂ ಜಿನಂ || ೧
ಚಂ || ಅತನುವನೋವದಪ್ಪಳಿಸಿ ಮೋಹನಸಾಹಸಮಂ ಕಳಲ್ಚಿ ದುಃ
ಕೃತ ಖಳಸೇನೆಯಂ ತವಿಸಿ ವಿಶ್ವಗುಣೋಜ್ಜ್ವಳ ರತ್ನಕೋಶದೀ
ಶತೆವಡೆದಪ್ರತರ್ಕ್ಯಮಹಿಮೋದಯಮಂ ತಳೆದಿರ್ದ ಸಿದ್ಧಸಂ
ತತಿ ನಮಗೀಗೆ ಸಿದ್ಧಿರಮಣೀ ರಮಣೀಯನಿವಾಸ ವಾಸಮಂ || ೨
ಮ || ಸ್ರ || ವರಪಂಚಾಚಾರ ಚಂಚತ್ಕುಳಿಸದೆ ಮದನೋದ್ಯತ್ಪ್ರತಾಪೋಚ್ಚಧಾತ್ರೀ
ಧರಮಂ ಮುಂನುರ್ಚುನೂಱಪ್ರಿನಮೊಡೆದು ತಪಃಪ್ರಾಜ್ಯಸಾಮ್ರಾಜ್ಯಲಕ್ಷ್ಮೀ
ಪರಿರಂಭ ಪ್ರಾಪ್ತಿಯಿಂದಂ ಪ್ರತಿದಿನಮಧಿಕಾನಂದಮಂ ತಾಳ್ದಿದಾಶಾಂ
ಬರಮುಖ್ಯರ್ ಮಾೞ್ಕೆ ಶುದ್ಧಾಚರಣಮನೆಮಗಾಚಾರ್ಯರಾಚಾರವರ್ಯರ್ || ೩
ಇದು ಸಂಸಾರಸ್ವರೂಪಂ ಪರಿಕಿಪೊಡಿದು ಮುಕ್ತಿಸ್ವರೂಪಂ ದಲೆಂದ
ಗ್ಗದ ಸತ್ಯಾಧಿಷ್ಠಿತ ಶ್ರೀಜಿನವಚನದೊಳಿರ್ದಂದಮಂ ಪ್ರೀತಿಯಿಂ ತ
ಪ್ಪದೆ ನಾನಾಜೀವಜಾಳಕ್ಕನುದಿನಮುಪದೇಶಂಗೆಯುತ್ತಿರ್ಪ ಸೌಜ
ನ್ಯದಯಾಂಭೋರಾಶಿಗಳ್ ಸುಶ್ರುತಜಳಧಿಗಳಂ ಮಾೞ್ಕುಪಾಧ್ಯಾಯರೆಮ್ಮಂ || ೪
ಚಂ || ಸಮರಸಭಾವಭಾವನೆಯೆ ಭಾವಮನಾವರಿಸಿತ್ತು ಮತ್ತೆ ಸಂ
ಯಮಗುಣಶೀಲಸಂತತಿ ಸಮಂತತಿ ಶೋಭೆಯನಾಂತುದಿನ್ನರಾ
ರಮಮ ಸಮಸ್ತ ಭೂತಳದೊಳೆಂಬ ಸಮಾಖ್ಯೆಗೆ ಸಂದ ಸಾಧುಗಳ್
ವಿಮಳಯಶೋನಿಧಾನರೆಮಗೀಗೆ ನಿಜೋತ್ತಮಸಾಧುವೃತ್ತಿಯಂ || ೫
ಪರಮ ಜಿನೇಂದ್ರಬೋಧ ಹಿಮವನ್ನಗಜಾತೆಯನೇಕ ಭಂಗಭಂ
ಗುರುವಿಸರತ್ತರಂಗೆಯ ನಿಯೋಗ ಸಮುಜ್ಜ್ವಳಫೇನ ಸಂತತ
ಸ್ಫರಿತ ನಯಪ್ರಮಾಣ ಘನಘೋಷ ಲಸದ್ವಚನಾಮೃತಾಂಬು ಸ
ದ್ಭರಿತೆ ಸರಸ್ವತೀಸುರತರಂಗಿಣಿ ಮನ್ಮತಿಗೀಗೆ ಸಿದ್ಧಿಯಂ || ೬
ಕಂ || ಶ್ರೀ ಸಿದ್ಧಾಯಿನಿ ಯಕ್ಷಿ ಸು
ರಾಸುರ ನರಖಚರನಿಚಯಕೀರ್ತಿತೆ ಭುವನೋ
ದ್ಭಾಸಿತೆ ಮತ್ಕೃತಿಗತುಳ ವಿ
ಳಾಸ ವಿಕಾಸಂಗಳಂ ನಿಮಿರ್ಚುಗೆ ಸತತಂ || ೭
ಧರ್ಮವಿರೋಧಿಗಳಂ ದು
ಷ್ಕರ್ಮಪಯೋಧಿಗಳನಧಿಕಜನತಾಧಿಗಳಂ
ನಿರ್ಮೂಳಿಸುಗೆ ಗಜೇಂದ್ರಂ
ಪೆರ್ಮೆಯ ಯಕ್ಷಂ ಜಿನೇಂದ್ರಮತಕೃತಿ ಪಕ್ಷಂ || ೮
ಗೌತಮನಂ ಗತನತಜನ
ತಾತಮನಂ ಸಕಲಲೋಕವರ್ತಿತ ಕೀರ್ತಿ
ಶ್ರೀತಮನಂ ಬಂದಿಸುವೆಂ
ಪ್ರೀತಮನಂ ನಿಖಿಲ ಗಣಧರೌಘೋತ್ತಮನಂ || ೯
ಶರಣಕ್ಕೆಮಗೆಂದುಂ ಭಾ
ಸುರತರ ಭೂತಬಲಿ ಪುಷ್ಪದಂತಾಖ್ಯರ ಸ
ಚ್ಚರಣಸರಸಿರುಹಯುಗಳಂ
ವರಭವ್ಯಮಧುವ್ರತೋತ್ಕರ ಪ್ರೀತಿಕರಂ || ೧೦
ಚಂ || ವಿಮಳಕಳಾವಿಳಾಸದಧಿಕತ್ವಮನಾಂತು ದಿಗಂಬರ ಪ್ರತಾ
ನಮನನುರಾಗದಿಂ ಬೆಳಗಿ ತೂಳ್ದಿ ಕುಮಾರ್ಗತಮಃಸಮೂಹಮಂ
ಪ್ರಮದಮನಿತ್ತು ಸತ್ಕುವಳಯಕ್ಕೆ ಜಗನ್ನುತ ಗೃಧ್ರಪಿಂಛ ಸಂ
ಯಮಿವರನಿಂದುಮಂಡಳದವೋಲೆಸೆದಂ ನಿಸದಂ ಧರಿತ್ರಿಯೊಳ್ || ೧೧
ಕೃತಜಿಮಾರ್ಗವಾರಿಜವಿನಿದ್ರನನುಜ್ಜ್ವಳ ಕೀರ್ತಿಭದ್ರನಂ
ವಿತತ ದಯಾಸಮುದ್ರನಶೇಷ ಜನಸ್ತುತ ಶೀಲಮುದ್ರನಂ
ಗತಮಕರಧ್ವಜೇಭರಿಪುರೌದ್ರನನಪ್ರತಿಮಾಂಕರೌದ್ರನಂ
ಯತಿಪ ಸಮಂತಭದ್ರನನಿಳಾವಳಯಂ ನಲವಿಂದೆ ಕೀರ್ತಿಕುಂ || ೧೨
ಮನದೊಲವಿಂದೆ ಬಂದಿಸುವುದುರ್ವ್ವರೆ ಲಬ್ಧಜಿನಪ್ರಸಾದನಂ
ಮುನಿವಿಹಿತಪ್ರಮೋದನನಶೇಷ ವಿನೂತಕಳಾ ವಿನೋದನಂ
ಕುನಯನಿಕಾಯ ಭೇದನನಪಾತ್ತ ವಿಷಾದನನಪ್ರಮಾದನಂ
ಜನಪತಿ ಪೂಜ್ಯಪಾದನನನೂನಗುಣಾಂಬುಧಿ ಪೂಜ್ಯಪಾದನಂ || ೧೩
ಕಂ || ಕುನಯಾಚಳ ಶತ ಶತಧಾ
ರನ ಧೀರನ ಕೃತಪರೋಪಕಾರನ ಗತಶಂ
ಕನ ನೆಗೞ್ದಕಳಂಕನ ದೇ
ವನಪಾವನ ಪದಪಯೋಜಮೀಗೆಮಗೊಳ್ಪಂ || ೧೪
ಮಾನಧನಂ ವಿಳಸಿತ ವಿ
ದ್ಯಾನಿಳಯಂ ವಿಮಳಚಿತ್ತನಮಳ ಚರಿತ್ರಂ
ಭೂನುತಮೆನಿಸುವ ಕವಿಸಂ
ತಾನಂ ತಾನಿಂ ಪ್ರಸನ್ನಮಕ್ಕೆಮಗೆಂದುಂ || ೧೫
ಚಂ || ನಿರತಿಶಯಾರ್ಥ ಸಾರ್ಥವಿವೆನಿಪ್ಪಿನಮೊಪ್ಪುವನೇಕಕಾವ್ಯಮಂ
ಪರಹಿತಮಾಗೆ ರಾಗದೆ ವಿನಿರ್ಮಿಸಿ ನಿರ್ಮಳ ಕೀರ್ತಿಯಂ ದಿಗಂ
ಬರಧರಣೀತಳಾವಳಿಯೊಳಾದಮೆ ಪರ್ವ್ವಿಸಿದಾ ಕವೀಂದ್ರರಂ
ವಿರಹಿತ ತಂದ್ರರಂ ಪೊಗೞದಂಗೆ ತದಾಶ್ರಿತವಾಣಿ ಕೂರ್ಪಳೇ || ೧೬
ಕಂ || ಕರಮೆಸೆವ ಕಾವ್ಯಮುಕುರದೊ
ಳಿರದೆ ಚಿರಂತನರನೇಗಳುಂ ತೋಱುವರೀ
ಧರೆಯೊಳ್ ಸಮರ್ಥರೇನ
ಲ್ಲರೆ ಪೇೞ್ ಸತ್ಕವಿಗಳವರ್ಗಳಂ ಮೆಚ್ಚದರಾರ್ || ೧೭
ಉ || ಶ್ರೀವಿಜಯಂ ಗಜಾಂಕುಶನುದಾತ್ತಯಶಂ ಗುಣವರ್ಮನಾ ಜಗ
ತ್ಪಾವನ ನಾಗವರ್ಮನಸಗಂ ರಸಿಕಾಗ್ರಣಿ ಹಂಪದೇವನಾ
ಭಾವಕ ಚಕ್ರಿ ಹೊನ್ನಿಗನಿಳಾನುತ ರನ್ನಿಗನಗ್ಗದಗ್ಗಳಂ
ಧೀವಿಭು ಬೊಪ್ಪನೆಂಬ ಕವಿದರ್ಶಕರಿದೆಸೆದತ್ತು ಭೂತಳಂ || ೧೮
ಕಂ || ವಚನರುಚಿನಿಚಯದಿಂದಂ
ಸುಚತುರ ಕವಿರವಿಗಳಖಿಳ ಚೇತೋಗಗನ
ಪ್ರಚುರ ತಮಸ್ತಿಮಿರಮನಳ
ಱೆ ಚಳಿಯಿಸಲ್ ನೆಱೆಗುಮುೞಿದವರ್ ನೆಱೆದಪರೇ || ೧೯
ಖಳತತಿಯೊಳಿತರ ಕೃತಿನುತಿ
ಗಳನಾರಯ್ವಂದಮೆಂತುಟೆಂದಪವಿತತೋ
ಪಳದೊಳ್ ವಿಕಸಿತಮೆನಿಸುವ
ನಳಿನಮನಾರಯ್ವ ತೆಱನೆ ಪೆಱತಾದಪುದೇ || ೨೦
ಮ || ಸದಳಂಕಾರದಗಾರಮುದಘರಸಭಾವಾನೀಕದೋಕಂ ಸದ
ರ್ಥದ ಸಾರ್ಥಂ ವರಶಬ್ಧವೃಂದದ ವಿರಾಜನ್ಮಂದಿರಂ ನಾಡೆಯುಂ
ಮೃದುಸಂದರ್ಭದ ಗರ್ಭಮಿಂತಿದೆನಿಸಲ್ ಸಾಲ್ದಿರ್ಧ ಕಾವ್ಯಂ ಸಭಾ
ಸದರಂತಃಕರಣಕ್ಕದೇಂ ಕಱೆಯದೇ ಸೌಖ್ಯಾಮೃತಾಸಾರಮಂ || ೨೧
ಉ || ಶ್ರೀ ಕರಣಾಗ್ರಗಣ್ಯನಭಿಮಾನಿ ಜಿನೇಂದ್ರಮತಾಬ್ಜಭಾನು ಪು
ಣ್ಯಾಕರನರ್ಥಿಕಲ್ಪತರು ಭೋಗಪುರಂದರನಂಗಜೋಪಮಂ
ಭೀಕರವೈರಿವಾರಣವಿದಾರಣಕೇಸರಿ ಸತ್ಕಳಾಢ್ಯನ
ಸ್ತೋಕಯಶೋರ್ಥಿ ರೇಚವಿಭು ರಂಜಿಸಿದಂ ವಸುಧೈಕಬಾಂಧವಂ || ೨೨
ಮಿಕ್ಕಸುದಾನಿ ರೇಚಣಚಮೂಪತಿಯರ್ತಿಸ್ಥೆ ಕೇಶಿರಾಜನಾ
ತಿಕ್ಕಣ ಚಾವಣರ್ ಬೆರಸುಪಕ್ರಮಿಸಿರ್ದುದನೆಯ್ದೆ ಪೇೞ್ದು ಲೋ
ಕಕ್ಕನುರಾಗಮಂ ಜನಿಯಿಸಣ್ಣ ಮನೋಮುದದಿಂದಮೆಂದು ಸಂ
ದಕ್ಕರಜಾಣರಾಗ್ರಹಿಸೆ ವೀರಜಿನೇಶ್ವರ ಚಾರುಕಾವ್ಯಮಂ || ೨೩
ಶಾ || ಭಾರಧ್ವಾಜ ಪವಿತ್ರಗೋತ್ರತಿಳಕಂ ಶ್ರೀಕೇಶಿರಾಜಾತ್ಮಜಂ
ಸಾರೋದಾರ ಪವಿತ್ರತಾದಿ ಗುಣಭೃನ್ಮ ಲ್ಲಾಂಬಿಕಾನಂದನಂ
ತಾರೇಶೋಜ್ಜ್ವಳ ಕೀರ್ತಿ ಜೈನರುಚಿ ವಾಣೀವಲ್ಲಭಂ ನಿರ್ಮಳಾ
ಚಾರಂ ನಿರ್ಮಿಸಿ ಪೆರ್ಮೆವೆತ್ತನೊಲವಿಂದಾಚಣ್ಣನೀ ಧಾತ್ರಿಯೊಳ್ || ೨೪
ಚಂ || ಗಣಧರರಿಂ ಬಹುಶ್ರುತರಿನಾದಮೆ ವರ್ಣಿತಮಾದಂದಾ ಜಗ
ತ್ಪ್ರಣುತಮನೊಲ್ದ ವೀರಜಿನಚಾರುಚರಿತ್ರಮನಾತ್ಮಶಕ್ತಿಯಂ
ಗಣಿಯಿಸದಲ್ಪಧೀಧನನೆನಾನಭಿವರ್ಣಿಸಿದಪ್ಪೆನಾಜಿನಾ
ಗ್ರಣಿಯ ಪದಾರವಿಂದಯುಗಭಕ್ತಿಸುಧಾನುಭವೋತ್ಥಶಕ್ತಿಯ || ೨೫
ನುತಜಿನನಾಥ ದಿವ್ಯರವನಂದನಜಂ ಶ್ರುತಕಲ್ಪಭೂರುಹಂ
ಚತುರನಿಯೋಗ ಚಾರುಚತುರುನ್ನತ ಶಾಖೆಗಳಿಂ ವಿರಾಜಿಕುಂ
ಪ್ರತಿದಿನಮಲ್ಲಿ ಸನ್ಮತಿಯಸತ್ಕಥೆ ತಾಂ ಪ್ರಥಮಾನುಯೋಗಮೆಂ
ಬತಿಶಯ ಶಾಖೆಗಾದುದುಪಶಾಖೆ ವಿಬುಧೇಷ್ಪ ಫಲಪ್ರದಾಯಕಂ || ೨೬
ವ || ಅದೆಂತೆನೆ-
ಮ || ಸ್ರ || ಜಿನಬೋಧಾಗಾರ ತೋಯಾಶಯದ ನಡುವೆ ಸರ್ವ್ವಾಂತರಿಷ್ಟಂ ಸರೋಜಾ
ತನಿಭಂ ವಿಭ್ರಾಜಿಕುಂ ಮತ್ತದಱ ನಡುವೆ ಸತ್ಕರ್ಣಿಕಾಕಾರಮಂ ನೆ
ಟ್ಟನೆ ತಾಳ್ದಿರ್ಕುಂ ತ್ರಿಳೋಕಂ ತ್ರಿಪವನಸುಪರಾಗಾವ್ಯತಂ ಚೇತನಾಚೇ
ತನಷಡ್ಡ್ರವ್ಯೋರುಬೀಜಂ ಸಹಜಪರಿಣತಿ ಸ್ಪಾರಬಂಧಾನುಬಂಧಂ || ೨೭
ಶಾ || ಆ ಲೋಕತ್ರಯ ಲಕ್ಷ್ಮಿಗಾದ ವಿಳಸನ್ಮಧ್ಯಪ್ರದೇಶಂಬೊಲೇಂ
ಲೀಲಾಲಂಬನಮಾಯ್ತೊ ತಿರ್ಯಗಭಿಧಾನಂ ಲೋಕಮಸ್ತೋಕ ಸ
ದ್ವೇಳಾಲಂಕೃತ ವಾರಿರಾಶಿವಿಪುಳ ದ್ವೀಪಾವಳೀವೃತ್ತ ಶೋ
ಭಾಲಕ್ಷ್ಮಂ ನಯನ ಪ್ರಮೋದಕರ ಜಂಬೂದ್ವೀಪನಾಭೀಸ್ಥಳಂ || ೨೮
ವ || ಅಂತಾಶ್ಚರ್ಯಕರಮಾದ ತಿರ್ಯಗ್ಲೋಕದ ನಡುವೆ-
ಕಂ || ಮದನನವೋಲ್ ಮಕರಾಂಕಂ
ತ್ರಿದಶಾಧೀಶ್ವರನವೋಲ್ ಸವಜ್ರಂ ಸ್ತ್ರೀವ
ಕ್ಷದವೋಲ್ ಸಪಯೋಧರಮೆನಿ
ಪುದು ಲವಣಸಮುದ್ರಮುಚ್ಚಳದ್ರವರೌದ್ರಂ || ೨೯
ನೆಗೞ್ದಾ ಜಳನಿಧಿ ಬಳಸಿರೆ
ಸೊಗಯಿಸುಗುಂ ಸುಪ್ರಸಿದ್ಧ ಜಂಬೂದ್ವೀಪಂ
ಸುಗತಾಶೇಷಕುಳಾಚಳ
ಸುಗಭೀರ ಮಹಾನದೀ ಬಹುಕ್ಷೇತ್ರಕುಳಂ || ೩೦
ತನ್ಮಧ್ಯದೊಳಿರ್ಪುದು ವಿಳ
ಸನ್ಮಣಿಮಯ ಶಿಖರಚುಂಬಿತಾದ್ಯತ್ರಿದಿವಂ
ಮನ್ಮಥಮದಭಂಜನ ಜಿನ
ಜನ್ಮಾಭಿಷವಾನುಕೂಲಮನಿಮಿಷಶೈಳಂ || ೩೧
ವ || ಆ ಕ್ಷೋಣೀಧರವರಧ ದಕ್ಷಿಣದಿಶಾಭಾಗದಲ್ಲಿ-
ಕಂ || ಭರತಮಹೀಕಾಂತೆಯ ಭಾ
ಸುರಮುಖಸರಸೀರುಹಮೆನಿಸಿ ರಂಜಿಸುತಿರ್ಕುಂ
ವರವಿಷಯಂ ಮಗಧಾಖ್ಯಂ
ಸ್ಮರವಿಷಯಂ ಸಕಳಮಂಗಳೋತ್ಕರ ವಿಷಯಂ || ೩೨
ಮ || ಅದನೇವಣ್ಣಿಪೆನೆಲ್ಲಿನೋಡಿದೊಡಮುದ್ಯಾನಂಗಳೆತ್ತೆತ್ತ ನೋ
ದಿದೊಡಂ ತಣ್ಣುಳಿಲೆಲ್ಲಿನೋಡಿದೊಡಮಾವಾಳಂಗಳೆತ್ತೆತ್ತ ನೋ
ದಿದೊಡಂ ಪೂಗೊಳನೆಲ್ಲಿ ನೋಡಿದೊಡಮಿಕ್ಷುಕ್ಷೇತ್ರಮೆತ್ತೆತ್ತ ನೋ
ಡಿದೊಡಂ ಶಾಲಿವನಂಗಳಿಲ್ಲದ ನೆಲಂ ಬೇಱೆಲ್ಲ ಕಾಲೂಱಿರಲ್ || ೩೩
ವ || ಮತ್ತಂ-
ಕಂ || ಕರಿವದನ ಗುಹೋರಗ ಬಂ
ಧುರ ಕಟಕ ಶಿವಾನ್ವಿತಂಗಳಾದುದಱಿಂ ತ
ದ್ಗಿರಿನಿಕರಂಗಳ್ ಭಾವಿಸೆ
ಗಿರೀಶತೆಯನಾಂತುವೆಂಬುದೊಂದಚ್ಚರಿಯೇ || ೩೪
ಕಂ || ಜನಪದದ ಚೆಲ್ವನೀಕ್ಷಿಪೆ
ನೆನುತೆಯ್ತಂದಮೃತವಾರ್ದ್ಧಿ ಬಹುಮುಖದಿಂ ಭೋ
ರೆನೆ ಪರಿಯುತ್ತಿರ್ದಪುದೆಂ
ಬಿನಮಮಳಿನ ನದಿಗಳೆಸೆವುವದಱೊಳ್ ಪಲವುಂ || ೩೫
ಅಮರಾವತಿ ತದ್ಭೂತಳ
ದ ಮೇಲೆ ಸಲ್ಲೀಲೆವೆತ್ತು ಪಲವುಂ ರೂಪಿಂ
ದಮೆ ನಿಂದುದೆಂಬ ತೆಱದಿಂ
ದಮೆಸೆವುವಂತಲ್ಲಿ ಸಂತತಂ ನಗರಂಗಳ್ || ೩೬
ವ || ಅಂತುಮಲ್ಲದೆ-
ಕಂ || ಧಾರಿಣಿಗೆ ದಿವಂಗಳನಾ
ಧಾರಂಗಳ್ ಗಗನದಿಂದೆ ಬಿೞ್ದುವೆನಿಪ್ಪಂ
ತಾ ರುಚಿರ ದೇಶದೂರ್ಗಳ್
ಭೂರಿತರ ಶ್ರೀಯನಾಂತು ನಿಂದುವು ಪಲವುಂ || ೩೭
ವ || ಮತ್ತಮಲ್ಲಿ-
ಕಂ || ಎಳೆಯಂ ಪರ್ವಿದ ವಿಷಯಾ
ಧ್ವಳತಿಕೆಗಲ್ಲಲ್ಲಿಗೊಗೆದ ಫಳಮೆನಿಸಿದುವಾ
ಕುಳ ಸುರಭಿಮಯ ರಸಾಮೃತ
ಕಳಿತಂಗಳ್ ಕಾಂಚನಪ್ರಪಾಕೂಟಂಗಳ್ ||
ಚಂ || ಕಳಶಮನಾಗಳೆತ್ತುವುದುಮಾರ್ದ್ದಿಸೆ ತೋಳ್ದೆಱೆಪಿಂ ಮನೋಜನಾ
ಗಳೆ ಜಳಧಾರೆಗೆತ್ತು ನಖದೀಧಿತಿರೇಖೆಗೆ ಕೆಯ್ಯನೊಡ್ಡುವಾ
ಕುಳತೆಯನಾ ಪ್ರಪಾಂಗನೆಯರೀಕ್ಷಿಸಿ ಪಾಂಥರಮೇಲೆ ಲೋಚನಾಂ
ಚಳದೊಳೆ ಬೀಸುತುಂ ತಳಿವರುಚ್ಚಳಿತ ಸ್ಮಿತವಾರಿಬಿಂದುವಂ || ೩೯
ವ || ಮತ್ತಮಾವಿಷಯದೊಳ್-
ಉ || ಕೈರವವಾರಿಜಂಗಳಲರಂ ತಿಱಿದಾಡುವ ಭೃಂಗಮಾಲೆಯಂ
ಬಾರಿಸಿ ಕಾಲಕರ್ಮಡುಗಳೊಳ್ ನೆಲನಂ ನಡೆ ನೋೞ್ಪ ಭೂಷಿಕಾ
ಕಾರದ ಪಾಮರೀವಿತತಿ ಮಾರ್ಪೊಳೆವೀಕ್ಷಣಂದಿಂ ನಿಜಾಸ್ಯದಿಂ
ತೋರಗುರುಳ್ಗಳಿಂ ಪಡೆವುದೊಪ್ಪಮನಲ್ಲಿಗೆ ಮುನ್ನಿನಂದದಿಂ || ೪೦
ಕಂ || ಕೂರೆಲೆಗಳ ಬಾಯ್ಧಾರೆಗೆ
ಕೋರೈಸಿ ಮುಸುಂಕಿದಂತೆ ಪರಿಕಾಲ್ಗಳ ಪಂ
ಕೇರುಹ ರಜದೊಳ್ ಪೊರೆದು ಸ
ಮೀರಂ ನವಗಂಧಶಾಳಿ ವನದೊಳ್ ಸುೞಿಗುಂ || ೪೧
ಚಂ || ಮಿಳಿರ್ವೆಲೆಪಕ್ಕದಂತರುಣಿಮತ್ತ್ವದಿನೊಳ್ದೆನೆ ಕುಂಡದಂತೆ ಕ
ಣ್ಗೊಳೆ ಗಿಳಿವೆಣ್ಬೊಲಿರ್ದ ಕಳಮಸ್ತಬಕಾಗ್ರಮನೇ ಱಿ ಪಾಲುಣ
ಲ್ಕೆಳಸುವ ರಾಜಕೀರಮನಿದೋಪವಳೊಳ್ ನೆರೆದಪ್ಪುದಾಗದೀ
ಗಿಳಿಯನಗಲ್ಜಲೆಂದಬಲೆ ಪಾಮರಿ ಸೋಯದೆ ನೋಡಿ ಪಿಂಗುವಳ್ || ೪೨
ವ || ಮತ್ತಮಲ್ಲಿ-
ಮ || ಎಲರ್ವೊಯ್ಲಿಂದೊಸರ್ವಿಕ್ಷುಕಾಂಡರಸದಿಂ ನಾಂದಿಕ್ಕೆ ತಮ್ಮೊಳ್ ಪಳಂ
ಚಲೆವೊಳ್ಗೊಂಚಲ ಕಾಯೊಳುರ್ಕುವೆಳನೀರಿಂದಂ ಬನಂಗಳ್ಗಗುಂ
ದಲೆ ನೀರೂಟಮಿದೇಕೆ ಕೆಮ್ಮನೆ ತೊಳಲ್ವುತ್ತಿರ್ಪರಿಂತೆಮ್ಮನೆಂ
ದುಲಿವಂತಿರ್ಪುವು ರಾಟಣಂಗಳಸಕೃದ್ವ್ಯೂಢಾಕ್ಷ ಚೀತ್ಕಾರದಿಂ || ೪೩
ಅಲರ್ದಂಭೋರುಹಮೆಂಬ ಕಣ್ಮಲರಿನಾದಂ ನೋಡಿ ನೀಡುಂ ತೃಷಾ
ಕುಲಿತಶ್ರಾಂತಿ ಸಮೇತ ಪಾಂಥತತಿಯಂ ಕೇಳೀಮರಾಳಾಳಿ ಕೋ
ಮಲನಾದಂಗಳಿನಾತ್ಮ ನಿರ್ಮಳತರಾಂಭಃಪಾನಮಂಮಾಡಿ ಮಿಂ
ದೊಲವಿಂದಂ ಕರೆವಂತೆ ಕಣ್ಗೊಳಿಪುವೆಂದುಂ ತತ್ಸರಸ್ಸಂಕುಳಂ || ೪೪
ಕಂ || ಕಳಮಕ್ಷೇತ್ರಂಗಳ ಪರಿ
ಮಳಕ್ಕೆ ಮಂಡಳಿಸುವಳಿಗಳಿಂದೆಸೆವ ವಿಯ
ತ್ತಳಮಸಿತ ಬಳಾಹಕಮಂ
ತಳೆದುದುಕಾಲದೊಳಮೆಂಬ ಶಂಕೆಯನೀಗುಂ || ೪೫
ಪರಿಕಿಪೊಡಂತಾವಿಷಯಂ
ನಿರಂತರಂ ಬಂಧುರಾಗರಮಣೀಯಕರಂ
ಪರಿಪಾಳಿತ ಘನಶೋಭಾ
ಕರಂಡಕಂ ಬಂಧುರಾಗರಮಣೀಯಕರಂ || ೪೬
ವ || ಮತ್ತಮಾವಿಷಯಂ ವಿಯನ್ಮಂಡಲದಂತೆ ನಿತ್ಯಮಹತ್ವೋಪೇತಮುಂ ನಿರ್ವಾಣ ಪದವಿಯಂತೆ ನಿರ್ವಾದಸೌಖ್ಯಾಭಿರಾಮಮುಂ ಸಿತಪಕ್ಷಪ್ರಚಾರದಂತೆ ಪ್ರವರ್ಧಮಾನ ಸೋಮೋದಯಮುಂ ಸುರುಚಿರ ಸರಸೀಸಂತತಿಯಂತೆ ವಿಕಸತ್ಕಮಳಾವಭಾಸಿತಮುಂ ಸಂವತ್ಸರಪ್ರಕರದಂತೆ ವಿಜಯ ವಿಕ್ರಮ ವಿಭವ ಪ್ರಭವ ಪಾರ್ತ್ಥಿವಾಯತ್ತಮುಂ ವಲ್ಮೀಕಾನೀಕದಂತೆ ಭಾಸ್ವದ್ಭೋಗಿಸಮಾಜವಿರಾಜಿತಮುಂ ಪ್ರಸಿದ್ಧಕವಿಕೃತಶ್ರವ್ಯ ಕಾವ್ಯದಂತೆ ಸಮೀಹಿತಾಶೇಷ ಸರಸಪದಾರ್ಥ ಸಾರ್ಥಾಳಂಕಾರಮುಂ ಸಮಾಸ ಪ್ರಕರಣದಂತೆ ಬಹುವ್ರೀಹಿ ವಿಭ್ರಾಜಿತಮುಂ ನಿಳಿಂಪನಾಯಕ ಹಸ್ತದಂತೆ ವಿಭಾಸ್ವದ್ದಂ ಭೋಳೀವಿಳಾಸಮುಂ ವರ್ಷಾಕಾಲೋದಯದಂತೆ ಕಮನೀಯಕರಕಾನನಮುಂ ಸಮುದ್ಯದುದ್ಯಾನದಂತೆ ವಿವಿಧನಗರಮಾರಂಜಿತಮುಂ ಮಾರ್ತಂಡಮಂಡಳದಂತೆ ಗೋರಾಜಿರಾಜಿತಮುಂ ಸರಿನ್ನಾಥಸಂತತಿಯಂತೆ ನಾನಾರತ್ನ ವ್ಯವಹಾರೋಪಶೋ ಭಿತಮುಂ ಗ್ರಹಸಮೂಹದಂತೆ ಭಾಸ್ವನ್ಮಂಗಳಸಂಗತಮುಂ ಭಾಸುರವಾಸವನಿವಾಸದಂತೆ ಸುಧರ್ಮಾವಭಾಸಿತಮುಮೆನಿಪುದಂತುಮಲ್ಲದೆಯುಂ-
ಕಂ || ಕರಪೀಡನಮುರುಕುಚದೊಳ್
ತರುಣೀಜನ ಮಧ್ಯದೊಳ್ ದರಿದ್ರತೆ ಚಿಂತಾ
ಪರತೆ ಮುನೀಶ್ವರರೊಳ್ ತಾಂ
ದೊರೆಕೊಳ್ಗುಮದಲ್ಲದಿಲ್ಲ ತಜ್ಜನಪದದೊಳ್ || ೪೭
ಪರಿಕಿಸುವೊಡವಗ್ರಹಮು
ದ್ಧುರಸಿಂಧುರ ಬಂಧುರಾಂಗದೊಳ್ ಗುಣಲೋಪಂ
ವರಶಬ್ದಶಾಸ್ತ್ರದೊಳ್ ತಾಂ
ದೊರೆಕೊಳ್ಗುಮದಲ್ಲದಿಲ್ಲ ತಜ್ಜನಪದದೊಳ್ || ೪೮
ವ || ಅಂತತಿಪ್ರಸಿದ್ಧಮುಂ ಶೊಭಾಸಮೃದ್ಧಮುಮೆನಿಪ ಮಗಧಮಹೀಭಾಗದೊಳ್-
ಕಂ || ಕರಮೆಸೆವುದು ರಾಜಗೃಹಂ
ಪುರಮುರುತರ ವಿಭವವಿಜಿತ ಸುರರಾಜಗೃಹಂ
ಸುರುಚಿರರಾಜಗೃಹಂ ರಾ
ಜರಾಜಗೃಹಸದೃಶ ವರವಣಿಗ್ರಾಜಗೃಹಂ || ೪೯
ಇರೆ ತರತರದಿಂ ತುಱುಗಿದ
ಸರಿಗೆಗಳಿಡೆ ದಕ್ಷಿಣೋತ್ತರಾಯಣಗತಿಯೊಳ್
ಪರಿವ ರವಿರಥದ ಗಾಲಿಯ
ಪರಿಕಣಿಯೆನೆ ಪೊನ್ನಕೋಂಟೆ ಸೊಗಯಿಸಿ ತೋರ್ಕುಂ || ೫೦
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪ್ರಥಮಾಶ್ವಾಸಂ (೨)
ವ || ಆ ಮಹೋದಾರ ಪ್ರಾಕಾರಮಂ ಪರಿವೇಷ್ಟಿಸಿ-
ಕಂ || ಶ್ರೀತರುಣೀ ಕೇಳಿಗೃಹಂ
ಭೂತಳವಿಭ್ರಾಜಿತಂ ಲಸಜ್ಜೀವನ ವಿ
ಖ್ಯಾತಂ ತಾನೆಸೆವುದು ಪರಿ
ಖಾತಂ ಪ್ರಭುಪುರುಷನಂದದಿಂದನವರತಂ || ೫೧
ಮ || ವರಯೋಷಿಜ್ಜನಮಂ ಪುರುಂ ಪುರಮನೊಳ್ಪೊಂಗೋಂಟೆ ಪೊಂಗೋಂಟೆಯಂ
ತರುಷಂಡಂ ತರುಷಂಡಮಂ ಬಹುತಟಾಕಂಗಳ್ ತಟಾಕಂಗಳಂ
ಪರಿಕಾಲ್ಗಳ್ ಪರಿಕಾಲ್ಗಲಂ ಬೆಳೆದ ಕೆಯ್ಗಳ್ ಕೆಯ್ಗಳಂ ಸುತ್ತಿ ಪಾ
ಮರಿಯರ್ ತಳ್ತೊಳಕೆಯ್ಯೆ ಚೆಲ್ವನೊಳಕೊಂಡಿರ್ಕುಂ ತದುರ್ವೀತಳಂ || ೫೨
ಕಂ || ಫಳಿತ ಪನಸಾಮ್ರ ಸನ್ಮಾ
ತುಳಂಗ ದಾಡಿಮ ತಮಾಳ ಪಾಟಳ ಕದಳೀ
ತಿಳಕಾಶೋಕಾನೋಹಕ
ಕುಳಂಗಳಿಂದೆಸೆವುದದಱ ಬಹಿರುದ್ಯಾನಂ || ೫೩
ವ || ಅಂತುಮಲ್ಲದೆಯುಂ-
ದಿಕ್ಕಾಮಿನಿಯರ್ ಕಂಡಂ
ದಕ್ಕುಂ ಕಣ್ಣೆಂಜಲೆಂದು ಧಾತ್ರಿಪುರಶ್ರೀ
ಗಿಕ್ಕಿದ ಪಚ್ಚೆಯ ಜವನಿಕೆ
ಯಕ್ಕುಮಿದೆನಿಸಿದುದು ಬಳಸಿದುಪವನಷಂಡಂ || ೫೪
ಚಂ || ಸರಸಫಳಾಳಿಭಾರಮನುರಾಗಸಮನ್ವಿತ ಕೀರಮಾತ್ತ ಬಂ
ಧುರಂ ಪಿಕವಾರಮುದ್ಘಮಧುಲಿಟ್ಟರಿವಾರಮಶೇಷ ಸತ್ಕವೀ
ಶ್ವರನುತಿಸಾರಮಾಶ್ರಿತ ವಿಯೋಗಿ ಕುಠಾರಮನಾರತಂ ಮನೋ
ಹರಮೆನಿಕುಂ ವಿಶಾಲ ಸಹಕಾರಮಹೀರುಹಮಾವನಾಂತದೊಳ್ || ೫೫
ನೆನೆದು ತನತ್ತು ಪರ್ವುಗೆಗೆ ಮುನ್ನೆಡೆಗೊಟ್ಟುಪಕಾರಮಂ ದಿನೇ
ಶನ ಘನತೀವ್ರರಶ್ಮಿನಿಚಯಂಗಳಿನಾದಮೆ ಬೆಂದ ತನ್ನಭೋಂ
ಗನೆಯತಿತಾಪಮಂ ಕಿಡಿಸಲೆಂದು ಸುಧಾಕಳಶಂಗಳಂ ವನಾಂ
ಗನೆ ಕೊಡುವಂತೆ ಕಣ್ಗೆಸೆವುವಲ್ಲಿ ಫಳಾವಳಿ ನಾಳಿಕೇರದಾ || ೫೬
ವಿರಹಿಗೆ ಶೋಕಭಾರಮನಪಾರಮನಿತ್ತುಮಶೋಕನಾಮಮಂ
ಧರಿಯಿಪ ಪಾಂಗಿದಾವ ತರುಗುಂಟು ವಿಯೋಗಿಜನಸ್ಥರಾಗಮಂ
ನೆರದತಿರಾಗಮಂ ತಳೆದ ಪಲ್ಲವಮಾವಮರಕ್ಕದುಂಟೆನು
ತ್ತುರುಮುದದಿಂದೆ ಕಂತು ಪರಿಕೀರ್ತಿಪಶೋಕಮಹೀಜಮೊಪ್ಪುಗುಂ || ೫೭
ಕಂ || ಸಮಳಿನಮಳಿಕುಳಮೆಂದಾ
ದಮೆ ತತ್ಸಂಗತಿಯನು ೞಿದು ಸುಮನಸ್ಸಂತಾ
ನಮನೆಯ್ದಿ ಸತತಮತ್ಯು
ತ್ತಮರಂದದಿನೆಸೆವುವಲ್ಲಿ ಚಂಪಕನಿಕರಂ || ೫೮
ವ || ಮತ್ತಮಾ ನಗರಿಯೊಳ್-
ಕಂ || ಬಿಸುಗದಿರನ ಬೆಂಕೆಗೆ ಸೈ
ರಿಸದೆ ನಭೋಂಗಣದಿನಿ ಱಿದು ತಾರಗೆಗಳ್ ಪುಂ
ಜಿಸಿದಾ ಮಣಿಗಾಱವಸರದ
ಪೊಸಮುತ್ತಿನ ನೆವದಿನಿರ್ಪ್ಪುವಿರುಳಪ್ಪಿನೆಗಂ || ೫೯
ಪರಿಹರಿಸಿ ಜಡಾಕೃತಿಯಂ
ಪುರಲಕ್ಷ್ಮಿಗೆ ಮೆಱೆದು ತನ್ನ ಸಿರಿಯಂ ರತ್ನಾ
ಕರಮೋತಿರ್ದಪುದೆನೆ ರ
ತ್ನರಾಶಿಯಿಂ ವಿಪಣಿವೀಥಿ ಸೊಗಯಿಸಿ ತೋರ್ಕುಂ || ೬೦
ಪಳಿಕಿನ ಕುಟ್ಟಿದೊಳ್ ನಖ
ವಿಳೋಕಮಂ ಕಾಣದಱಸಿ ಕರೆದಪುವು ತದಾಂ
ಗುಳಿಗಳೆನಿಸಿದುದು ಸತಿಯರ
ಪಳಂಚಿನುಂಗುರದ ವಿರುತಿ ಪುರವೀಥಿಗಳೊಳ್ || ೬೧
ವಿವರಂಗಳಿಂದಮೊಗೆವಗು
ರುವ ಪೊಗೆ ನಾರಜಕೆ ಮೇಲೆ ಮುಸುಱಿದ ಭೃಂಗೀ
ನಿವಹದ ಗಱಿ ಗಱಿಗೆಣೆಯೆನೆ
ಗವಾಕ್ಷಮಂಗಜನ ದೊಣೆಗೆ ತೊಣೆಯೆನಿಸಿರ್ಕುಂ || ೬೨
ನನೆಗೆಱಪತುಂಬಿ ಗಱಿಯೆನೆ
ಕೊನೆವೆಳಗಿಂ ನಿಮಿರ್ವ ಬಳ್ಳಿವೆಳಗುರ್ದ್ದಿದ ಕಾ
ಲೆನೆ ಗಱಿಗಟ್ಟುವುದತನುಗೆ
ನನೆಗಟ್ಟುವ ನೆವದೆ ಪುಷ್ಪಲಾವೀನಿವಹಂ || ೬೩
ಚಂ || ಮುಗುಳ್ಗಳ ಮಾಲೆ ಸುಯ್ಯ ನಱುಗಂಪಿನೊಳಿರ್ಮಡಿ ಗಂಮನಾಗೆ ಸೆ
ಳ್ಳುಗುರ್ವೆಳಗಿಂದರಲ್ಗಳ ದಳಂ ದಳವೇಱೆ ಮದಾಳಿ ಮೆಲ್ಲಮೆ
ಲ್ಲಗೆ ಸುತಿಗೂಡೆ ಕಂಕಣದ ನುಣ್ಣರದೊಳ್ ಮನೆಗಟ್ಟೆ ಕಂತು ಕಾ
ಮಿಗಳಮನಂಗಳೊಳ್ ಗಡಣದಿಂದಲರ್ಗಟ್ಟುವುದುದಂಗನಾಜನಂ || ೬೪
ಚಳಮಣಿಹಾರದೊಳ್ ತೊಡರ್ದು ತೂಗಿ ಮಗುೞ್ಚುವ ಕಂದು ಕಂತುಗಿಂ
ದೊಳದ ವಿನೋದಮಂ ಕುಡೆ ಮನೋಜನಿಷಾದಿಯ ಕುಂಭಿಕುಂಭದೊಳ್
ತೊಳಗುವ ಪೂವಿನಡ್ಡಣಮನೇ ೞಿಸೆ ಮೌಕ್ತಿಕಕುಂಡಳಂ ಕುಚಂ
ಗಳೊಳೊಲೆದಾಡೆ ಲೀಲೆಯೊಳೆ ಘಟ್ಟಿಮಗುೞ್ಚುವುದಂಗನಾಜನಂ || ೬೫
ಚಂ || ಅಗುರುವ ಧೂಪಧೂಮದೊದವಿಂ ದೆಸೆಗಾಣದೆ ಪೊಕ್ಕು ಪೌರಕಾ
ಮಿಗಳ ಕಪೋಳ ಕಂಠ ಕಟಕಂಟಕಜಾಳದೊಳೞ್ಕಿದಂತೆ ಮೆ
ಲ್ಲಗೆ ನಡೆದಪ್ಪುದಳ್ಗೊನೆಗಳಿಂ ಸುರಿವಂಗಣನಾರಿಕೇಳದಾ
ರೆಗಳೆ ನವೇಂದುಕಾಂತದವಳಂಬನಯಷ್ಪಿಗಳಾಗೆ ತೆಂಬೆಲರ್ || ೬೬
ಮ || ಸ್ರ || ಪ್ರತಿಹರ್ಮ್ಯಂ ಕಾಂತಕಾಂತಾರತಿಕಲಹದೊಳಾಂದೋಳಕೇಳಿಕ್ರಿಯಾ ಸಂ
ಗತಿಯೊಳ್ ಸಂಗೀತ ರಂಗಾಂತರದೊಳಮೃತರೋಚಿಃ ಕರಾಳಂಬನಂ ಸು
ತ್ತಿ ತೊಳಲ್ದಲ್ಲಿ ಪೊೞ್ತಂ ಕಳೆವುದು ಗಣಿಕಾದ್ವಾರಘಂಟಾರವವ್ಯಾ
ಹತನಿದ್ರಂ ದಕ್ಷಿಣಾಶಾವಿರಹಿ ರಜನಿಯೊಳ್ ಮಂದಚಾರಂ ಸಮೀರಂ || ೬೭
ಉ || ಕೋಮಳ ಚಂದ್ರಕವ್ಯಜನಚಿಹ್ನಮಧಿಷ್ಠಿತ ದರ್ಪಣಪ್ರಭಾ
ಕೌಮುದಿ ಮಂಚಕಾಂಘ್ರಿಮಣಿಪೀಠವಿಳಂಬಿತ ಹಾರತಾರಕಂ
ಕಾಮುಕಲೋಚನೋತ್ಪಳ ವಿಳಾಸಮನೀವುದು ತದ್ವಿಳಾಸಿನೀ
ಧಾಮದೊಳಾಗಳುಂ ಧವಳತಳ್ಪತಳಾಮಳ ಚಂದ್ರಮಂಡಳಂ || ೬೮
ಮ || ಸ್ರ || ಅಳಕಾಸಕ್ತ್ಯೈಕಹಸ್ತಂ ಪಿಕ ಶುಕ ಪರಿಹಾಸ ಪ್ರಫುಲ್ಲೈಕಗಂಡ
ಸ್ಥಳಮಾದರ್ಶಾರ್ಪಿತೈಕೇಕ್ಷಣಮುಚಿತಸಖೀವಾಗ್ವಿರೇರ್ಸೈಕ ಕರ್ಣ
ಕಳವೀಣಾಳಂಬಿತೈಕಸ್ತನಮೆಸೆವುದು ಕಾಂತಾಜನಂ ರತ್ನಪೀಠಂ
ಗಳೊಳೇಕೈಕಾಂಗ ಲೀಲಾಬಲಮನೆ ರತಿನಾಥಂಗೆ ತೋರ್ಪಂದದಿಂದಂ || ೬೯
ದ್ರುತಿವಿಳಂಬಿತ || ಸಕಳಸಂ ನಿಜ ವಂದನೆಯಿಂದೆ ವ
ರ್ದ್ಧಿಕುವಿಳಾಜನಕೆಂಬ ಮಹತ್ವದಿಂ
ಸಕಳಸಂ ಮಣಿಭರ್ಮಮಯಂ ವಿರಾ
ಜಿಕುಮನಾರತಮಾರ್ಹತಮಂದಿರಂ || ೭೦
ಚಂ || ಪದಗತಿ ಪಾಠದಕ್ಕರಮನುಗ್ಘಡಿಪಂತಿರೆ ತೂಕದೋಲೆ ಗೀ
ತದ ಲಯಮಾನಮಂ ಪವಣಿಪಂತಿರೆ ಭಾವರಸಂ ನಿಜಾಂತರಂ
ಗದ ಮಧುರತ್ವಮಂ ಪ್ರಕಟಿಪಂತಿರೆ ರಂಜಿಸಿ ನೃತ್ಯ ಗೀತ ವಾ
ದ್ಯದ ಸುಖಮೇಕರೂಪಮಯಮಾಯ್ತೆನೆ ನರ್ತಿಪರಲ್ಲಿ ಕಾಂತೆಯರ್ || ೭೧
ವ || ಮತ್ತಂ-
ಕಂ || ಉದಧಿಗೆ ಮೇರುಗೆ ಗಾಂಭೀ
ರ್ಯದೊಳುನ್ನತಿಕೆಯೊಳವೆಡಱುಗುಂ ತದ್ರಾಜಾ
ಸ್ಪದದಗೞುಂ ಮದಿಲುಮವಿ
ಲ್ಲದಂದು ಸಜ್ಜನತೆಗೆಂತು ನೆಲೆಯಾದಪುದೋ || ೭೨
ಪ್ರತಿಹಾರನೇತ್ರಪುತ್ರಿಕ
ಮತಿವಿಪುಳ ಕವಾಟಪಕ್ಷ್ಮ ಮೆಸೆವುದು ರಾಜಾ
ಯತನಕ್ಕೆ ನೊಸಲ ಕಣ್ಣೆನಿ
ಸಿ ತೇಜಮಂ ತೆಱೆಯೆ ಮೆಱೆವ ಪೂರ್ವದ್ವಾರಂ || ೭೩
ಮ || ಸ್ರ || ಕ್ರಮವಿಕ್ಷೇಪ ಕ್ವಣನ್ನೂಪುರ ವಿರವ ಪುರಸ್ಸಾರಿ ಸಜ್ಜಸ್ಮರಂ ಸ್ಮೇ
ರ ಮುಖೇಂದುದ್ಯೋತಜಾತದ್ಯುತಿ ಮಿಲಿತ ಪದಾಲಕ್ತ ರಕ್ತೀಭವಚ್ಚಾಂ
ದ್ರಮಸಗ್ರಾವಾಂಗಣಂ ಭಂಗುರತರಳ ಕಟಾಕ್ಷಾಂಚಳೋದೀರ್ಣ ವಿದ್ಯು
ದ್ಭ್ರಮವಿಭ್ರಾಮ್ಯನ್ಮರಾಳಂ ಸುೞಿವುದು ನೃಪತಿಪ್ರೇಷ್ಯ ಯೋಷಿತ್ಕದಂಬಂ || ೭೪
ಕಂ || ಎಳವುಲ್ಗೆತ್ತು ಹರಿನ್ಮಣಿ
ವಳಯಾಂಶುಗೆ ಸಾರ್ದ ದೀವದೆರಲೆಗೆ ಶಶಿಮಂ
ಡಳದೆರಲೆಯ ಪದವಿಯನಾಕುಳ
ವಳಿತ ಕಟಾಕ್ಷರುಚಿಯಿನಬಲೆಯರೀವರ್ || ೭೫
ಅರಸಿಯರ ವಿತತಭವನೋ
ತ್ಕರಂಗಳಂತದಱ ಬಳಸಿಯೋಲಗಿಸಲ್ ಬಂ
ದುರು ಶೈಳಂಗಳವೋಲಿರೆ
ಗಿರೀಂದ್ರಮೆಂಬಂತಿರಿರ್ದುದಾ ನೃಪಭವನಂ || ೭೬
ಅಭಿಮಾನಿ ಸತ್ಯಭಾಷಣ
ನಭಿಯಾತಿವಿಭೀಷಣಂ ಯಶೋಭೂಷಣನ
ಸ್ತಭಯಂ ನಯವಿಕ್ರಮಿ ವಿ
ಶ್ವಭೂತಿ ವಿಶ್ವಂಭರಾಧಿಪತಿಯದನಾಳ್ವಂ || ೭೭
ದಿವಸೇಂದ್ರನಂತೆ ಸತತಂ
ಭುವನವ್ಯಾಪ್ತಪ್ರತಾಪನಂಭೋನಿಧಿಯಂ
ತವಿಕಳಗಾಂಭೀಯುತಂ
ಕುವಳಯಸಖನಂತೆ ಮತ್ತೆ ಸನ್ನುತವೃತ್ತಂ || ೭೮
ದಳಿತ ಲಸತ್ಕುಂದದ್ಯುತಿ
ಯಳಂಕೃತಾಶೇಷಭುವನಮಾ ನೃಪನ ಯಶಂ
ಬಳಯಿಪುದರಿನೃಪವನಿತೋ
ಜ್ಜ್ವಳಮುಖಚಂದ್ರಂಗೆ ಮಳಿನತೆಯನಿದುಚಿತ್ರಂ || ೭೯
ವಿತತಾಶಾಚಕ್ರಮನ
ದ್ವಿತೀಯತೇಜದೊಳೆ ಸತತಮಾಕ್ರಮಿಪಾಭೂ
ಪತಿಯೊಳ್ ಸಹಸ್ರತೇಜ!
ಪ್ರತಾನದಿಂ ವ್ಯಾಪಿಪರ್ಕನೆಣೆಯೆನಿಸುವನೇ || ೮೦
ಅರಿಬಾಂಧವದಾನಾರ್ಥಂ
ವರಕೋಶದಿನೆಸೆವ ಖಳ್ಗರತ್ನಂಗಳನಾ
ದರದಿಂ ತೆಗೆದು ನರೇಂದ್ರಂ
ನಿರುತಂ ಕೋಪಪ್ರಸಾದ ಸಿದ್ಧಿಯನಾಂಪಂ || ೮೧
ಆತನಮಳಾಂಕಮಾಲೆಯ
ನೋತಚ್ಚರಸಿಯರೆ ಪಾಡೆ ಕೇಳ್ವವಸರದೊಳ್
ಮಾತೇನಿಂದ್ರಂ ತದ್ಗೃಹ
ಜಾತಪ್ರತಿನಿನದತತಿಗೆ ಕರಮೆ ಕನಲ್ವಂ || ೮೨
ಚಂ || ಅಮಳತರ ಸ್ವಭಾವನಕಳಂಕಚರಿತ್ರವಿರಾಜಿತಂ ಜಿನೇಂ
ದ್ರಮತಸರೋಜಿನೀ ವಿನುತ ಕೇಳಿಮರಾಳನಶೇಷಸಂಸ್ತತೋ
ತ್ತಮ ಮಹಿಮಾವಳಂಬನವದಾತಯಶೋನಿಧಿ ವೀತಮತ್ಸರಂ
ವಿಮಳಗುಣಾಂಬುರಾಶಿಯೆಸೆದಂ ನಿಸದಂ ಕುಸುಮಾಸ್ತ್ರಸನ್ನಿಭಂ || ೮೩
ಕಂ || ಪ್ರಜೆಗಳ ಪೆರ್ಚುಗೆಗೆಂದಖಿ
ಳಜನಾರ್ಥಿತಫಳದ ನಯಸುರದ್ರುಮಮಂ ವಿ
ಶ್ವಜಗನ್ನುತನಮಳಿನ ಬು
ದ್ಧಿಜಳದೆ ಬಳೆಯಿಸಿದನೇನುದಾರನೊ ಭೂಪಂ || ೮೪
ಆ ವಿಶ್ವಭೂತಿ ಭೂಪನ
ದೇವಿ ವಲಂ ಜೈನೆಯೆಂಬಳಾವಧು ವಿಬುಧ
ವ್ಯಾವರ್ಣನೀಯರೂಪ ಗು
ಣಾವಳಿಗಳ ಸಿರಿಯ ಸೊಬಗಿನಾಗರಮೆನಿಪಳ್ || ೮೫
ಚಂ || ನಗೆಯಲರ್ದಿರ್ದ ಪೂವೆಸೆವ ಕಣ್ಬೆಳಗಂತದು ಜೊನ್ನಮಾವಗಂ
ಸೊಗಯಿಪ ಕಮ್ಮನಪ್ಪುಸಿರೆ ತೆಂಕಣತಣ್ಣೆಲರಿಂಚರಂ ಕರಂ
ಬಗೆಗೊಳಿಸಿರ್ದ ಕೋಗಿಲೆಯ ನುಣ್ದನಿಯಾಗೆ ಜಗಜ್ಜಯಕ್ಕೆ ತಾಂ
ಮಿಗೆ ನೆರಮೆಂಬನಾ ಸತಿಯ ಜವ್ವನಮೆಂಬ ವಸಂತಮಂ ಸ್ಮರಂ || ೮೬
ಕಂ || ಆ ಲಲನೆಯ ರೂಪದು ಜನ
ತಾಲೋಚನಮಧುಪತತಿಗೆ ಮಂದಾರದ ಪೂ
ಮಾಲೆಯವೋಲನವರತಂ
ಲೀಲೆಯನಾಗಿಸುವುದೆಂದೊಡಾರ್ ಪೊಗೞದವರ್ || ೮೭
ಕಂ || ತನಗಿಂದ್ರಾಣಿಯೆ ಸರಿ ಗೋ
ಮಿನಿಯೆ ಸಮಾನಂ ಸರಸ್ವತೀದೇವಿಯೆ ನೆ
ಟ್ಟನೆ ಪಡಿ ರತಿರಮಣಿಯೆ ತೊಣೆ
ಯೆನೆ ರೂಢಿಯನಾಂತ ವಧುವನಿನ್ನೇವೊಗೞ್ವೆಂ || ೮೮
ರತಿಪತಿಯುಂ ರತಿಯುಂ ಸುರ
ಪತಿಯುಂ ತತಸತಿಯುಮಿರ್ಪವೊಲಂತಾ ಭೂ
ಪತಿಯುಂ ತತ್ಸುದತಿಯುಮು
ನ್ನತಿವಡೆದತಿಶಯಸುಖಾನ್ವಿತರ್ ಚಿರಮಿರ್ಪರ್ || ೮೯
ಉ || ಇಂದುಗೆ ಪಾರಿಜಾತವೊಡವುಟ್ಟಿದವೋಲೊಡವುಟ್ಟಿದಂ ಮಹಾ
ನಂದದೆ ವಿಶ್ವಭೂತಿಗೆ ವಿವೇಕವಿಭೂತಿ ವಿಶಾಖಭೂತಿಯೆಂ
ಬಂ ದಿನಪಪ್ರತಾಪನಬಳಾಜನಲೋಚನೆ ರಮ್ಯರೂಪನ
ಸ್ಪಂದಿತ ಧೈರ್ಯಸಂಪದನರಾತಿನೃಪಾಳಕಜಾಳ ಕಂಪದಂ || ೯೦
ಚಂ || ಎಸೆವ ವಿಶಾಖಭೂತಿಗೆ ನಿಜಾವರಜಂಗೆ ಸಮಸ್ತಧಾತ್ರಿ ಕೀ
ರ್ತಿಸೆ ಯುವರಾಜಸಂಪದಮನಿತ್ತು ಪೊದೞ್ದಧಿರಾಜಲಕ್ಷ್ಮಿಯೊಳ್
ನಿಸದಮೆ ವಿಶ್ವಭೂತಿ ವಸುಧಾಪತಿ ತಾನೊಲವಿಂದಮಿರ್ದು ಭೋ
ಗಿಸಿದನಶೇಷಭೋಗಮನುಪಾರ್ಜಿಸಿದಂ ನಿರವದ್ಯಕೀರ್ತಿಯಂ || ೯೧
ಕಂ || ಆ ವಿಶ್ವಭೂತಿಗಂ ಜೈ
ನೀವನಿತೆಗಮಂದು ವಿಶ್ವನಂದಿಕುಮಾರಂ
ಭಾವಭವಭಾಸುರಾಂಗಂ
ಭೂವಿನುತಗಭೀರನಾದನಾತ್ಮಜನಾದಂ || ೯೨
ಕಂ || ಮತ್ತಂ ವಿಶಾಖಭೂತಿಗ
ಮುತ್ತುಂಗಸ್ತನನಿತಂಬಿಂಬದ್ವಯೆ ಲೋ
ಕೋತ್ತಮೆ ಸುಂದರಿಗಂ ಪೆಸ
ರ್ವೆತ್ತಿರ್ದ ವಿಶಾಖನಂದಿ ನಂದನನಾದಂ || ೯೩
ಮಲ್ಲಿಕಾಮಾಲೆ || ವಿಶ್ವನಂದಿ ವಿಶಾಖನಂದಿಗಳಿರ್ವರುಂ ಗತಶೈಶವರ್
ವಿಶ್ವವಿಶ್ರುತಶಾಸ್ತ್ರ ಶಸ್ತ್ರಕಳಾಕಳಾಪವಿಶಾರದರ್
ವಿಶ್ವಭೂತಳನೂತ ನೂತನ ಯೌವನೋದಯರಿತ್ತರಾ
ವಿಶ್ವಭೂತಿ ವಿಶಾಖಭೂತಿಗಳಾಶಯಕ್ಕನುರಾಗಮಂ || ೯೪
ಕಂ || ವಿನಯಾಳಂಕರಣಂ ಪಾ
ವನಚರಿತಂ ನೀತಿನಿಪುಣನಪರಿಮಿತ ಯಶಂ
ಘನತೇಜಂ ಶೌರ್ಯಾಂಬುಧಿ
ಯೆನೆ ನೆಗೞ್ದಂ ವಿಶ್ವನಂದಿ ನಂದಿತಭುವನಂ || ೯೫
ವ || ಒಂದು ದಿವಸಮಾ ವಿಶ್ವಭೂತಿ ವಿಶ್ವಂಭರಾಧೀಶ್ವರಂ ಸುರೇಶ್ವರನಂತೆ ವಿತತ ವಿಭವ
ವಿಭ್ರಾಜಿತಂ ನಿಜಸಭಾಸದನಮನಳಂಕರಿಸಿರ್ದು-
ಚಂ || ಪಡಿಯಱನೊರ್ವನುರ್ವಿದ ಜರಾರುಜೆಯಿಂ ಶ್ಲಥ ಜೀರ್ಣಮಪ್ಪೊಡಲ್
ಕೆಡೆವವೊಲಾಗೆ ಬಾಗಿ ಮಿಗೆ ಕೆಮ್ಮಿ ಬೞಲ್ದಡಿಗೊರ್ಮೆ ನಿಂದು ಬಿ
ೞ್ದೆಡೆಯಿದು ತನ್ನ ಮುನ್ನೆಸೆವ ಜವ್ವನಮೆಂದಱಸುತ್ತುಮಿರ್ಪವೋಲ್
ನಡುಗುತುಮಾನತೋನ್ನತಮುಖಂ ಬರುತಿರ್ಪುದುಮಾಗಳಾತನಂ || ೯೬
ಕಂ || ಎಮೆಯಿಕ್ಕದೆ ನೀಡುಂ ನೋ
ಡಿ ಮನದೊಳಿಂತೆಂದನಕಟ ಪಂಚೇಂದ್ರಿಯ ಸೌ
ಖ್ಯಮನಭಿಲಾಷಿಪ ಜೀವಂ
ಭ್ರಮಿಯಿಸುಗುಮಪಾರ ಘೋರ ಜನ್ಮಾಟವಿಯೊಳ್ || ೯೭
ಭೂರಿಕ್ಲೇಶಾನ್ವಿತಮವಿ
ಚಾರಿತ ರಮಣೀಯಮಚಿರವೃತ್ತಿಯನೇಕಾ
ಕಾರ ಘನ ದುಃಖದಾಯಿಯ
ಸಾರಂ ಸಂಸಾರಸೌಖ್ಯಮೆಂತಿದು ಭೋಗ್ಯಂ || ೯೮
ಜನನಜಳನಿಧಿಯೊಳುದಯಿಪ
ಘನತರ ದುಃಖಂಗಳೆಣಿಕೆಯಂ ಮಾೞ್ಪನದಾ
ವನೊ ಸಾಕಲ್ಯದಿನಾಗಸ
ದ ನೀಳಮಂ ಗೞೆಯೊಳಳೆಯಲೇಂ ಬಂದಪುದೇ || ೯೯
ವಿಷಯಾಭಿಲಾಷೆಯೆಂಬೀ
ವಿಷಮ ಮಹಾನದಿಯ ಸುೞಿಯೊಳೊಯ್ದಿಕ್ಕುವ ಕಿ
ಲ್ಮಿಷಪತಿಯಂ ಮೋಹಮಹಾ
ವಿಷಧರನಂ ಗೆಲ್ಲದಂಗಮೆಲ್ಲಿತ್ತೊ ಸುಖಂ || ೧೦೦
ಉರಗನ ದಾಡೆಯೊಳಮೃತಮ
ನುರಿವಗ್ನಿಯೊಳಧಿಕ ಶೈತ್ಯಮಂ ಮೂರ್ಖಸಭಾಂ
ತರದೊಳ್ ವಿವೇಕಮಂ ಭವ
ಶರನಿಧಿಯೊಳ್ ಸಾರಸುಖಮನೇನಱಸುವುದೇ || ೧೦೧
ಶಾ || ಎಂತೆಂತೀಕ್ಷಿಪೊಡಂ ಸಮಂತು ವಿವಿಧ ಕ್ಲೇಶಂಗಳಂ ಜಂತುಗ
ತ್ಯಂತಂ ಸಂತತಮೀವುದಾವ ತೆಱದಿಂದಾರಯ್ವೊಡಂ ಸೌಖ್ಯಲೇ
ಶಂ ತನ್ನೊಳ್ ತಲೆದೋಱಲಾಱದೆನಿಪೀ ನಿಸ್ಸಾರಸಂಸಾರದಿಂ
ಭ್ರಾಂತೇಂ ಪಿಂಗುಗುಮಂಗಜಾರಿಜಿನಪಾದಾಂಭೋಜ ಸೇವಾರತಂ || ೧೦೨
ವ || ಎಂದು ನಿಸ್ಸಾರಸಂಸಾರೋದ್ವಿಗ್ನನುಂ ಭೂರಿವೈರಾಗ್ಯ ಸುಧಾವಾರಿ ನಿಮಗ್ನನುಮಾಗಿ-
ಉ || ತನ್ನ ಸಹೋದರಂಗೆ ಪರಮೋತ್ಸವದಿಂದೆ ವಿಶಾಖಭೂತಿಗಾ
ಸನ್ನುತ ವಿಶ್ವಭೂತಿಯಧಿರಾಜವಿಭೂತಿಯನಿತ್ತು ಮತ್ತೆ ಲೋ
ಕೋನ್ನತ ವಿಶ್ವನಂದಿಗೆ ನಿಜೋರ್ಜಿತಸೂನುಗೆ ಯೌವರಾಜ್ಯಮಂ
ತಾನ್ನಿಖಿಳಪ್ರಧಾನ ಪರಿವಾರ ಸಮನ್ವಿತನಿತ್ತನುತ್ತಮಂ || ೧೦೩
ವ || ಅಂತು ಪಂಡಿತಪುರುಷಪರಿಷತ್ಪೂಜ್ಯಂ ನಿಜರಾಜ್ಯಭಾರದಿಂ ಪಿಂಗಿ-
ಮ || ವರವೈರಾಗ್ಯರಸಪ್ರಪೂರ್ಣಹೃದಯರ್ ಭೂಪೇಂದ್ರರಯ್ನೂರ್ವರಾ
ದರದಿಂದಂ ಬರೆ ತನ್ನ ಕೊಡೆ ವಿಭುಧಸ್ತುತ್ಯಂ ಧರಾಧೀಶ್ವರಂ
ಪುರದಿಂದಂ ಪೊಱಮಟ್ಟನಂದು ವಿಳಸತ್ಪೌರಾಂಗನಾನೀಕ ಭಾ
ಸುರ ನೇತ್ರೋತ್ಪಳಮುಕ್ತ ಕಜ್ಜಳ ಜಳಾರ್ದ್ರೀಭೂತ ವೀಥೀಚಯಂ || ೧೦೪
ವ || ಅಂತು ತನ್ನಗಲ್ಕೆಯಂ ನಿಕ್ಕುವಂ ಸೈರಿಸದ ಪೌರಜನದ ಮನದ ಬಳಗಂ ಬೞಿಸಲುತ್ತುಮಿರೆ
ಪರಿತ್ಯಕ್ತ ಪರಿಗ್ರಹಂ ಪರಮಾನಂದದಿಂ ಪೋಗಿ-
ಮಾಳಿನಿ || ಬ್ರತಸಮಿತಿ ಸುಗುಪ್ತಿ ಶ್ರೀಧರ ಶ್ರೀಧವಾಖ್ಯ
ಬ್ರತಿಪತಿ ಪದಪದ್ಮದ್ವಂದ್ವಮಂ ಭಕ್ತಿಯಿಂದಂ
ಕ್ಷಿತಿಪತಿಕೃತಪುಣ್ಯಂ ಪೊರ್ದಿ ಜೈನೇಂದ್ದೀಕ್ಷಾ
ವಿತತವಿಭವದೊಳ್ಪಂ ಪೆತ್ತನುತ್ಕೃಷ್ಟಚಿತ್ತಂ || ೧೦೫
ವ || ಅಂತಾ ವಿಶ್ವಭೂತಿಭೂತಳಾಧಿಪಂ ಭೂತಳಪ್ರಣೂತ ಜಿನಮತಪ್ರಣೀತ ಮಹಾತ
ಪೋನುಷ್ಠಾನ ಪ್ರಾಜ್ಯರಾಜ್ಯಭಾರದೊಡೆಯನಾದನಿತ್ತಲ್ ವಿಶಾಖಭೂತಿಮಹಾರಾಜಂ-
ಮ || ಜನತಾಜಂಗಮಪಾರಿಜಾತನನವದ್ಯಾಚಾರಪೂತಂ ಲಸ
ದ್ವನಿತಾ ಸಂಕುಳಚಿತ್ತಜಾತನವನೀಚಕ್ರಪ್ರಣೂತಂ ಪದಾ
ವನತಾಶೇಷ ವಿರೋಧಿಜಾತನಭಿಮಾನಾಯತ್ತ ಚಿತ್ತಂ ದಯಾ
ಘನತಾಕೇತನನಾದನಾರ್ಹತಮತಾಂಭೋರಾಶಿ ತಾರಾಧಿಪಂ || ೧೦೬
ಚಂ || ಎಱಗಿಸಿ ತನ್ನ ಚಾರುಚರಣಾಂಬುರುಹದ್ವಿತಯಕ್ಕೆ ಮಿಕ್ಕ ನಾ
ಡೆಱೆಯರನೆಲ್ಲರಂ ವಿಬುಧವಂದಿಜನಂಗಳ ವಾಂಛಿತಾರ್ಥಮಂ
ಕಱೆದು ಶರನ್ನಿಶಾಕರಕರೋತ್ಕರದಂತೆ ಕರಂ ತೊಳಪ್ಪ ತ
ನ್ನಱಿಕೆಯ ಕೀರ್ತಿಯಿಂ ಬೆಳಗಿದಂ ಜಗಮಂ ವಸುಧೈಕಬಾಂಧವಂ || ೧೦೭
ಗದ್ಯಂ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞ ಸಮೇತ
ಖ್ಯಾತಜಿನಸಮಯಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವುಸಧೈಕಬಾಂಧವ ಶ್ರೀವರ್ಧಮಾನಪುರಾಣದೊಳ್
ವಿಶಾಖಭೂತಿರಾಜ್ಯಲೀಲೋದಯ ವರ್ಣನಂ
ಪ್ರಥಮಾಶ್ವಾಸಂ

ಕಂ || ಶ್ರೀವಿನಯಾದಿ ಗುಣಪ್ರಭ
ವಾವನಿಯೆನಿಸಿದುದು ಬಗೆಯೆ ನಿಜಚರಿತಮೆನಿ
ಪ್ಪೀ ವಿಖ್ಯಾತಿಗೆ ಸಂದಂ
ಪಾವನಮತಿ ಪಂಚಪರಮಗುರುಪದವಿನತಂ || ೧
ವ || ಅಂತಾ ವಿಶಾಖಭೂತಿಭೂತಳೇಶ್ವರಂ ವಿನತ ವಿಶ್ವನಂದಿಯುವರಾಜ ಸಮೇತಂ
ಸಾತಿಶಯ ಲಕ್ಷ್ಮೀಭೋಗಭಾಗಿಯಾಗಿರ್ಪುದುಂ-
ಉ || ನಂದನದಂದದಿಂದೆಸೆವಿನಂ ಬನಮಂ ಮನದೞ್ಕಱಿಂದೆ ಸಂ
ಕ್ರಂದನಸನ್ನಿಭಂ ತ್ರಿದಿವಸನ್ನಿಭ ತತ್ಪುರಪಾರ್ಶ್ವದೊಳ್ ಯಶೋ
ನಂದಿತ ವಿಶ್ವನಂದಿವಿಭು ಮಾಡಿಸಿದಂ ನಿಜಕೇಳಿಗೆಂದುಮಾ
ನಂದನಮಂದಗಂಧವಹ ಚೈತ್ರವಿಚಿತ್ರ ನಿವಾಸಮಪ್ಪುದಂ || ೨
ವ || ಅಲ್ಲಿ-
ಉ || ಆವಗಮಬ್ಜಜಂ ಮಣಿಕರಂಡಕಮಾಲೆಯನಿಲ್ಲಿ ನೇ ಱಿದಂ
ತೀವಿ ರಸಂಗಳಾಱುಮನೆನಿಪ್ಪುವು ಬಿಣ್ಗೊನೆ ಕೊಂಬುಗೊಂಬಿನೊಳ್
ತೀವಿರೆ ತೆಂಗು ತಾೞು ಬದರಿ ದಾಡಿಮಮಮ್ಮಡೆ ಮಾತುಳಂಗವಿ
ಮ್ಮಾವರನೇಱಿಲಿಂಚಡಕೆ ಬಾೞೆ ಬೆೞಲ್ ಹಲಸೀೞೆ ಕಮ್ಮರಂ || ೩
ಕಂ || ಕೆಂಬಿತ್ತನುಗಿಯುತುಂ ದಾ
ಡಿಂಬದ ಬೀಡೆಯೊಳೆ ಸಿಲ್ಕಿ ತುಂಡಂ ಕೀರ್ಕೀ
ರೆಂಬ ಮಱಿಗಿಳಿಗಳೊಳ್ ಮುಖ
ಚುಂಬನ ಸೀತ್ಕೃತಮನಬಲೆಯರ್ ಕಲುತಿರ್ಪರ್ || ೪
ಬಿಡದೆಱಗಿ ಕೊಂಬುಕೊಂಬಿನೊ
ಳೆಡೆಗಿ ಱಿದರಗಿಳಿಯ ಗಱಿಯ ತುಂಡದ ಪುದುವಿಂ
ಪಡೆವುದು ಪಣ್ತಾಲಮಿದೆನೆ
ಬೆಡಂಗನವಿರಳಿತ ಫಲಪರೀತಂ ಚೂತಂ || ೫
ವ || ಮತ್ತಮತಿಪಾವನದೊಳಾವನದೊಳ್-
ಉ || ಪಲ್ಲವದಿಂದೆ ರಂಜಿಪ ಕುಜಂ ಪೆಱತಾವುದೊ ಭಾವಿಪಂದು ಕಂ
ಕೆಲ್ಲಿವೊಲೆಂದು ಮೆಚ್ಚಿಯದಱೊಳ್ದಳಿರಂ ಕಡುಚೆಲ್ವುವೆತ್ತ ಸ
ತ್ಫುಲ್ಲಶರಕ್ಕೆ ಮಿಕ್ಕ ಗಱಿಯಾಗೆ ವಿನಿರ್ಮಿಸಿ ಕರ್ವ್ದುವಿಲ್ಗದೇಂ
ನಿಲ್ಲದೆ ಕಂತು ಮಾಡಿದನೊ ತೋಮರದುಪ್ಪರವಟ್ಟದೊಪ್ಪಮಂ || ೬
ವ || ಮತ್ತಂ-
ಕಂ || ವಕುಳಂ ಸಪರಿಳಮಪ್ರಸ
ವಕುಳಂ ಸೌರಭಸಮಾಗತ ಭ್ರಮರಾರಾ
ವಕುಳಂ ಸೊಗಯಿಸಿದತ್ತೆಸೆ
ವಕುಳಂಬಿತ ವಿಟಪಮವನಿಸಂಸ್ಥಾವಕುಳಂ || ೭
ತಿಳಕಂ ವರವನಲಕ್ಷ್ಮೀ
ತಿಳಕಂ ದತ್ತ ಪ್ರಿಯಾಸಮನ್ವಿತ ಜನ ಸ
ತ್ಪುಳಕಂ ಸುಮನಃ ಕಳಮಂ
ಜುಳಕಂ ತಾನಾದುದತನುಕೀರ್ತ್ಯುಜ್ಜ್ವಳಕಂ || ೮
ಪಾದರಿಪೂಗಂಪಿಂಗೆಱ
ಪಾದರಿಪಳಿಗಳ ಕುಳೆಕ್ಕೆ ನಿರವಧಿರಾಗೋ
ತ್ಪಾದಪಟುವಾಯ್ತು ವಿಳಸ
ತ್ಪಾದಪಜಾತಿಯೊಳದೊಂದೆ ಸುಂದರಮಲ್ತೇ || ೯
ಮ || ಸ್ರ || ಅಲರ್ದೊಪ್ಪಂಬೆತ್ತುದೆತ್ತಂ ಕೊಸಗು ಮಿಗೆ ತಮಾಳಂ ತಳಿರ್ತಾವಗಂ ಕ
ೞ್ತಲಿಸುತ್ತಿರ್ದತ್ತು ಮುತ್ತಂ ಮುಗುಳಬಳಗಮಂ ಪೇಱಿ ತೋರುತ್ತು ಸತ್ಕು
ಟ್ಮಲಮಂ ಕೆಯ್ಕೊಂಡುದಾದಂ ಸರಳತರು ಶಿರೀಷಾಳಿ ಚೆಲ್ವಾಯ್ತು ಪೂಗೊಂ
ಚಲನಾಂತೇಂ ಕಣ್ಗೆವಂದಿರ್ದುದೊ ನೃಪತನಯೋದ್ಯಾನಮಾಶ್ವರ್ಯತಾನಂ || ೧೦
ಉ || ಪೆರ್ಮೊಲೆಗಳ್ ರಥಾಂಗಮಿಥುನಂಗಳನಾನನಮಂಬುಜಾತಮಂ
ನಿರ್ಮಳಿನಾಂಗರೋಚಿ ಜಳಮಂ ಲುಳಿತಾಳಕಮುನ್ಮದಾಳಿಯಂ
ಭರ್ಮವಿಭೂಷಣದ್ಯುತಿ ಪರಾಗಮನಾದಮೆ ಪೋಲೆ ಸುತ್ತಿ ಬ
ರ್ಪರ್ಮ್ಮೃಗನೇತ್ರೆಯರ್ ಸರಸಿಗಳ್ ಸುೞಿವಂತೆ ವನಂತಾರಾಳದೊಳ್ || ೧೧
ವ || ಅಂತುಮಲ್ಲದೆಯುಂ-
ಮ || ಕಳಹಂಸಂಗಳ ಯಾನಮಂ ನೆಗೞ್ದಯಾನಂ ಕೋಕಿಳಧ್ವಾನಮಂ
ವಿಳಸದ್ಧ್ವಾನಮನೂನ ಬರ್ಹಿಗಳ ಬರ್ಹಾನೀಕಮಂ ಸತ್ಕಚಾ
ವಳಿ ಕಂಕೆಲ್ಲಿ ದಳಂಗಳಂ ಪದತಳಂ ಪ್ರೋದ್ಯಲ್ಲತಾಜಾಳಮಂ
ಲಳಿತಾಂಗಂ ನೆಱೆ ಪೋಲೆ ತದ್ವನದವೋಲ್ ಕಣ್ಗೊಪ್ಪುವರ್ ಕಾಂತೆಯರ್ || ೧೨
ವ || ಮತ್ತಮಲ್ಲಿ-
ಮ || ತರುಣೀಧ್ಯೆರ್ಯಧರಿತ್ರಿ ಬಾಯ್ವಿಡುವಿನಂ ಮಾರಾಂಗನಾರಾಗ ಸಾ
ಗರಪೂರಂ ಕದಡೇ ೞ್ವಿನಂ ಮದವತೀ ಮಾನಾವಳೇಪಾಚಳಂ
ಬಿರಿವನ್ನಂ ಬಧಿರೀಭವತ್ಪಥಿಕಲೋಕಂ ಬಾಳಚೂತೋದ್ಗತಾಂ
ಕುರಕೋಣಕ್ಷುಭಿತಂ ಪೊದೞ್ದುದು ಪಿಕವ್ಯಾಹಾರ ಭೇರೀರವಂ || ೧೩
ಚಂ || ಅಳಿನಿಯ ಚುಂಬನಂಗಳಿನರಲ್ವಲರಂ ಗಿಳಿವೆಣ್ಣ ನಲ್ಮೆಯಿಂ
ಬಳೆಯಿಪ ಪಣ್ಗಳಂ ಲತೆಗಳಪ್ಪಿನೊಳಿರ್ಪ ಮರಂಗಳಂ ಪಿಕಾ
ವಳಿಯ ನಖಾಂಕಮಂ ಮೆಱೆವ ಕೋರಕಮಂ ನಡೆನೋಡಿ ಲೋಚನಾಂ
ಜಳಿಪುಟದಿಂ ವನಕ್ಕೆ ಮಿಗೆ ನೀರೆಱೆವರ್ ಪಥಿಕರ್ ನಿರಂತರಂ || ೧೪
ಕಂ || ಉರಿಗೊಡ್ಡಿದರಗಿದೆಂಬಿನ
ವರಗಿಳಿಗಳ ಚಂಚು ತಾಗಲೊಡನೊಡೆದೋರಂ
ತಿರೆ ಸುರಿವ ಪಣ್ಗಳಿಂದಮೆ
ಯರನೇಱಿಲ ಮರಗಳಲ್ಲಿ ಸೊಗಯಿಸಿ ತೋರ್ಕುಂ || ೧೫
ಚಂ || ಸವಿ ತವದಂತು ಬೇರ್ವಿಡಿದು ಪಣ್ಬರೆಗಂ ವನಮೆಯ್ದೆ ಸೇವ್ಯಮಾ
ಯ್ತವನಿಗೆ ಕೂಡೆ ಬೇರ್ಪರಿದ ಸಾಲ್ಮಡಲಿಟ್ಟ ಕರ್ವ್ವು ಪ
ಲ್ಲವಿಸಿದಶೋಕಮುಳ್ಳಲರ್ದ ಮಲ್ಲಿಗೆ ಕಾಯ್ತೆಳದೆಂಗು ಪಣ್ತಬ
ರ್ಕೆವಲಸು ಕಮ್ಮಕಮ್ಮೆಸೆವ ಮೆಯ್ಸಿರಿಯಂ ಸಲೆ ಬೀಱುತಿರ್ಪಿನಂ || ೧೬
ಕಂ ಆ ವನದಂತರ್ಭಾಗದೊ
ಳಾವನದಂ ನೋಡಿ ಪಿಂಗುವವನೆನಿಸಿದ ಶೋ
ಭಾವಿಭವದ ಮಣಿಮಯ ಕೃತ
ಕಾವನಿಧರವರದ ಕೆಲದ ತಿಳಿಗೊಳನೆಸೆಗುಂ || ೧೭
ಅದು ಸುರಭಿ ಕುಮುದ ವಾಸಿತ
ಮುದವಾಸಿತರದ್ವಹಂಗ ಸಮ್ಮದ ಕಲಹಂ
ಮದಕಲಹಂಸದ ನಿಳಯಂ
ಸದನಿಳಯಂತ್ರಿತಪರಾಗ ಪಿಂಜರಕೀರಂ || ೧೮
ಕಂಜಮಲರ್ದೊಪ್ಪಿತಿನ್ನೇ
ಕಂಜನೊ ಹರನೆನಗೆನುತ್ತೆ ವರಮಕರಪತಾ
ಕಂ ಜಡಿದುನುಡಿವವೋಲ್ ಕೋ
ಕಂ ಜಳಜಾಕರದ ಕೆಲದೊಳುಲಿವುವು ನಲವಿಂ || ೧೯
ಅಂಬುಜ ನಿಚಯದೊಳಳಿಯಲ
ರಿಂ ಬಂಡುಗೆ ಪೆಣೆದು ನೆನೆಯಿಪುವು ಬಾಯ್ವಾಯೊಳ್
ತಂಬುಲಮನಿಕ್ಕುತುಂ ಪ್ರಿಯ
ಚುಂಬಿಪುದಂ ಪಥಿಕಜನಕೆ ಪದ್ಮಾಕರದೊಳ್ || ೨೦
ವ || ಮತ್ತಂ-
ಕಂ || ನೀಳಮಣಿಸ್ಥಲಿಯೊಳ್ ನೀ
ಳಾಳಕಮಂ ನೆೞಲೊಳಿನಿಸುಕಾಣದೆ ತಲೆಯಂ
ಬಾಳಕಿಯರಂಟುತುಂ ನೃಪ
ಬಾಳನನಾ ನಗದರತ್ನಗುಹೆಯೊಳ್ ನಗಿಪರ್ || ೨೧
ಕ್ರೀಡಾಸರಸಿಯೊಳಳಿಗಳ್
ಪಾಡುವ ಲಯಗತಿಗೆ ಕೃತಕಗಿರಿಯೊಳ್ ನವಿಲೆ
ಳ್ದಾಡುವುದಂ ಪಥಿಕರ್ ನಡೆ
ನೋಡುವರೆರ್ದೆಢಕ್ಕೆ ವಾಜಿಸುತ್ತಿರ್ಪಿನೆಗಂ || ೨೨
ವ || ಇಂತು ಕೃತಕಕುತ್ಕೀಳ ಕೇಳೀ ಸರಸ್ಸಂತತಿಗಳಿಂ ಸಮಂತು ಶೋಭಾನಿಶಾಂತಮಾದ-
ಕಂ || ವನವನವನತಲತೋಜ್ಜೀ
ವನವನವನವತನು ಸಿಖಿಗಿದೆಂದು ಜಗತ್ಪಾ
ವನವನವನಳಿವಿಳಾಸ ಭ
ವನವನವನಜಾತಪೂರ್ವಮೆನೆ ಮಾಡಿಸಿದಂ || ೨೩
ವ || ಅಂತು ನಿರಂತರಂ ಕಂತುಕಾಂತಸ್ವಾಂತ ಸಂತರ್ಪಣ ಸಮರ್ಥಮುಂ, ಸರ್ವರ್ತು ಸಾರಸರ್ವಸ್ವಸಾರ್ಥಮುಂ ನಿರತಿಶಯ ಪರಿಮಳಾಕಳಿತ ಶೀತಳೀಭೂತ ಮಂದಮಂದ ವಿಚಳನ್ಮಳಯಾನಿಳನಿಳಯಮುಂ ವ್ಯಾಪ್ತಗಗನ ದಿಗವನೀವಳಯಮುಮೆನಿಸಿ ವಿರಚಿಸಿ ಸುಖಾವಳಂಬನಮಾದ ಬನದೊಳನುದಿನಂ ವಿಶ್ವನಂದಿಕುಮಾರಂ ಮಾರವೈಭವಂ ಸ್ಮೇರವದನಾರವಿಂದೋದಾರ ವಿದಗ್ಧನಾರೀಜನ ಸಮನ್ವಿತಂ ಸಂಸಾರಸಾರ ಸುಖಕ್ಷೀರ ನೀರಾಕರ ತರಂಗಿತಾಂತರಂಗನಾಗಿ ರಾಗದಿಂದಿರ್ಪಿನಮೊಂದು ದೆವಸಂ-
ಚಂ || ಒದವಿದ ಗರ್ವದಿಂದೆಱಗದೊರ್ವನೆ ದೋರ್ವಳಶಾಳಿ ಕಾಮರೂ
ಪದ ಧರಣೀಶನಿರ್ದೊಡವನಂ ಜವನಾನನಕಾನನಾಂತರಾ
ಳದೊಳಿರದಿಕ್ಕಿ ಮಿಕ್ಕ ನಿಜವಿಕ್ರಮಲಕ್ಷ್ಮಿಗೆ ಭೂತಳಸ್ತುತಾ
ಭ್ಯುದಯಮನೀವೆನೆಂಬ ಬಗೆಯಂ ಬಗೆದಂ ಜಗತೀತಳೇಶ್ವರಂ || ೨೪
ವ || ಅಂತು ರೋಷಾವೇಶಮಂ ತಳೆದು ಬಳವದ್ವಿರೋಧಿ ನಗರೀ ನಿರೋಧಯೋಧನಾವ ರೋಧ ವಧೂವೈಧವ್ಯಮೆ ವಿಧಾನತವ್ಯಮೆಂದು ಮಂತ್ರಿಸಂತತಿಯೊಳ್ ನಿತಾಂತಂ ನಿಶ್ಚಯಿಸಿ ನಿಶ್ಚಳಪರಾಕ್ರಮಭಾಜನಂ ವಿಶ್ವನಂದಿ ಯುವರಾಜನಂ ಬರಿಸಿ ವಿಶಾಖ ಭೂತಿ ಭೂತಳೇಶ್ವರಂ ವಿನಯವಿನತನಂ ನಿಜನಿಕಟಾವಿಕಟ ಮಣಿಮಯಾಸನದೊಳ್ ಕುಳ್ಳಿರಿಸಿ-
ಚಂ || ಮಗನೆ ಮದಾಜ್ಞೆಯಂ ಕೊಳೆದಪುಲ್ಗೆ ವಲಂ ಸರಿಗಂಡು ತನ್ನ ಮಿ
ಕ್ಕೊಗೆದ ಮಹಾಮದಂ ಮದಿರೆಯಂದದೆ ಸೊರ್ಕಿಸೆ ಶೌರ್ಯದುನ್ನತಿ
ಕ್ಕೆಗೆ ಮಿಗೆ ಕಾಮರೂಪದ ನೃಪಂ ಬೆಱತಿರ್ದಪನೆಂದು ಪೇೞೆ ಚಾ
ರಗಣಮಗಣ್ಯರೋಷರಸದೊಳ್ ಮುೞುಗಿತ್ತು ಮದೀಯ ಮಾನಸಂ || ೨೫
ಕಂ || ಅದು ಕಾರಣದಿಂ ರಣದಿಂ
ತದುದ್ಧತನ ದುಷ್ಟಚೇಷ್ಟೆಯಂ ಮೞ್ಗಿಸಿ ಬ
ರ್ಪುದೆ ಕಾರ್ಯಮೆನೆಗೆ ಕಾದಿ
ರ್ಪುದೆ ಕಾರ್ಯಂ ಪೆಱಗೆ ನಿನಗಮೀ ಪುರವರಮಂ || ೨೬
ವ || ಎಂಬುದುಮದಂ ಕೇಳ್ದು ಯುವರಾಜಕಂಠೀರವಂ ವೀರವಂ ಮೆಱೆವಪದನಿದಾದುದೆಂದು ರಾಗರಸಪ್ರವಾಹಾವಗಾಹಮಾನ ಮಾನಸನಾಗಿ ಮುಕುಳಿತ ಕರಕಮಳಯಮಳನಿಂತೆಂದು ಬಿನ್ನಪಂಗೆಯ್ದಂ-
ಶಾರ್ಙ್ಗ || ದೇವ ನೀಂ ನಡೆವಲ್ಲಿವರಂ ಪೇೞೆನ್ನನೊ ನಿನ್ನಯ ವೈರಿಯಾರ್
ಕಾವೊಡಂ ಕಡಿಕೆಯ್ದಿದಿರಾಂತಂದಾತನನಾಜಿಯೊಳಂತಕಂ
ಗೀವೆನೋವದೆ ಭೀತಿಯೊಳೆಯ್ತಂದಾನತನಾದೊಡೆ ಕಾದು ತಂ
ದಾವಗಂ ನಿನಗೊಪ್ಪಿಸುವೆಂ ಕೂರ್ತೀಯೆನಗೀ ಬೆಸನೊಂದುಮಂ || ೨೭
ವ || ಎಂದು ಪೂಣ್ದು ವಿಶ್ವನಂದಿಯಂದು ತಂದೆಯೊಳ್ ನಿರ್ವಂದದಿಂದೆ ಬೆಸನಂ ಬೇಡಿ ಪಡೆದು ಬೀೞ್ಕೊಂಡು ಮೌಹೂರ್ತಿಕಪ್ರಕಾಂಡ ಪ್ರದತ್ತ ಶುಭಾಯತ್ತ ಮುಹೂರ್ತದೊಳ್ ಜಿನರಾಜಪಾದಪಯೋಜಪೂಜಾನಿಬದ್ಧ ಸಿದ್ಧಶೇಷಾಕ್ಷತ ನಿಕರ ತಾರತಾರಕಿತ ನಿಜೋತ್ತಮಾಂಗನಭೋರಂಗನುಂ ಸನ್ನಾಹ ಭೇರೀಭೂರಿಘೋಷ ಹೇಷಾಶ್ಲೇಷ ಬಧಿರಿತಾಶಾಂತರಂಗನುಮಾಗಿ ಮಹಾವಿಭೂತಿಯಿಂ ಪೊೞಲಂ ಪೊಱಮಟ್ಟು-
ಚಂ || ಕುದುರೆಗಳಾಳ್ಗನೆಗಳುದಗ್ರ ರಥಂಗಳಿನಿತ್ತಿನಿತ್ತಿವೆಂ
ದೊದವಿದ ರಾಗದಿಂದೆ ಗಣಿಯಿಪ್ಪನದಾವನೆನಿಪ್ಪ ಭೂರಿ ಭಾ
ರದ ಚತುರಂಗಸೇನೆವೆರಸಾ ನರನಾಥತನೂಭವಂ ಪ್ರತಾ
ಪದ ನಿಧಿಯೆಯ್ದಿದಂ ತ್ರಿದಿವಕಾಶಮನಾ ರಿಪುವಿರ್ದ ದೇಶಮಂ || ೨೮
ಚಂ || ಮದವದರಾತಿಮಂಡಳಿಕ ಮಂಡಳಮಂಡನ ದುರ್ಗವರ್ಗಮೊ
ರ್ಮೊದಲೊಳೆ ಧಂ ಧಗದ್ಧಗಿಧಗದ್ದಗಿಯೆಂದುರಿವಂತು ಸುಟ್ಟು ಬೇ
ಗದೆ ನೆಱೆ ಸೂಱೆಗೊಂಡು ವರವಾಹನ ವಸ್ತುಸಮೂಹಮಂ ಸಮಂ
ತೊದವಿದ ತದಬಳಂ ವಿಳಯಮಂ ವಿಷಯಕ್ಕಿರದಿತ್ತುದೆತ್ತಲುಂ || ೨೯
ವ || ಆ ಪ್ರಸ್ತಾವದೊಳ್-
ಕಂ || ಚರಜಾಳಂ ಜಂಘಾಳಂ
ಪರಿದಾವಿಷಯಕ್ಕೆ ಸಮನಿಸಿದ ವಿಪ್ಲವದು
ಬ್ಬರಮಂ ತತ್ಪತಿಗಱಿಪಿದು
ದರಾತಿನಿರ್ಭೀತ ಬಹುಪದಾತಿಕ ಕೃತಮಂ || ೩೦
ವ || ಆಗಳದಂ ಕೇಳ್ದು ಕಾಮರೂಪಭೂಪಂ ಸಾಟೋಪಮುರ್ವಿ ನಿಜದೋರ್ವಳೌರ್ವಾನಳ ನನಳನಳಿತ ಶಿಖಾಜಾಳದೆಸಕಮನಸದಳಂ ಪಸರಿಸಿ ತೋರ್ಪಂತೆ ಕೋಪೋದ್ದೀಪನ ಕಲುಷತೆಯಿಂ ಕೆಂಪಡರ್ದಕಣ್ಗಳಿಂ ದುರ್ನಿರೀಕ್ಷಣ ದಾರುಣಾರುಣವದನವನಜನಾಗಿ ಕದನಕೇಳೀಲೋಳತೆಯಿಂ ಸಭಾಸಮಕ್ಷದೊಳಾಕ್ಷೇಪರೂಕ್ಷವಚನ ರಚನಾ ವಿಚಕ್ಷಣಮಂ ಬಿಡದೆ ಸಡಗರಿಸುವುದನವಧರಿಸಿ ಸಂಪ್ರಾಪ್ತ ಸಮಸ್ತ ನೀತಿಶಾಸ್ತ್ರ ಪ್ರಾವೀಣ್ಯರುಂ ದೀರ್ಘದರ್ಶಿವರೇಣ್ಯರುಂ ಬುದ್ಧಿಸಮೃದ್ಧರುಮನ್ವಯಾಗತ ವಿಶುದ್ಧರುಮಪ್ಪ ಮಂತ್ರಿಗಳಿಂತೆಂದರ್-
ಚಂ || ನಿಜಗತಿ ನೀತಿನೈಪುಣನಪಾರರಥಾಶ್ವಪದಾತಿಕುಂಜರ
ವ್ರಜನಖಿಳಾಯುಧಾತಿಕುಶಲಂ ನತವಿಶ್ವಮಹೀಶಮಂಡಳಂ
ವಿಜಯದಲೆತ್ತಿಬಂದನವನಂ ರಣದೊಳ್ ಗೆಲಲಾಱೆವಂತಱಿಂ
ಪ್ರಜೆಗಳ ರಕ್ಷಣರ್ಥಮಿದಿರ್ವೋಗಿಯೆ ಕಾಣ್ಬುದು ಕಾರ್ಯಮಲ್ಲದೆ || ೩೧
ವ || ಎಂದು ಮತ್ತಮನೇಕ ಯುಕ್ತಿವ್ಯಕ್ತಸೂಕ್ತಿಮಂತ್ರಂಗಳಿಂ ನಿಜಮಹೀಶನ ಮನದವಿಗ್ರಹ
ದುರಾಗ್ರಹಮಂ ನಿಗ್ರಹಿಸುವುದುಮಿದೆ ಕರಣೀಯಮೆಂದು ಮನದೆಗೊಂಡು-
ಮ || ಇವಱಿಂದುತ್ತಮಮಿಲ್ಲೆನಿಪ್ಪ ವಿಳಸನ್ಮಾತಂಗಜಾತಂಗಳಂ
ಜವಸಂಪತ್ತಿಯ ವಾಜಿರಾಜಿಗಳನುದ್ಯತ್ಕಾಂತಿಮನ್ನೂತ್ನರ
ತ್ನವಿಶೇಷಂಗಳನಂಗಜಾಸ್ತ್ರವರವಾರಸ್ತ್ರೀಯರಂ ಮತ್ತಮ
ನ್ಯವಿಶಿಷ್ಟಾರ್ಥಚಯಂಗಳಂ ನೆರಪಿ ಮುಂದಿಟ್ಟಂದು ಬಂದಂ ನೃಪಂ || ೩೨
ವ || ಅಂತು ಬಂದು ಚರಾಚರಸಾರತರವಸ್ತುಗಳಂ ನಿಜಾಪರಾಧ ನಿಷೇಧಾರ್ಥಮಾ ಪಾರ್ಥಿವಂ ವಿಶ್ವನಂದಿಗಿತ್ತು ಮತ್ತಂ ಪ್ರಾಣರಕ್ಷಣಯಾಚನೋಚಿತ ವ್ಯಾಹಾರಪೂರ್ವಕಂ ಪಾದ ಪೀಠೋಪಾಂತಪ್ರದೇಶ ಸರ್ವಾಂಗ ಪ್ರಣತನಾಗಿ ತದೀಯಚೇತೋನಿಕೇತನದಿಂ ಕ್ರೋಧವ್ಯಾಧನಂ ಪೊಱಮಡಿಸಿ ಕಳೆಯೆ-
ಕಂ || ಅಭಯಮನಿತ್ತಂ ಮುನ್ನಿನ
ವಿಭವಮನಿತ್ತಂ ಪ್ರತಾಪಜಳನಿಧಿ ಜಯದುಂ
ದುಭಿರವ ಬಧಿರಿತ ದಿಗವನಿ
ನಭಸ್ಥಳಂ ಕಾಮರೂಪಭೂಪಂಗೆ ನೃಪಂ || ೩೩
ವ || ಅನಂತರಮಲ್ಲಿಂ ತಳರ್ದು ಮತ್ತಮನಂತ ಜನತಾಧೀಶರಂ ತನತು ಪದಪ ಯೋಜಕ್ಕೆಱಗಿಸುವ ಬಗೆಯಿನಲ್ಲಲ್ಲಿಗೆ ನಿಜವಿಜಯ ವೈಜಯಂತೀ ವಿರಾಜಮಾನ ವೀರಭಟ ಕೋಟಿಯಂ ಕಳಿಪಿ ಭೀತಿಚಕಿತ ಶರಣಾಯಾತರಂ ಪ್ರೀತಿಪೂರ್ವಕಂ ಕಾಣಿಸಿಕೊಳುತ್ತು ಮಭಯಮಂ ಕೊಡುತ್ತುಮಾವರದನಾಧಿಯಿಂ ಶಾರ್ವರದೆ ನೆರೆದು ಬರ್ಪ ವಿಬುಧ ವಂದಿವೃಂದದ ಮನೋಮುದಮನೊದವಿಸುತ್ತಮಿರ್ದನನ್ನೆಗಮಿತ್ತಲ್-
ಚಂ || ಸಿರಿಯ ತೆರಳ್ಕೆ ಜವ್ವನದ ಪೆರ್ಚುಗೆ ರೂಪವಿಳಾಸದೇೞ್ಗೆ ಸುಂ
ದರಿಯರ ಸೋಲಮಂ ಜನಿಯಿಪೊಳ್ಸೊಬಗಾಳ್ತನದೊಂದಳುರ್ಕೆಯು
ಬ್ಬರದ ಮದಕ್ಕಿವಾಗೆ ಮಿಗೆ ಕಾರಣಮಂದು ವಿಶಾಖನಂದಿ ದು
ಶ್ಚರಿತಮೆ ಮೂರ್ತಿವೆತ್ತುದೆನೆ ವರ್ತಿಸಿದಂ ಗಡ ಮೆಚ್ಚಿದಿಚ್ಚೆಯಿಂ || ೩೪
ಕಂ || ಬಸನಿಗಳ ಗೊಟ್ಟಿತನಗಾ
ಗಿಸೆ ಸಂತಸದೊದವನುತ್ತಮರ ಗೊಟ್ಟಿ ಕರಂ
ಕಸಱಿಸಿದುದೆರ್ದೆಯನೇಂ ಸೊಗ
ಯಿಸುಗುಮೆ ಚೋರಂಗೆ ಚಂದ್ರಿಕಾವಿಸ್ತಾರಂ || ೩೫
ವ || ಮತ್ತಮಾಖಳಂ ಖಿಳಭೂತಳದಂತೆ ನಿಕೃಷ್ಟಯೋಗ್ಯನುಂ ಕಪಿಳಶಾಸನಾವಭಾಷಿತಾತ್ಮ ನಂತೆ ಗುಣವಿರಹಿತನುಂ ಪರೇತವನದಂತೆ ಕಲ್ಮಷರಕ್ಷಾಲಕ್ಷಿತನುಂ ಸೂರ್ಪಕಾರಾತಿಯಂತೆ ವಿಷಮಬಾಣನುಂ ದಗ್ಧವನದಂತೆ ವಿಚಾರಶೂನ್ಯನುಂ ಪರ್ವತ ನಿತಂಬದಂತೆ ಕುಜನಕುಲಪರೀತನುಂ ಪರಚಕ್ರಾಕ್ರಮಣಶೀಲನಂತೆ ಬಹುವಿಷಯಾಸಕ್ತನುಂ ಭಾರತ ಕಥಾಪ್ರಸರದಂತೆ ದುಶ್ಯಾಸನ ಭೀಮಾಚರಣನುಂ ಚರಮಪ್ರಸ್ತಾರಿತವೃತ್ತದಂತೆ ಅತಿಕ್ರಾಂತ ಗುರೂಪದೇಶನುಂ ವ್ರಥಾಜನಿತಜೀಮೂತಜಾತದಂತನಾರ್ದ್ರಹೃದಯನುಮೆನಿಪನಂತು ಮಲ್ಲದೆಯುಂ-
ಕಂ || ಅಹಿವೊಲ್ ಸವಕ್ರಗಮನಂ
ಮಹಿವೊಲ್ ಸತತಂ ರಜೋನ್ವಿತಂ ಗಿರಿಗುಹೆವೋಲ್
ಬಹಳತಮಂ ಹಿಮರುಚಿವೋಲ್
ಗೃಹೀತನಿಶ್ಯೇಷದೋಷನೆನಿಸಿದನಾತಂ || ೩೬
ವ || ಅಂತು ದುಶ್ಯೀಲ ದುರಾಚಾರ ದುರ್ಯಶೋನಂದಿಯಾದ ವಿಶಾಖನಂದಿಯಂದಂದಿಗೆ ಕುವಿಟಪೇಟಕಪ್ರೇರಿತಂ ಸ್ವೈರವಿಹಾರವಿನೋದಾರ್ಥಂ ಪುರವರಾಂತರ್ಬಹಿರ್ಭಾಗ ಪರಿಭ್ರಮಣಪರಿಣತನಾಗಿ ತೊೞಲ್ವೊನೊಂದುದೆವಸಂ-
ಕಂ || ವಿನಮನ್ಮ ದಮಧುಕರಸೇ
ವನಮಂ ವರವಿಶ್ವನಂದಿಯಂತರ್ಧನಮಂ
ಘನಮಂ ಬನಮಂ ಕಂಡಂ
ಮನಮಂ ಮೋಹಿಸುವ ಶೋಭೆಯಂ ತಾಳ್ದಿದುದಂ || ೩೭
ವ || ಅಂತು ಭೋಂಕೆನೆ ಕಂಡು ಕೌತುಕಾತಿರೇಕವ್ಯಾಕುಳತೆಯಿಂ ಪತ್ತೆಸಾರ್ದು ವಿಸಟಂಬರಿವ ನಿಜವಿಲೋಚನಂಗಳೊಡನೆ ಮಚ್ಚರಿಸಿದಂತೆ ಮಸಗಿ ಬಳಸಿಗಂ ಪರಿದು ವಸಂತಲಕ್ಷ್ಮೀ ವಯಸ್ಯೆಯಪ್ಪ ವನಲಕ್ಷ್ಮಿಯ ಬೆಡಂಗಿನೊಡನೆ ಗಡಣಮನೊಡರಿಸುವ ಕಾತರಚೇತ ಮನೇತೆಱದೊಳಂ ನಿಯಮಿಸಲ್ ನೆಱೆಯದೆ ತದೀಯಲಾಭಲೋಭಂ ತನ್ನೊಳ್ ತಿಣ್ಣಮಾಗೆ ಮೇಗಱಿಯದೆ ತದುಪಾಯಕೋಟಿಗಳಂ ನೆನೆನೆನೆದು ಕೋಟಲೆಗೊಂಡು ವಿಶಾಖನಂದಿ ವಿಲೂನವೈಶಾಖ ಕಂದಲಿಯಂದದಿಂದಂದು ಕರಮೆ ಕೊರಗಿ-
ಕಂ || ಇನಿವಿರಿಯ ಸಿರಿಯುಮಿನಿವಿರಿ
ಯನಿಚಿತ ಯೌವನಮುಮಿನಿವಿರಿಯ ಭೋಗಮುಮೀ
ವನಮಿಲ್ಲದಂದೆನಗೆ ಜೀ
ವನಮಿಲ್ಲದ ತನುವಿನಂದಮೇನಾಗದೆ ಪೇೞ್ || ೩೮
ವ || ಎಂದು ತನ್ನೊಳೆ ಪರಿಭಾವಿಸಿಯಜೇಯ ಭುಜಪರಾಕ್ರಮನಪ್ಪ ನಿಜದಾಯಾದನಾದಮೆ ದೂರದೇಶಸ್ಥಾಯಿಯಾ ದೀಪದದೊಳೆ ಹೃದಯ ನಯನ ಸುಖಾವಳಂಬನಮಂ ಬನಮನಿದನೆನಗೆ ಬಲಾತ್ಕಾರದಿಂ ಬಸದಾಗಿ ಮಾಡಿಕೊಳ್ವುದೆ ಕಾರ್ಯಮೆಂದು ವಿಪಶ್ಚಿನ್ನಿಂದಿತಂ ನಿಶ್ಚಯಿಸಿ ವೃಶ್ಚಿಕವಿಷಮರೆನಿಪ ದುಶ್ಚರಿತ ಪರಿವಾರಜನಂಗಳಂ ಕೂಡಿಕೊಂಡು ಧೂರ್ತಂ ಸಾರ್ತಂದು ವನರಕ್ಷಾದಕ್ಷರೊಳೇನಾನುಮೊಂದು ನೆವಮನ ವಳಂಬಿಸಿ ಬಂದು ಭಾವಪ್ರಭಾವಮನಾವಗಂ ಮೆಱೆದು ತೆಱಯಿಸಿ ಬನದ ಬಾಗಿಲಂ ಬೇಗದಿಂ ಪೊಕ್ಕು ರಕ್ಕೆಯಾಳ್ಗಳಂ ಲೆಕ್ಕಿಸಿ ನೋಡಿ ಕೆಲಂಬರೆಂಬುದನ ಱಿದು ನಾಡೆಯುಂ ನಲಿದು ಮೆಲ್ಲಮೆಲ್ಲನೆ ತನ್ನ ಬಲಮಂ ಬಲಿದು-
ಕಂ || ಕಾಪಿನ ಕಟ್ಟಾಳ್ಗಳನಾ
ಪಾಪಾತ್ಮಂ ಕಾದಿ ಬಹಳಬಳನಪ್ಪುದಱಿಂ
ಲೋಪಿಸಿದಂ ಬೞಿಕಮವಂ
ವ್ಯಾಪಿಸಿದಂ ಬನಮನುರ್ವರಾ ಪಾವನಮಂ || ೩೯
ಆವನ ಕಣ್ಗೆಸೆಯದೆ ನಿ
ಷ್ಟಾವನಮಾ ವಿಭುವಿಯೋಗ ಪದದೊಳ್ ತೊದೞೇಂ
ಕಾವಲನಿರವಿಂಗಾದುದು
ಸೋವತಮೇ ಪೇೞ್ವುದಣ್ಣ ವಿಧಿವಿಳಸನಮಂ || ೪೦

ವ || ಅನಂತರಂ-
ಮ || ಅದಱೊಳ್ ಸಂತತಮಾ ಖಳಂ ಪ್ರಮದದಿಂ ಮುಕ್ತಾಮೃಣಾಣೋರುಹಾ
ರದ ಕಲ್ಹಾರದ ಕರ್ಣಪೂರದ ಲಸದ್ವಾರಾಮಗನಾಗೀತ ಪೂ
ರದ ಕರ್ಪೂರದ ಚಾರುಚಂದನದ ಕಸ್ತೂರೀಕದಂಬಾನುಲೇ
ಪದ ತಾಂಬೂಲದ ಕಾಮಿನೀರತದ ಭೋಗಾಭೋಗದಿಂದಿರ್ಪಿನಂ || ೪೧
ವ || ಅತ್ತಲಾ ವಿಶ್ವನಂದಿ ಯುವರಾಜಮೃಗರಾಜಂ-
ಮ || ಸ್ರ || ಅನತೋರ್ವೀಪಾಳರಂ ಕಾಳೆಗದೊಳೆ ವಿರಥರ್ ಮಾಡಿ ಸದ್ವಸ್ತು ಸದ್ವಾ
ಹನ ಸತ್ಕನ್ಯಾನಿಕಾಯಂಗಳನೆ ತಳೆದು ದೋರ್ದಂಡದೊಳ್ ವೀರಸದ್ಗೋ
ಮಿನಿಯಂ ತಾಂ ಸುಸ್ಥೆಯಪ್ಪಂತಿರಿಸಿ ಮಗುೞ್ದು ಸದ್ರಾಗದಿಂ ಬಂದು ವಿಶ್ವಾ
ವನಿವಿಖ್ಯಾತಂ ಸ್ವಕೀಯೋರ್ಜಿತಪುರವರಮಂ ಪೊಕ್ಕನುದ್ಯದ್ಭಟಾರ್ಕಂ || ೪೨
ವ || ಆ ಪ್ರಸ್ತಾವದೊಳ್-
ಶಾ || ಪೌರಸ್ಮೇರಮುಖಾರವಿಂದ ವನಿತಾಸಂದೋಹಮೆಯ್ತಂದು ತ
ನ್ಮಾರಾಕಾರನನತ್ಯುದಾರನನಿಳಾಲೋಕೈಕ ಸದ್ವೀರನಂ
ಪಾರಾವಾರಗಭೀರನಂ ಸಮುಚಿತಪ್ರೋದ್ಭಾಸಿ ಶೃಂಗಾರನಂ
ಚಾರೂದ್ಯನ್ನಯನಾಂಶುಚಂದ್ರಿಕೆಗಳಿಂ ನೀರಾಜಿಸುತ್ತೆತ್ತಲುಂ || ೪೩
ವ || ಅಂತು ಪುರವರದೊಳುರುತರ ಕೌತುಕಾತಿಪ್ರಮೋದಂಗಳನುತ್ಪಾದಿಸುತ್ತುಂ ಬಂದು ಪ್ರಶಂಸಾಲಾಲಸ ಭುವನಮಂ ಭೂಪತಿಭವನಮಂ ಪೊಕ್ಕು-
ಮ || ಸ್ರ || ಪರಪೃಥ್ವೀಪಾಳರಂ ಸಾಧಿಸಿ ಪಡೆದ ಸಮಸ್ತಪ್ರಶಸ್ತಾರ್ಥ ವಾಹೋ
ತ್ಕರಮಂ ಮುಂದಿಟ್ಟು ಕಂಠಾಭರಣಕಿರಣ ಸತ್ಪುಷ್ಪದಾಮಂಗಳಿಂದಂ
ಚರಣಾಂಭೋಜಾತಮಂ ಪೂಜಿಸಿದ ತನಯನಂ ತತ್ಪಿತೃವ್ಯಂ ಧರಾಧೀ
ಶ್ವರನಾಶೀರ್ವಾಕ್ಸಮೇತಂ ತೆಗೆದು ಬಿಗಿದು ತೞ್ಕೈಸಿದಂ ಪ್ರೀತಿಯಿಂದಂ || ೪೪
ವ || ತದನಂತರಂ-
ಚಂ || ಮಗನೆ ಮದನ್ವಯಕ್ಕೆ ಮಣಿದರ್ಪಣನೈ ಮದುದಗ್ರ ಪುಣ್ಯವಾ
ರ್ಧಿಗೆ ಮೃಗಲಕ್ಷ್ಮನೈ ಮದಭಿವಾಂಛಿತ ಕಾರ್ಯವನಕ್ಕೆ ಚೈತ್ರನೈ
ನೆಗೞ್ದಮದಂಬಕದ್ವಯ ಕಳಾಪಿಗೆ ಚಾಪಳಮೇಘಜಾಳನೈ
ಜಗದಧಿಕಪ್ರತಾಪ ನಿನಗಾರ್ ದೊರೆ ಮಾನವರೀ ಧರಿತ್ರಿಯೊಳ್ || ೪೫
ವ || ಎಂದಾನಂದದಿಂ ಪೊಗೞ್ದು ನಂದನನಂದು ತಂದು ತನ್ನ ಪಾದಾರವಿಂದ ದ್ವಂದ್ವದೊಳ್ ಎಱಗಿಸೆ ತಱುಗಿ ಮೆಱೆವ ಭೂಮಿರೂಢಕಾಮರೂಪಪ್ರಮುಖಭೂಪರಂ ಗಳಿತಾವಳೇಪರಂ ಭೂರಿಕಾರುಣ್ಯವೀಕ್ಷಣದಿನೀಕ್ಷಿಸಿ ಮಹಾವಿಭವವಿಭುತ್ವಭೂಷಿತ ನಾಗಳವರನಭಯದಾನಮಾನಿತರ್ಮಾಡಿ ನಿಜನಿಜನಗರಿಗಳ್ಗೆ ಕಳಿಪಿ ಕುಳಪತಾಕನಂ ಯುವರಾಜಪ್ರವೇಕನಂ ಸಮುಚಿತಪ್ರತಿಪತ್ತಿಪೂರ್ವಕಂ ನಿಜನಿಳಯಮನಳಂಕರಿಸೆಂದು ಬೀೞ್ಕೊಳಲೊಡಂ-
ಉ || ವಾಸವಲೀಲೆಯಿಂ ನಿಜನಿವಾಸಮನಾ ವಿಭು ಪೊಕ್ಕು ಕೇಳ್ದು ವಿ
ಶ್ವಾಸಿಗಳೆಲ್ಲರಂ ಮಡಿಪಿ ವೀಕ್ಷಿಸೆ ಮಂದಿ ವಿಶಾಖನಂದಿ ಶೋ
ಭಾಸಮುಪೇತಮಪ್ಪ ಬನಮಂ ತನಗಾಗಿಸಿ ರಾಗದಿಂದೆ ಕೇ
ಳೀಸಖಸಂಗತಂ ತಳರದಿರ್ದಪನೆಂದುಸಿರ್ವಾಪ್ತರುಕ್ತಿಯಂ || ೪೬
ಕಂ || ತೊಟ್ಟನೆ ಕೋಪಜ್ವಲನಂ
ಪುಟ್ಟೆ ಭುಗಿಲ್ ಭುಗಿಲೆನುತ್ತೆ ಮನದೊಳ್ ಕುವರಂ
ಕಟ್ಟಾಳ್ ಕಡುಕೆಯ್ದೆಯ್ದಿದ
ನೊಟ್ಟಜೆಯಿಂ ಬನಕೆ ಜನಕೆ ಜನಿಯಿಸೆ ರಾಗಂ || ೪೭
ವ || ಅಂತು ಮಸಗಿದಂತಕನಂತೆ ಪಾರದಾರುಮಂ ಭೋರೆನೆ ಪರಿದು ಪರಿವೇಷ್ಟಿಸಿ ಬನಮನನುದಿನಂ ಕಾದಿರ್ಪ ದರ್ಪಿಷ್ಠ ಚಟುಳಭಟರ ಮೂರ್ಧಂಬಿಡಿದುಪಾಱೆ ಕರತಳ ಕರಾಳಕರವಾಳದಿಂ ತಱಿದು ತುಱುಗಿ ಮೆಱೆವ ಬನಮನೊಳಪೊಕ್ಕು ರಕ್ಕಸನಂತೆ ಘಿಱ್ಚನೆಯ್ತರ್ಪ ವಿಶ್ವನಂದಿಯಂ ಮಂದೀಕೃತ ಮುಖಮಯೂಖಂ ವಿಶಾಖನಂದಿ ಮಂದ ಭಾಗಧೇಯನಂದು ಮುಂದೆ ಭೋಂಕೆನೆ ಕಂಡು-
ಕಂ || ಸಿಂಗದ ಶಿಶುವಂ ಕಂಡ ಕು
ರಂಗದ ಮಱಿಯಂತೆ ಬೆದಱಿ ದೆಸೆಗೆಟ್ಟು ಕರಂ
ಬೆಮಗೊಟ್ಟೋಡಿದನವನು
ತ್ತುಂಗ ಕರಂಗಳ ಮರಂಗಳೆಡೆದೆಱಪುಗಳೊಳ್ || ೪೮
ವ || ಅಂತು ತಲ್ಲಣಿಸಿ ನಿಲ್ಲಜನೆಲ್ಲಿಯುಂ ನಿಲ್ಲದೆ ವಲ್ಲೀವೇಲ್ಲಿತಪಲ್ಲವೋಲ್ಲಸಿತ ಕಂಕೆಲ್ಲಿ ಸಲ್ಲಕೀ ಸಂಪುಲ್ಲಮಲ್ಲಿಕಾಸಲ್ಲಲಿತವನದೊಳೋಡುತ್ತುಂ ಪ್ರಹರಣಪ್ರಹತನಿಖಿಳ ಪರಿಜನ ನೆಲ್ಲಿಯುಮಡಂಗಲೆಡೆವಡೆಯದೆ ವಾಯುವೇಗದಿಂ ಪರಿಯೆ ಪರಿಕಿಸಿ ಪರಧನಹರಣನ ಹರಣಮಂ ಹರಿಯಿಪ ಪರಿಣತೆಯಿನುರವಣಿಸಿ ಬೆನ್ನೊಳೆಪರಿದು ಬಿಡದೆ ಜಡಿದಡಸಿ ಪೊಡೆವಪದದೊಳ್ ಕರ್ಕಶಮಪ್ಪೇನಾನುಮಂ ನೆಕ್ಕನೆತಾಗಿ ತರ್ಕಿಱಿದಂತೆ ಮುರ್ಕುವೋದ ಭಯಂಕರದಕರದ ಕರವಾಳುಮಂ ಪರಿಕಿಸಿ ಪರಿಹರಿಸಿ ಸರಸೀಪರಿಸರದೊಳ್ ನಟ್ಟುಮುಗಿಲಂ ಮೆಟ್ಟುವಂತೆ ಮುಂತಿರ್ದ ಕಲ್ಲತೋರಗಂಬಮಂ ಸ್ತಂಬೇರಮಮಂಬು ಜಮಂ ಕೀೞ್ವಂತೆ ಕೞ್ತು ಕಿೞ್ತಲೆಯನಟ್ಟುವುದಯಾದಿತ್ಯಪ್ರಕಾಶದಂದದಿನಟ್ಟಿಮುಟ್ಟಿ ಪೊಯ್ಯೆಪೊಯ್ಕೆ-
ಕಂ || ಎಸೆವ ತಟಿಲ್ಲತೆ ಮೇಘ
ಪ್ರಸರದೊಳಂತಿಂತು ಪೊಳೆದಡಂಗುವ ತೆಱದಿಂ
ಮಿಸುಪ ವನಾಂತರದೊಳ್ ವಂ
ಚಿಸಿ ಪೊಯ್ದಂ ಪೊಳೆದು ತತ್ಖಳಂ ಮಿಗೆಪೋದಂ || ೪೯
ವ || ಅಂತು ಮಿಕ್ಕುಪೋಗಿ ಬೞಲೆ ವಿಗ್ರಹಂ ಕೞಲೆ ಕಣ್ಗಳಿಂ ಜಲಲವಂಗಳ್ ತೊೞಲ ಲಾಱದೞಲನೆಯ್ದಿದ ಪೊೞಲೊಡೆಯನ ಮಗಂ ಪುೞಿಲನಾವರಿಪ ನೆೞಲನೊಳಕೊಂಡ ಬೆೞಲಮರನಂ ಘಳಿಲನೆಕಂಡು ತಳವೆಳಗಾಗಿ ಮಱಿಗೊಂಡಿರ್ಪುದುಂ-
ಮ || ಬೆೞಲಂ ಬೇಗದಿನೆಯ್ದೆ ಬೇರ್ವೆರಸಿ ಕಿೞ್ತಾಧೂರ್ತನಂ ಪೊಯ್ಯಲ
ವ್ವಳಿಪಾಗಳ್ ತನುಕಂಪಮುಬ್ಬರಿಸೆ ಹೀನದ್ದಾನ ದೀನಾನನಂ
ಗಳಿತೋದ್ಯನ್ಮದನಾಗಿ ತತ್ಪದಯೋಜಾತಂಗಳೊಳ್ ನೀಂ ದಯಾ
ಜಳಧೀ ರಕ್ಷಿಸು ರಕ್ಷಿಸೆಂದು ಕೆಡೆದಂ ನಿಂದಾರೆ ಬಂದಾ ಜನಂ || ೫೦
ವ || ಆ ಸಮಯದೊಳ್-
ಮ || ಒಡೆಯರ್ ಪಿಂಗಿದಗೇಹದಲ್ಲಿ ಶುನಕಂ ಪೊಕ್ಕಂದದಿಂದೀ ಬನ
ಕ್ಕೊಡೆಯಂ ರೂಢಿಯಂ ವಿಶ್ವನಂದಿಯುವರಾಜಂ ಕಾಳೆಗಕ್ಕೆಂದು ತಾಂ
ಗಡ ಪೋಗಿರ್ದೊಡೆ ಪಿಂತೆಪೊಕ್ಕನಿದನೀ ಕಷ್ವಂಗೆ ದುಷ್ಟಂಗ ಕೇ
ಡಡಸಲ್ ತಕ್ಕುದೆನುತ್ತುಮೊಲ್ದುನುಡಿದತ್ತಲ್ಲಲ್ಲಿ ನೋೞ್ಪಾಜನಂ || ೫೧
ಕಂ || ಕರದ ಪಿರಿದಪ್ಪತರುವಿಂ
ತರುವಲಿಯಂ ತದೆದುಮೊದೆದುಮಂತಕವದನಾಂ
ತರದೊಳ್ ತೂಂತದೆ ಟಕ್ಕಿಂ
ಪೊರೆದವೊಲಿಂತೇಕೆ ನಿಂದನೆಂದರ್ ಕೆಲಬರ್ || ೫೨
ಅನ್ನೆಯದಿಂ ನಡೆದವನಂ
ತನ್ನಯ ಬನಮಂ ಕಡಂಗಿಕೊಂಡವನಂ ಸಾ
ವನ್ನಂ ಪಲತೆಱದಿಂದಂ
ಬನ್ನಂಬಡಿಸುವುದೆ ಕಾರ್ಯಮೆಂದರ್ ಕೆಲಬರ್ || ೫೩
ವ || ಅಂತು ಪೌರಕಳಕಳಂ ಕರಮೆ ಕೊರ್ವೆ-
ಕಂ || ಅವನ ವಿಳೋಚನಘನದಿಂ
ಕವಿತರ್ಪ ಪಯಃಪ್ರಪೂರದಿಂದಂ ಕರುಣಾ
ರವದಿಂದಂ ನಂದಿದುಂ
ದು ವಿಶ್ವನಂದಿಯ ಮನಸ್ಥಕೋಪಜ್ವಲನಂ || ೫೪
ಪೃಥ್ವೀ || ಪೊಡರ್ಪುಗಿಡೆ ದೈನ್ಯದಿಂ ನಿಜಪದಾಬ್ಜದೊಳ್ ಬಿೞ್ದು ಬಾ
ಯ್ವಿಡುತ್ತಮಿರೆ ನೋಡಿ ಪೇಡಿಯನದೆಂತು ಕೊಂದಪ್ಪೆನೆಂ
ದಡಂಗಿಸಿದನಾತ್ಮಕೋಪಮನಗಣ್ಯಕಾರುಣ್ಯದೊಳ್
ತೊಡಂಕೆ ಮನಮಾಗಳಾ ವಿಜಯವಿಶ್ವನಂದ್ಯಾಹ್ವಯಂ || ೫೫
ವ || ಅಂತು ಕರುಣಾರಸತರಂಗಿಣೀತರಂಗಾಯಮಾಣಮಾನಸನಾಗಿ ನಿಜಚರಣ ನಿಕಟ ನಿಪತದ್ಗಾತ್ರನನಸ್ಪಂದನೇತ್ರದಿಂ ಕಿ ಱಿದು ಪೊೞ್ತು ನೋಡುತ್ತುಮಿರ್ದು-
ಉ || ನೋಡದೆ ಮತ್ಪಿತೃವ್ಯನ ಜಗನ್ನುತ ಭವ್ಯನ ಮಾೞ್ಪ ಮೋಹಮಂ
ಬೇಡದ ಕಾಡಬಳ್ಳಿ ಮರನೆಂಬಿವನಾದಮೆ ನೋಡಿ ನಾಡೆಯುಂ
ಮಾಡಿದೆನಾತನಾತ್ಮಜನೊಳಿಂತಭಿಮಾನದ ಹಾನಿಯಂ ವಲಂ
ನೋಡುವೆನೆಂತೊ ತನ್ಮುಖಮನೆಂದತಿ ಲಜ್ಜಿತನಾದನೂರ್ಜಿತಂ || ೫೬
ವ|| ಅಂತು ಚೇತೋನಿಕೇತನದೊಳ್ ಲಜ್ಜೆ ಪಜ್ಜಳಿಸೆ-
ಚಂ || ಕರದ ಕಪಿತ್ಥಮಂ ಬಿಸುಟು ಮೆಲ್ಲನೆ ತಲ್ಲಣಿಸುತ್ತುಮಿರ್ದ ಕಾ
ಪುರುಷನ ಶೀರ್ಷಮಂ ನೆಗಪಿಯಂಜದಿರಂದಿರೆಂಬ ತನ್ನ ಬಂ
ಧುರತರವಾಕ್ಸುಧಾರಸದಿನಾತನನಾಱಿಸಿ ವಿಶ್ವನಂದಿ ಮಂ
ದರಧರಣೀಧರಸ್ಥಿರಗುಣಂ ತಳೆದಂ ಜನದಿಂ ಪೊಗೞ್ತೆಯಂ || ೫೭
ವ || ಅಂತು ಭೂರಿಭೀರಸಾಕ್ರಾಂತಸ್ವಾಂತನಾದ ದುಷ್ಟದಾಯಾದಂಗಭಯಪ್ರದಾಯಕನಾಗಿ
ತನ್ನೊಳಿಂತೆಂದಂ-
ಚಂ || ಮರಗಿಡುಬಳ್ಳಿಗಳ್ ನೆಗೞ್ದ ಬಂಧೂಜನಂಗಳೊಳಿಂತು ವೈರವಂ
ನಿರವಧಿದುಃಖಕಾರಣಮನಾಗಿಸಲಾರ್ತುವಿವೆಂದೊಡುರ್ವರಾ
ಭರಪರಿಪೂಜ್ಯರಾಜ್ಯರಮೆ ಮಾಡದೆ ಮಾಣ್ಗುಮೆ ಚಿಃ ನಿರರ್ಥಮಿ
ನ್ನಿರಲಣಮಾಂಪೆನಾಂ ಪರಮಪಾವನ ದೀಕ್ಷೆಯನಾತ್ಮ ರಕ್ಷೆಯಂ || ೫೮
ವ || ಎಂದು ತಪೋನುಷ್ಠಾನದತ್ತ ಚಿತ್ತನಾಗಿಬೇಗದಿಂ ರಾಗದ್ವೇಷ ದೋಷ ದೂಷಿತಮುಂ ಬಹುವಿಧಾಯಾಸವಾಸಿತಮುಮೆನಿಪ ಗೃಹಸ್ಥಾವಸ್ಥಾನಮಂ ಸಾರಾಸಾರವಿಚಾರ ವಿಶಾರದಂ ಪತ್ತುವಿಟ್ಟು ವಿಮನೋವಿಷಾದವಿಷಮವನಮಂ ಸುಟ್ಟು ವಿಶಾಖನಂದಿ ಗಂದು ನಾಡೆಯುಂ ಕ್ಷಮೆಯಂ ಕೊಟ್ಟು ಮುಕ್ತಿಕಾಂತೆಗೆ ಕಣ್ಣಿಟ್ಟು ತದ್ವಿಶಾಳಕೇಳೀವನಮಂ ಬಿಟ್ಟು ನಿಖಿಲಭುವನಪಾವನತಪೋವನಾಭಿಮುಖನಾಗಿ ಪೋಗುತ್ತುಮಿರೆ ತತ್ಪ್ರಪಂಚಮಂ ಕೇಳ್ದು ಜಳಧರಪಟಳಪಟುರಟನಮಂ ಕೇಳ್ದ ಕಳಹಂಸನಂತೆ-
ಮ || ಕ್ಷಿತಿಕಾಂತಂ ಚಕಿತಾಂತರಂಗನತಿವೇಗಂ ಬಂದು ತಾಂ ಬಂಧುಜಾ
ನ್ವಿತನಂದಾ ಯುವರಾಜರಾಜಿತ ಪದಾಂಭೋಜಾತದೊಳ್ಮೊ ೞ್ಗಿ ಸ
ನ್ನುತಶೌರ್ಯಾಂಬುಧಿ ನೀನಿದೇಕೆ ಮಗನೇ ಬಿಟ್ಟೆನ್ನೆನನ್ಯಾಯಸಂ
ಗತನಪ್ಪೀತನ ದೂಸಱಿಂದೆ ತಳೆವೋ ಸ್ವಾಪೇಕ್ಷೆಯಂ ದೀಕ್ಷೆಯಂ || ೫೯
ವ || ಅದಲ್ಲದೆಯುಂ-
ಮ || ಧರಣೀಭಾರಮನಾರೊ ಪೊತ್ತಪರಿದಂ ನೀಂ ಪೋಗಿ ಭಾಸ್ವತ್ತಪೋ
ಭರಮಂ ತಾಳ್ದಿದೊಡಿನ್ನೆಗಂ ಕಿಡದೆ ಬಂದೀಪ್ರಾಜ್ಯರಾಜ್ಯಂ ವಿನ
ಶ್ವರಮಕ್ಕುಂ ಸ್ಥಿರಮಕ್ಕುಮೇ ಪದೆದಿದಂ ಕೆಯ್ಕೊಂಡು ನಮ್ಮನ್ವಯಂ
ಚಿರರಾಜ್ಯೋದಯವಾದುದೆಂಬ ಜಸಮಂ ನೀಂ ಪರ್ವಿಸೀಯುರ್ವಿಯೊಳ್ || ೬೦
ವ || ಎಂದು ಬಹುವಿಧ ಲಾಲನಾಲಾಲಿತಂಗಳುಂ ಪರಮಸ್ನೇಹಾವಗಾಹಿತಂಗಳುಮಾದ ಪಲತೆಱದ ವಚನಂಗಳನುಚ್ಚರಿಸುತ್ತುಮುಚ್ಚಳಿಪ ವಿಳೋಚನಜಳಂಗಳಿಂ ಕ್ರಮ ಕಮಳಯುಗಳಮಂ ಕ್ಷಾಳಿಸುವ ಪಿತೃವ್ಯನಂ ಭವ್ಯವರಪುಂಡರೀಕಂ ಪುಂಡರೀಕಹಸ್ತೋಪ ಮಮೆನಿಪ ನಿಜಪ್ರಶಸ್ತಹಸ್ತದಿಂ ನೆಗಂಪಿ ಕೆಯ್ಗಳಂ ಮುಗಿದು-
ಮ || ಧರೆಯೊಳ್ ಬಲ್ಲಿದರಪ್ಪ ವೈರಿನೃಪರಂ ನಿಮ್ಮಾಜ್ಞೆಯಿಂ ಗೆಲ್ದು ಮ
ತ್ತರಿದಾರ್ಗಂ ಗೆಲಲೆಂಬ ಕರ್ಮಬಲಮಂ ನಿರ್ಮೂಲನಂ ಗೆಯ್ಯದೋ
ಸರಿಸಿರ್ದಂದು ಮದೀಯ ವಿಕ್ರಮಕೆ ಬನ್ನಂ ಬಾರದೇ ದೇವ ಭೀ
ಕರ ಕರ್ಮಾರಿಯನಿಕ್ಕಿ ಮಿಕ್ಕಜಯಮಂ ಕೆಯ್ಕೊಳ್ವೆನಾನಂತಱಿಂ || ೬೧
ವ || ಅಂತುಮಲ್ಲದೊಡಮಿನ್ನುಮೊಂದನವಧರಿಪುದೆಂದು ಮತ್ತಮಿಂತೆಂದಂ-
ಕಂ || ಪರಮಜಿನವಚನದಿಂ ಸಂ
ಸರಣಾಸಾರತೆಯನಱಿವ ನಿಮಗೀಗಳ್‌ತಾಂ
ದೊರೆಕೊಂಡ ವಿರಕ್ತತೆಯಂ
ಪರಿಹರಿಸುವುದೆಂಬುದುಚಿತಮೇ ಪೇ ೞಿಮಿದಂ || ೬೨
ವ || ಅದುಕಾರಣದಿಂ-
ಕಂ || ಎನಗೆ ಹಿತೈಷಿಗಳಪ್ಪೊಡೆ
ನೆನೆಯದಿರಿಂ ಪೆಱತನೊಂದುಮಂ ದೇವ ಜರಾ
ಜನನಮೃತಿನಾಶಕರಮಂ
ಜಿನದೀಕ್ಷಾಭರಮನಾಗಿಪೊಂದನೆ ನೆನೆಯಿಂ || ೬೩
ವ || ಎಂದು ಮಱುಮಾತಿಂಗೆಡೆಗುಡದ ನುಡಿಯಂ ನುಡಿದು ಸಂಸಾರಸಾಗರ ಸಮುತ್ತರಣ ತರಣಿಯುಂ ನಿಜಗುಣತಾಮರಸತರಣಿಯುಮೆನಿಪ ಪರಮ ತಪಸ್ಸರಣಿಯಂ ಕೈವಲ್ಯ ಧರಣಿಯನೆಯ್ದುವುದ್ಯೋಗಮನೆಂತಾನುಮೊಡಂಬಡಿಸಿ ಸಮುಚಿತ ಕ್ಷಮಿತವ್ಯ ಕಥನಪೂರ್ವಕಂ ನಡೆವಾಗಳ್-
ಮ || ಸ್ರ || ಅಸಕೃದ್ಭೋಗೋಪಭೋಗಂಗಳನತಿಮುದದಿಂ ಭೋಗಿಪೀಪ್ರಾಯದೊಳ್ ವ
ರ್ಜಿಸಿ ರಾಜ್ಯಶ್ರೀಯನೀಯದಂದೆ ಸಿಸುವೆಸೆದಂ ತಾಳ್ದಿ ವೈರಾಗ್ಯಮಂ ಭಾ
ವಿಸೆ ಮತ್ತಾನಿನ್ನುಮೀರಾಜ್ಯದೊಳೆ ಗತವಯಸ್ಕಂ ವಲಂ ಲೀಲೆಯಿಂ ಲಾ
ಲಸನಾಗಿರ್ದಂದು ಲೋಕಂ ಪೞಿಗುಮೞಿಗುಮೊಳ್ಪಕ್ರಮಂ ಮಿಕ್ಕುಬರ್ಕುಂ ||
ವ || ಅದಲ್ಲದೆಯುಂ-
ಮ || ಸ್ರ || ಎನಿತಾನುಂ ಕಾಲಮೊಲ್ದಿಂದ್ರಿಯ ವಿಷಯಸುಖಾಸಕ್ತನಾಗಿರ್ದೊಡು ಜೀ
ವನವಶ್ಯಂ ತೃಪ್ತನಾಗಂ ಬಗೆವೊಡಗಣಿತಾಶಾಲತಾಪಾಶದಿಂ ಬಂ
ಧನಮಂ ತಾನೆಯ್ದಿ ಜನ್ಮಾಟವಿಯೊಳವಿರತಂ ಘೋರದುರ್ವಾರ ನಾನಾ
ಘನ ದುಃಖಜ್ವಾಳ ಕೀಳಾವಳಿಕಬಳಿತನೀಯಂದದಿಂ ಬರ್ದುತಿರ್ಕುಂ || ೬೫
ಕಂ || ಮನದಳಿಪಿಂದನುಚಿತಮೆನಿ
ಪನೇಕವಿಧಪುದ್ಗಳಾನುಭವಮಂ ಬಿಡದಿ
ರ್ಪ್ಪ ನರಂ ಭವಮಂ ಬಿಡದಿ
ರ್ಪ ನರಂ ತಾನೆವಲಮಿಲ್ಲಿ ಸಂದೆಯಮುಂಟೇ || ೬೬
ಕಿಂಪಾಕದ ಪರಿಪಾಕದ
ಸಂಪತ್ತಿಗಮಿದಱ ಪಾಕಸಂಪತ್ತಿ ಕರಂ
ಸೊಂಪಮರ್ದುದೆನಿಪ ಕಿಲ್ಮಿಷ
ಕಿಂಪಾಕಮನಕಟ ಜೀವತತಿಯನುಭವಿಕಂ || ೬೭
ವ || ಎಂದು ಪರಿಭಾವಿಸುವ ವಿಶಾಖಭೂತಿಭೂತಳೇಶ್ವರಂ ವಿರಕ್ತಿಭೂತಿಭೂಷಿತ ಚೇತೋನಿ ಕೇತನನಾಗಿ-
ಕಂ || ಹೊಱಸಂ ವಿಶಾಖನಂದಿಯ
ನಿಱಿಕೆಯ ನಿಜರಾಜ್ಯಪದವಿಯೊಳ್ ಸಕಳ ಜನಂ
ಮಱುಗಿ ಗುಜುಗುಜುಗೊಳುತ್ತಿರೆ
ನಿಱಿಸಿದನಿರದಂದು ಮಂದಭಾಗ್ಯದ ಹೊ ಱಿಯಂ || ೬೮
ವ || ತದನಂತರಮಾ ಜವಂಜವದವಕ್ಕೆ ನಿಕ್ಕುವಮಂಜಿ ವಿರಕ್ತಿವಾರಿಧಾರಾಸಿಕ್ತರಾದ ಸಾಸಿರ್ವ
ರುರ್ವೀಪತಿಗಳ್ವೆರಸು ವಿಶ್ವನಂದಿಕುಮಾರನೊಡನೆ ನಡೆದು-
ಕಂ || ಆತನ ಗುಣಜಾತನ ಸಂ
ಭೂತಯತೀಶ್ವರನ ಚರಣಸನ್ನಿಧಿಯೊಳ್ ವಿ
ಖ್ಯಾತರವರೆಲ್ಲರುಂ ಜಗ
ತೀತಳನುತಮೆನಿಪ ಜಿನರ ದೀಕ್ಷೆಯನಾಂತರ್ || ೬೯
ವ || ಅಂತುನಿರಶನಾದಿ ನಿರುಪಮತಪಮನಾಂತು ನಿರತಿಶಯ ಪರಮಾಗಮ ಪ್ರವೀಣರುಂ ಬ್ರತಸಮಿತಿ ಗುಪ್ತೀಕೃತತ್ರಾಣರುಂ ವಿಜಿತವಿಷಮಬಾಣರುಂ ಷಡಾವಶ್ಯಕಾ ಕ್ಷೀಣರುಂ ದಯಾನಿತಂಬಿನೀ ನಿಜಪ್ರಾಣರುಮೆನಿಸಿ ದುರ್ಧರಾಚರಣಪರಿಣತರ್ ನೆಗೞುತ್ತುಮಿರ್ಪು ದುಮವರೊಳ್-
ಚಂ || ಎಸೆವ ವಿಶಾಖಭೂತಿಯತಿನಾಯಕನಾಯುವಿನಂತ್ಯದಲ್ಲಿ ಸ
ನ್ಯಸನಮನಾಂತು ಶಾಂತಹೃದಯಂ ನಿಜವಿಗ್ರಹಭಾರಮಂ ವಿಸ
ರ್ಜಸಿ ಸಹಜೋಲ್ಲಸದ್ವಸನ ಕೌಸುಮಶೇಖರ ರತ್ನಭೂಷಣ
ಪ್ರಸರ ಶರೀರನುದ್ಭವಿಸಿದಂ ಸುರನಾಗಿ ಶತಾರಕಲ್ಪದೊಳ್ || ೭೦
ಕಂ || ಅನಿಮಿಷವನಿತಾಜನದೊಡ
ನನೇಕ ಭೋಗೋಪಭೋಗಸಂಧೋಹಮನಂ
ದನುಭವಿಸಿದನನುನಯದಿಂ
ದನವದ್ಯ ಜಿನೇಂದ್ರ ತಪಮನೆಸಗಿದ ದೆಸೆಯಿಂ || ೭೧
ವ || ಅಂತಾ ಸಾಮಾನಿಕಾಮರಂ ನಿಕಾಮರಾಮಣೀಯಕಾನೇಕನಾಕಲೋಕವಿನೋದೋತ್ಪಾದಿತ ಸಮಗ್ರಸುಖಸುಧಾಸರಿನ್ನಿಮಗ್ನಮಾನಸಂ ಜೈನಪೂಜಾವಿಧಾನ ದತ್ತಾವಧಾನನಾಗಿರ್ದನಿತ್ತ ಲಾ ವಿಶ್ವನಂದಿಯೋಗೀಶ್ವರಂ ಲೋಕಸ್ತುತಮಪ್ಪೇಕವಿಹಾರಿತ್ವ ಪ್ರತಿಜ್ಞೆಯಂ ಗುಣ ಗುರುಗಳನುಜ್ಞೆಯಿಂ ತಳೆದು ತಳರ್ದು-
ಕಂ || ಒಂದಂ ಗ್ರಾಮದೊಳೈದಂ
ಸಂದ ನಗರದೊಳ್ ಬ ೞಿಕ್ಕೆ ಪತ್ತಂ ವನದೊಳ್
ಸಂದೆಯಮೇಂ ರಾತ್ರಿಯನೀ
ಯಂದದಿ ಕಳಿಪುತ್ತುಮುತ್ತಮಂ ವಿಹರಿಸಿದಂ || ೭೨
ಚಂ || ಕ್ಷಿತಿನುತ ಯೌವರಾಜ್ಯಪದದೊಳ್ ಮುದದಿಂದಮೆ ನಿಂದು ಮುನ್ನಮ
ಪ್ರತಿಮವಿಳಾಸಸದ್ವಿತರಣೋರ್ಜಿತ ವೀರಗುಣಂಗಳಿಂ ಸಮು
ನ್ನತಿವಡೆದಾವಗಂ ಬ ೞಿಕ ಪಾವನಜೈನತಪಃಪ್ರಭಾವಸಂ
ಗತನೆನೆ ಸಂದನೇನಧಿಕನೋ ರಸೆಯೊಳ್ ವಸುಧೈಕಬಾಂಧವಂ || ೭೩
ಗದ್ಯಂ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ವಿಶ್ವನಂದಿಕುಮಾರ ಮಾರವಿಜಯ ವರ್ಣನಂ
ದ್ವಿತೀಯಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ತೃತೀಯಾಶ್ವಾಸಂ (೧)
ಕಂ || ಶ್ರೀ ಸಂಯಮಸಂಪತ್ತಿ ವಿ
ಭಾಸಿತಸಂಪತ್ತಿ ಸಂತತಂ ಸಹಜಾತ್ಮಾ
ಭ್ಯಾಸಪ್ರವೃತ್ತಿ ನೆಗೞ್ದನಿ
ಳಾಸೇವ್ಯಂ ಪಂಚಪರಮಗುರುಪದವಿನತಂ || ೧
ವ || ಇಂತು ಪೆರ್ಮೆವೆತ್ತ ತಮ್ಮ ನೀಶ್ವರಂ ಗಂಭೀರೋದಾರಮಧುರಾವಿಧುರ ಸುವ್ಯಕ್ತಸೂಕ್ತಿ ಜೀಮೂತಸ್ತೋಮದಿಂ ನಿರ್ಮಳಧರ್ಮಾಮೃತಾಸಾರಮಂ ಧಾರಿಣಿಯೊಳ್ ಕೞೆವು ತ್ತುಮಶೇಷ ಭವ್ಯಸಸ್ಯಸಂಪತ್ತಿಯಂ ನಿತ್ಯಮೊದವಿಸುತ್ತಮೊರ್ಮೆ ಸಕಳಸಂಪದುತ್ತರ ಮೆನಿಸಿದುತ್ತರಮಧುರೆಯೆಂಬ ಪೆಸರಿನೆಸೆವ ನಗರಿಯನೆಯ್ದೆವರ್ಪುದುಂ-
ಕಂ || ಬಿಡದೊಡವಂದು ಬೞಲ್ದಿರ್
ನಡೆಯಲ್ವೇಡೆಂದು ಮೊೞ್ಗಿ ಕಾಲ್ಗೆಱಗಿದವೋಲ್
ಅಡಿಮೊದಲಂ ಸಾರ್ದನೆೞಲ್
ನಡುವಗಲಂ ನಿಗದಿಸಿತ್ತು ಮುನಿಪತಿಗಾಗಳ್ || ೨
ವ || ತದನಂತರಂ-
ಸ್ರ || ಮಾಕಂದಾಶೋಕ ಜಂಬೂ ಪನಸ ಕದಳಿ ಪುನ್ನಾಗ ಸನ್ನಾಳಿಕೇರಾ
ನೀಕವ್ಯಾಭಾಸಿತೋದ್ಯಾನದ ವರಸಹಕಾರದ್ರುಮಾಧಃಸ್ಥ ಸತ್ಪ
ಟ್ಟಾಕಾರ ಸ್ಫಾಟಿಕಗ್ರಾವದೊಳತಿಮುದಿಂದಿರ್ದು ನಿರ್ದುಷ್ಟಬೋಧಾ
ಳೋಕಂ ಮಾರ್ಗಾತಿಚಾರೋಚಿತನಿಯಮನಮಂ ಮಾಡಿದಂ ಯೋಗಿವಂದ್ಯಂ || ೩
ವ || ಅಂತು ನಿರ್ವರ್ತಿತನಿಯಮನಾದ ಯಮಿವರಂ ವಿಹಿತಸ್ವಹಿತಮಾಸೋಪವಾಸನಪ್ಪು ದಱಿಂ ಭವ್ಯಸುಖಕಾರಣಂ ಪಾರಣಾನಿಮಿತ್ತಮತ್ಯಂತಪ್ರತಾಪವರ್ತನಂ ವಿಕರ್ತನಂ ವಿಯನ್ಮಧ್ಯವರ್ತಿಯಾದ ತತ್ಕಾಲದೊಳ್ ಪೊೞಲಂ ಪೊಕ್ಕು ನಿರ್ವಿಕಾರ ಯಾನಾವ ಧಾನವನೂನಾತಿಥ್ಯಂ ರಥ್ಯಾಮಾರ್ಗದೊಳ್ ಬರುತಿರ್ದನನ್ನೆಗಂ-
ಮ || ಪರಿಯುತ್ತವ್ವಳಿಸುತ್ತುಮೆಣ್ದೆಸೆಗಮೊಂದೀದಾವು ಮೆಯ್ವೆರ್ಚೆ ಹೂಂ
ಕರಿಸುತ್ತುಂ ಬಿಡೆ ಕಂಡಕಂಡವರ್ಗಳಂ ಬೆನ್ನಟ್ಟುತುಂ ಕರ್ಣಕಂ
ಬರೆ ಬೆನ್ನೊಳ್ ನಲವಿಂದದಂ ಮಿಗೆ ಮರಲ್ದಾಘ್ರಾಣಿಸುತ್ತುಂ ಪುರೀ
ವರ ವೀಥ್ಯಂತರದೊಳ್ ಮಹಾರಭಸಮಂ ಮಾಡಿತ್ತು ತತ್ಕಾಲದೊಳ್ || ೪
ಚಂ || ಮನೆಮನೆದಪ್ಪದೋಡಿ ಪಡಿಯಂ ಕೆಱುತಿರ್ಪ ಗೃಹಂಗಳಗ್ರಮಂ
ತನತನಗೇಱುಮಿರ್ಪ ದಡಿಯಂ ಪಿಡಿದಬ್ಬರಿಸುತ್ತುಮಿರ್ಪ ತೊ
ಟ್ಟನೆ ಕೆಡೆಯುತ್ತುಮಿರ್ಪ ಬಿಡೆ ಕೂಗಿಡುತಿರ್ಪಳುತಿರ್ಪ ತತ್ಪುರೀ
ಜನದ ಪೊದಱ್ದ ತಲ್ಲಣದ ಮಲ್ಲಣಿ ಬೀದಿಯೊಳಾದುದದ್ಭುತಂ || ೫
ವ || ಆ ಪ್ರಸ್ತಾವದೊಳ್-
ಮ || ತಪದಿಂದಂ ಬಡಪಟ್ಟ ನಿಟ್ಟೊಡಲನಂ ನಿರ್ವಯಗ್ರಂ ತತ್ಪುರೋ
ರುಪದಪ್ರಾಪ್ತನನೆೞ್ದು ಪಾಯ್ದು ಪಸು ಕೂರ್ಗೋಡಿಂದೆ ಕೋದೆತ್ತಿ ಮಂ
ಡಪ ಸೋಪಾನದ ಪಾರ್ಶ್ವದಲ್ಲಿ ಕೆಡವಂತೀಡಾಡಿದತ್ತೆತ್ತಲುಂ
ಗ್ಲಪಿತಾಸ್ಯರ್ ಪರಿದೆಯ್ದಿ ಪೌರರೆಬರ್ ಹಾ ಹಾಯೆನುತ್ತಿರ್ಪಿನಂ || ೬
ಕಂ || ಬಸಿದಸಿಯ ದಸಿಯನನುಕರಿ
ಪ ಸೂಜಿಗೊಂಬುರ್ಚಿ ಸೀೞ್ದ ಬಸುಱಿಂ ನಿಸದಂ
ಬಿಸುನೆತ್ತರ ಪೊನಲುಂ ಕರು
ಳ ಸೋಗೆಯುಂ ಕವಿದುವವನಿಗಾ ಯತಿಪತಿಯಾ || ೭
ಅಂತಸುವಱೆಯಾಗಿಯುಮಾ
ಶಾಂತಾತ್ಮಂ ಜೀವಕರ್ಮಭೇದಂಗಳನ
ತ್ಯಂತಂ ಭಾವಿಸುತಿರ್ದಂ
ಸ್ವಾಂತದೊಳೋರಂತೆ ಮುಚ್ಚಿದಕ್ಷಿಗಳಿಂದಂ || ೮
ವ || ಮತ್ತಂ-
ಕಂ || ಕರಮೆ ಪದುಳಿಕೆಯ ಸೊಂಪಾ
ವರಿಸಿದ ನಿಜಸದಯಹೃದಯ ಸದನದೊಳತ್ಯಾ
ದರದಿಂ ಸಕಳತ್ಯಾಗ
ಸ್ವರೂಪ ಸನ್ಯಸನದೈವಮಂ ಸ್ಥಾಪಿಸಿದಂ || ೯
ವ || ಆ ಸಮಯದೊಳ್-
ಚಂ || ಮಸೆದಸಿಧೇನುವಂ ಮಿಗುವ ನೀಳ್ದ ವಿಷಾಣದ ಧೇನು ಬೀದಿಯೊಳ್
ಮಸಗಿ ತಪೋಧನಂ ಬರುತುಮಿರ್ದೊಡೆ ಪಾಯ್ದಿಱಿದಕ್ಕಟಕ್ಕಟಾ
ಬಿಸುಟುದು ಪಾಪಕರ್ಮನವನಾವನೊ ದುಷ್ಟೆಯನಿಂತು ಬಿಟ್ಟನಾ
ಪಸುವನೆನುತ್ತೆ ಮುತ್ತಿ ಮುಸು ಱಿತ್ತು ಜನಂ ಕೆಡೆದಿರ್ದ ಯೋಗಿಯಂ || ೧೦
ಉ || ಓಡನೆ ಪಾಪಕರ್ಮನಡೆಯೊಡ್ಡಿದಮಾೞ್ಕೆಯೊಳಿರ್ದನಳ್ಳೆಯಂ
ಕೋಡು ಱಿ ನಟ್ಟುವೆಯ್ದೆ ಕರುಳೊಕ್ಕುವು ಜೀವಿಸಲಾಱನಕ್ಕಟಾ
ಷೋಡಶವರ್ಷನೆತ್ತಣನೊ ತಾಪಸನೆಂದೞಲುತ್ತುಮೆಲ್ಲರುಂ
ನೋಡುತುಮಿರ್ದರಂದು ಪರಿತಂದು ಗಳದ್ರುಧಿರಪ್ರವಾಹನಂ || ೧೧
ವ || ಅನ್ನೆಗಂ ಮುಪೇೞ್ದ ಕಾಮರೂಪಭೂಮೀಶ್ವರಂ ಪರಾಕ್ರಮಾಕ್ರಾಂತ ಸರ್ವೋರ್ವ ರಾಚಕ್ರರುಂ ವಿಳಾಸೈಶ್ವರ್ಯವಿಜಿತಶಕ್ರರುಮೆನಿಸಿದ ವಿಶಾಖಭೂತಿ ವಿಶ್ವನಂದಿಗಳನಿಂದಿತ ಜಿನೇಂದ್ರ ದೀಕ್ಷಾಕೌಕ್ಷೇಯಕದಕ್ಷರಾಗಿ ಕರ್ಮಾರಿಬಳಮನೞಲಿಸಲ್ ನಡೆದಿಂ ಬೞಿಯಂ ಅಳೀಕವಚನವಿಷಸ್ಯಂದಿಯಂ ವಿಶಾಖನಂದಿಯಂ ಕ್ರಮ ಕ್ರಮ ಪರಿತ್ಯಕ್ತಪರಿವಾರನಂ ದಃಕೃತಾಚಾರನಂ ದ್ಯೂತಾದಿವ್ಯಸನಾಭಿನಿವೇಶನಂ ರಕ್ತೀಭೂತ ಮುಕ್ತಾದಿ ರತ್ನಕೋಶನಂ ಪೋಗಿ ಬೇಗದಿಂ ಮುತ್ತಿ-
ಚಂ || ಅದಿರದೆ ಕಾದಿ ತನ್ನಗರಕೋಶಮನೋವದೆ ಸೂ ಱೆಗೊಂಡು ಸಿ
ಲ್ಕಿದ ಖಳನಂ ಪ್ರತಾಪಿ ಸೆ ಱೆಯಿಟ್ಟೊಡೆ ಮಾನವಿಹೀನನಾವುಪಾ
ಯದೊಳಮೊಡಲ್ಗೆ ಕೂೞ್ವಡೆದು ಜೀವಿಪುದೊಂದೆ ವಿಧೇಯಮೆಂದೆ ತ
ತ್ಪದನತಿಲೇಕವಾಹಕತೆಯಂ ಪಡೆದಂ ಪಿರಿದಪ್ಪ ಲಲ್ಲೆಯಿಂ || ೧೨
ವ || ಅಂತಾ ದುರಾತ್ಮ ಕಾಮರೂಪಭೂಪಂಗೆ ಲೇಖವಾಹಕನಾಗಿ ಮನ್ನೆಯ ಮಂಡಲಿಕ ಸಾಮಂತಾದಿ ಮೇದಿನೀಪ್ರಭುಗಳ ಸಭೆಗೆ ಲೀಲೆಯಿನೋಲೆಯನಡಕಿ ಸಂಬಳಂಬಡೆದು ಜಗಂ ತೆಗಳೆ ಜೀವಿಸುತ್ತುಮುತ್ತರಮಧುರೆಯ ಧರೇಶ್ವರಂಗಮಂದಿನದಿನಮೋಲೆಯಂ ತಂದಿಕ್ಕಿ ತತ್ಪುರದೊಳಿರ್ದ ವಿಶಾಖನಂದಿ ಪಸಿವಂ ನಂದಿಸಲೆಂದು ಲಂದಣಿಗರ ಮಂದಿರಕ್ಕೆ ಪೋಪವಂ ಮುಂದೆ ಸಂದಣಿಸಿ ನಿಂದ ನೆರವಿಯಂ ಭೋಂಕೆನೆ ಕಂಡು-
ಕಂ || ಸಿರದೊಳಮರ್ದೋಲೆ ಕೌಂಕುಳ
ಕರಪಾಳಿಕೆ ಮೆಟ್ಟಿದೆಕ್ಕಡಂ ತೊಟ್ಟೆಸೆವಾ
ಕರಿಯ ನಡುಕಟ್ಟಿನಂಗಿಗೆ
ವರಸಿದ ತಲ್ಲೇಖವಾಹನುನ್ನತದೇಹಂ || ೧೩
ಚಂ || ಪರಿದತಿವೇಗದಿಂ ಬಗಿದು ಸಂದಣಿಯಂ ಪುಗುತಂದು ಭಾವನಾ
ಪರನನತೀವ ಸಂವೃತನಿಜಾಂತನನಾದಮೆ ಪೂತಮುತ್ತದಂ
ತಿರೆ ಕೆಡೆದಿರ್ದನಂ ಧರೆಗೆ ಕಣ್ಣೆಮೆಯಿಕ್ಕದೆ ನೋಡಿ ತದ್ದಿಗಂ
ಬರನನೆ ವಿಶ್ವನಂದಿಯಿವನೆಂದಱಿದೊಂದಿದನಂದುರಾಗದಿಂ || ೧೪
ವ || ಅಂತು ಮುನ್ನಂ ತನ್ನಂ ಬನ್ನಂಬಡಿಸಿದುನ್ನತತೇಜನಂ ವಿಶ್ವನಂದಿಯುವರಾಜನಂ ವಿಗತವಿಷಾದನಂ ನಿಜದಾಯಾದನನಱಿದು ತನ್ನಿಱಿವ ಪಗೆಯನೆತ್ತಿಱಿದುದು ಎಂಬ ನಾೞ್ನುಡಿ ನನ್ನಿಯಾದುದೆಂದು ತನ್ನೊಳುನ್ನುನನ್ನನೆ ಪೆರ್ಚ್ಚಿ ಬಿಚ್ಚತಮುಚ್ಚರವದಿನಿಂತೆಂದು ಮೂದಲಿಸಿದಂ-
ಚಂ || ಅದಿರದೆ ವೀರವೈರಿಭಟರಂ ಘಟಿಕೋಟಿಗೆ ಪಾಟಿಗಂಡು ನು
ರ್ಗಿದ ಪಿರಿದಪ್ಪ ಕಲ್ಲಕಡುಗಂಬಮನೊಂದೆ ಕರಾಗ್ರದಿಂದಮೆ
ತ್ತಿದ ಕಪಿಕತ್ಥಮಂ ಘನಕಪಿತ್ಥಮನಾ ಬನದೊಳ್ ಕಡಂಗಿ ಕಿ
ೞ್ತದಟದು ಪೋದುದೇ ನಿನಗಮೀ ತೆಱದಿಂ ಕೆಡೆವಂತುಟಾದುದೇ || ೧೫
ಕಂ || ಧರೆ ಪೊಗೞ್ವ ನಿನ್ನಮುನ್ನಿನ
ಪಿರಿದಪ್ಪಾ ಶಕ್ತಿ ಮುಕ್ತಿವೆತ್ತುದೆಯೆಂದಾ
ವುರವಣಿಸಿ ಬಿೞ್ದು ಪುಡಿಯೊಳ್
ಪೊರಳ್ವ ದೌರ್ಬಲ್ಯಮಿಲ್ಲಿ ಪಲ್ಲವಿಸಿದುದೇ || ೧೬
ವ || ಎಂದಿಂತು ಮರ್ಮೋದ್ಘಾಟನಪಾಟನಮಂ ಸೂಚಿಸುವ ನೀಚನ ವಾಚಾವಿಡಂಬನ ಸ್ತಂಬೇರಮಂ ದಿಗಂಬರನ ಸಮರಸೋದಾತ್ತಚಿತ್ತ ಕಾಸಾರಮಂ ದಯಾಮರಾಳಿಕಾ ಸಾರಮಂ ಪೊಕ್ಕು ನಿಕ್ಕುವಂ ಕಲಂಕಿದಾಗಳ್-
ಕಂ || ದಿವಸಾವಸಾನದೊಳ್ ಪೆ
ರ್ಚುವಂತೆ ತಮದೊಡ್ಡು ಪೆರ್ಚಿದತ್ತಾ ಮುನಿಪುಂ
ಗವನಂತರಂಗದಿ ಪಿಂ
ಗೆ ವಲಂ ಕ್ಷಮೆ ಸಾವಲೇಪಮುತ್ಕಟ ಕೋಪಂ || ೧೭
ವ || ಅಂತು ನೋಕರ್ಮೋಪಾದೇಯನಾ ಸಾಧುವಿನ ಚೇತೋವೃತ್ತಿ ವೀತಸಮಮುಂ ಸ್ಥೀತತಮಮುಮಾಗೆ ಮೆಲ್ಲಮೆಲ್ಲನೆ ಮರಳ್ದು ಸುರುಳ್ದು ಕಣ್ಗಳಂ ತೆಱೆದು-
ಚಂ || ಕರಮೆ ತಪಸ್ವಿ ಕಾಯ್ದಡರೆ ನೋಡಿದನಂದು ವಿಶಾಖನಂದಿಯಂ
ನರಕಬಿಲಂಗೊಳ್ ಸುೞುವ ನಾರಕನಂತಿರೆ ಕಣ್ಣಪಾಪೆ ವೈ
ತರಣಿವೊಲಾಗೆ ಬಾಷ್ಪಮಸಿಪತ್ರವನಕ್ಕೆಮೆ ಪಾಟಿಯಾಗೆ ಚೆ
ಚ್ಚರದಿನವಂಗೆ ದುರ್ಗತಿಯೆ ತಾನಿದಿರ್ವಂದುದೊ ನುಂಗಲೆಂಬಿನಂ || ೧೮
ವ || ಆ ಸಮಯದೊಳ್-
ಕಂ || ದ್ವಾದಶತಪದಧಿದೇವತೆ
ಯಾದ ದಯಾಲಕ್ಷ್ಮಿವೋದ ಬೞಿಕೆ ನಿಧಾನಂ
ಪೋದ ಕುೞಿಯಂತೆ ಜೀವಂ
ಪೋದೊಡಲಂತಾದುದಾ ತಪೋಧನನ ಮನಂ || ೧೯
ಎಸೆವ ಜಿನಮುದ್ರೆ ಸಮತಾ
ರಸದಿಂ ಸಲೆ ತೊಯ್ದ ಜಾತರೂಪವಿದೆನೆ ರಂ
ಜಿಸಿ ಬೞಿಕವಾದ ಮುಳಿಸಿಂ
ಕಿಸುಕಟ್ಟಂ ಪೋಲ್ತುದಾ ತಪೋಧನನ ಮನಂ || ೨೦
ಅತಿನಿಶಿತ ಪಶು ವಿಷಾಣಾ
ಹತಿಗಂ ಸೈರಿಸಿ ತಪಸ್ವಿ ಸೈರಿಸನೆ ತದು
ದ್ಧತನುಕ್ತಿಗೆ ಜೀವನ ಪರಿ
ಣತೆಯುಂ ಕರ್ಮದ ವಿಪಾಕಮುಂ ಚಿತ್ರತರಂ || ೨೧
ವ || ಮತ್ತಮಾಗಳ್-
ಕಂ || ಈತನ ನಾನೀ ಭವದೊಳ್
ಘಾತಿಸಲಣಮಾಱದಿರ್ದೊಡಂ ಮಱುಭವದೊಳ್
ಘಾತಿಸುವೆನಕ್ಕೆನುತ್ತಾ
ಪಾತಕನೀಯಂದದಿಂ ನಿದಾನಂಗೆಯ್ದಂ || ೨೨
ಮುನಿ ಮುನಿಯುತಿರ್ದಪಂ ದು
ರ್ಜನಂಗೆ ನಮಗೇಕೆ ವಿಗ್ರಹಸ್ಥಿತಿಯೆಂಬಂ
ತೆನಸುಂ ಹರಣಂಗಳ್ ತ
ತ್ತನುವಂ ಪರಿಹರಿಸಿ ಪೋದುವಂತಾ ಪದದೊಳ್ || ೨೩
ವ || ಅಂತು ನಿದಾನಾವಧಾನಮಾನಸಂ ಹೀನಸತ್ವನಾಗಿ ರಥ್ಯಾರಜಃಪಟಳ ಸಂಸ್ತರಣ ಮರಣ ಮನೆಯ್ದಿ ನಾಕಲೋಕಬದ್ಧಮಸಮೃದ್ಧಾಯುಷ್ಕನಪ್ಪುದ ಱಿಂ ವಿತತಸುಖಾವತಾರದೊಳಾ ಶತಾರದೊಳ್ ವೈಮಾನಿಕ ಸಾಮಾನಿಕಾಮರನಾಗಿ ಜನಿಯಿಸಿ-
ಕಂ || ಪ್ರಾತಿಪದಿಕಂಬೊಲಾತನ
ಧಾತುಕನವಿಭಕ್ತಿ ಭೂಷಿತಂ ನಿಯತಾರ್ಥೋ
ಪೇತಂ ನಿಶ್ಚಿತನಾಮ
ಖ್ಯಾತಂ ತಾಂ ಪ್ರತ್ಯಯಾರ್ಹನಾದಂ ದಿವಿಜಂ || ೨೪
ಅನಿಮಿಷವನಿತಾಜನ ಸ
ಧ್ಘನಕುಚಕಳಶಪ್ರವಾಳನಮರಪ್ರಮದಾ
ಜನನಯನೋತ್ಪಳಸಂಮದ
ವನನಿಧಿವಿಧುವೆನಿಪನನುಪಮಾನವಿಳಾಸಂ || ೨೫
ಚಂ || ಅನವಧಿ ಭೋಗದಾಗರಮನೇಕವಿನೋದದ ಸಾಗರಂ ಮನೋ
ಜನ ಶಿತಸಾಯಕಂ ಸುರವಧೂಹೃದಯಂಗಮನಾಯಕಂ ಕಳಾ
ವನಧಿ ಕಳಾಧರಂ ಕುಮುದಕುಂದವಿಕಾಸಯಶೋಧರಂ ವಿವೇ
ಕನಿಧಿ ನಿರಂತರಂ ಪೊಗೞಿಪಂ ವಿಳಸದ್ಗುಣದಿಂ ಮಹನ್ತರಂ || ೨೬
ವ || ಅಂತು ವಿಶ್ರುತ ವಿಶ್ವನಂದಿಚರಸುರವರಂ ವಿಶಾಖಭೂತಿಚರಸುರವರನೊಳ್ ಪೂರ್ವ ಭವಾನುಬಂಧ ಬಂಧುರಸ್ನೇಹಸಂಬಂಧದಿಂ ಪರಮಮಿತ್ರತ್ವಮಂ ತಳೆದು ತಾನು ಮಾತನುಂ ಪಲತೆಱದ ವಿನೋದಂಗಳಿಂ ನಲಿಯುತ್ತುಮುತ್ಕೃಷ್ಟಪುಣ್ಯರಷ್ಟಾದಶ ಪಾರಾವಾರಪ್ರಮಿತನಿಜಾಯುರವಸಾನಂಬರಮಳುಂಬಪ್ಪ ದಿವ್ಯಸುಖಮನವ್ಯಗ್ರತೆಯಿ ನನುಭವಿಸಿದರನ್ನೆಗಮಿತ್ತಲ್-
ಮ || ಜಗದೊಳ್ ರೂಢಿಗೆ ಸಂದುದೊಂದು ಸಲೆ ಜಂಬೂದ್ವೀಪಮಾ ದ್ವೀಪದೊಳ್
ಮಿಗೆ ವಿಖ್ಯಾತಿಯನಾಂತುದೊಂದು ಭರತಾಖ್ಯಕ್ಷೇತ್ರಮಾ ಕ್ಷೇತ್ರದೊಳ್
ಜಗತೀಮಂಡನಮಾದುದೊಂದು ನೆಗೞ್ದಾರ್ಯಾಖಂಡಮಾ ಖಂಡದೊಳ್
ಪೊಗಳಲ್ಕಾದಮಳುಂಬಮಾಯ್ತು ವಿಷಯಂ ರಮ್ಯಂ ಸುರಮ್ಯಾಹ್ವಯಂ || ೨೭
ವ || ತದ್ವಿಷಯದೊಳ್-
ಕುಂ || ಮೇದಿನಿಗೆಸೆವುದು ನಗರಂ
ಪೌದನಮುದ್ಯಜ್ಜಿನೇಂದ್ರಮಂದಿರ ಭೇರೀ
ವಾದನಮಾಹ್ಲಾದನ ಸಂ
ಪಾದನಂತರ ನಿಖಿಳವಸ್ತುವಿಸ್ತೀರ್ಣತರಂ || ೨೮
ಪೃಥ್ವೀ || ಅಜೇಯಭುಜವಿಕ್ರಮಂ ವಿದಿತರಾಜನೀತಿಕ್ರಮಂ
ಗಜೇಂದ್ರಕರಕಲ್ಪ ಬಾಹುಯುಗಳಂ ಜಗನ್ಮಂಗಳಂ
ನಿಜೋಜ್ಜ್ವಳಯಶಸ್ಸುಧಾಧವಳಿತಾಖಿಳಾಶಾತಟಂ
ಪ್ರಜಾಪತಿ ಮಹಾಮಹೀಪತಿ ಪುರಕ್ಕದರ್ಕ್ಕೀಶ್ವರಂ || ೨೯
ಚಂ || ಅಗಣಿತಶೋಭೆಯಂ ಸೊಬಗನಾಂತ ಜಯಾವತಿಯೆಂಬ ಕಾಂತೆಯುಂ
ಮೃಗಧರಕಾಂತಿಯಂ ಕಳೆಯನಾಂತ ಮೃಗಾವತಿಯೆಂಬ ಕಾಂತೆಯುಂ
ಸೊಗಯಿಪ ಸದ್ಗುಣಂಗಳ ಗಣಂಗಳಿವರ್ಗೊಳವೆಂಬ ಮೈಯ್ಮೆಯಿಂ
ನೆಗೞ್ದ ತದುರ್ವರಾಪತಿಗೆ ನಲ್ಮೆಯ ರಾಣಿಯರಾದರೀರ್ವರುಂ || ೩೦
ವ || ಅಂತು ಸಂತತಂ ರಂಜಿತ ಕುಂಜರೇಂದ್ರಕ್ಕೆ ಮದಲೇಖೆಗಳೆಂಬಂತೆಯುಂ ಶರತ್ಸಮಯ ಸಮುದಿತ ತಾರಾಪತಿಗೆ ರಾಕಾರಾತ್ರಿಗಳೆಂಬಂತೆಯುಂ ವಿಶಾಳಶೈಲೇಂದ್ರಕ್ಕುಪತ್ಯ ಕಾಧಿತ್ಯಕಾವನಿಯುಗಂಗಳೆಂಬಂತೆಯುಂ ನವೋದಯ ದಿವಸೇಂದ್ರಂಗೆ ದೀಧತಿ ದಿನಲಕ್ಷ್ಮಿ ಗಳೆಂಬಂತೆಯುಂ ಆ ಕ್ಷೋಣಿಪತಿಚೂಡಾಮಣಿಗಾ ರಾಣಿಯರು ಪ್ರಾಣಪ್ರಿಯೆಯರಾಗಿ ರಾಗದಿಂ ಸಮೀಹಿತವಿಷಯಭೋಗೋಪಭೋಗಾನುಭೂತಿಯಿಂ ಖ್ಯಾತಿವಡೆದು ವರ್ತಿಸುತ್ತುಮಿರೆಯಿರೆ-
ಕಂ || ಮುನ್ನಂ ಪೇೞ್ದ ಶತಾರದ
ಸನ್ನುತ ಗೀರ್ವಾಣರಿರ್ವರುಂ ದೋರ್ವಳಸಂ
ಪನ್ನಂಗೆ ಪೌದನೇಶಂ
ಗುನ್ನತವಿಭವಂಗೆ ಸಂದ ನಂದನರಾದರ್ || ೩೧
ವ || ಅಂತಾ ವಿಶಾಖಭೂತಿಚರಸಾಮಾನಿಕಾಮರಂ ಬಂದು ಜಯವತೀದೇವಿಗೆ ವಿಜಯನೆಂಬ ಪೆಸರಿನೆಸೆವ ಬಲದೇವನಾದಂ ಮತ್ತಮಾ ವಿಶ್ವನಂದಿಚರಸುರವರಂ ದಿವ ದಿನವತರಿಸಿ ಮೃಗಾವತೀದೇವಿಗೆ ತ್ರಿಪಿಷ್ಠನೆಂಬ ನಾಮದ ಮೊದಲ ವಾಸುದೇವನಾದ ನಂತಾ ಬಲಭದ್ರ ಜನಾರ್ದನರಿರ್ವರುಂ ಕ್ಷೀರಪಾರಾವಾರದೊಳ್ ಬಳೆವ ಪ್ರಾಳೇಯಕರ ಕಾಂತ ನೀಳಮಣಿಗಳಂಕುರಂಗಳಂತೆ ತನ್ನೃಪಾಳತಿಳಕನಿಳಯದೊಳ್ ಬಳೆಯೆವಳೆಯೆ-
ಕಂ || ಆಶಯಕುಶೇಶವ್ಯಾ
ಕೋಶಮನಾಗಿಸಿತು ಜನಕೆ ಮಿಗೆ ಧೂಳೀ ಕೇ
ಳೀಶೋಭಿತ ತಾಲಧ್ವಜ
ಕೇಶವಶೈಶವಮಶೇಷ ಮುಗ್ಧಾಚರಣ || ೩೨
ತಾಳಧ್ವಜ ಗರುಡಧ್ವಜ
ಬಾಳಕ್ರೀಡಾವಿಡಂಬನಂ ಜನತಾ ಸೌ
ಖ್ಯಾಳಂಬನಮಾದುದು ಮು
ಗ್ಧಾಳಾಪಕಳಾಪ ಚಾಪಳೀಕೃತ ನಿಳಯಂ || ೩೩
ವ || ಅಂತಶೇಷ ಮಹಿಮಾಮಾಂಗಲ್ಯಮಾದ ಕಲ್ಯಾಣಾಂಗರ ಬಾಲ್ಯಂ ಮೆಲ್ಲನೋಸರಿಸೆ-
ಕಂ || ಇವರಱಿಯದ ಕಳೆ ಭಾವಿಸೆ
ಭುವನಾಂತರದೊಳ್ ಖಪುಷ್ಪ ವಂಧ್ಯಾಗ್ರತನೂ
ಭವಂ ಖರವಿಷಾಣನಿಭಮೆಂ
ದವರಂ ಕವಿನಿವಹಮವಿರತಂ ಕೀರ್ತಿಸುಗುಂ || ೩೪
ಚಂ || ಜನಕನುರಾಗಮಂ ಪಡೆವ ಚಾಗದ ಮೆಯ್ಸಿರಿ ಭೋಗದೇೞ್ಗೆ ಪೆಂ
ಪಿನ ಪಸರಂ ಪರಾಕ್ರಮದಳುರ್ಕೆ ವಿಳಾಸದ ವರ್ಧನಂ ಪ್ರಸಾ
ಧನದ ನಯಂ ವಿವೇಕದೊದವೊಳ್ಪಿನ ಪೆರ್ವೆಳಸಾ ಬಳಂಗಮಾ
ವನರುಹಲೋಚನಂಗಮೆಸೆಗುಂ ನಿಸದಂ ವಸುಧಾತಳಾಗ್ರದೊಳ್ || ೩೫
ಉ || ಜೀವಮದೊಂದೆ ದೇಹವೆರಡಿಂತಿವರ್ಗೆಂಬಭಿಶಂಕೆಯಂ ಧರಿ
ತ್ರೀವಳಯಕ್ಕೆ ಮಾಡುವುದು ತಮ್ಮೊಳಿವಂದಿರ ನಲ್ಮೆ ಬಲ್ಮೆ ಶೋ
ಭಾವಹಮೂರ್ತಿಕೀರ್ತಿ ವಿನಯಂ ಸುನಯಂ ಬಲವೃದ್ಧಿ ಬುದ್ಧಿಯೆಂ
ಬೀವವಿಧೋಲ್ಲಸದ್ಗುಣಗಣಂ ತೊದಳೇಂ ಸದೃಶಸ್ವರೂಪದಿಂ || ೩೬
ಚಂ || ವರಭರತತ್ರಿಖಂಡಪತಿಯಾದಪನೀ ವಿಜಯಾನುಜಾತನೆಂ
ದುರುಮಹಿಮಂ ವಸಂತವೆಸರಿಂದೆಸೆದಿರ್ಪ ನಿಮಿತ್ತವೇದಿಯಾ
ದರದೊಳೆ ತತ್ಪ್ರಜಾಪತಿ ಧರಾಪತಿಗೊರ್ಮೆ ಸಭಾಂತರಾಳದೊಳ್
ಬರೆದು ನಿಜಪ್ರತಿಜ್ಞೆಯಪದಂಗಳ ಪತ್ರಮನಿತ್ತನುತ್ತಮಂ || ೩೭
ವ || ಮತ್ತೊಂದು ದೆವಸಮಾ ಪೌದನಪುರವರಾಧೀಶ್ವರಂ ವಿಜಿತಾಶೇಷ ವಿದ್ವಿಷ್ಟ ಮಂಡಲೇಶ್ವರಂ ಸುರೇಶ್ವರಸಭಾಸದನದಂತೆ ಸುಧರ್ಮಾಖ್ಯಾನಮುಂ ಅನೇಕ ವಿಬುಧ ವಿಭ್ರಾಜಿತಮುಂ ನಭಸ್ಸದನದಂತೆ ಸಕಳರಾಜರಾಜಿತಮುಂ ಆತತಜ್ಯೋತಿರ್ಮಂಡಲ ಮಂಡಿತಮುಮೆನಿಸಿದಾಸ್ಥಾನಭವನದೊಳ್ ನವೀನ ಯೌವನವನಸ್ಥಳಿಗಳೆನಿಸಿದ ವಿಳಾಸವತಿಯರ ಬಳಗಂ ಬಳಸೆ ಬಳವದ್ಭಳಭದ್ರಜಳಜಾಕ್ಷಸಮನ್ವಿತನತುಳ ಶೃಂಗಾರ ಸಾರೋದಯನಾದರದಿಂ ಸಂಸಾರಸಾರಸುಖಪ್ರಭೂತ ಶೋಭೆಗಳ ಘಟ್ಟಿಯೆನಿಸಿ ದಿಟ್ಟಿಗೆವಂದೊಡ್ಡೋಲಗದೊಳನೇಕ ವಿನೋದಾಧೀನಮಾನಸಂ ಮಾನುಷೇಂದ್ರ ನಿರ್ಪುದು ಮಾಪದದೊಳೊರ್ವಂ ಲಬ್ಧಾವಸರನಪ್ಪ ದೇಶಸಚಿವನಿಂತೆಂದು ಬಿನ್ನಪಂಗೆಯ್ದಂ-
ಉ || ಕೇಸುರಿಗಳ್ಗೆ ಪಾಸಟಿಗಳಾದ ಘನಯಕ ಕೇಸರಂಗಳಿಂ
ತ್ರಾಸಕರಂಗಳಾದ ನಖ ದಂಷ್ಟ್ರೆಗಳಿಂ ವಿವೃತಾಸ್ಯದಿಂದ ಮಹಾ
ಕೇಸರಿಯೊಂದು ಬಂದು ಜವನೀ ನೆವದಿಂದಮೆ ಬಂದನೆಂಬವೋಲ್
ದೇಶವನಾವಗಂ ಕೊಲುಲುಮಿರ್ದಪುದಿಂತುಟು ದೇವ ವಿಪ್ಲವಂ || ೩೮
ವ || ಎಂಬುದುಂ ದುರ್ನಿವಾರದಾರುಣ ಕ್ರೂರಸತ್ವಪ್ರಜನಿತಪ್ರಜೋಪದ್ರವೋದ್ರೇಕಮನಾ ಕರ್ಣಿಸಿ ಮೊದಲೊಳ್ ಸದಯ ಹೃದಯನಾಗಿ ತದನಂತರಂ ತದವನಿಪಾಳಂ ನಿಜಭುಜಾ ಪರಿಫಪಾಳನೀಯವಿಷಯಂ ಪಾೞಪ್ಪುದರ್ಕೆ ಸೈರಿಸದೆ ಪಂಚಾಸ್ಯಪಂಚತಾಪ್ರ ಪಂಚಹೇತು ಭೂತ ಭೂರಿತರ ರೋಷಾವೇಶಮನಪ್ಪುಕೆಯ್ದು-
ಉ || ಜಾನಪದಾತಿವಿಪ್ಲವ ವಿಧಾಯಿಯನೋವದೆ ಪೋಗಿ ಪೊಯ್ದು ಪಂ
ಚಾನನಮಂ ಯಮಾನನದೊಳಾದಮೆ ತೂಂತುವೆನೆಂದು ಭೂಭುಜಂ
ಭೂನುತನಾಗಳುಜ್ಜುಗಿಸೆ ತದ್ವಿಜಯಾವರಜಂ ಪ್ರತಾಪಪಂ
ಚಾನನನಿಂತು ಬಿನ್ನವಿಸಿದಂ ಮುಕುಳೀಕೃತಪಾಣಿಪಂಕಜಂ || ೩೯
ಕಂ || ಕೇಸರಿ ನಿಮಗೇಸರಿ ದೇ
ವೀ ಸಡಗರಮಾದುದುಚಿತಮಾಗಿರೆ ಬೆಸಸಿಂ
ಕೇಸರಿಯಂ ಕಡೆಪಟ್ಟಾ
ವೇಸರಿಯಂ ಕೆಡಪುವಂತೆ ಕೆಡಪದೆ ಮಾಣಿಂ || ೪೦
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ತೃತೀಯಾಶ್ವಾಸಂ (೨)
ವ || ಎಂಬುದುಂ ನಿಜನಿಕಟಸಮುಚಿತಾಸನಾಸೀನರಪ್ಪ ನಂದನರ ಮುಖಾರವಿಂದಮಂ ನೋಡಿ-
ಉ || ಅಪ್ರತಿಮಪ್ರತಾಪನಿಧಿಗಳ್ ವಿನಯಾಂಬುಧಿಗಳ್ ಮದಾತ್ಮಜರ್
ಕ್ಷಿಪ್ರಮೆ ಸಿದ್ಧಿಸಲ್ ನೆಱೆವರೀಪ್ಸಿತಕಾರ್ಯಮನೆಂದು ತನ್ಮೃಗೌ
ಘಪ್ರಭುವಂ ಪ್ರಮರ್ದಿಸಲಿಳಾರಮಣಂ ಬೆಸನಿತ್ತನೀಯೆ ಲೋ
ಕಪ್ರಿಯರಾ ಕುಮಾರರವನೀಪತಿಗಾನತರಾಗಿ ಬೇಗದಿಂ || ೪೧
ವ || ರಾಜದ್ರಾಜಭವನದಿಂ ಪೊಱಮಟ್ಟು ಶೋಭಾಸನಾಥಮಪ್ಪ ಪುರವೀಥಿಯೊಳ್ ಪೋಪಾಗಳ್-
ಮ || ಮರುಳಾದಂ ಜನಪಂ ಸಮಸ್ತಹನನವ್ಯಾಸಂಗಮಂ ಸಿಂಗಮ
ನ್ನಿರಿಯಿಂ ನೀಮದನೆಂದು ಮಕ್ಕಳನಿವಂ ತಾನಟ್ಟಿದಂ ಮಂತ್ರಿಮು
ಖ್ಯರುಮಯ್ಯೋ ವಿನಿವಾರಿಸಲ್ಕಱಿದರಿಲ್ಲೆಂತಕ್ಕುಮೋಯೆಂದು ಚಿ
ಚ್ಚರಮೆಯ್ತಂದು ನಿರೀಕ್ಷಿಸಿತ್ತವರ್ಗಳಂ ತತ್ಪೌರನಾರೀಜನಂ || ೪೨
ವ || ಅಂತು ಮುಗ್ಧಸ್ನಿಗ್ಧ ವನಿತಾಜನ ಚಿತ್ತಾಂದೋಳಮಂ ಮಾಡುತ್ತುಂ ಪೋಗಿ ನಾಗಾರೀ ಖಂಡಿತಮಂ ಮಂಡಲಮಂ ಪೊಕ್ಕು-
ಉ || ನಿರ್ಮೃಗಮಾಯ್ತರಣ್ಯತತಿ ನಿರ್ನ್ನೆರಮಾಯ್ತು ಪುರೌಘಮೆತ್ತಲುಂ
ದುರ್ಮೃತಿಬೆತ್ತು ಬಿೞ್ದ ತನುಭೃತ್ಕುಣಪಾವಳಿ ಕಾಣಲಾಯ್ತು ದು
ಷ್ಕರ್ಮಮನೆಂತುಪಾರ್ಜಿಸಿತೊ ದೇಶಮಶೇಷಮೆನುತ್ತೆ ರಾಜಪು
ತ್ರರ್ಮೃಗರಾಜನಿರ್ದವಿಷಮಮಸ್ಥಳಮಂ ಬಳವಂತೆರೆಯ್ದಿದರ್ || ೪೩
ವ || ಆ ಪ್ರಸ್ತಾವದೊಳ್-
ಚಂ || ಪಟುಪಟಹಂಗಳುಚ್ಚರವಮುಂ ಭಟಪೇಟಕಮಾರೆ ಪೊಣ್ಮುವು
ದ್ಭಟರವಮುಂ ನಿಕುಂಜಗತ ಕುಂಜರವೈರಿಗೆ ಮಾಡೆ ಕೋಪದು
ತ್ಕಟತೆಯನಾಗಸಕ್ಕೆ ಮಿಗೆ ಲಂಘಿಸಿ ಗರ್ಜಿಸೆ ತಾರಕಾಪಥಂ
ಸ್ಫುಟಿಯಿಸಿದತ್ತೊ ಪೇೞೆನಿಸಿ ಮಾರ್ದನಿ ನೀಳ್ದುದು ದಿಕ್ತಟಂಗಳೊಳ್ || ೪೪
ವ || ಆಗಳಾ ಗರ್ಜನವಜ್ರಪಾತದಿಂ ನೆರೆದೊಡವಂದ ಬಿರುದಿನ ಬೀರರೆರ್ದೆವೆಟ್ಟುಗಳ್ ತೊಟ್ಟನೆ ಬಿರಿಯೆ ಸುರುಳ್ದುರುಳ್ದುತೆರಳ್ದು ಪರೆದೋಡೆ ವಿಜಯನೊರ್ವನೆ ವಿಜಯಾರ್ಧದಂತೆ ಗೋವರ್ಧನನಕೆಲದೊಳಚಳಿತನಾಗಿ ನಿಂದುನೋಡಿ-
ಉ || ಮಾರಿಯ ಮೂರಿ ಮೇಲೆಱಗುವಂದದೆ ಭೋಂಕನೆ ಮೇಲೆವಾಯ್ದ ಕಂ
ಠೀರವಮಂ ಮಹಾರವಮನಾಕೃತಿ ಭೈರವಮಂ ಸಮಗ್ರಮ
ದ್ಗೌರವಮಂ ನಿಜಾವಯವಚಾರವಮಂ ಕಡಿಕೆಯ್ದು ಕೆಯ್ದುವಂ
ಪಾರದೆ ಕೆಯ್ಯೊಪ್ಪಳಿಸಿ ಘಾತಿಸಿದಂ ವಿಜಯಪ್ರಿಯಾನುಜಂ || ೪೫
ವ || ಅಂತು ಪಂಚಾಸ್ಯನಂ ಪಂಚತ್ವಮೆಯ್ದಿಸಿ ಜನಪದಮನನುಪದ್ರವಪದಮಂ ಮಾಡಿ
ನಾಡೆಯುಂ ಪ್ರಜಾಪ್ರಶಂಸಾಶೀರ್ವಚನನಿಚಯಂಗಳನಂಗೀಕರಿಸಿ ಮರೞ್ದು ಬರುತ್ತುಂ-
ಉ || ಕೋಟೆಕನಾಮಧೇಯ ಶಿಲೆ ಮುಂದಿರೆ ಭೋಂಕೆನೆ ಕಂಡು ಮಿಂಡರು
ತ್ಪಾಟಿಪೆಮೆಂದು ಪುಣ್ದಖಿಳಶಕ್ತಿಯಿನೆತ್ತುತುಮಳ್ಳೆವೊಯ್ಯೆ ನಿಃ
ಪಾಟವರಾಗಿ ಪಿಂಗೆ ದರಹಾಸವಿಳಾಸಮುಖಂ ಮುಕುಂದನು
ತ್ಪಾಟಿಸಿ ಲೀಲೆಯಿಂ ಪೊಗೞೆ ವಿಶ್ವಜನಂ ತಿ ಱಿಕಲ್ಲನಾಡಿದಂ || ೪೬
ವ || ಅಂತು ಕೋಟಿಭಟಪೇಟಕಮುಮುತ್ಪಾಟೆಸಲಾಱದೆ ಕೋಟಲೆಗೊಂಡು ಪೂಣ್ದ ಕೋಟೆಕ ಶಿಲೆಯನಯತ್ನದಿನುತ್ಪಾಟೆಸಿದ ತನ್ನ ಬಾಹುಪಾಟವಮಂ ನೋಟಕ ಜನಂಗಳ್ ಕೋಟಿ ಪ್ರಕಾರದಿನುದ್ಘಾಟಿಸಿ ಪೊರೞ್ದು ನಾಟಕಂ ನಲಿಯೆ ತಜ್ಜನಾರ್ದನಂ ಲಜ್ಜಾನತಾನನನಾಗಿ ಬಂದು ಪುರಂದರಪುರಪ್ರತಿಮಮೆನಿಪ ನಿಜಪುರಮನುರುಮುದದಿಂ ಪುಗುವಾಗಳ್-
ಚಂ || ಮೃಗರಿಪುವಂ ಮೃಗಾವತಿಯ ನಂದನನೊರ್ವನೆ ನಿಂದು ಕೊಂದು ನಾ
ಡಿಗರಮನಕ್ಕೆ ಮಿಕ್ಕ ಪರಿತೋಷಮನಿತ್ತು ಬರುತ್ತುಮೞ್ತಿಯಿಂ
ನೆಗಪಿದನೊಂದೆ ಹಸ್ತದೊಳೆ ಕೋಟೆಕನಾಮದ ಶೈಳಮಂ ಗಡೆಂ
ದಗಣಿತ ರಾಗದಿಂ ನೆರೆದು ನೋಡಿದುದಚ್ಚುತನಂ ಪುರೀಜನಂ || ೪೭
ವ || ಅಂತು ಮುನ್ನಂ ತಮ್ಮ ಪೋಗಿಂಗುಮ್ಮಳಿಸಿದ ಪುರಜನಂಗಳುಮ್ಮಳಮನೊರ್ಮೊದ ಲೊಳೆ ನಿರ್ಮೂಳಿಸಿ ಪರಮಪ್ರಮೋದಮನುತ್ಪಾದಿಸುತ್ತುಂ ಮಹಾವಿಭವದಿಂ ಮಹೀಪತಿಮಂದಿರಮಂ ಪೊಕ್ಕು-
ಕಂ || ವಿಜಯಯುತಂ ವಿಜಯಯುತಂ
ವಿಜಯಾನುಜನಜಡವಿಕ್ರಮಂ ಪಿತೃಪದಪಂ
ಕಜಕೆಱಗೆ ತೆಗೆದು ತರ್ಕ್ಕೈ
ಸಿ ಜನೇಶಂ ಪರಸಿ ಹರ್ಷಮಂ ಮಿಗೆ ತಳೆದಂ || ೪೮
ಅಳವಿಗೞಿದೊಗೆದ ಪುಳಕಾ
ವಳಿ ಪರಿರಂಭಣಕೆ ಪಡೆಯೆ ಶಿಥಿಲತೆಯಂ ಭೂ
ತಳಪತಿ ಸಮುಚಿತ ಪೀಠ
ಸ್ಥಳಿಯೊಳ್ ಕುಳ್ಳಿರಿಸಿದಂ ನಿಜೋರ್ಜಿತಸುತರಂ || ೪೯
ವ || ಆಗಳ್-
ಕಂ || ವಿಜಯಂ ನಿಜಾನುಜಾತನ
ಭುಜಬಳದುನ್ನತಿಯನುಳ್ಳುದಂ ಕಥಿಯಿಸೆಯುಂ
ಸುಜನನುತಂ ನತವದನಾಂ
ಬುಜನಾದನಿದೇನುದಾತ್ತನೋ ವನಜಾಕ್ಷಂ || ೫೦
ವ || ಮತ್ತೊಮೊಂದು ದೆವಸಮಾ ಸುರಮ್ಯಾಧೀಶ್ವರಂ ಸಾಶ್ಚರ್ಯಸೌಂದರ್ಯ ನಿಧಾನಜನ್ಮ ಭೂಮಿಗಳೆನಿಸಿದ ಕಾಮಿನಿಯರ ನಿಕಾಮಕೋಮಳಾವಯವಾಗಣ್ಯಲಾವಣ್ಯಮೆಂಬ ಪುಣ್ಯಜಳಂಗಳಿಂದಮುಂ ಮದನಮಂತ್ರದೇವತೆಯರೆನಿಸಿದ ವಾಮಲೋಚನೆಯರ ವಿಶಾಳಲೋಳಲೋಚನಂಗಳೆಂಬ ಲುಠತ್ಪಾಠೀನಂಗಳಿಂದಮುಂ ಮನೋಜರಾಜ ಪ್ರಾಜ್ಯ ರಾಜ್ಯಗೋಮಿನಿಯರೆನಿಸಿದ ವಿಳಾಸವತಿಯರ ವಿಳಾಸಾವಾಸದರಹಾಸಂಗಳೆಂಬ ಡಿಂಡೀರಪಿಂಡಂಗಳಿಂದಮುಂ ರತಿಜೀವಿತೇಶ್ವರನ ವಿದ್ಯಾದೇವತೆಯರೆನಿಸಿದ ಶಿರೀಷದಾಮ ಕೋಮಳ ಬಾಹುಲತಾಯುಗಳೆಯರ ಬಾಹುವಲ್ಲರಿಗಳೆಂಬ ಕಲ್ಲೋಳಮಾಳೆಗಳಿಂದ ಮುಂ ಕಂದರ್ಪನ ಮಣಿದರ್ಪಣಕಲ್ಪೆಯರೆನಿಸಿದ ವನರುಹವದನೆಯರ ನಗೆಮೊಗಂಗಳೆಂಬ ವಿಕಚವಾರಿಜಂಗಳಿಂದಮುಂ ಚಿತ್ತಜನ ವಿಜಯವೈಜಯಂತಿಗಳೆನಿಸಿದ ಚಕ್ರವಾಕನಿ ಬಿಡಸ್ತನೆಯರ ವೃತ್ತೋತ್ತುಂಗ ವಕ್ಷೋಜಂಗಳೆಂಬ ರಥಾಂಗಂಗಳಿಂದಮುಂ ವಿಷಮಾ ಯುಧನ ಕೂರ್ಗಣೆಗಳೆನಿಸಿದ ನಿತಂಬವತಿಯರ ನಿತಂಬಬಿಂಬಂಗಳೆಂಬ ವಿಶಾಳಕೂಳಂಗ ಳಿಂದಮುಂ ಕುಸುಮಕೋದಂಡನ ಮಂಡಲಾಗ್ರಲತೆಗಳೆನಿಸಿದ ಶೃಂಗಾರವತಿಯರ ರಮಣೀಯಮಣಿಭೂಷಣ ಕ್ವಣನಂಗಳೆಂಬ ಮರಾಳಿಕಾಕಳಕ್ವಣನಂಗಳಿಂದಮುಂ ಮನ್ಮಥನ ಮನೋರಥಸಿದ್ಧಿಗಳೆನಿಸಿದಳಿನೀಳಕುಟಿಲಕುಂತಳೆಯರ ನಿತಾಂತಕಾಂತಕುಂಡಳಂಗಳೆಂಬ ಮದವನ್ಮಧುಕರನಿಕರಂಗಳಿಂದಮುಮೆಸೆದು ಕಣ್ಗೆ ಕರಂ ಸೊಗಯಿಪಭಿನವಸ ರೋವರಮೆಂಬಂತಿರ್ದ ನಿಜಸಭಾಸದನದ ನಡುವೆ ಬೆಡಂಗುವಡೆದ ವಿವಿಧಮಣಿಖಚಿತ ವಿಷ್ಟರಾಂಬುಜದ ಮೇಲೆ ಲೀಲೆಯಿಂದುಪವಿಷ್ಟನಾಗಿ ನಿಜವಿರಾಜಮಾನ ರಾಜ ಹಂಸತ್ವಮಂ ಪ್ರಕಟಿಸುತ್ತುಮಿಂತು-
ಕಂ || ಗೀತದ ವಾದ್ಯದ ರೀತಿಯ
ಚಾತುರ್ಯಂ ಮೂರ್ತಿವೆತ್ತುದೆನಿಸಿದ ವಿಬುಧ
ವ್ರಾತದೆ ಮಂತ್ರಿ ಪುರೋಹಿತ
ಜಾತದೆ ಪರಿವೇಷ್ಟಿತಂ ನೃಪಂ ರಂಜಿಸಿದಂ || ೫೧
ವ || ಆಸಮಯದೊಳ್-
ಕಂ || ಕರಧೃತವೇತ್ರಂ ಸಮ್ಮುಖ
ನಿರೂಪಿತಾತ್ಮೀಯಗಾತ್ರನನಿಮಿಷನೇತ್ರಂ
ಸ್ಫುರಿತಾಧರಪತ್ರಂ ಪಳಿ
ತರಾಜಿಪಾತ್ರಂ ದಲೆನಿಪ ಪಡಿಯಱನೊರ್ವಂ || ೫೨
ಬಂದು ಪೊಡವಟ್ಟು ದೇವ ಸ
ಮಂ ದೇವರ್ಕಳೊಳೆನಿಪ್ಪನೊರ್ವಂ ಮುದದಿಂ
ಬಂದಂಬರದಿಂ ಭರದಿಂ
ನಿಂದಿರ್ದಪನೀಕ್ಷಣಾರ್ಥಿ ಬಾಗಿಲೊಳೀಗಳ್ || ೫೩
ವ || ಎಂದು ಬಿನ್ನಪಂ ಗೆಯ್ಯೆ-
ಕಂ || ಆ ನವನಂ ಮಾನವನಂ
ನೀನೀಗಳೆ ಪುಗಿಸು ಮತ್ಸಭಾಭವನಮನೆಂ
ದಾ ನರಪತಿ ಬೆಸಸುವುದುಂ
ತಾನವನಂ ಪುಗಿಸಿದಂ ಪ್ರತೀಹಾರವರಂ || ೫೪
ಪುಗುವವನಂ ಪರಿದಾಗಳೆ
ಬಿಗಿಯಪ್ಪಿದುವಖಿಳ ಸಭೆಯ ನಯನದ್ಯುತಿಮಾ
ಳೆಗಳಳಿಮಾಳೆಗಳಂದದೆ
ಸೊಗಯಿಪ ಪರಿಮಳದ ಪೊಚ್ಚ ಪೊಸಬಾಸಿಗಮಂ || ೫೫
ವ || ಅಂತು ವಿಸ್ಮಯಸ್ವೀಯಾಮೇಯ ಕಾಯವಿಳಾಸನಾ ಸಭಾಂತರಾಳಮಂ ಪೊಕ್ಕನೇಕ ರಾಜಲೋಕಾನೀಕ ಮಣಿಮಕುಟ ಮರೀಚಿಮಂಜರೀಪುಂಜ ರಂಜಿತ ಪದಪಯೋಜನಂ ಪ್ರಜಾಪತಿಮಹಾರಾಜನಂ ಕಂಡು ವಿನಯ ವಿನಮಿತೋತ್ತಮಾಂಗಂ ಪ್ರಭುನಿರೂಪಿತ ಸಮೀಪಸ್ಥಿತ ಸಮುಚಿತಾಸನದೊಳ್ ಕುಳ್ಳಿರ್ಪುದುಂ-
ಉ || ಸ್ಪಂದನಮಿಲ್ಲದಕ್ಷಿಗಳಿನೀಕ್ಷಿಸುತಿರ್ದುದು ಟಕ್ಕಿನುಂಡೆಯಂ
ತಿಂದವೊಲಾಗಳೊಂದಿನಿತು ಪೊೞ್ತಿನೊಳಾ ಸಭೆ ಭೂಭುಜಂ ಬೞಿ
ಕ್ಕೊಂದಿದ ರಾಗದಿಂದಮವನಂ ಬೆಸಗೊಂಡನುದಗ್ರದಂತ ಭಾ
ವೃಂದದ ಕೂಡೆ ನಾಡೆ ಕುಣಿದಾಡೆ ಸರಸ್ವತಿ ವಕ್ತ್ರರಂಗದೊಳ್ || ೫೬
ಶಾ || ನೀನಾರ್ಗೆತ್ತಣಿನಿತ್ತವಂದೆಯಭಿಧಾನಂ ತಾನದೇಂ ಕಾರ್ಯಮೇ
ನೀ ನಿನ್ನಾಗಮನಕ್ಕೆ ಪೇೞೆನೆ ಕರಂ ಸಂಪ್ರೀತಿಯಿಂ ನೂತನಂ
ತಾನಿಂತೆಂದು ನಿವೇದಿಸಲ್ ತೊಡಗಿದಂ ಪ್ರಸ್ಪಷ್ಟಮೃಷ್ಟಾಕ್ಷರ
ಧ್ವಾನಂ ಸೂನೃತವಾದಿ ಕಾರ್ಯಘಟನಾಚಾತುರ್ಯ ಚಕ್ರೇಶ್ವರಂ || ೫೭
ಮ || ಸ್ಥಿರಸಿದ್ಧಾಯತನಾದಿಕೂಟ ನವಕಂ ಶ್ರೇಣಿದ್ವಯಾಂಕಂ ದಶೋ
ತ್ತರ ವಿಖ್ಯಾತಶತೋಲ್ಲಸತ್ಪುರವರಂ ವಿದ್ಯಾಧರೋತ್ಪತ್ತಿಮಂ
ದಿರಮಂಭೋಧಿ ತರಂಗಸಂಗಮಕರಂ ಧಾವಲ್ಯಸಂಪತ್ತಿ ಸುಂ
ದರಮೊಂದುಂಟ ಪರಾರ್ಧ್ಯಮಿಲ್ಲಿ ವಿಜಯಾರ್ಧಂ ಭೂಮಿಭೃದ್ವಲ್ಲಭಂ || ೫೮
ಕಂ || ಅನತಿಶಯ ವಿಭವಕೃತ ನಿಖಿ
ಳ ನಗೇಂದ್ರಾನೀಕ ಸತತವಿತತ ಸ್ಪರ್ಧಂ
ಜಿನಗೃಹಮಹಿತ ನಿಜೋರ್ಧಂ
ವಿನೂತಿವೆತ್ತುದು ಧರಿತ್ರಿಯೊಳ್ ವಿಜಯಾರ್ಧಂ || ೫೯
ವ || ಆ ಕ್ಷೋಣೀಧರವರದ ದಕ್ಷಿಣಶ್ರೇಣಿಗಳಂಕಾರಮಾಗಿ-
ಕಂ || ಪುರವನವರತಂ ರಥನೂ
ಪುರಮೆಸೆವುದು ಲಸಿತಭರ್ಮನಿರ್ಮಿತಸದ್ಗೋ
ಪುರಮಗಪತಿ ಲಕ್ಷ್ಮೀನೂ
ಪುರಮರಸಂ ಜ್ವಲನಜಟಿ ವಿರಾಜಿಪನದಱೊಳ್ || ೬೦
ಜ್ವಲದರಿಕುಕಾಂತಾರ
ಜ್ವಲನಂ ಜ್ವಲನಜಟಿಭೂಭುಜಂ ಪೋಲ್ವಂ ಪ್ರೋ
ಜ್ವಲನಂ ಶಶಾಂಕನಂ ಕೋ
ಮಲನಂ ಸದ್ವೃತ್ತತಾ ಕಳಾಕಾಂತಿಗಳಿಂ || ೬೧
ಸ್ವಾಗತಂ || ಆ ಯಶೋನಿಧಿಗೆ ವಲ್ಲಭೆಯಾದಳ್
ವಾಯುವೇಗೆ ರಮಣೀಜನರತ್ನಂ
ಶ್ರೀಯ ಭಾರತಿಯ ಸನ್ನಿಭೆ ಪುಣ್ಯೋ
ಪಾಯಧರ್ಮರತಮಾಕೆಯಚಿತ್ತಂ || ೬೨
ಕಂ || ಅರ್ಕಂ ಬುಧಜನವನಜ
ಕ್ಕರ್ಕಂ ರಿಪುವಿಪುಳತಿಮಿರಸಮಿತಿಗೆ ತೊದಳೇ
ನರ್ಕಂ ಕುನಯೋತ್ಪಳತತಿ
ಗರ್ಕದ್ಯುತಿಯರ್ಕಕೀರ್ತಿ ತತ್ಸುತನಾದಂ || ೬೩
ವ || ಮತ್ತಂ-
ಕಂ || ನಯನೋತ್ಸವಕರಿ ರತಿಪತಿ
ಜಯಲಕ್ಷ್ಮೀ ಸಮಸ್ತ ಸತ್ಕಳಾಕೋವಿದೆ ಪು
ಣ್ಯಯಶೋರ್ಥಿನಿ ಪೆಸರ್ವೆತ್ತಳ್
ಸ್ವಯಂಪ್ರಭಾದೇವಿಯಾತನನುಜಾತೆ ವಲಂ || ೬೪
ಉ || ಆಕೆಯ ವಕ್ತ್ರವಾರಿಜದ ಲೋಚನನೀಳಸರೋಜದೋಷ್ಠಬಂ
ಧೂಕದ ದಂತಕುಂದದ ನಖಾಂಕುರಕೇತಕದಂಬುಮೋಹನ
ಶ್ರೀಕರಮೆಂದಿದೈದುತೆಱದಂಬನೆ ನಚ್ಚಿನ ಕೆಯ್ದುಮಾಡಿ ಮೂ
ಲೋಕದೊಳೆಯ್ದೆ ಪಂಚಶರನುಂ ಕುಸುಮಾಸ್ತ್ರನುಮಾದನಂಗಜಂ || ೬೫
ವ || ಮತ್ತಂ-
ಕಂ || ಕುವಳಯದಳನಯನೆಗೆ ನೆಗ
ೞ್ದ ವಿಯಚ್ಚರಪತಿಯ ಸುತೆಗೆ ಸತಿಯರ್ ಪೆಱರಾ
ರೊ ವಿಚಾರಿಸೆ ಸರಿಯಪ್ಪರ್
ಭುವನಸ್ತವನೀಯರೂಪರಮಣೀಯತೆಯಿಂ || ೬೬
ವ || ಒಂದು ದೆವಸಮಾ ಜ್ವಲನಜಟಿಮಹಾರಾಜಂ ವಿದ್ಯಾಧರರಾಜಸಮಾಜ ವಿರಾಜಿತಮುಂ ಅಂಬರಚರನಿತಂಬಿನೀಕದಂಬಕಸದಂಬಕಪ್ರಭಾಭರಿತಮುಂ ಎನಿಸಿ ಮನಮನು ಱೆ ಸೆಱೆವಿಡಿವ ನಿಜಸಭಾನಿವಾಸದೊಳ್ ವಿಳಾಸಂಬೆತ್ತು ಮಣಿಮಯೋತ್ತುಂಗ ವಿಷ್ಟರೋಪ ವಿಷ್ಟನಾಗಿ ವಿದಗ್ಧವಿದ್ಯಾಧರೀಕರಪಲ್ಲವೋಲ್ಲಸಿತ ವಲ್ಲಕೀವಾದನೋದಿತ ವಿವಿಧರಾಗ ಮಯಮಧುರನಾದೋತ್ಪಾದಿತ ನಿಜಾಂಕಮಾಳಾಕಳಿತ ಲುಳಿತ ಗೀತಾಕರ್ಣನಂ ವಂದಿವೃಂದಾನಂದನಂದಿತವಿತರಣಾದಿಗುಣವರ್ಣನಂ ಕಿಱಿದು ಪೊೞ್ತಂ ಕಳಿಪಿ ವದನಾ ವಳೋಕನ ದರಹಸನ ಸಹಭಾಷಣ ತಾಂಬೂಳಪ್ರದಾನಾದಿ ಸಮುಚಿತ ಪ್ರತಿಪತ್ತಿಗಳಿಂ ತುಷ್ಟಿವೆತ್ತ ಸೇವಾಸಕ್ತಸಾಮಂತಾದಿ ಸ್ವಜನಂಗಳಂ ವಿಸರ್ಜಿಸಿ ಪಕ್ಕದೊಳಿರ್ದ ಸ್ವಯಂ ಪ್ರಭೆಯಂ ವದನಕಾಂತಿ ಸಂತಾನಾಧಃಕೃತ ವಿಧುಪ್ರಭೆಯಂ ಪ್ರಸನ್ನೇಕ್ಷಣದಿನೀಕ್ಷಿಸಿ-
ಚಂ || ಮಗಳೆ ಮನೋನುರಾಗದೊಳೆ ಪೋಗಿ ಜಿಜಾಳಯದಂತರಾಳಮಂ
ಸೊಗಯಿಪ ನಿನ್ನ ಮೂರ್ತಿರಮೆಯಿಂ ರಮಣೀಯಮನಾಗಿಸೆಂದು ಮೆ
ಲ್ಲಗೆ ತೆಗೆದಪ್ಪಿ ತಂಬುಲಮನಿಕ್ಕಿ ವಿಸರ್ಜಿಸಿ ಮುಂದೆ ನಿಂದವಳ್
ದುಗುಲದ ಮೇಲುದಂ ತೆಗೆದು ಭಾವಕಿ ಸಾವಗಿಪಾಗಳಾ ನೃಪಂ || ೬೭
ಸ್ಮರಮದಕುಂಭಿಕುಂಭಯುಗಮೆಂಬಿನಮಾವಗಮಿಂಬುವೆತ್ತ ಪೀ
ವರ ಕುಚಮಂಡಳಂ ಮದನಕೇಳಿನಗೇಂದ್ರನಿತಂಬಮೆಂಬಿನಂ
ಕರಮೆಸೆವಾಕೆಯುನ್ನತ ನಿತಂಬಮದನಂಗರಾಜ್ಯಮೆಂಬಿನಂ
ಸ್ಫುರಯಿಪ ಜವ್ವನಂ ಮುದಮನೀಯೆ ನಿರೀಕ್ಷಿಸಿದಂ ಕುಮಾರಿಯಂ || ೬೮
ವ || ಅಂತು ನೋಡಿ-
ಚಂ || ಇವಳ ಕಟಾಕ್ಷವೀಕ್ಷಣಮನೀಕ್ಷಿಸುವಿಕ್ಷುಧನುರ್ಧರಂ ಮಹೋ
ತ್ಸವಮನವಶ್ಯಮೆಯ್ದುವನೆ ಕೆಯ್ದುವನನ್ಯಮನೊಲ್ಲದೊಪ್ಪುವೀ
ಯುವತಿಯ ಹಾವಭಾವಮನೆ ಭಾವಿಪ ಭಾವಭವಂ ಭವಂಗಮಂ
ಜವಲೆಯನೋವದೀವನೆ ವಿಚಾರಿಪೊಡೆತ್ತಣದಿಲ್ಲ ಸಂದೆಯಂ || ೬೯
ವ || ಎಂದು ನಿಜಾತ್ಮಜೆಯ ನವೀನ ಯೌವನಾವಷ್ಟಂಭಮಂ ಭಾವಿಪ ಭೂವಲ್ಲಭನಂತರಂಗ ರಂಗಕ್ಕೆ ಚಿಂತಾನರ್ತಕಿಯವತರಿಸೆ-
ಮ || ಸಿರಿಯಿಂ ಸತ್ಕುಲದಿಂ ಪೊದೞ್ದಸೊಬಗಿಂ ಸೌಂದರ್ಯದಿಂ ಶೀಲದಿಂ
ವರ ಚಾತುರ್ಯದಿನುದ್ಘಯೌವನದಿನಿಂತೀ ಕಾಂತೆಗಿನ್ನಾವನೀ
ಧರೆಯೊಳ್ ಖೇಚರ ಭೂಚರಕ್ಷಿತಿಪರೊಳ್ ಸಾದೃಶ್ಯಮಂ ಪೆತ್ತ ಸ
ದ್ವರನೆಂದೀ ತೆಱದಿಂದೆ ಚಿಂತಿಸಿದನಂದಾ ಖೇಚರಾಧೀಶ್ವರ || ೭೦
ವ || ಅಂತು ಚಿಂತಾಕ್ರಾಂತಸ್ವಾಂತನಾತ್ಮೀಯ ಮಂತ್ರಿಸಂತತಿಯೊಳ್ ಆಲೋಚಿಸಿಯುಮಾತ್ಮ ಜೆಗನುರೂಪನಪ್ಪ ವರನನಱಿಯಲ್ ನೆಱೆಯದೆ ಜಿನಮತಪ್ರಸಿದ್ಧ ಸಮೃದ್ಧಾನೇಕನಿಮಿತ್ತ ಶಾಸ್ತ್ರವಿಚಕ್ಷಣನುಂ ಗಾಂಭೀರ್ಯಾದಿ ಗುಣಲಕ್ಷಣನುಮಪ್ಪ ಸಂಭಿನ್ನನೆಂಬ ಕಾತಾಂತಿ ಕೋತ್ತಮನಂ ಬರಿಸಿ ಯುಕ್ತಾಸನದೊಳಿರಿಸಿ-
ಮ || ವರ ಗಂಧಾಕ್ಷತ ಪುಷ್ಪ ಪೂಗ ಫಲ ಕರ್ಪೂರಾದಿಯಿಂದಾಮನೋ
ಹರನಂ ಮನ್ನಿಸಿ ತನ್ನನಂದನೆಗಧೀಶಂ ಭಾವಿಪಂದಾವೊನೀ
ಧರಣೀಚಕ್ರದೊಳಾಗಲಿರ್ದಪನಿದಂ ಸಂಭಿನ್ನ ಪೇ ೞ್ದೆನ್ನ ದು
ರ್ಧರಚಿಂತಾಭರಮಂ ಕೞಲ್ಚಿಕಳೆ ನೀನೆಂದಂ ಖಗಾಧೀಶ್ವರಂ || ೭೧
ವ || ಎಂಬುದುಮಾ ನಿಮಿತ್ತಜ್ಞಮನೋಜ್ಞಂ ಮುನ್ನಂ ತನ್ನ ಶಾಸ್ತ್ರಕ್ರಮದಿಂ ನಿರ್ನಿಕ್ತಮಾಗಿರ್ದು ದನವಧಿಜ್ಞಾನಿಗಳ ಪೇೞ್ಕೆಯಿಂ ತಾರ್ಕಂಡುದನಿಂತೆಂದು ಪೇೞ್ದಂ-
ಕಂ || ವಿಜಯ ತ್ರಿಪಿಷ್ಠರೆಂಬರ್
ಪ್ರಜಾಪತಿಕ್ಷಿತಿಭುಜಂಗೆ ಪೌದನಪತಿಗಾ
ತ್ಮಜರಾದರ್ ಪ್ರಥಮಬಳಾಂ
ಬುಜನಾಭರ್ ದೇವ ಬಗೆವೊಡವರತುಳಬಳರ್ || ೭೨
ಅವರೊಳ್ ತ್ರಿಪಿಷ್ಠನೆಂಬಾ
ತಿವಿಕ್ರಮಂ ಕೂಸುತನದೊಳಂ ಕೇಸರಿಯಂ
ತವೆ ಕೊಂದು ಕೋಟಿಕಾದ್ರಿಯ
ನವಜ್ಞೆಯಿಂ ಕಿೞ್ತು ಬಿಸುಟನಿಂತಪ್ಪಧಟಂ || ೭೩
ಆತಂ ಮುನ್ನಿನ ಜನ್ಮದ
ರಾತಿಯಾನಾ ವಾಜಿಗಳನನಾಜಿಕ್ಷಿತಿಯೊಳ್
ಘಾತಿಸಿದಪಂ ತ್ರಿಖಂಡೋ
ರ್ವೀತಳಮಂ ಚಕ್ರದಿಂದಮಾಕ್ರಮಿಸಿದಪಂ || ೭೪
ಮಲ್ಲಿಕಾಮಾಲೆ || ಆ ಮುಕುಂದನೆ ನಿನ್ನ ನಂದನೆಗಾದಪಂ ಸ್ಥಿರವಲ್ಲಭಂ
ಕಾಮಸನ್ನಿಭಮೂರ್ತಿ ನಿರ್ಮಳಕೀರ್ತಿ ಭೋಗಪುರಂದರಂ
ಪ್ರೇಮದಿಂ ಪಲರುಂ ತನೂಜರನೀಕೆಯೊಳ್ ಪಡೆದಪ್ಪನು
ದ್ದಾಮರಾಗಪಯಃಪಯೋಧಿಮೃಗಾವತೀ ಪ್ರಿಯನಂದನಂ || ೭೫
ಚಂ || ಎನೆ ನೆಗೞ್ದಾ ಬುಧೋತ್ತಮನ ಸೂಕ್ತಿ ಮನಕ್ಕನುರಾಗದೇ ೞ್ಗೆಯಂ
ಜನಿಯಿಸೆ ನೂತ್ನರತ್ನ ಕನಕಾಭರಣಾಂಬರದಾನಪೂರ್ವಮಾ
ತನನವನೀತಳಪ್ರಭು ವಿಸರ್ಜಿಸಿ ಭಾವಿಸುತಿರ್ದನಂದು ನಂ
ದನೆಯ ವಿವಾಹವರ್ತನದುಪಾಯಮನಾ ವಸುಧೈಕಬಾಂಧವಂ || ೭೬
ಗದ್ಯಂ
ಇದು ನಿಖಿಳ ಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಸ್ವಯಂಪ್ರಭಾ ಪ್ರಭಾವವರ್ಣನಂ
ತೃತೀಯಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಚತುರ್ಥಾಶ್ವಾಸಂ (೧)
ಕಂ || ಶ್ರೀವರ ವಿದ್ಯಾಧರಜನ
ತಾವಿಭು ನಿಜಸುತೆಗೆ ಸಮನಿಪತಿಶಯ ಭಾಗ್ಯ
ಕ್ಕಾವಗಮೊಸೆದಂ ಮನದೊಳ್
ಭೂವಿನುತಂ ಪಂಚಪರಮಗುರುಪದವಿನತಂ || ೧
ಚಂ || ಸುಭಗೆ ಸುರೂಪೆ ಸನ್ನುತ ಕಳಾವಿದೆ ಮಾನನಿಧಾನೆ ದಲ್ ಸ್ವಯಂ
ಪ್ರಭೆ ದಿಟದಿಂ ಮದೀಯಸಖಿಗೀಕೆಗೆ ವಲ್ಲಭನಾದಪಂ ಗಡಂ
ವಿಭವಸಮೇತನಾತನಿರವೆಮತುಟೊ ನೋೞ್ಪಮೆನುತ್ತೆ ಖೇಚರ
ಪ್ರಭುಸುತೆಯಾಳಿಯರ್ ಕೆಲಬರಪ್ರಕಟಾಮಗಿಯರಾಗಿ ರಾಗದಿಂ || ೨
ಉ || ಪೋಗಿ ಮುಕುಂದನಂದಮನಲಂಪಿನೊಳೀಕ್ಷಿಸಿ ವೀಕ್ಷಣೋತ್ಸವಾ
ಭೋಗಮನಾವಗಂ ಪಡೆದು ಬಂದು ತದೀಯ ವಿಳಾಸದೇ ೞ್ಗೆಯಂ
ಬೇಗದ ಪೇ ೞೆ ಕೇಳ್ದು ಕಿವಿವೇಟಮೆ ಪಲ್ಲವಿಸುತ್ತುಮಿರ್ಪುದುಂ
ಪೂಗಣೆಗಳ್ಗೆ ತಲ್ಲಲನೆ ಮೆಲ್ಲರ್ದೆಯಂ ಗುಱಿಯಾಗೆ ಮಾಡಿದಳ್ || ೩
ವ || ಅಂತಾ ಖಚರರಾಜತನೂಜೆ ರಾಜೀವಲೋಚನದ ಘನತರ ವಿಳಾಸ ವಿಭವ ವರ್ಣ ನಾಕರ್ಣನಾನಂತರಂ ಕಂತುಸಂತಾಪಾಕ್ರಾನಸ್ತಸ್ವಾನ್ತೆಯಾಗಿ ತತ್ಸಮಾಗಮ ಸಮುತ್ಸುಕ ವೃತ್ತಿಯಿಂ ಕತಿಪಯದಿನಂಗಳನನಂಗೋನ್ಮಾದದಿನೆಂತಾನುಂ ಕಳಿಪುತ್ತುಮಿರೆಯಿರೆ-
ಕಂ || ಸುತೆಗುಚಿತಸ್ಥಾನದೊಳೊಗೆ
ದತೀವ ಬಹುಳಾನುರಾಗಮದು ತನಗಾಕ
ರ್ಣಿತಮಾಗೆ ವಿವಾಹೋದ್ಯೋ
ತತ್ಪರಂ ಮತ್ತಮೊಂದು ದಿನಮಾ ಖಗಪಂ || ೪
ವ || ತನ್ನ ಪಕ್ಕದೊಳಿರ್ದ ಪರಮವಿಶ್ವಾಸಭೂಮಿಯಪ್ಪಿಂದುವೆಂಬ ಪೆಸರಿನೆಸೆವೆನ್ನ ವದನಮಂ ಪದೆದು ನೋಡಿ-
ಮಲ್ಲಿಕಾಮಾಲೆ || ಇಂದು ನಾಳೆ ದಲೆನ್ನದೀಗಳೆ ಪೋಗಿ ಭಾವನ ನಂದನಂ
ಗಿಂದುವಕ್ತ್ರೆಯನೀ ಸ್ವಯಂಪ್ರಭೆಯಂ ಖಗಪ್ರಭುವಿತ್ತನಾ
ನಂದದಿಂದಮೆ ನಿನ್ನ ಮೆಯ್ದುನನೆಂದು ಪೇೞ್ದು ವಿವಾಹಯೋ
ಗ್ಯಂ ದಲಿಂತಿದೆನಿಪ್ಪವಾಸರಮಂ ವಿಚಾರಿಸಿ ಬಾರ ನೀಂ || ೫
ವ || ಎಂದಾ ನಮಿವಂಶಲಲಾಮಂ ಬಾಹುಬಲಿಕುಲೋತ್ತಂಸನಪ್ಪ ನಿನ್ನಲ್ಲಿಗೆನ್ನನಟ್ಟಿದನಿದು ಮದಾಗಮನವೃತ್ತಕಮೆಂದು ಸವಿಸ್ತರಂ ಪೇೞ್ದು ತನ್ನ ತಂದ ಪಾಗುಡಮಂ ಮುಂದಿಡುವುದು ಮದನಾದರದಿಂ ಕೆಯ್ಕೊಂಡು ಮನದೊಳ್ ಗುಡಿಗಟ್ಟಿ-
ಕಂ || ಕರಮೆಸೆವನುಬಂಧಂ ಪಿರಿ
ಯರೊಳಾದುದು ಪೋದುದೆನಿಸದೀಗಳ್ ತಾನು
ದ್ಧರಿಸಿದನೆ ಬಂಧು ಭಾವಮ
ನರರೆ ಖಗಾಧೀಶನಲ್ತೆ ಗೋತ್ರಪವಿತ್ರಂ || ೬
ವ || ಅದುಕಾರಣದಿಂ ಚಿರಕಾಲ ವ್ಯವಹಿತಮಾದ ನಮ್ಮ ತಮ್ಮನ್ವಯದನುಬಂಧಮಂ ಸಂಬಂಧಿಸಲೆಂದು ಬಗೆದಂದ ವಿಯಚ್ಚರರಾಜನ ವಿವೇಕಮಚ್ಚರಿಯನಾರ್ಗೆ ಮಾಡದೆಂದು ಮೆಚ್ಚಿವಿಚ್ಚಳಿಸಿ ಪೊಗೞೆ ತದವಸರದೊಳ್ ಮುದಮೊದವಿ ವಿಯಚ್ಚರಚರಂಗಭ್ಯಾಗತ ಪ್ರತಿಪತ್ತಿಯನಾಚರಿಪ ಬಗೆಯಿನಿಂದುವಂ ತಂದೆಯನುಮತಿಯಿಂ ವಿಜಯಂ ನಿಜಮಂದಿರ ಕ್ಕೊಡಗೊಂಡು ಪೋಗಿ ಮಜ್ಜನ ಭೋಜನ ತಾಂಬೂಲಾನುಲೇಪನಾದಿಗಳಿಂ ಪ್ರಮೋದ ಮನುತ್ಪಾದಿಸುವುದುಂ-
ಕಂ || ನಗಧರನ ಕೂಡೆ ಸಂಭಾ
ಷೆ ಗೆಯ್ಯಲೆಂದೆಳಸೆ ತನ್ನ ಚಿತ್ತಂ ಮತ್ತಾ
ಖಗನಾ ವಿಜಯನನುಜ್ಞೆಯಿ
ನಗಣಿತಮತಿ ತನ್ನಿವಾಸದಲ್ಲಿಗೆ ಪೋದಂ || ೭
ವ || ಅಂತು ಪೋಗಿ ಮುನ್ನಮೆ ತನ್ನಂ ಬರಿಸಿ ಕನ್ನೆಯಂದಮಂ ವಿಸ್ತರಮಱಿಯಲಿಚ್ಛೈಸುತಿರ್ದ ಜನಾರ್ದನನಂ ಮೆಲ್ಲನೆ ಸಾರ್ದು ನಿಜವಚೋ ನಟೀ ನಾಟ್ಯಾರಂಭದೊಳ್ ಸೂಸುವ ಕುಸುಮಾಂಜಳಿಯನನುಕರಿಪ ದರಹಾಸವಿಳಾಸಮಂ ಮೊದಲೊಳ್ ಮೆಱೆದು-
ಕಂ || ಲೋಕನುತ ಖಚರಪತಿ ರ
ತ್ನಾಕರಸುತೆಯಂ ಸ್ವಯಂಪ್ರಭಾ ಶ್ರೀಸತಿಯಂ
ಸ್ವೀಕರಿಸಿ ನೀಂ ಬೞಿಕ್ಕಂ
ಶ್ರೀಕಾಂತನೆನಿಪ್ಪ ರೂಢಿಯಂ ತಾಳ್ದಿದಪೈ || ೮
ವ || ಎಂದು ನುಡಿವ ನಭಶ್ಚರನ ಕರಮಂ ಕರಮೆ ಪದೆದು ಪಿಡಿದು ಸ್ವಯಂಪ್ರಭನಾಮಶ್ರವಣ ಮಾತ್ರದಿಂ ಕಾಮಕಂಕಪತ್ರಪಾತ್ರೀಭೂತ ಗಾತ್ರನಾ ದಶಶತಪತ್ರನೇತ್ರಂ ನಿರ್ಜನ ಸ್ಥಾನನಿವೇಶನೇಚ್ಛೆಯಿಂ ನಿಜನಿಶಾಂತದ ಪಿಂತಣ ಪೂಗ ಪುನ್ನಾಗ ಪುನ್ನಾಗ ಚೂತ ಚಂಪಕ ಪನಸ ಪಾಟಳ ಕದಳ ಕಾಂಚನಾಳಕಾದಿ ಮೇದಿನೀರುಹಂಗಳಿನಾದಮೆಸೆವ ಸಪವನ ಮನುಪವನಮನಪರಿಮಿತ ರಾಗದಿಂ ಪೊಕ್ಕು-
ಚಂ || ಕರತಳದಂದಮಂ ಕಿಸಲಯಂ ಲತೆಗಳ್ ನಳಿತೋಳ್ಗಳಂದಮಂ
ಗುರುಕುಚದಂದಮಂ ಸ್ತಬಕಮುಳ್ಳಲರ್ಗಳ್ ನಗೆಗಣ್ಗಳಂದಮಂ
ಧರಿಯಿಸೆ ತನ್ನಕಣ್ಗೆ ನಿಜವಲ್ಲಭೆಯಂದಮೆ ಮುಂದೆ ತೋಱುತುಂ
ಬರೆ ಸೊಗಯಿಪ್ಪ ಕೇಳಿವನಲಕ್ಷ್ಮಿಯನಿಂದುಗೆ ತೋಱುತುಂ ನೃಪಂ || ೯
ವ || ಬಂದೊಂದು ಮಾಧವೀಲತಾಮಂಡಪದ ತಣ್ಣೆೞಲೊಳ್ ವನಪಾಲಕನಿಕ್ಕಿದೆಳದಳಿರ ಪಾಸಿನೊಳ್ ಕುಳ್ಳಿರ್ದು ತಣ್ಮಳಲ ಪುೞಿನದ ಮೇಲೆ ಪೊಸನಸೆಯೊಳೆಳಸಿ ಮೇಳಿಸುವ ಹಂಸಮಿಥುನಮಂ ನೋಡಿ ನಸುನಗುತ್ತುಮಿವು ಬೆರ್ಚಿಬಿರ್ಚುಗುಂ ತೊಲಗಿಮೆಂದು ನೆವದಿನಿರ್ದ ಕತಿಪಯಪರಿಜನಮುಮಂ ತೊಲಗಿಸಿ ಕೆಲದೊಳಿಕ್ಕಿದ ಪಲ್ಲವಾಸನ ದೊಳಿಂದುವಂ ಕುಳ್ಳಿರಲ್ವೇೞ್ದು-
ಕಂ || ಅನುಲೇಪನ ಕರ್ಪೂರಾ
ದ್ಯನೂನ ವಸ್ತುಪ್ರತಾನಂದಿದಿಂದುಗೆ ತಾಂ
ಜನಿಯಿಸಿದಂ ಸಂತೋಷಮ
ನನಂಗನುಪದೇಶದಿಂದಾಮಾ ನೃತಪತನಯಂ || ೧೦
ವ || ಆ ಪ್ರಸ್ತಾವದೊಳ್-
ಚಂ || ಖಗಸುತೆಯಂದಮಂ ಚರನೊಳಾಲಿಪ ಲಾಲಸೆಯಿಂದೆ ಕರ್ಣವೀ
ಥಿಗೆ ಪರಿತರ್ಪ ಚಿತ್ತಮನವಂಗಿದೆ ತೋಱಲೆ ನಿೞ್ಕಿದಪ್ಪುದಿ
ಲ್ಲಿಗಿದೆನೆ ಕೆನ್ನೆಯಂ ತುಡುಕೆ ದೃಷ್ಟಿ ಕಟಾಕ್ಷಿಸಿ ನೋಡಿದಂ ಮದಾ
ಳಿಗಳುಲಿಪಕ್ಕೆ ಸೈರಿಸದೆ ಪಕ್ಕದೊಳಿರ್ದಲರ್ಗೊಂಚಲಂ ನೃಪಂ || ೧೧
ವ || ಅನ್ನೆಗಂ ಮುನ್ನವೆ ಬಿನ್ನವಿಸಲವಸರಂಬಾರುತ್ತುಮಿರ್ದ ವಿದ್ಯಾಧರಚರಂ ತನಗೆ ಕಣ್ಸನ್ನೆಗೆ ಯ್ದನೆನಿಸಿ ಸರಸಿಜಾಕ್ಷನೀಕ್ಷಿಸಿದಲರ್ಗುಡಿಯಂ ತನ್ನ ವಜೋನಿರ್ಗಮಕ್ಕೆ ಮುಂಗುಡಿಯಾದುದಿದೆಂದು ಮನದೊಳ್ ಗುಡಿಗಟ್ಟಿ-
ಕಂ || ಸುಮನಶ್ಶಿಲೀಮುಖಾಕ್ರಾಂ
ತಮಿದಲರ್ಗುಡಿ ದೇವ ತನ್ನೊಳುತ್ಕಳಿಕೆ ಕರಂ
ನಿಮಿರ್ದಿರೆ ನಿನಗೆಱಕಮನಾಂ
ತು ಮೆಱೆದಪುದು ತತ್ಸ್ವಯಂಪ್ರಭಾಚೇಷ್ಟಿತಮುಂ || ೧೨
ವ || ಎಂದು ವಿದ್ಯಾಧರಕನ್ನೆಗೆ ತನ್ನೊಳಾದ ಪೂರ್ವಾನುರಾಗಮಂ ಪ್ರಸ್ತಾವಿಸುವ ನೆವದಿಂ ಶ್ರವಣನಾಳದೊಳ್ ಸುಖಸುಧಾರಸಮನಸದಳಂ ತಳೆಯೆ-
ಕಂ || ಇನಿಯವಳೊಲವಿನ ನುಡಿಗೇ
ಳ್ದನಿತಱೊಳಲರ್ದತ್ತು ಚಿತ್ತಭವನೆಚ್ಚ ಮುಕುಂ
ದನ ಮನಮೇಂ ಮೃತಸಂಜೀ
ವನ ಯೋಗಮೊ ಕಾಮಿಗಂಗನೆಯರನುರಾಗಂ || ೧೩
ವ || ಆಗಳ್-
ಕಂ || ಇನಿಯವಳಂ ಮುನ್ನುರ್ಚಿದ
ನನೆಗಣೆ ತಳ್ಪೊಯ್ದುದೆರ್ದೆಯನೆಂಬುತ್ಸವದಿಂ
ತನಗೆ ಹಿತಕಾರಿಯಾಗಿರೆ
ಮನೋಜನಂ ನೃಪತಿ ಬಗೆದನಾರ್ದಿಸುತಿರೆಯುಂ || ೧೪
ವ || ಅಂತೊದವಿದ ಮದನಾನುರಾಗ ಮದಿರಾಮದದಿನುನ್ಮತ್ತಮಾದ ಚಿತ್ತಮನವಹಿತ್ಥ ಮಯಕಟಾಕ್ಷ ಪಟದಿನಾಚ್ಛಾದಿಸುತ್ತುಮಿನಿಯವಳೊಲವನನಿತಱೊಳೆ ನಂಬದೆ ನಂಬಿ ನುಡಿಯಿಸುವ ಬಗೆಯಿನಿದುಚಿತಕವಿಪರಿಚಿತ ಚಾಟು ಚಾಪಳಮಿದೆಮ್ಮ ಮನಮನಾರಯ್ವ ನಿನಗೆ ನೆವಮಪ್ಪುದೆಂದು ಪುಸಿಮಾಡಿ ನಸುನಗುವುಪೇಂದ್ರನ ಮುಖೇಂದುಗಿಂದು ಮಂದಸ್ಮಿತ ಚಂದ್ರಿಕೆಯನೋಲಗಿಸಿ-
ಕಂ || ಆ ಕನ್ನೆಯಿರವು ನಿನಗಿಂ
ದಾಕೆಯೆ ಹೃದಯದೊಳಗಿರ್ದೊಡಂ ಮನುಕುಳ ರ
ತ್ನಾಕರ ಸೌಭಾಗ್ಯಮದೋ
ದ್ರೇಕದಿನದು ದಿಟಮೆ ವಿದಿತಮಾಯ್ತಿಲ್ಲಕ್ಕುಂ || ೧೫
ಮೇಲಿಕ್ಕಿ ಪೆಱರ್ ನೆಱೆವರ್
ಸೋಲಿಸಲಿರ್ದೆಡೆಯೊಳಿರ್ದು ಖಗಪತಿಸುತೆಯಂ
ಸೋಲಿಸಿದೈ ನೃಪ ನಿನ್ನಯ
ಲೀಲಾ ಚಕ್ರಾಸ್ತ್ರಮಾದನೆನೆ ಕುಸುಮಾಸ್ತ್ರಂ || ೧೬
ವ || ಅದೆಂತೆಂದೆನೆ ಮನುಕುಲವರಿಷ್ಠಂ ತ್ರಿಪೃಷ್ಠನಪ್ಪ ಪುರುಷೋತ್ತಮನೆ ವಲ್ಲಭಂ ಸ್ವಯಂ ಪ್ರಭೆಗೆಂದಾದೇಶಮಂ ಸವಿಶೇಷಮಱಿವ ಸಹಚರಿಯರಪ್ಪ ಖಚರಿಯರ್ ತಮತಮಗೆ ವಿವಿಧವಿದ್ಯಾವಿಶೇಷ ಕೌಶಲದರ್ಶನದೊಳೆಲ್ಲಮಾಕೆಯ ಮುಂದೆ ಭವದೀಯಾಮೇಯ ರೂಪ ರಾಮಣೀಯಕಾದಿಗಳಪ್ಪಱಿಕೆಯೆಱಕದ ಗುಣಂಗಳನೆ ಕೊಂಡುಕೊನೆದು ಕಿವಿವೇಟಕ್ಕೆ ಪಕ್ಕಪ್ಪಿನೆಗಮಿಂತೆಂದು ಪೇೞ್ವರ್-
ಕಂ || ಅಳಿನೀರುಚಿಯಿಂ ನವಕ
ಜ್ಜಳರೇಖಾ ಶ್ರೀಯನಾಂತ ಕೃಷ್ಣನ ರೂಪಂ
ನಳಿನಾಕ್ಷಿಯರಾರ್ ಕಂಡೊಡ
ಮಲರ್ಗಣ್ಗಳೊಳಿಡಲೆ ಬಗೆವರಿದು ತಕ್ಕುದೆ ದಲ್ || ೧೭
ಪೀಲಿಯನೆತ್ತಿವಮಿರೆ ಬಾ
ೞ್ವೇಲಿಯ ವೋಲ್ ಬಳಸಿ ಪರಿಯೆ ಯುವತಿಕಟಾಕ್ಷಾ
ವಾಳಜಳಮೆಸೆವುದತನುವ
ಕೇಳೀವನಮೆನಿಸಿ ಕೇಶವನ ಕೇಶವನಂ || ೧೮
ವನಿತಾಕಟಾಕ್ಷತೂಳಿಕೆ
ಯಿನತನು ಸೌಭಾಗ್ಯರೂಪಮಂ ಚಿತ್ರಿಪ ನೂ
ತನ ಚಿತ್ರಫಳಕಮೆನಿಪುದು
ವನಜಾಕ್ಷನ ಭಾಳಫಳಕಮುಜ್ಜವಳತಿಳಕಂ || ೧೯
ಈರೆಲೆವೋದ ತನುವ ಕೇ
ಳೀ ರಂಭಾಕಾಂಡಮೆನಿಪ ನಾಸಾವಂಶಂ
ಭ್ರೂರೇಖಾ ಶಾಖೆಗಳಿಂ
ರಾರಾಜಿಪುದಬಳೆ ಮನುಜಕಂಠೀರವನಾ || ೨೦
ಕರಿಯಾಲಿಯ ನೆವದಿಂ ಚಂ
ಚರೀಕಮಂ ನೇತ್ರಪುತ್ರಿಕೆಯ ನೆವದಿಂದಂ
ಸಿರಿಯಂ ತಳೆದೆಸೆದಿರ್ಪುದು
ಸರೋರುಹಾಕ್ಷನ ದರಸ್ಮಿ ತಾಕ್ಷಿ ಸರೋಜಂ || ೨೧
ಸ್ಮರನಿಂದುಬಿಂಬಮಂ ಪೋ
ಲ್ತಿರೆ ತದ್ವದನೇಂದುಬಿಂಬದೊಳ್ ಕತ್ತುರಿಯಿಂ
ಬರೆದನೆನೆ ತನುತರಶ್ಮ
ಶ್ರುರೇಖೆ ನಿಶ್ವಾಸಸುರಭಿತಂ ಸೊಗಯಿಸುಗುಂ || ೨೨
ಎಱಗಿದ ಮಱಿದುಂಬಿವೊಲಿರೆ
ಮಿಱುಪ ಕೊನರ್ಮೀಸೆ ಸೂಸೆ ದರಹಾಸಶ್ರೀ
ನಱುಗಂಪಂ ಕೃಷ್ಣನ ಬಾ
ಯ್ದೆಱೆ ನಗುವುದು ರಾಗಮೇಱಿ ಬಂದುಗೆಯಲರಂ || ೨೩
ಸ್ಮರಕಲ್ಪಕುಜಸ್ಕಂಧದ
ಸಿರಿ ನೆಲಸಿರೆ ನೀಳ್ದ ಬಾಹುಶಾಖೆಯಿನೆಸೆವಾ
ಹರಿಯ ದೃಢಸ್ಕಂಧಮನ
ಪ್ಪಿರೆ ಭುಜಲತೆ ಸಫಳಮಾದಪುವು ಸಖಿ ನಿನ್ನಾ || ೨೪
ಆ ಮನುಜಲಲಾಮನ ತೋಳ್
ಕಾಮನ ಬಾಳೆನಿಸಿ ಹೊಗರಿಡಲ್ ತಕ್ಕುವು ನಿ
ನ್ನೀ ಮೃಗಮದ ನವಲಿಖಿತ ಲ
ತಾಮಳಿನ ಕಪೋಲಘರ್ಷಣಕ್ರೀಡಿತದಿಂ || ೨೫
ಸಲಿಲಾಯತ ಹಾರದ್ಯುತಿ
ವಳಯಿತಮಾ ನೃಪನುರಸ್ಥಳಂ ನವಪುಳಿನ
ಸ್ಥಳದವೊಲೆಸೆದುವು ತಕ್ಕುದು
ಲಳನೆ ಭವತ್ಕುಚರಥಾಂಗ ಮಿಥುನಕ್ಕೆಳಸಲ್ || ೨೬
ಸಿರಿಯನುರವಾಂತು ಮೇಲಾ
ಗಿರೆ ಪಿಂಗದ ನಿಜದರಿದ್ರತೆಗೆ ಲಜ್ಜಿಸಿದಂ
ತಿರೆ ಬಾಸೆಯ ಮಱೆಯೊಳಡಂ
ಗಿ ರಂಜಿಸುತ್ತಿರ್ಪುದಾ ನೃಸಿಂಹನ ಮಧ್ಯಂ || ೨೭
ತುಂಗತೆಯಿಂ ಸಿಂಹಾಸನ
ಸಂಗತಿಯುಂ ಕಣ್ಗೆವರೆ ಘನಚ್ಛಾಯೆಯನಾಂ
ತೇಂ ಗೆಡೆಗೊಂಡುದೊ ಪೃಥುಳತೆ
ಯಂ ಗಿರಿಯ ನಿತಂಬದಂತೆ ಹರಿಯ ನಿತಂಬಂ || ೨೮
ಎಂತೆಣೆಯೆಂಬೆನಸಾರತೆ
ಯಂ ತಾಳ್ದಿದ ಕನಕ ಕದಳದಂಡಮನಾಶಾ
ದಂತಿಗಳ ಕರಶ್ರೀಯಂ
ಕಾಂತಿಗಳಿಂ ತೊಡೆವ ತೊಡೆಗಳೊಳ್ ಕೇಶವನಾ || ೨೯
ಪರಿಭವಿಸಿ ಹರಿಯ ಮೇಗಾಲ್
ನೆರೆಯೆ ನಿಜಶ್ರೀಯೊಳೋಡಿ ಕೂರ್ಮಂ ಲಜ್ಜಾ
ಭರದೆ ಪುಗೆ ನೆಲನನೆಳೆಯಂ
ಧರಿಯಿಸಿದುದು ಕೂರ್ಮಮೆಂಬರದಱಿಂದಕ್ಕುಂ || ೩೦
ತೊಳೆವುವು ನಖರೋಚಿರ್ಮಯ
ಜಳದಿಂ ನಡೆವೆಡೆಯೊಳವನಿಯಂ ನೃಪನ ಪದಾಂ
ಗುಳಿಗಳುೞಿದಂತು ಮನುಕುಳ
ತಿಳಕಂ ಮುಟ್ಟುವನೆ ತದ್ರಜೋದೂಷಿತೆಯಂ || ೩೧
ಕಿಸುಸಂಜೆ ತನ್ನ ದೋಷಾ
ಭಿಸಂಧಿವರ್ತನೆಗೆ ಸೆಡೆದು ಕಾಲ್ವಿಡಿದನು ರಂ
ಜಿಸಿದಪ್ಪುದೆನಿಸಿ ತೋರ್ಪುದು
ಮಿಸುಗುವ ಕೇಸಡಿಯ ಕೆಂಪು ಕಮಲೇಕ್ಷಣನಾ || ೩೨
ವ || ಅಂತುಮಲ್ಲದೆಯುಂ-
ಚಂ || ಸುಗಿವುವು ತಿಗ್ಮದೀಧಿತಿಯೆ ಗೆತ್ತವನಂ ನಡೆ ನೋಡಿ ನೋಡೆ ದಿ
ಟ್ಟಿಗಳಮೃತಾಂಶುವಂ ಕಿವಿಗಳಾತನ ಮೆಲ್ನುಡಿಗೇಳ್ದು ಕೇಳೆ ಮೆ
ಯ್ದೆಗೆವುವು ಕೀಚಕಧ್ವನಿಯೆ ಗೆತ್ತು ವಿಪಂಚಿಯ ನುಣ್ಚರಕ್ಕದೆಂ
ತುಗೆ ಬಗೆದಂದಪರ್ ಪೆಱರ್ಗೆ ಕೂಡಿದ ಕಾಂತೆಯರಾ ಕುಮಾರನಂ || ೩೩
ಕಂ || ಎಂದಿಂತು ತಮ್ಮತಮ್ಮ ಱಿ
ವಂದದಿನಾಖಚರಿಗಂಬರೇಚರ ದೂತೀ
ವೃಂದಂ ಪೇೞ್ವುದು ನಿನ್ನೀ
ಸೌಂದರ್ಯಮನೆಯ್ದೆ ಪೊಗೞಲಾರ್ ನೆಱೆದಪರೋ || ೩೪
ಶ್ರೀಕಾಂತ ಭವದ್ಗುಣಿವ
ಹಾಕರ್ಣನ ಮಾತ್ರದಿಂದೆ ಖಗಪತಿಸುತೆಗ
ತ್ಯಾಕುಳತೆ ಮದನರಾಗೋ
ದ್ರೇಕ ಪ್ರಭವಂ ಪ್ರಫೂರ್ಣಿಸಿತ್ತಾಶಯದೊಳ್ || ೩೫
ಉ || ಆಡುವ ಮುಗ್ಧಬಾಳಕಿಯರುಂ ನುಡಿಜಾಣೆಯರಾದರೀಗಳಿಂ
ಪೋಡದ ನಿನ್ನ ಮಾತುಗಳನಾಡಿಯೆ ಕೇಳಿಸಲಾವ ಮೆಯ್ಯೊಳಂ
ಹಾಡುವರಾದರೋವನಿಗೆವಾಡುವರುಂ ನೃಪ ನಿನ್ನ ಗೀತಮಂ
ಹಾಡಿಯೆ ಖೇಚರಾತ್ಮಜೆಗೆ ಭಾವಿಪೊಡಿಂತುಟೆ ಮೆಯ್ಮೆ ಬೇಟದಾ || ೩೭
ಕಂ || ಮಱುಗಿ ಭವದ್ವೃತ್ತಾಂತಮ
ನಱಸುವ ಕಿವಿಯಂ ಪಳಂಚೆ ಕುಮುದೋತ್ತಂಸ
ಕೈಱಪಳಿಗಳ ದನಿ ನೋವಳೆ
ಗಱಿಯಿಂದುಡಿವೇಱಿನೊಳಗನೆಳವುವ ತೆಱದಿಂ || ೩೭
ಉ || ಕಾಮುಕವಲ್ಲಭಂ ಪ್ರಣಯಸೃಷ್ಟಿಕರಂ ಹೃದಯಾಸ್ಪದಂ ಸುಖ
ಸ್ವಾಮಿ ರತೀಶನೆಂದರಸ ನಿನ್ನನೆ ಹಾಡಿಸಿ ಕಾಮನಾಮದಿಂ
ಕಾಮನ ನೋಂಪಿಯೊಳ್ ನಿಜಸಖೀಲಿಖಿತತ್ವದಪೂರ್ವವಿದ್ಧಮಂ
ಕಾಮಿನಿ ಲೋಚನೋತ್ಪಳದಿನರ್ಚಿಪಳಶ್ರುಕಣಾಕ್ಷತಾನ್ವಿತಂ || ೩೮
ಕಂ || ಕಿವಿಯಂ ಬಂಚಿಸಿ ಕೇಳ್ವಳ್
ಭವದುಕ್ತಿಯನೀಕ್ಷಣಂಗಳಂ ಬಂಚಿಸಿ ನಿ
ನ್ನವಯವಗಳ ನೋೞ್ಪಳ್ ನಾ
ಣ್ಚುವಳಕ್ಕುಂ ಕುಟಿಳಚಪಳಭಾವಕ್ಕವಱಾ || ೩೯
ಸಾರಿಕೆಯಂ ಶುಕದೊಳ್ ಸಹ
ಕಾರದೊಳೆಳಲತೆಯನೞ್ತಿಯಿಂ ಕೂಡುವಳು
ರ್ವೀರಮಣ ಭವತ್ಸಂಭೋ
ಗಾರಂಭಣಫಳಮನಾಕೆ ಕಾಮಿಸಿ ಮನದೊಳ್ || ೪೦
ವ || ಅಂತವಿಶ್ರಾಂತಪ್ರವಾಹಮಾದ ಪೂರ್ವಾನುರಾಗ ವಿಪ್ರಲಂಭದೊಳ್-
ಕಂ || ವಿಮಳಾತ್ಮ ಕುವಳಯ ಪ್ರಿಯ
ಹಿಮಶೀತಳಮಪ್ಪ ನಿನ್ನ ಗುಣಮಾಕೆಗೆ ತಾ
ಪಮನೊದವಿಸಿದುದು ಕಮಳಾ
ಯಮಾನೆಯಪ್ಪುದಱಿನರಸ ದೂರದೊಳಿರೆಯುಂ || ೪೧
ವ || ಅದು ಕಾರಣದಿಂ-
ಕಂ || ಅನುಲೇಪನದೊಳ್ ಚಂದನ
ಮನೆ ಹಾರದೊಳಚ್ಚಮುತ್ತಿನಾರಮನೆ ನೀಕೆ
ತನದೊಳ್ ಧಾರಾಗೃಹಮನೆ
ವಿನೋದದೊಳ್ ವಾರಿಕೇಳಿಯನೆ ಪದೆವಳವಳ್ || ೪೨
ವ || ಮತ್ತಂ-
ಚಂ || ಲಲನೆ ಮೃಣಾಲಮಂ ಭುಜದೊಳುತ್ಪಳಮಂ ನಗೆಗಣ್ಣೊಬ್ಬಕು
ಟ್ಮಲಮನುರೋಜದೊಳ್ ಕದಳಕಾಂಡಮ ನುಣ್ದೊಡೆಯೊಳ್ ಪ್ರವಾಳಮಂ
ತಳದೊಳಮರ್ಚಿಕೊಂಡು ಪಡಿಯಿಟ್ಟಪೆನಿಂತವನೆಂದು ಮನ್ಮಥಾ
ಕುಳೆ ಸಖಿಯರ್ಗೆ ನಾಣ್ಚಿ ನೆಗೞ್ವರ್ ನೆವದಿಂ ಶಿಶಿರೋಪಚಾರಮಂ || ೪೩
ಕದಪಿನಳೊತ್ತಲಾಯ್ತು ಮಣಿದರ್ಪಣಮೀಕ್ಷಿಸಲಾಯ್ತೆ ಹಾಸಲಾ
ದುದು ಕುಸುಮೋತ್ಕರಂ ಮುಡಿಯಲಾದುದೆ ಬೊಟ್ಟಿಡಲಾಯ್ತೆ ಚಂದನಂ
ಹೃದಯದೊಳೊಟ್ಟಿಲಾಯ್ತು ಬಿನದಕ್ಕಿರಲಾದುದೆ ಮನ್ಮಥಾಗ್ನಿಗಾ
ಱದೆ ಪುಗಲಾಯ್ತು ಪಲ್ಲವಲತಾಗೃಹಮೀಗಳವಳ್ಗೆ ಭೂಪತೀ || ೪೪
ವ || ಅದಲ್ಲದೆಯುಂ-
ಚಂ || ಹವಣ ಱಿದುತ್ತರಂಗುಡುವ ಮೆಚ್ಚುವ ಮಾತಿನ ಗೊಟ್ಟಿ ಕೇಳ್ವ ಹಾ
ಡುವ ಸವಿಯಪ್ಪ ಗೇಯರಸವಾಡಿಸುವಾಡುವ ಲಾಸ್ಯಲೀಲೆ ನೋ
ಡುವ ಮನದೞ್ತಿಯಿಂ ಬರೆವ ಚಿತ್ರಮವಳ್ಗೆ ವಿಷಸ್ವರೂಪಮಾ
ದುವು ಬೞಿಕೇ ಱಿಂ ಮಱೆಯಿಕುಂ ವಿರಹವ್ಯಥೆಯಂ ಸಖೀಜನಂ || ೪೫
ಉಗೆಮಿಗೆ ಬೆೞ್ಪವಸ್ತುಗಳನೊಲ್ದುಪಭೋಗಿಸಿ ಮೆಚ್ಚಿದೆಚ್ಚೆಯಂ
ನೆಗೞದೆ ಕೇಳ್ವ ಹಾಡು ಹಗೆ ಸೂಡುವ ಹೂ ಹಗೆ ಮೆಲ್ವತಂಬುಲಂ
ಹಗೆ ಬಗೆಗಿನ್ನುಮೇಂ ಪ್ರಿಯಮದುಂ ಹಗೆಯಪ್ಪೊಡೆ ದೇವ ಬೇಟದಿಂ
ಹಗೆ ಪೆಱದೇಕದಾಗದೊಡೆ ಬಾೞ್ವರದೇಂ ತಪಮೋ ಪರಾರ್ಥಮೋ || ೪೬
ವ || ಎಂದು ಪರಿಹಾಸ ಚಾಟುಳಚ್ಛಲದೆ ವಿರಹನಿರ್ಭರೋದ್ವೇಗಭಾವಮನತಿಶಯಿಸಿ ವಿದ್ಯಾಧರಚರಂ ಮತ್ತಮಿಂತೆಂದಂ-
ಕಂ || ನವವಿರಹಶಿಖಿಗೆ ಹವಿಯಾ
ದುವಲ್ಲದಳುರ್ವಂಗತಾಪಮಂ ಮೞ್ಗಿಸಲಾ
ಱವೆ ತಳಿವ ಮಳಯಜಂ ಸೂ
ಸುವಾಲಿನೀರ್ ಮೇಲೆ ಸುರಿವ ಕಪ್ಪುರದರಜಂ || ೪೭
ವ || ಅಂತು ಕಂದರ್ಪದುರ್ವಹ ದಹನದಾಹಮಪರಿಮಿತ ಶಿಶಿರೋಪಚಾರವಿಧಿಗೊಳ ಮುಪಶಮಿಸದುದ್ದಮುರಿಯೆ-
ಕಂ || ಮಗುೞ್ದೊಳಪುಗಲಾಕ್ಷಣದೊಳೆ
ಮೊಗಸದೆ ಪೊಱಪೊಱಗೆ ಪೊೞ್ತಗಳೆದಪುದಿನಿಸಂ
ಸುಗಿದೊಳಗಳುರ್ವ ಮನೋಜಾ
ಗ್ನಿಗಿದೆನಿಸುವುದವಳ ಸರಳ ದೀರ್ಘಶ್ವಾಸಂ || ೪೮
ಬಿಸುಸುಯ್ಯೆಲರಿಂ ಗಱಿ ಸೀ
ದು ಸೌರಭಕ್ಕೆಱಗಿದಳಿಗಳುರುಳುತ್ತಿರೆ ಮೂ
ರ್ಛಿಸಿ ನಾಸಾಮುಕುಳಂ ಪೊಸ
ಯಿಸಿದುದು ಸಂಪಗೆಯ ಕೆಳೆಯನಾ ಕೋಮಳೆಯಾ || ೪೯
ಒಳಗಳುರ್ದುಕೊಳ್ವ ಮದನಾ
ನಳಪುಟವೇಧದೆ ಬೆಮರ್ತ ನೇತ್ರಸರೋಜಂ
ಗಳಿನಿದೆ ಪುಷ್ಪದ್ರವಲವ
ಕುಳಮೊಕ್ಕವುವೆನಿಸಿ ಸೂಸುವುವು ಕಣ್ಬನಿಗಳ್ || ೫೦
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಚತುರ್ಥಾಶ್ವಾಸಂ (೨)
ವ || ಅದಲ್ಲದೆಯುಂ-
ಕಂ || ನೆಗೆದ ಮೊಲೆಯೆಂಬ ಪೊಣರ್ವ
ಕ್ಕಿಗೆ ಕುಡುಕಂ ತಳಿಯುತಿರ್ದಪುವು ಕಣ್ಗಳ ಪಾ
ಪೆಗಳೆನೆ ಸುರಿಯುತ್ತಿರ್ಪಳ್
ಮೃಗಾಕ್ಷಿ ಗುಡುಗುಡನೆ ಬಾಷ್ಪಜಳಬಿಂದುಗಳಂ || ೫೧
ಇನಿಯಂ ಪೋಕುಂ ಹೃದಯ
ಸ್ಥನೆಂದು ಬಾಯ್ದೆಱೆಯಲಣ್ಮದಿರ್ಪಂತೆ ಮನೋ
ಜನ ಶಬ್ದವೇಧಶರಭಯ
ದಿನುಸಿರದಿರ್ಪಂತೆ ಕಾಂತೆ ನುಡಿ ಮ ಱೆದಿರ್ಪಳ್ || ೫೨
ಕೆಳದಿಯ ದನಿಗಂ ಪಿಕಕಳ
ಕಳಭಯದಿಂ ಮಳಯಪವನಭಯದಿಂ ಕದಳೀ
ದಳದೆಲರ್ಗಮಿಂದುಭಯದಿಂ
ಬೆಳಗುವ ಕನ್ನಡಿಗಮುಬ್ಬೆಗಂಬಡುವಳವಳ್ || ೫೩
ವ || ಮತ್ತಂ-
ಕಂ || ಬಸದಾಗಿ ತಾನೆ ಮುನ್ನೋ
ದಿಸಿದರಗಿಳಿ ಪೊರೆದ ಹಂಸೆ ನಡಪಿದ ಪಿಕಮಾ
ಡಿಸಿದ ನವಿಲಿಂದು ತನ್ನೆರ್ದೆಗಿ
ಡಿಸಿರ್ದುವೆಂದೊಡೆ ವಿಜಾತಿಕೃತಮಱಿದಪುವೆ || ೫೪
ಶುಕಮುಸುರ್ದು ಕನಲಿಪಿನಿತ
ಲ್ತು ಕದಂಪಂ ತಳೆದ ತಳದ ಕೆಂಪಡರ್ದಿರೆ ಮೌ
ಕ್ತಿಕ ಕರ್ಣಪೂರಮಂ ಶಿಖ
ರಕಾಂಕ್ಷೆಯಿಂ ಸೆಳೆದುಸೆಳೆದು ಕನಲಿಪುದವಳಂ || ೫೫
ಬಱಿದೆ ಕಿಸುಗಣ್ಚಿ ಪಿಕಮನಿ
ತಱೊಳೆರ್ದಪ್ಪುದೆ ಬೞಲ್ದು ಚಿಂತಾರತದಿಂ
ಮಱೆದಿರೆ ಮಱುವಕ್ಕವಳೆ
ಚ್ಚಱೆ ಜಡಿದಬ್ಬರಿಸಿ ಮಗು ೞೆ ಬಳಯಿಪುದೞಲಂ || ೫೬
ವ || ಅಂತಖಿಳ ಸುಕುಮಾರ ಕಮನೀಯಭಾವಂಗಳೆಲ್ಲಮೆಸುಹೃತ್ಸ್ವಭಾವಂಗಳಾಗಿ ಸಕಳ ವಿಷಯಾನುಷಂಗ ಪರಿತಾಪದುಸ್ಸ್ಥೆಯುಂ ಕ್ಷಣಕ್ಷಣ ವಿವರ್ಧಮಾನ ಮನುಮಥಾವಸ್ಥೆ ಯುಮಾಗಿ-
ಕಂ || ಕುಳಿರ್ವ ಕೊಳಂಗಳೆ ಕೋಡುವ
ಪುಳಿನಂಗಳೆ ತಣ್ಣನಪ್ಪ ಧಾರಾನಿಳಯಂ
ಗಳೆ ನೆಲೆಯಾಗಿ ಮನೋಜ
ಜ್ವಳನಾಕುಳೆ ದಿವಸಭಾರಮಂ ಪಿಂಗಿಸುವಳ್ || ೫೭
ಸುಗಿದಲರ್ಗಣೆಗೆ ಶಿಲಾಗ
ರ್ಭಗೂಢೆಯಾಗಿರ್ದಳೆನೆ ನಿಜಾಕೃತಿ ಮಣಿಭಿ
ತ್ರಿಗಳೊಳ್ ಮಾರ್ಪೊಳೆಯುತ್ತಿರೆ
ಮೃಗಾಕ್ಷಿ ಶಶಿಕಾಂತಗೃಹದೊಳಿರುಳಂ ಕಳೆವಳ್ || ೫೮

ಕಂ || ಸ್ಮರನೊತ್ತಿನುಂಡಿಗೆಯಂ
ಬಿರುದಿಂಗೀಧರೆಯ ಬೆನ್ನೊಳೆನಿಸಿರ್ಪುವು ತ
ದ್ವಿರಹಾರ್ತೆ ಮೆಯ್ಯನಿಕ್ಕಿರೆ
ಕರಿಂಕುವೋದೆಡೆಯ ಪಜ್ಜೆ ತಣ್ಬಸಲೆಗಳೊಳ್ || ೫೯
ತನುತಾಪದಿಂದೆ ಪೊರ್ದಿದ
ಬನಮುರಿವುದು ಪೊಕ್ಕ ಪೂಗೊಳಂ ಬತ್ತುವುದಿ
ರ್ದ ನೆಲಂ ಪೊತ್ತುವುದಾಕೆಗೆ
ಜನಪತಿಸುತ ನೀನೆ ದಲ್ ಶರಣ್ ಪೆಱತುಂಟೇ || ೬೦
ವ || ಮತ್ತಮನತಿಶಯಮಾದ ಮನಸಿಶಯದಸೆಯೊಳ್ ನಿಷಿದ್ಧ ನಿಖಿಳೇಂದ್ರಿಯ ವಿಹಾರೆಯು ಮಂತರ್ವಿಲೀನ ಮಾನಸೆಯುಮಾಗಿ-
ಮ || ಪಿರಿದುಂ ಸ್ವಪ್ನರತೋತ್ಸವಾತಿಶಯಮೋ ಚಿಂತಾರತಾವೇಶ ನಿ
ರ್ಭರಮೋ ಪೇೞ್ವೆನದೇನನಾಡಿಸುವ ತೋಳ್ ತೇರಯ್ವಬಾಯ್ ತಪ್ಪಿಬ ರ್ಪರೆವಾತುಣ್ಮುವ ಕಿತ್ತುಸಿರ್ ನೆಗೞ್ದುಮಾಣ್ಬನ್ನಂ ಸುಖೋದ್ರೇಕಮಂ
ತರೆಯಾದಂತೆವೊಲಿರ್ದು ಬೆರ್ಚಿದವೊಲೆ ೞ್ದೇನಾನುಮಂ ಚೇಷ್ಟಿಪಳ್ || ೬೧
ವ || ಅನಂತರಂ ವಿಭ್ರಾಂತಮಾದಂತರಂಗದೊಳ್ ಪಿಂಗದುನ್ಮಾದಭಾವಮೆ ನೆಲಸೆ ನೆನಪ ದೊಳಂ ಕನಸಿನೊಳಂ ಮನಸಿನೊಳಂ ಆದಮೆ ಸನ್ನಿದಮಾದ ವಲ್ಲಭಾಗಮನದೊಳ್ ಬಳೆದ ರತಿಕಲಹನಿರ್ಭರಮನೆ ದಿಟಂ ಮಾಡಿ-
ಕಂ || ಅಕುಟಿಳೆಯನೆನ್ನನೆಲೆ ಚೂ
ತ ಕಳಾಧರ ಮಳಯಪವನ ಪಿಕ ಶುಕ ನೀಮಿಂ
ತಕಟೆನ್ನಿನಿಯನವೋಲ್ ಬಂ
ದು ಕಾಯ್ದು ಬಿಡೆಬೀಸಿ ಜಡಿದು ನುಡಿದಳಲಿಪುದೇ || ೬೨
ವ || ಎನುತುಮಸವಸದಿನಿರ್ದೆಡೆಯಿನೆೞ್ದು ನಿಸುಸುಯ್ದು ಬಱಿದೆ ಬೆಱಗಾಗಿ ತುಱುಗೆಮೆಯ ತೆರ್ಕೆಯೊಳ್ ಬಂಬಳಿಪ ಕಣ್ಬಳಿಗಳೊಸರೆ ಮಸುಳನಾದ ದಿಟ್ಟಿಯಂ ಬಲ್ಪಿನಿಂ ನಿಲಿಸಿ ತನ್ನಿದಿರೊಳಂಗಜಾನಳನ ಕೇಸುರಿಯ ರಾಶಿಯೆನೆ ಕೆಂಕಮಾದ ಕಂಕೆಲ್ಲಿವಲ್ಲರಿಯಂ ನೋಡಿ-
ಕಂ || ಮುನಿದೊದೆದೆನೆ ತಳಿರ್ಗಳ ಸಿರಿ
ನಿನಗಕ್ಕೆಂದೊದೆದೊಡದನೆ ತಪ್ಪಂ ಮಿಗೆಮಾ
ಡಿ ನಿಸರ್ಗಬಂಧುಗೆನಗಸು
ಕೆ ನೀನುಮೆಳದಳಿರ ನೆವದಿನುರಿವುದು ಗುಣಮೇ || ೬೩
ವ || ಎಂದದಱ ಮುಂದೆ ನಿಂದಿರಲಣ್ಮದೋಸರಿಸಿ ನಿಚಿಕುರವಿಕೀರ್ಣ ಪಾನೀಯ ಪೂರಪರಿ ವಧಿತಮನಳಿ ಪಿಕ ಶುಕಾವಳೀ ವಿರಾವಮುಖರಿತೋದ್ಯಾನ ಭೂರುಹಮಂ ಬಾಳ ಸಹಕಾರ ಭೂರುಹಮನೆಯ್ದಿ ಕೆಯ್ಗಳಂ ಮುಗಿದು-
ಕಂ || ಎಲೆ ಚೂತ ತುಂಬಿಗಂ ಕೋ
ಗಿಲೆಗಂ ಕೆಯ್ಗೊಟ್ಟು ನೀನುಮಿಂದೆನ್ನಂ ಬಂ
ದಲೆವುದಿದುಚಿತಮೆ ಭಾವಿಸು
ಸಲೆ ನೀರೆ ಱೆದೋವಿ ನಡಪಿದಂದಿನ ನಲವಂ || ೬೪
ವ || ಎನುತ್ತಮದಱೊಳ್ ಮಱುಮಾತುವಡೆಯದುಬ್ಬೆಗದೆ ಮಗುೞ್ದು ಮೃಗಧರಮಯೂಖ ಶೃಂಖಳಾಪಾತ ಪರಿಭೂಮಾಣೆಯನತಿಮ್ಲಾನ ದೀನ ವದನೆಯಂ ಪದ್ಮಿನಿಯನಿ ದಿರೊಳ್ ಕಂಡು-
ಕಂ || ಮುನಿದೆನ್ನನೊಡೆಯರಿಲ್ಲದ
ಳನಳಲಿಪಂತಳಲಿಸಿದನೆ ನಿನ್ನುಮನೀ ದು
ರ್ಜನನಿನ್ನುಮ ಱಿಯನೇ ನಿ
ನ್ನಿನಿಯಂ ಕಾಯ್ದೆಯ್ದಿ ನಾಳೆ ನಿಸ್ತೇಜಿಪುದಂ || ೬೫
ವ || ಎನುತುಮೆಯ್ದೆವಂದು ದಿವಸಕರ ಸಂಗಮನಾನಂತರ ಶ್ರಾಂತಿಯಿಂ ಕಣ್ಗೆಯ್ದ ತೆಱದಿನಿರ್ದ ತತ್ಪದ್ಮಿನಿಯಂ ಕೆಳದಿಯರ ಪಕ್ಕದೊಳನಾದೃತೆಯಾದವೋಲ್ ವಿಷಾದಮನಪ್ಪುಕೆಯ್ದು-
ಕಂ || ಎಸೆವ ಶಿಶಿರೋಪಚಾರದೊ
ಳಸುವಱೆಮಾಡಿದರಿವಂದಿರೆಂದುಸಿರ್ದಳಲಾ
ಱಿಸಲೆಳಸಿರೆ ಮೊಗಮೀಯದೆ
ಪುಸಿನಿದ್ದೆಯಿನಕಟ ನಳಿನಿ ಕಡೆಗಣಿಸುವುದೇ || ೬೬
ವ || ಎಂದಿಂತು ಪಲತೆಱದೆ ಮಱುಗಿ ಮನದ ನೋವನಾರೊಳಂ ನುಡಿದುಮಲ್ಲಲ್ಲಿ ಬಱೆದೆ ಕಿವಿಯನಿತ್ತಾಲಿಸಿಯುಮೇನಾನುಮಂ ಮನದೊಳವಧರಿಸಿ ನಿಂದು ತಲೆದೂಗಿ ಕೆಲನನಾರಯ್ದು ನಿಶ್ಚೈಸಿ ನೆಗೞ್ವತೆಱದೆ ಕಿಱಿದೆಡೆಯನೆಯ್ದೆವಂದುಪವನದ ಬೀದಿಯೊಳ್ ಬಳಸಿಯುಂ ತೊಳಲ್ವಳ್ ಅತ್ತಮಿತ್ತಣಿಂ ಬರ್ಪ ತೆಂಗಾಳಿಗಿದಿರೆೞ್ದು ಮನ್ನಿಸಿ ನಿಜೇಶ್ವರನ ವಾರ್ತೆಯಂ ಬೆಸಗೊಳ್ವಳ್ ಇದಿರೊಳುಲಿದೆೞ್ದು ಪೋಪ ಕೇಳೀವಿಹಂಗಮಂಗಳ್ಗೆ ಕೆಯ್ಯೊಡ್ಡಿ ನಿಜವಿರಹವೇದನೆಯನೋಪವಂಗೆ ಪೇೞ್ವದೆಂದು ದೈನ್ಯಂ ಬಡುವಳ್ ಅಂತುಮಲ್ಲದೆಯುಂ-
ಚ || ಪುದಿದಡೆವೊತ್ತಿದಪ್ಪುದದೆ ಬಂದುಗೆ ಮುಂದೆ ತಮಾಳಕುಂಜಮಿಂ
ತಿದೆ ಪೊಗೆದಪ್ಪುದತ್ತಲದೆ ಕಾಯ್ದುರಿದಪ್ಪುದಶೋಕಮೋವೊಮೋ
ವದೆ ಸುರಿಯುತ್ತುಮಿರ್ದಪುದು ಮುಂಮುರಿಯಂ ಮದನಾಗ್ನಿ ಸುತ್ತಿಮು
ತ್ತಿದುದೆನುತುಂ ದವಾವೃತ ಕುರಂಗಿವೊಲಾಕುಳೆಯಾಗಿ ನೋಡುವಳ್ || ೬೭
ಕಂ || ಅಸಕಳಿದ ತಾಪಮಂ ಸೈ
ರಿಸಲಾಱದೆ ಸಾವ ಬವಸೆಯಿಂ ಪೊರ್ದುವಳ
ರ್ಬಿಸುವ ಪುಲಿಯೆಂದು ಮಧುಪ
ಪ್ರಸೂನ ಸಂಕೀರ್ಣ ಕರ್ಣಿಕಾರದ್ರುಮಮಂ || ೬೮
ವ || ಮತ್ತಂ-
ಕಂ || ನಿಮಿರ್ವ ಶಶಿರಶ್ಮಿಕುಂತ
ಕ್ಕೆ ಮೆಯ್ಯನೊಡ್ಡುವಳಶೋಕಕುಸುಮಾರ್ಚಿರ್ಜಾ
ಳಮನೆಯ್ದಿ ಪುಗುವಳಾಮ್ರೋ
ನ್ನಮಿತಾಂಕುರ ಬಾಳ ಭುಜಗಮಂ ಬರೆತೆಗೆವಳ್ || ೬೯
ವ || ಎಂದು ಪಲತೆಱದೆ ತೆಱೆಯೆ ಪೇೞ್ದಿಂದುವ ಮುಖೇಂದುವಿಂದೆಡೆವಿಡದೆ ಪಸರಿಸುವ ವಲ್ಲಭಾ ವಿಪ್ರಲಂಭ ಶೃಂಗಾರರಸಮಯಸುಧೀಪ್ಲವದೊಳೋಲಾಡಿ ಕೋಡಿದಂದದಿಂ ಗಾತ್ರಮುತ್ಕಂಪ ರೋಮಾಂಚಭಾವಕ್ಕೆ ಪಕ್ಕಾಗೆಯುಂ ತತ್ಪ್ರೀತಿ ನಿರ್ಭರ ರಸಪ್ರವಾಹಮೆ ತನುವನಾವಗಂ ತೀವಿ ಪೊಱಪೊಣ್ಮಿದಪ್ಪುವೆನೆ ಬಾಷ್ಪವಾರಿಪ್ಲವಂ ತುರುಗೆಮೆಯ ಮೇರೆಯಂ ಮೀಱಲೊಡರಿಸೆಯುಂ ಅಬ್ಜಲೋಚನನಪರಾನಂದ ಭಾರಮಂ ತಾಳ್ದಿ-
ಕಂ || ಆಗಳೆ ಯೌವನರಾಜ್ಯ
ಶ್ರೀಗಮರ್ದುದು ಚಕ್ರರತ್ನಮುದ್ಭವಭೂಜ
ಕ್ಕಾಗಳೆ ಫಳನೊಗೆದುದು ಮದ
ಮಾಗಳೆ ಸೌಭಾಗ್ಯದಂತಿಗಾಯ್ತೆನೆ ಬಗೆದಂ || ೭೦
ವ || ತದನಂತರಂ-
ಕಂ || ಹಿಮಮಳಯಜ ಜಳದೊಳಮುಪ
ಶಮಿಸದ ವಿರಹಾಗ್ನಿ ಮಾಣ್ದುದೆರ್ದೆವುಗೆ ತತ್ಕಾಂ
ತೆ ಮನೋಭವಾನಳೋಷ್ಮಾ
ಯಮಾಣೆ ಕಿರ್ಚಿಂಗೆ ಕಿರ್ಚು ಮರ್ದಕ್ಕುಮೆನಲ್ || ೭೧
ಹರಿಣಿ || ಅಳುರ್ವ ತನುಸಂತಾಪಕ್ಕುಳ್ಳೞ್ಕಿ ನಲ್ಲವಳಿಂಬು ಕೆ
ಯ್ವೆಳೆ ವಸಲೆಯಂ ಕೇಳೀಶೈಳಂಗಳಂ ಪುಳಿನಂಗಳಂ
ಕುಳಿರ್ವಕೊಳನಂ ಧಾರಾಗೇಹಂಗಳಂ ಸೆ ಱೆಗೆಯ್ದನಾ
ಕುಳಮೆನೆ ಕುಳಿರ್ಕೋಡಿತ್ತಾಗಳ್ ಮನಂ ಮನುಜೇಂದ್ರನಾ || ೭೨
ವ || ಅಂತು ತಣ್ಮಲೆದು ನಲಿವ ಮನದೊಳ್ ತದೀಯವಿರಹೋಪಚಾರಿತ ಚೇಷ್ಟೆಗಳೆ ಮತ್ತ ಮವಿಚಳಂಗಳಾಗೆ-
ಚಂ || ತೆರೆಗೊನೆಯೊಳ್ ತೆರಳ್ದು ನಿಱಿಗಟ್ಟಿದ ಕತ್ತುರಿಯೊಳ್ಗೆಸರ್ಕಮ
ಲ್ವರಿಯೊಳುದಿರ್ಪತಿರ್ಪ ಕುಸುಮದ್ರತಿಯೊಳ್ವೊನಲೊಳ್ ಕಳಲ್ವಕ
ಪ್ಪುರದ ಪುಳಿಲ್ ಪಗಿಲ್ತಲರ ಬಂಡಿನ ಸಣ್ಣಮಣಲ್ ಮನಕ್ಕೆ ಬಂ
ದಿರೆ ಕೃತಕಪ್ರವಾಹಿನಿಯ ತಣ್ಮಳಲಂ ಬಿಡದಿರ್ಪ ನಲ್ಲಳಂ || ೭೩
ಕನಕಪರಾಗದಿಂ ಪಳಿಕಿನಂಚೆಗಳಂ ಪೊಣರ್ವಕ್ಕಿ ಮಾೞ್ಪ ಕಾಂ
ಚನ ಕಮಲಾಳಿ ನೀಳದಳಿಮಾಳಿಕೆಯಿಂದಸಿತಾಬ್ಜಮಾಳೆಯೆಂ
ಬಿನಮೆಸೆವಿಂದುಕಾಂತ ಕುಮುದಾವಳಿತಳ್ತಘನೋಪಳಾಂಬುವಿಂ
ನೆನೆದರುಮಂ ಕುಳಿರ್ಕೊಳಿಪ ಪೂಗೊಳನಂ ಸೆ ಱೆಗೆಯ್ದ ನಲ್ಲಳಂ || ೭೪
ಕಂ || ಮಲರ್ದಲರ್ದ ಬಯಲ್ದಾವರೆ
ಯಲರ್ವಂಡಂ ಮೊಗೆದು ತಳಿಯುತಿರೆ ತಣ್ಣೆಲರಿ
ರ್ಕೆಲದ ಪರಿಕಾಲ್ಗಳಿಂ ತ
ಣ್ಣಲೆವೆಳವಸಲೆಗಳನೆಳಸಿ ಸುೞಿವೆಳೆಯವಳಂ || ೭೫
ಚಂ || ನೆಲೆಮೊಲೆಯೊತ್ತಿನಿಂದೊಗೆವ ಕೋರಕಮುಂ ಪುಳಕಂಗಳುಂ ತಡಂ
ಗಲಿಸೆ ಲತಾಂಗಮಂ ಕುರವಕಾವನೀಜಾತದಮೇಲೆ ಸಾರ್ಚಿ ಕಾ
ದಲನೆಡೆಗೆಯ್ದಿ ಬರ್ಪ ಖಚರೀನಿಚಯಕ್ಕಿದಿರ್ವೋಗಿ ದಿಟ್ಟಿಗಳ್
ಪೊಲಗಿಡೆ ಚಿತ್ತದುಜ್ಜುಗಮುಮಂ ಮ ಱೆದಿರ್ದವೊಲಿರ್ದ ನಲ್ಲಳಂ || ೭೬
ಮುರಿಯೆ ಕೊರಲ್ ಕೆಲಕ್ಕೆ ಮುಡಿಜೋಲ್ವಿನೆಗಂ ಕರಮಂ ಕದಂಪು ಸಾ
ರ್ತರೆ ಮೊಗಮೊಯ್ಯನೋರ್ಗುಡಿಪಿನಂ ನಡುಬಳ್ಕುವಿನಂ ವಳಿತ್ರಯಂ
ತೆರಳೆ ಚರೋಪವಿಷ್ಟ ಶಶಿಕಾಂತಶಿಲಾನಿಹಿತೈಕಪಾಣಿಯಾ
ಗಿರೆ ಕುರುವಿಟ್ಟ ಚಿಂತೆಯನೆ ಚಿತ್ರಿಸಿದಂತೆವೊಲಿರ್ದ ನಲ್ಲಳಂ || ೭೭
ಕದಪಿನೊಳೊತ್ತು ಶೀತಳಿಕೆಯಂ ಕುಚಮಂ ನಳಿನೀದಳಂಗಳಿಂ
ಪೊದಯಿಸಮರ್ಚು ಕಂಠತಟದೊಳ್ ಬಿಸಮಂ ತಳಿ ಚಂದನಾಂಬುವಂ
ಹೃದಯದೊಳೆಂದು ಸಂಭ್ರಮಿಪ ಖೇಚರಿಯರ್ಕಳ ಮುಂದೆ ಬೇಗೆ ತಾ
ಗಿದ ಲತೆವೋಲ್ ಬೞಲ್ದು ಪರಿತಾಪದೆ ಬಂಬಳ ಬಾಡಿದೋಪಳಂ || ೭೮
ಕಂ || ನರಪತಿ ಭಾವಿಸಿ ಮತ್ತಂ
ಚರನುಕ್ತಿಗೆ ವಿಷಯಮಾಗದೋಪಳವಸ್ಥಾಂ
ತರಮುಂ ನಿಜಚಿಂತಾಗೋ
ಚರಮಾಗಿರೆ ಮನ್ಯುಮಿಕ್ಕು ತನ್ನಯ ಹೃದಯಂ || ೭೯
ಚಂ || ನೆನೆನೆನೆದಕ್ಕಟಾ ಕುಸುಮಕೋಮಳೆಯೀ ವಿರಹಾಗ್ನಿಯಿಂದಮಿಂ
ನೆನೆವಿರಿದಪ್ಪವಸ್ಥೆಯುಮನೆಯ್ದುಗುಮೊ ದಯೆಗೆಟ್ಟು ಮತ್ತೆಯುಂ
ಮನಸಿಜನೆಚ್ಚೊಡಾವ ತೆಱನಕ್ಕುಮೊ ಚೆಚ್ಚರಮೆನ್ನ ಪೇೞ್ದುದಂ
ತನಗಿವನೆಯ್ದಿ ಬಿನ್ನವಿಪಿನಂ ಪಿಡಿದಿಕುಮೆ ದೇವ ಜೀವಮಂ || ೮೦
ವ || ಎಂದು ಮತ್ತಂ-
ಕಂ || ಎನಗೋಸುಗಮಾಕೆಯನಿನಿ
ತನವಸ್ಥೆಯನೆಯ್ದಿಪಲ್ಲಿ ಬೆಸಗೊಂಡು ನೆಗ
ೞ್ದನೆ ಮದನನಕಾರಣ ಮಿ
ತ್ರನಿನ್ನುಮೆನಗೊಲ್ದೊಡೋಪಳಂ ಪಾಳಿಸುಗುಂ || ೮೧
ಸುಜನರ ಗುಣಮಾರ್ಗಂ ಪ್ರೀ
ತಿಜನಕಮೆಲ್ಲಿಯುಮದಿರ್ಕೆ ಮಾಯ್ದೆನ್ನ ಗುಣಂ
ಸ್ವಜನಮನೆ ನೋಯಿಸಿದುದಕ
ಟ ಜಗದೊಳೆನ್ನಂತು ದುರ್ಜನಾಗ್ರಣಿಯಾವೊಂ || ೮೨
ವ || ಎಂದು ಮನದೊಳೆ ವಿಕಲ್ಪಿಸುತ್ತುಂ-
ಕಂ || ಪ್ರಿಯಜನದಿನಲ್ಲದಾಱುಗು
ಮೆ ಯುವತಿಯ ವಿರಹಶಿಖಿ ಸಖೀಕೃತಶಿಶಿರ
ಕ್ರಿಯೆಯಿಂ ಹಿಮಕಣಗಣ ವೃ
ಷ್ಟಿಯಲರ್ಚುಗುಮೆ ಸುಧಾಂಶುವೋಲ್ ಕುಮುದಿನಿಯಂ || ೮೩
ಉ || ಕೋಮಲಪಾಣಿಪಲ್ಲವಮನೊತ್ತಿ ಕುಚಂಗೊಳೂರುದಂಡರಂ
ಭಾಮಳ ಕಾಂಡದೊಳ್ ಪದವಮುರ್ಚಿ ನವೋದ್ಗತರೋಮಹರ್ಷವ
ಕ್ಷೋಮೃದು ಶಾಡ್ವಲಸ್ಥಳಿಯೊಳಿಟ್ಟ ತದಂಗಜತೀವ್ರತಾಪಮಂ
ಕೋಮಳೆಗಾನೆ ಪಿಂಗಿಸುವೆನಿಂ ಸಖಿಯರ್ಕಳ ಪಂಗದೇವುದೋ || ೮೪
ವ || ಎಂದು ತದ್ವಿರಹಪರಿತಾಪಾಪನ್ನೋದನೋಪಾಯ ಪ್ರಪಂಚದೊಳಮೋಪಳ ಕೂಟಮನೆ ಕಾಮಿಸಿ ತದೀಯ ದುಸ್ತರ ಸ್ಮರದಶಾವ್ಯತಿಕರಕ್ಕೆ ತಲ್ಲೞಿಸಿ ಕಾಮೋತ್ಕಂಠೆಯಿಂ ಕಂಠತಟ ಪ್ರತಿಷ್ಠಾನುವಾದ ನಲ್ಲಳಸುವನಾಂ ಸಾಹಸದೊಳ್ ತಗುಳ್ಚಿನಿಲೆ ಪಿಡಿವ ನಯಮಂ ಬಗೆದು-
ಕಂ || ಕಾಣದ ಪದದೊಳ್ ಹೃದಯದ
ಕೋಣೆಯೊಳಿರ್ದೆನ್ನ ಮಾನಧನಮಂ ಕೊಂಡಳ್
ಕಾಣಲೊಡಮೊಪ್ಪಿಸದೆ ಪೋ
ಮಾಣೆಂ ಕೆಯ್ವಿಡಿದು ಕಾಮಚಕ್ರಿಗೆ ತನ್ನಂ || ೮೫
ವ || ಎಂಬಿವು ಮೊದಲಾಗೆ ನಿಜಮನಃಪ್ರಿಯ ಪ್ರಕಾಶ ಸಂದೇಶಪದಕಂ ರತ್ನ ಪದಕಮೆನಿಸಿ ನಿಜಹೃದಯದೊಳ್ ವಿರಚಿಸಿ ನಲ್ಲಳೆಡೆಗೆ ನುಡಿದಟ್ಟುವುಜ್ಜುಗದಿನಾಗಳಾಕೆಯೊಲವಿನೊಸ ಗೆಯಂ ತಂದು ತನ್ನಮನಮಂ ಮುನ್ನಮೆ ಮೆಚ್ಚುವಡೆದ ಖೇಚರಚರಂಗೆ ನಿಜಹೃದಯದಾನ ಪೌನರುಕ್ತ್ಯಮಂ ಮಾಡಲಿಚ್ಛೈಸಿ-
ಕಂ || ಚಿತ್ತಮನೆಡೆಗೊಂಡೋಪಳೊ
ಳೊತ್ತೊತ್ತಿಂ ನೂಂಕೆಪಟ್ಟು ಪೊಱಮಡುವವೊಲಂ
ದೊತ್ತರಿಪ ಸುಯ್ಯನಳವಡಿ
ಸುತ್ತಂತರ್ಭರಿತ ವಾಗ್ಭರಸ್ಫುರಿತೋಷ್ಠಂ || ೮೬
ತೆರೆಮಸಗಿ ಬಾಷ್ಪಜಳಮೊ
ತ್ತರಿಸೆ ಮೊದಲ್ ನಾಂದು ಬಿಣ್ಪುವೆತ್ತೆಮೆದೊ ಱೆಯಂ
ಭರದಿಂ ತಾಂಗಿ ನಿಜಾರ್ದ್ರಾಂ
ತರಂಗಭರಮಂ ನಿವೇದಿಪಂತೀಕ್ಷಿಸಿದಂ || ೮೭
ವ || ಅಂತು ನಿಜಮನೋರಥ ವಿವಕ್ಷೆಯಿನೀಕ್ಷಿಸುವ ಗಾಂಭೀರ್ಯವಾರಿಧಿಯ ಜಿಹ್ವಾಲೋಳಕ ಲ್ಲೋಳಲತೆಯನಡ್ಡಯ್ಸುತಿರ್ಪಲಂಘ್ಯ ಮರ್ಯಾದೆಗೆ ನೆರಂಬರ್ಪಂತೆ ಬಂದೊರ್ವ ಪಡಿಯಱಂ ಪೊಡೆವಟ್ಟು ದೇವ ಖೇಚರರಾಜದೂತಂ ಬೆರಸೋಲಗಕ್ಕೆ ಬಿಜಯಂಗೆ ಯ್ವುದೆಂದರಸಟ್ಟಿದ ನಿಯಾಮಮೆಂದು ಬಿನ್ನವಿಸೆ ಕೇಳ್ದಿಂದುವಿಂಗೆ ಮನದೊಳಿರ್ದುದಂ ನುಡಿಯಲೆಡೆವಡೆಯದೆ ತತ್ಪ್ರಸಂಗ ರಸಭಂಗದೊಳ್ ಕೊರಗುವ ಮನಃಕಮಳ ಮನವಿಳಂಬಿತೋಪಲಪ್ಸ್ಯಮಾನ ಪ್ರಾಣೇಶ್ವರೀಪಾಣಿಗ್ರಹಣಕಲ್ಯಾಣೋದ್ಯೋಗ ರಾಗರಸದಿನಲರ್ಚುತ್ತುಮಿಂದುವಿನ ಮೊಗಮಂ ನೋಡಿ ಱೆ-
ಕಂ || ಹೃದಯಂಬುಗಿಸಿ ಮನೋಜಾ
ಗ್ನಿದಗ್ಧೆಯಪ್ಪವಳನೆನಗಮನುತಾಪಮನಿಂ
ತೊದವಿಸಿದ ನಿನ್ನ ಸಂಸ
ರ್ಗದೊಳಿನ್ನಿರಲಾಗದೆಂದು ನಸುನಗೆ ನಗುತಂ || ೮೮
ಸ್ಮರನಱಿದು ಮದನಮುದ್ರಾ
ಸ್ವರೂಪರಂ ಕಾಸಿ ಬೆಚ್ಚನೆನಿಸಿದಪುದು ನೀಂ
ನೆರಪಿದೊಡೆನ್ನೊಳ್ ಪೂರ್ವಾ
ನುರಾಗ ಪರಿತಪ್ತೆಯಾದ ತತ್ಕನ್ಯಕಿಯಂ || ೮೯
ಎಂಬಿನಿತನೆ ಬಲ್ಲೆಂ ತ
ದ್ದಿಂಬಾಧರೆಗಟ್ಟುವುಚಿತ ಸಂದೇಶಮನೇ
ನೆಂಬುದದನೆ ನೀನೆಂತಾ
ನೆಂಬುದುಮಂ ಹೃದಯವರ್ತಿ ನೀನೆ ದಲ ಱಿವೈ || ೯೦
ವ || ಎನುತ್ತಮಲ್ಲಿಂ ತಳರ್ದು ನಿಜವಿಳಾಸ ಕೇಳೀವನಮನುಪಕಂಠ ಪಕ್ಷದ್ವಾರದಿಂ ಪೊಱಮಟ್ಟು ಮುಂದೆ ಸಾರ್ಚಿದಂದಣಮನೇಱಲೊಲ್ಲದಿಂದುವಿನ ಕೆಯ್ಯಂ ಪಿಡಿದು ವಲ್ಲಭಕಳಭಂ ಬೆರಸು ಯೂಥಪತಿ ಬರ್ಪಂತೆ ಪುರಃಪ್ರಚಳಿತಾಕೀರ್ಣಜನ ವಿಭಕ್ತರಿಕ್ತೀ ಭೂತರಾಜ ವೀಥಿಯಂ ದರಹಾಸಫೇನಿಳಾಪಳೋಕನ ಸುಧಾಪ್ರವಾಹದಿಂ ಪೂರಿಸುತ್ತುಮೆೞ್ತಂದು-
ಚಂ || ಧರೆಯ ಸಮಸ್ತಸಜ್ಜನ ಪದಂಗಳ ಸಂಗತಿವೆತ್ತ ಸಾರ ಸೌಂ
ದರತೆಯದೆಲ್ಲಮೊಂದೆಡೆಗೆ ಬಂದವೊಲಾದಮೆ ಕಣ್ಗೆವಂದ ಬಂ
ಧುರ ನರಪಾಲನೋಲಗದ ಶಾಲೆಯನಾ ಹರಿ ಪೊಕ್ಕು ಭೂಮಿಭೃ
ಚ್ಚರಣ ಸರೋರುಹಕ್ಕೆಱಗಿದಂ ಮುದದಿಂ ವಸುಧೈಕಬಾಂಧವಂ || ೯೧
ಗದ್ಯಂ
ಇದು ನಿಖಿಳ ಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಸ್ವಯಂಪ್ರಭಭಮದನೋನ್ಮತ್ತ ವರ್ಣನಂ
ಚತುರ್ಥಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪಂಚಾಮಾಶ್ವಾಸಂ (೧)
ಕಂ || ಶ್ರೀವಿಜಯಾಂಕನ ಪಕ್ಕದ
ಸೌವರ್ಣಾಸನಮನೊಸೆದಳಂಕರಿಸಿದನಾ
ಶ್ರೀವತ್ಸಾಂಕಂ ಗಾಂಭೀ
ರ್ಯಾವಸಥಂ ಪಂಚಪರಮಗುರು ಪದವಿನತಂ || ೧
ವ || ಆಗಳಧಿರಾಜ ಪ್ರಸಾದನಾದರಾಹೂತಂ ವಿಯಚ್ಚರದೂತಂ ಪೊಡೆವಡುತ್ತುಂ ತದೀಯದೃಷ್ಟಿ ನಿರ್ದಿಷ್ಟ ಸಮುಚಿತ ವಿಷ್ಟರೋಪವಿಷ್ಟನಾಗಿ-
ಕಂ || ಅನಿಮಿಷನಕ್ಕುಮಿವಂ ಖಚ
ರನಲ್ಲನೆಂಬಿನೆಗಮಾಗಳೆಮೆಯಿಕ್ಕದಲಂ
ಪಿನೊಳವನಿಪಯೊಡ್ಡೋಲಗ
ಮನೆ ನೀಡುಂ ನೋಡುತಿರ್ದನಾ ಖಚರಚರಂ || ೨
ವ || ಅಂತು ತನಗೆ ದೃಷ್ಟಾಪೂರ್ವಮೆನಿಸಿ ಸೊಗಯಿಪ ಸುರಮ್ಯ ರಾಜನಾಸ್ಥಾನಮನಶೇಷ ಲಕ್ಷ್ಮೀನಿಧಾನಮಂ ನೋಡಿ ಸಮಯೋಚಿತ ವಚೋವಿಳಾಸ ಪ್ರಕಾಶಮುಖರನಾಗಿ-
ಕಂ || ನರಪಾಳಮೌಳಿಮಾಳಾ
ಪರಸ್ಪರಪ್ರೋತರತ್ನ ರುಗ್ಜಾಳದಿನಂ
ಬರಮಿದಪೂರ್ವ ದಿವ್ಯಾಂ
ಬರಮಾದುದು ಭವನಲಕ್ಷ್ಮಿಗೇವೊಗ ೞ್ವೆನಿದಂ || ೩
ಬಳಸಿರ್ದೆಳೆವೆಂಡಿರ ಕ
ಣ್ಬೆಳಗಿಂಗಗಿದೋಡಿ ಪೊಕ್ಕಪುದು ಕೞ್ತಲೆ ಭೂ
ತಳಮನಿದೆ ತಳಿದ ಮೃಗಮದ
ಜಳಕ್ಕೆ ಬಂದೆಱಗುವಳಿಕದಂಬದ ನೆವದಿಂ || ೪
ಅಳಿಮಾಳೆ ಬಳಸದೀ ಪೂ
ವಲಿಯಲರ್ಗಳ್ಗುರುಳ ಚಿನ್ನಪೂವಿನ ಚೆಲ್ವಂ
ನೆಲವೆಣ್ಗೆ ಪಡೆದಿದೇಂ ಕ
ಣ್ಮಲರನಲರ್ಚಿದುವೊ ಮಣಿಮಯಾಂಗಣತಳದೊಳ್ || ೫
ಕಂ || ಬಿಡುಮುತ್ತಿನ ಕಡೆಯಂ ಕೇ
ಸಡಿವೆಳಗಿಂ ಮುಸುಕಿ ಚರಣನಖರುಚಿಯಿಂದೇಂ
ಪಡೆದಪರೊ ಬೇಱೆ ಮುತ್ತಿನ
ಕಡೆಯಂ ರಾಜಾಂಗಣಕ್ಕೆ ಬರ್ಪೆಳವೆಂಡಿರ್ || ೬
ಯುವತಿಯರ ಮುಡಿಗಳೊಳ್ ಧೂ
ಪವರ್ತಿಕಾ ಧೂಮಲೇಖೆವಿಡಿದಿವು ಮೊರೆಯು
ತ್ತಿವೆ ಕೇಳಿಸಿದಪುವಂಗೋ
ದ್ಭವಶಿಕ್ಷಿತ ವಂಶವಾದ್ಯಮಂ ಸಭೆಗಳಿಗಳ್ || ೭
ನೆಗೆವ ಪೊಗೆ ಗುಡಿಗಳಿಂದೇಂ
ಸೊಗಯಿಸುತಿರ್ದಪುವೊ ಸುತ್ತಲುಂ ಕೞ್ತಲೆಯಂ
ಮಿಗೆ ಕುಡಿದೞ್ಕಿಸಲಾಱದೆ
ಮಗುೞ್ಚಿವೆ ಕಾಱಿದಪುವೆನಿಸಿ ಕೆಯ್ದೀವಿಗೆಗಳ್ || ೮
ಪ್ರತಿಬಿಂಬಚ್ಛಲದಿಂ ನೃಪ
ಸುತರಾ ಭುಜಪಂಜರಂಗಳಂ ಸಾರ್ದುದಿಳಾ
ಪತಿ ನಿಜರಾಜನ ದೀಪ
ಪ್ರತತಿ ಚಳಚ್ಚಾಮರಾನಿಳಾಹತಿ ಭಯದಿಂ || ೯
ವ || ಎಂದಿಂತು ವಿವಿಧ ಸಾಹಿತ್ಯ ಸೂಕ್ತಿಗಳಿಂ ಸಭೆಯ ಶೋಭೆಯಮಂ ಸಾಮ್ರಾಜ್ಯದುನ್ನತಿ ಯುಮನೆಡೆವಿಡದೆ ಬೆರಲ್ಮಿಡಿದು ಬಿಚ್ಚಳಿಸಲ್ ತಗುಳ್ದಿಂದುವಂ ನಿಸ್ತವನ ಲಜ್ಜಾಭಿನಯ ವಿಜೃಂಭಿತ ಮುಖಾಂಭೋಜಂ ಪ್ರಜಾಪತಿ ಮಹಾರಾಜನನಿತಱೊಳೆ ನಿಲಿ ಪೂರ್ವ ಪ್ರಕತಮಂ ಪುರೋಹಿತ ಪ್ರಧಾನಪರ್ಯಾಳೋಚಿತ ನಿಶ್ಚಿತಮನಾತ್ಮಸುತವಿವಾಹ ಕಲ್ಯಾಣಕಾರ್ಯಮನಾ ಖಚರದೂತನೊಳ್ ಸವಿಸ್ತರಂ ನುಡಿದೊಡಂಬಟ್ಟು ಮೌಹೂರ್ತಿ ಕರಂ ಬರಿಸಿ ಪೂಜಾಪುರಸ್ಸರಂ ಬೆಸಗೊಂಡು ವೈವಾಹಿಕ ವಿಶುದ್ಧಲಗ್ನಮಂ ಕಯ್ಕೊಂಡು ಪರಮೋತ್ಸವದಿನಿಂದುವನಪೂರ್ವದಿವ್ಯಾಂಬರ ವಿಭೂಷಣಾದಿ ಪ್ರಸಾದದಾನಮಂ ಪ್ರಾರ್ಥಿಸಿ ಕೆಯ್ಕೊಳಿಸಿ ಬೀೞ್ಕೊಳಿಸುವುದುಂ ಆತನಾ ನೃಪನ ಬಹುಮಾನಕ್ಕೆ ಪರಿತುಷ್ಟನಾಗಿ-
ಕಂ || ಗಗನದೊಳೆ ಪಾಱುವತಿಲಘು
ಗೆ ಗುರುತ್ವಮನೆನಗೆ ಮಾಡಿ ಪೆಂಪಂ ಮೆಱೆದಯ್
ಮಿಗೆ ಮನ್ನಿಸಿ ಪೋಗಲ್ಕಂ
ಘ್ರಿಗಳೆೞ್ದಪುವಿಲ್ಲ ನಿನ್ನಪಕ್ಕದಿನದಱಿಂ || ೧೦
ವ || ಎಂದು ನಿಜಪ್ರತಿಪತ್ತಿಯಂ ಪ್ರಕಟಿಸಿ ನುಡಿದು ಬೀೞ್ಕೊಂಡು ಬಲಗೆಲದೊಳಿರ್ದ ಬಲದೇವಂಗೆ ನಿಜಮುಖಾವಳೋಕನಿಷ್ಠನಂ ತ್ರಿಪೃಷ್ಠನನಿಂದು ಮಂದಸ್ಮಿತಮುಖೇಂದು ಮೆಲ್ಲನೆ ತೋಱಿ-
ಕಂ || ಅನುಬಂಧಿಸಿ ಗುಣದಿಂ ಮ
ನ್ಮನಮಂ ಸೆ ಱೆವಿಡಿದನೆನ್ನ ತಂದೀವಬಳಾ
ಜನರತ್ನಮೆಯ್ದೆ ಕೆಯ್ಸಾ
ರ್ವಿನಮೆನ್ನಂ ನಂಬದಿರ್ಕುಮೀ ನಿನ್ನನುಜಂ || ೧೧
ವ || ಎನುತುಮೆೞ್ದು ತನ್ನ ನುಡಿದ ಸಮುಚಿತ ಸ್ನೇಹಧರ್ಮ ನರ್ಮೋಕ್ತಿಗೆ ತತ್ಸಭಾಜನದ ಹರ್ಷಹಾಸಮೆ ನಿಜಪ್ರಯಾಣಮಂಗಳಪಟಹರಭಸಮಾಗೆ ಸಭೆಯಿಂ ತಳರ್ದು-
ಚಂ || ಪೊಳೆಯೆ ಕಟಾಕ್ಷಮಾ ಮಗುೞ್ದು ನೋೞ್ಪನೆ ಪಿಂದೆ ದುಕೂಲಚೇಲಮಾ
ಮಿಳಿರ್ದುದೆ ಕಂಕಣಂಗಳವೆ ಘಣ್‌ಫಣಿಲೆಂದಪುವಿನ್ನುಮಾ ಮುಗಿ
ಲ್ಗಳ ಮಱೆಯೊಳ್ ತಟಿಲ್ಲತೆವೊಲಾ ಪೊಳೆದಪ್ಪನೆ ನೋಡಿಮೆಂದು ಗೋಣ್
ಬಳೆವಿನಮೀಕ್ಷಿಸುತ್ತುಮಿರೆ ತತ್ಸಭೆ ಪೋದನವಂ ಘನಾಧೃದೊಳ್ || ೧೨
ವ || ಅನಂತರಂ ಪ್ರಜಾಪತಿ ನೃಪತಿ ನಿಜಸಭೆಯಂ ವಿಸರ್ಜಿಸಿ ಸೆಜ್ಜೆವನೆಗೆ ಬಿಜಯಂಗೆಯ್ಯೆ-
ಕಂ || ಗುರುಜಘನಭಾರೆಯೆನಿಸಿದ
ತರುಣಿಯಿನಾಕ್ರಾಂತ ಹೃದಯನಾದುದನಱಿಪು
ತ್ತಿರೆ ಮಂಥರಗತಿ ನಿಜಮಂ
ದಿರಕ್ಕೆ ವಂದಂ ಮುಕುಂದನಸವಸದಿಂದಂ || ೧೩
ವ || ತದನಂತರಂ-
ಕಂ || ಇನಿಯವಳೊಲವಿನ ವೃತ್ತಕ
ಮಿನಿಸಂ ನೃಪನಾರ್ತ್ತಿಯಂ ನಿವರ್ತಿಸಿ ಮಗುೞ್ದುಂ
ಮನಸಿಜತಾಪಕ್ಕುದ್ದೀ
ಪನಮಾದುದಕಾಲವರ್ಷಪಾತದ ತೆಱದಿಂ || ೧೪
ವ || ಆಗಳಳವಿಗೞಿದ ವಲ್ಲಭಾಸಮಾಗಮೌತ್ಸುಕ್ಯ ತೃಷ್ಣಾವೇಗಮಂತರಂಗದೊಳ್ ತಗುಳ್ದು ಮನೋಜಸಂಜ್ವರಮನುದ್ದಮುರಿಪೆ-
ಕಂ || ನೆಗೆದೊಗೆವಗುರುವ ಧೂಪದ
ಪೊಗೆಯಂ ಮಣಿದೀಪದೀಪ್ತಿಯಂ ಬೀಱಿ ವಿಳಾ
ಸಗೃಹಂ ತಾಪಮನಿತ್ತುದು
ಪುಗೆ ನೃಪತಿಗನಂಗವಹ್ನಿಕುಂಡದ ತೆಱದಿಂ || ೧೫
ಒಳಗಡೆವೊತ್ತುವ ಮದನಾ
ನಳನಂ ಚಮರೀಜ ಧಾರಿಣೀ ಚಾಳಿತ ಕೋ
ಮಳ ತಾಳವೃಂತ ಮಂದಾ
ನಿಳಮುರಿಪಿದುದೊದವಿ ನೃಪನ ನಿಡುಸುಯ್ಯೆಲರಿಂ || ೧೬
ಗವಸಣಿಗೆಗಳೆದು ಕುಡೆ ನೋ
ಡಿ ವೀಣೆಗಾ ನೃಪತಿ ನೀಡಲಣ್ಮನೆ ಕರಪ
ಲ್ಲವಮಂ ಪೆರೆಗಳೆದ ಮನೋ
ಜ ವಿಷೋರಗಮೆಂದು ಬಗೆದನಕ್ಕುಂ ಮನದೊಳ್ || ೧೭
ಅವತಂಸ ಕುಮುದದೊಳ್ ಜಿನು
ಗುವಳಿಗೆ ಕಿವಿಯಿತ್ತನುಸಿರಲಿನಿಯಳ ಮಾತಂ
ಕಿವಿವುರ್ಚಿದಪುದೆಗೆತ್ತ
ಣ್ಮುವ ನಲ್ಲಂ ಕೇಳಲೆಂತುಮಳಿನಿಸ್ವನಮಂ || ೧೮
ಆ ಕೃಷ್ಣನ ಕಣ್ಗಳೊಳಿರು
ಳೇಕಾಂತದೆ ಖಚರಕನ್ಯೆ ತೊಳಲುತ್ತಿರೆ ದೋ
ಷೈಕಾಭಿನಿವೇಶಿನಿ ನಿ
ದ್ರಾಕಾಮಿನಿ ಪುಗಳೆ ಮಱೆದುಮಿದು ತಕ್ಕುದೆ ದಲ್ || ೧೯
ಏಗೆಯ್ದೊಡಮಾ ನೃಪತಿಗೆ
ಪೋಗದು ಪೊೞ್ತೆನಿಸಿ ಪೋದುವಂತೆ ದಿನಂಗಳ್
ಸಾಗರದೊಳ್ ನಿಂದಿರ್ಪವೊ
ಲಾಗಿರ್ಪತ್ತೇಱಿದಂಗೆ ಪರಿವ ಬಹಿತ್ರಂ || ೨೦
ವ || ಮತ್ತಂ-
ಉ || ಗಾನೋದ್ಯೋಗದೆ ಪೋಗಿ ಮೌನದೆ ವಲಂ ಜಾನಿಪ್ಪನೆೞ್ತಂದು ತಾ
ರಾನಾಥೇಕ್ಷಣ ಕಾಂಕ್ಷಣಂ ನಯನಮಂ ಪ್ರಚ್ಚಾದಿಪಂ ಕೆಯ್ಗಳಿಂ
ತಾನೀಡಾಡಲೆ ಸಾರ್ದು ಮೆಯ್ಯನಿರದೆೞ್ದಾಮಂಚದಿಂ ಪೋಪನಿಂ
ತೇನಂ ಪೇೞ್ವುದೊ ಮಾಣದಾ ಕುವರನಂ ಕಾಡಿತ್ತು ಕಾಮಗ್ರಹಂ || ೨೧
ವ || ಅದಲ್ಲದೆಯುಂ-
ಉ || ಪೂಗೊಳದಿಂ ಪುೞಿಲ್ಗೆ ಪುೞಿಲಿಂ ಜಳಯಂತ್ರಗೃಹಕ್ಕೆ ಯಂತ್ರಧಾ
ರಾಗೃಹದಿಂ ಬನಕ್ಕೆ ಬನದಿಂ ಲತಿಕಾ ಭವನಕ್ಕೆ ಬರ್ಪನು
ದ್ವೇಗದಿನೆಲ್ಲಿಯುಂ ನಲಿಸಲಾಱದೆ ಮೆಯ್ಯನಹರ್ನಿಶಂ ನೃಪಂ
ಪೂಗಣೆದೊಟ್ಟು ಕಂತು ಬೞಿಸಂಧಿಸೆ ಸುತ್ತಲುಮೋಡುತಿರ್ಪವೋಲ್ || ೨೨
ವ || ಅಂತು ಕಂತುಸಂತಾಪಚಿಂತಾವ್ಯತಿಕರದೊಳ್ ಪರಿಣಯನಲಗ್ನಾಂತರಾಳ ಕತಿಪಯ ದಿನಂಗಳೆ ದಿನಸಹಸ್ರಾಯಮಾನಂಗಳಾಗಿ ಪೋಗೆ-
ಕಂ || ಘನತೃಷ್ಣಾತುರನುತ್ಕಂ
ಠನಭಿನವೋದ್ಗತ ಪಯೋಧರಾಗಮನಮನಾ
ಜನಪತಿ ಪಾರ್ದು ವಿಯತ್ಪಥ
ಮನೆ ನೋಡುತಿರ್ದನಾಸೆಯಿಂ ಚಾದಗೆವೋಲ್ || ೨೩
ವ || ಅಂತು ಗಗನಮಾರ್ಗದೊಳ್ ವಿಯಚ್ಚರ ಕುಮಾರಿಗವತರಿಸಲವಳೋಕನಾಳೋಕ ವೀಚೀಚ್ಛಲದಿಂ ಮೃದುಮೃಣಾಳನಾಳಲೀಲಾನಿಶ್ಶ್ರೇಣಿಕೆಯನವಟೈಸುತಿರ್ಪ ವಾಸುದೇವನ ವಿಳೋಚನ ಚಂಚರೀಕಕ್ಕಪೂರ್ವ ಸುರಭಿಸಮಯಾಗಮನಮೆನಿಸಿ-
ಮ || ಗಗನಾಗ್ರೋತ್ಕರ ಪಾಳಿಕೇತನ ವಿಮಾನಚ್ಛತ್ರ ಪಿಂಛಾತಪ
ತ್ರಗಣಚ್ಛಾಯೆ ವಿಲೀಯಮಾನ ದಿವಸಶ್ರೀಯಂ ವಿಭೂಷಾಮರೀ
ಚಿಗಳಿಂ ಪುಟ್ಟಿಸಿ ಧಾತ್ರಿಯಂ ಬೆಳಗುತುಂ ಬಂದಂ ಖಗೇಂದ್ರಂ ಸ್ವಗೋ
ತ್ರ ಗುರುಜ್ಞಾತಿಪರೀತನಾತ್ಮಸುತೆಯಂ ಮುಂದಿಟ್ಟು ಮೇಘಾಧ್ವದಿಂ || ೨೪
ವ || ಅಂತುಮಲ್ಲದೆಯುಂ-
ಚಂ || ಎಳವಿಸಿಲಂ ವಿಯಚ್ಚರ ಕುಮಾರ ಸಹಸ್ರಕಿರೀಟರತ್ನಸಂ
ಕುಳ ರುಚಿ ಬೇಱೆ ಬಿತ್ತರಿಪಿನಂ ನವಚಂದ್ರಿಕೆಯಂ ವಿಯಚ್ಚರೀ
ಚಳನಯನಾಂಶು ಮುಂದಿಡುವಿನಂ ನಭದಿಂದೊಗೆತಂದನಂದು ಕ
ಣ್ಗೊಳೆ ಖಗರಾಜನುರ್ವಿಗೆ ವಿಡಂಬಿಸುತುಂ ಖಗರಾಜಲೀಲೆಯಂ || ೨೫
ವ || ಅಂತು ಬರ್ಪಲ್ಲಿ-
ಕಂ || ಗಗನದೊಳಚ್ಚರಿಯೆನೆ ನೆಗೆ
ದೊಗೆದುದು ಕೆಂಧೂಳಿ ಖಚರಿಯರ ಸೋರ್ಮುಡಿಯಿಂ
ದುಗುವಿರವಂತಿಯ ಸಂಪಗೆ
ಯ ಗೊಜ್ಜಗೆಯ ಸುರಯಿಯರಲ ರಜದುರ್ವಿನದಿಂ || ೨೬
ಚಂ || ಪೊಳೆಯೆ ಕಟಾಕ್ಷ ರಶ್ಮಿ ಕುಡುಮಿಂಚಿನವೋಲ್ ಸುರಚಾಪಲಕ್ಷ್ಮಿವೋಲ್
ಬಳಸೆ ವಿಭೂಷಣಾಂಶುಲತೆ ತಂದಲಬಿಂದುವೊಲುಣ್ಮಿ ತೆಳ್ವೆಮ
ರ್ಗಳಿಯಿಸೆ ಮೇಘಮಾಳೆವೊಲದೇನೆಸೆದತ್ತೊ ನಭಃಪ್ರಯಾಣದೊಳ್
ಚಳದಳಕಾಳಿ ಮೇಚಕಿತ ದಿಗ್ವಳಯಂ ಖಚರಾಂಗನಾಜನಂ || ೨೭
ಚಂ || ಪೊಳೆವಲರ್ಗಂಗಳುಂ ಕಚಭರಂಗಳುಮುಚ್ಚಕುಚಂಗಳುಂ ಕುರು
ಳ್ಗಳುಮೊಡನೋಳಿಗೊಂಡಿರೆ ಚಕೋರ ಮಯೂರ ರಥಾಂಗ ಭೃಂಗಮಂ
ಡಳಿ ನಲಿವಾಱಿದಪ್ಪುವು ತರಂತರದಿಂದೆನಿಸಿತ್ತು ಕಣ್ಗೆ ಗೊಂ
ದಳಿಸಿ ಬರುತ್ತಮಿರ್ಪ ಖಚರೀಜನಮಾಳೆ ನಭೋಂತರಾಳದೊಳ್ || ೨೮
ವ || ಮತ್ತಮಲ್ಲಿ-
ಕಂ || ತೆರೆಮುಗಿಲ ಮಱೆಗೆ ನಲ್ಲಂ
ಬರೆ ತೆಗೆದೆಳಸುವುದು ಮೊಗೆವ ಸುಯ್ಯೆಲರ್ಗಳಿನಾ
ನೆರೆದ ಮುಗಿಲ್ ಕರಗೆ ವಿಯ
ಚ್ಚರಿಗೇಂ ಕಲಿಸಿದುದೊ ಲಜ್ಜೆಯೊಳ್ ಕರಗುವುದಂ || ೨೯
ಖಗರಾಜನ ಬರವಂ ಕಂ
ಡೂಗೆತಂದುವು ಗಗನಲಕ್ಷ್ಮಿಗಾನಂದಭರಾ
ಶ್ರುಗಳೆನಿಸಲಾಯ್ತು ಖೇಚರಿ
ಯರುರುಸ್ತನ ತಾಡಿತಾಭ್ರ ಮುಕ್ತಾಸಾರಂ || ೩೦
ವ || ಅಂತು ವಿವಿಧ ವಿದ್ಯಾಧರಾವಳೀ ವಿಳಾಸಾಡಂಬರದಿನಂಬರಂ ಭೂಭವನ ವಿರಚಿತ ವಿಚಿತ್ರ ಚಿತ್ರಾಂಬರಮೆನಿಸಿ ಕಣ್ಗೊಳಿಸೆ ಬಂದು-
ಕಂ || ಭೂಕಾಂತೆಗೆಱಗಿದಂ ಖಗ
ಲೋಕಾಗ್ರಣಿ ನಿಜವಿಯೋಗ ಸಮುದಿತ ಘನಕಾ
ರ್ಷ್ಣ್ಯಾಕೃತಿಯನುೞಿದು ಗಗನ
ಶ್ರೀಕಾಂತೆಯನಿಂತುಟಲ್ತೆ ಪಾಱುಗಳಂದಂ || ೩೧
ಖಗಪತಿ ಸಾರ್ತರೆ ಪೌದನ
ನಗರೀ ಪಾರ್ಶ್ವಕ್ಕೆ ತನ್ನನುೞಿದಾಗಳದೇಂ
ಸೊಗಯಿಸದೆ ಬಿನ್ನನಿರ್ದುದು
ಗಗನಶ್ರೀ ಪೆಱಗೆ ಸರ್ವಶೂನ್ಯಾಕೃತಿಯಿಂ || ೩೨
ವ || ಅಂತೆನಿಸಿದ ಗಗನಮಾರ್ಗದಿಂ ಜ್ವಳನಜಟಿ ಮಹಾರಾಜಂ ತನೂಜೆವೆರಸಶೇಷಾಂತಃಪುರ ಪ್ರಧಾನ ಪರಿಜನ ಸುಹೃಜ್ಜನ ಪರೀತಂ ಪರಿಣಯನ ಲಗ್ನಮಂ ಮುಂದಿಟ್ಟು ಪೌದನ ಪುರಮನೆಯ್ದೆವರೆ ಬರ್ಪನಿಬ್ಬಣದ ಬರವಂ ಪುರಃಪ್ರೇಷಿತ ತದೀಯ ದೂತವಿಜ್ಞಾಪನದಿಂ ಕೇಳ್ದು ತದಾಕರ್ಣನೋದ್ಘಾಟಿತ ಕರ್ಣದ್ವಾರದೊಳ್ ಮುನ್ನಂ ಮಹೋತ್ಸವಮೊದವೆ ಘೂರ್ಣಮಾನಲೋಚನಾಂಚಳದಿಂ ಗುಡಿಗಟ್ಟಿ ಪುಳಕೋದ್ಗಮದಿನಿದಿರ್ಗೊಳ್ವ ಘನ ಪ್ರಮೋದ ವೃತ್ತಿಯಂ ದ್ವಿಗುಣಿಸಿ ಪರಮೋತ್ಸಾಹಾವಗಾಹ ಸಭಾಂತಸ್ಸ್ವಾಂತಂ ಪ್ರಜಾಪತಿ ಮಹೀಕಾಂತನಾತ್ಮೀಯ ಪುರಶ್ರೀಯಂ ವಿಶಿಷ್ಟ ಶೋಭೆಯಿನಳಂಕರಿಸವೇೞೆ-
ಕಂ || ವಸುಧೆಗದೇಂ ಗಂಧಾಕ್ಷತೆ
ಕುಸುಮಾರ್ಚನಮಾಯ್ತೊ ತಳಿಯೆ ಕುಂಕುಮಜಳಮಂ
ಪೊಸಮುತ್ತಿನ ಕಡೆಯಂ ವಿರ
ಚಿಸಿ ಪೂವಲಿಗೆದಱೆ ಪುರಜನಂ ಮನೆಮನೆಯೊಳ್ || ೩೩
ಬಳೆದಿರ್ದ ಬಳ್ಳಿಮಾಡಂ
ಗಳೆ ದಾಂಗುಡಿವಿಟ್ಟುವೆನಿಸಿ ಕಟ್ಟಿದ ಗುಡಿಗಳ್
ಮಿಳಿರ್ದೆಸೆದುವು ನಭದೊಳ್ ಗೊಂ
ದಳಿಸಿ ತೆಱಂಬೊಳೆವ ನಿ ಱಿಮುಗಿಲ್ಗಳ ಪುದುವಿಂ || ೩೪
ತೆರೆಮಸಗಿದುದೊಂದು ವಿಯ
ಚ್ಚರ ರಾಜೋದಯದೊಳೊದವಿ ತತ್ಪುರರತ್ನಾ
ಕರಮೆತ್ತೆತ್ತಂ ಪವನೋ
ತ್ತರಳಿತಮಣಿತೋರಣಪ್ರತಾನಚ್ಚಲದಿಂ || ೩೫
ಧರೆ ತತ್ಖೇಚರರಾಜನ
ಬರವಿಂಗಿದಿರೆೞ್ದಳೆನಿಸಿದುದು ಪುದಿದು ನಭಂ
ಮೆರೆದು ಪುರಪುರಂಧ್ರೀಬ್ರಜ
ಕರಪಂಕಜ ಪುಟವಿಕೀರ್ಣಪಟವಾಸರಜಂ || ೩೬
ವ || ಅನಂತರಮಾ ನೃಪಂ ಪ್ರಧಾನ ಸೇನಾಪತಿ ಪುರೋಹಿತ ಕುಮಾರವರ್ಗಂಬೆರಸು ಕೆಯ್ಗೆಯ್ದು ರಾಗದಿನಿದಿರ್ಗೊಳಲು ತಾತ್ಕಾಲಿಕ ಕುಲೋಚಿತಾಚಾರ ಪ್ರಶಸ್ತವಸ್ತೂಪಾಯನ ಸ್ತಬಕಿತ ಹಸ್ತಾಂಬುಜ ನಿಜಾಂತಃಪುರ ಸುವಾಸಿನೀ ಸಹಸ್ರಪುರಸ್ಸರಂ ಪೊಱಮಟ್ಟು ನಡೆಯೆ-
ಕಂ || ಇವೆ ಪುಟ್ಟಿಪುವಸ್ಮತ್ಪ್ರತಿ
ರವಮಂ ಪ್ರತಿಪಕ್ಷಮೆಮಗಿವೆಂದೋವದೆ ಪೊ
ಯ್ವವೊಲೆಯ್ದೆ ದಿಙ್ಮುಖಂಗಳ
ನವುಂಕಿ ತಳ್ಪೊಯ್ದುವಾನಕ ಧ್ವಾನಂಗಳ್ || ೩೭
ಪೊಗೞಲ್ ತದ್ವೈಭವಮಂ
ಗಗನಶ್ರೀದೇವಿ ತಳೆದ ವೈಕುರ್ವಣ ಜಿ
ಹ್ವೆಗಳೆನೆ ಮಿಳ್ಳಿಸಿದುವು ಪೞ
ಯಿಗೆಗಳ್ ಮೃದುಪವನ ರಟರಟತ್ಕೃತಿಪಟುಗಳ್ || ೩೮
ಚಂ || ಪೊಡರ್ವಳಕಾಳಿ ಹೂಡಿದ ಹಯಾಳಿ ತೆಱಂಬೊಳವೋಲೆ ಗಾಲಿ ಪೂ
ಮುಡಿ ಚಳಕೇತುವಾಗೆ ಮದವೇಱಿದ ಸಾರಥಿಯಾಗೆ ವಿಭ್ರಮಂ
ಬಡೆದ ನಿಜಾಸ್ಯಪಙ್ತಿಗಳಿನಿಟ್ಟೆಡೆಯಾಗಿರೆ ಪಣ್ಯವೀಧಿಯೊಳ್
ನಡೆದುದು ಪೆಂಡವಾಸಮತನುಧ್ವಜಿನೀ ರಥಯೂಥಮೆಂಬಿನಂ || ೩೯
ತೊಳಗುವ ದರ್ಪಣಂ ನನೆಯಬಾಸಿಗಮಕ್ಷತರಾಜಿ ದೂರ್ವೆ ಮಂ
ಗಳಕಳಶಂಗಳೊಪ್ಪಿರೆ ಕರಂಗಳೊಳಾತ್ಮ ಕಪೋಳವೀಕ್ಷಣಂ
ಗಳ ಸುಲಿಪಲ್ಲ ಪುರ್ವಿನ ಕುಚಂಗಳ ಭಂಗಿಯನುರ್ವಿಗೆಲ್ಲಮಂ
ತಳೆದೊಳಗಿಕ್ಕಿ ತೋಱುವವೊಲಂದೆಸೆದತ್ತು ವಿಳಾಸಿನೀಜನಂ || ೪೦
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪಂಚಾಮಾಶ್ವಾಸಂ (೨)
ವ || ಅಂತೆಸೆವ ಪೆಂಡವಾಸದ ವಿಳಾಸದಿನನಂಗರಾಜವಿಜಯ ಪ್ರಯಾಣಲೀಲೆಯನೆಳುಱಿ ಸುತ್ತುಮಿದಿರ್ವರ್ಪನ್ನೆಗಂ ಪುರಪರಿಸರ ಸರಿತ್ತೀರವನದ ತರುತಳದೊಳವತರಿಸಿ ನಿಜವಿಭವಪ್ರಕಾಶ ಭೂಷಣ ವಸನ ಕುಸುಮಾದಿ ಪ್ರಸಾಧನ ಕುತೂಹಳಕ್ಷುಭಿತಮಾಗಿರ್ದ ಖಚರಚಕ್ರದ ನಡುವೆ-
ಮ || ತರುಷಂಡ ಪ್ರತಿಬಿಂಬ ಸಂಕ್ರಮಣದಿಂ ಮುಕ್ತಾತಪತ್ರಂಗಳಂ
ಬುರುಹೋನ್ನಾಳದಳಂಗಳಂತಿರೆ ಮೃಣಾಳೀಮಾಳೆವೋಲ್ ಮಿಳ್ಳಿಸು
ತ್ತಿರೆ ಚಂಚಚ್ಚಮರೀರುಹಂಗಳಮಳ ಕ್ಷಾಮೋಜ್ಜ್ವಳಾಂಗಂ ವಿಯ
ಚ್ಚರರಾಜಂ ಖಗರಾಜಚಕ್ರಯುತನಿರ್ದಂ ರಾಜಹಂಸೋಪಮಂ || ೪೧
ವ || ಮತ್ತಂ-
ಕಂ || ನಯನೋತ್ಸವಮಂ ನವಕಳಿ
ಕೆಯಿನುದ್ಯತ್ಪಳದಿನೀವ ಸಂತಾನದ ಲೀ
ಲೆಯನಾಂತು ಖಚರರಾಜಂ
ಸ್ವಯಂಪ್ರಭೆಯುಮರ್ಕಕೀರ್ತಿಯ ರೂಪಂ
ಬೆಳಗುವ ತೇಜೋಗುಣಮನೆ
ಬೆಳಗುವ ಮೆಯ್ಸಿರಿಯಿನರ್ಕಕೀರ್ತಿಯ ರೂಪಂ ||
ತಳೆದವೊಲಿರ್ದಂ ವ್ಯಜನಾ
ನಿಳ ನರ್ತಿತ ಹಾರನರ್ಕಕೀರ್ತಿಕುಮಾರಂ || ೪೩
ಚಂ || ಮುಡಿಯಿಸುವಣ್ಪನಿಕ್ಕುವಡಿಯೂಡುವ ಕನ್ನಡಿದೋರ್ಪ ತಿರ್ದಿಬೊ
ಟ್ಟಿಡುವಬಳಾಕದಂಬದಿನದೇನೆಸೆದಿರ್ದಳೊ ರತ್ನಪೀಠದೊಳ್
ನಡುವೆ ಖಗೇಂದ್ರಕನ್ಯೆ ದರಹಾಸಸುಧಾರುಚಿ ಪರ್ವೆ ಮಿಂಚುಗಳ್
ಗಡಣಿಸಿ ಸುತ್ತೆ ಪೂರ್ವಗಿರಿಕೂಟದೊಳಿರ್ದ ಸುಧಾಂಶುಲೇಖೆವೋಲ್ || ೪೪
ವ || ಮತ್ತಂ-
ಕಂ || ಎಳಸಿ ನವಪತ್ರಮಂಜರಿ
ಗಳ ಗುಚ್ಛದ ಮುಗುಳ ಚೆಲ್ವನಾತ್ಮಾಂಬಿಕೆ ಸಾ
ರ್ದಳವಡಿಸುತ್ತಿರೆ ನನೆಯಿಸಿ
ದಳಬಳೆ ಮಧುಲಕ್ಷ್ಮಿ ಮೇಳಿಸಿರ್ದೆಳಲತೆಯಂ || ೪೫
ವ || ಅಂತು ನಿಜಾಂತಃಪುರಪುರಂಧ್ರಿಯರ್ ತಮತಮಗೆ ತತ್ಪತಿಂವರೆಯ ಮಂಗಳ ಪ್ರಸಾಧನ ವಿನೋದಮೆ ಪುರಪ್ರವೇಶ ಪ್ರಶಸ್ತ ಲಗ್ನಾಂತರಾಳ ವೇಳಾವಿನೋದಮಾಗೆ ಲೀಲೆಯಿನಿರ್ದ ವಿದ್ಯಾಧರಾಧಿರಾಜನ ನಿಜಾಗಮೋತ್ಸವಕ್ಕೆ ನರ್ತಿಸಿದಪುವೆನಿಸಿ ಮಂಗಳಪಟಹಪಟುರ ವದಿಂ ತತ್ಸಭೆಯ ರತ್ನಪೀಠಂಗಳದಿರ್ವಿನಮಿದಿರ್ವಂದು ಸಂಭ್ರಮಾಭ್ಯುತ್ಥಾನ ಸಂಸಮಾನ ಚೀನಾಂಚಳಾಚಲನ ಚಳಿತವಳಯೋನ್ಮುಖರ ಮುಖಿ ಪ್ರಾರ್ಥಿತಪರಿರಂಭನಂ ಬೀಯ ಗನನೞ್ಕಱಿಂ ತೞ್ಕೈಸಿ ತತ್ಕರಪ್ರಸಭಾಕೃಷ್ಪನಿಕಟ ವಿಷ್ಪರೋಪವಿಷ್ಟಂ ತತ್ಸಮಯ ಸಮುಚಿತ ಶೋಭನೋಪಚಾರಾಜ್ಞಾಪಿತ ಕುಲವೃದ್ಧ ಪುರಂಧ್ರೀಜನಸಮಾಜಂ ಪ್ರಜಾಪತಿ ಮಹಾರಾಜಂ ನಿಜಪದನಿಧಾನ ದೀಪವರ್ತಿಯಾದರ್ಕಕೀತಿಯಂ ತೞ್ಕೈಸಿ ಪರಸುವುದು ಮನತಿನಿಕಟದೊಳ್ ಕೆಳದಿಯರ ನಡುವೆ ಮನಸಿಜವಿಳಾಸಕೇಳೀ ಸಾರಿಕೆಯೊಲಿರ್ದ ನಿಜದಾರಿಕೆಯಂ ಜ್ವಳನಜಟಿಮಹಾರಾಜಂ ಪ್ರಣಯಲಾಲನೋಚಿತ ವಿಕೃತಾಭಿದಾನ ಮುಖರ ಮುಖಾಂಭೋಜನೞಿಂ ಕರೆದು-
ಕಂ || ತೆಗೆದುರದೊಳಮರ್ಚಿ ಮುಖೇಂ
ದುಗಾಕೆ ಮಱಿಮಾಡಿ ಪಿಡಿದ ಲೀಲಾಬ್ಜಮನೊ
ಯ್ಯಗೆ ಕೆಲಕೆ ನೂಂಕಿದಂ ಪೋ
ಗುಗೆ ಪೊಡವಡಲಕ್ಕ ನಿಮ್ಮಮಾವಂಗೆನುತುಂ || ೪೬
ಇದಿರ್ಗೆಱಗುವುದಂ ಮುನ್ನಱಿ
ಯದೆ ಸಿಡಿಮಿಡಿಗೊಳ್ವ ಮುಗ್ಧೆಯಂ ಭರದೆ ಸಭಾ
ಗ್ರದೊಳೆಱಿಗಿಸಿ ತಾಂ ಗುರುವಾ
ದುದು ಲಜ್ಜೆ ಖಗಾಧಿರಾಜನಂದನೆಗಾಗಳ್ || ೪೭
ವ || ಅಂತು ಸಹಜಸಾಧ್ವಸ ನಮ್ರತೆಯೆ ಭಕ್ತಿಪ್ರಣತೆಯಾಗಿ ಪರಿವರ್ತಿತಕಟಾಕ್ಷ ಕಿರಣಾಕ್ಷತಂಗಳಿಂ ನಿಜಾಂಘ್ರಿಗಳನರ್ಚಿಸುವ ಕನ್ಯಾರತ್ನಮಂ ನಿಜಕುಲಕ್ಕಿದುವೆ ಚೂಡಾರತ್ನಮೆಂದು ನೋಡಿ ಪಾರಯ್ಸಿ ಪಲವಂ ನಲ್ವರಕೆಯಂ ಪರಸಿ ತದುತ್ಸವ ರಸೋತ್ಪ್ಲತಮನಃಪ್ರಮೋದ ವಶದಿನಾಗಳ್ ಸಮಾಹೃತ ಸಮಯೋಚಿತ ಗೋಷ್ಠೀವಿನೋದನೆೞ್ದು ವಿದ್ಯಾಧರಾದಿ ರಾಜನಂ ಮುಂದಿಟ್ಟೊಡಗೊಂಡು ಬಂದು ನಿಜಪುರಮನುತ್ತುಂಗತೋರಣ ತರಂಗಿತ ಗೋಪುರಮನಷ್ಟಮಂಗಳೋಪಚಾರಪುರಸ್ಸರಂ ಪುಗಿಸೆ-
ಮ || ಸ್ರ || ಸುದತೀಸಂದೋಹದಾಕಾರದಿನವನಿತಳಂ ರತ್ನಭೂಷಾಪ್ರಭಾಕಾ
ರದಿನಾಶಾಭಿತ್ತಿ ರೋಧಸ್ಥಳಿ ಚಮರರುಹಚ್ಛತ್ರಪಾಳಿಧ್ವಜಾಕಾ
ರದಿನೊಪ್ಪಂಬೆತ್ತು ರೂಪಾಂತರ ಪರಿಣತಮಾಯ್ತಲ್ಲದಂದೆತ್ತವೋದ
ತ್ತದು ಪೇೞೆಂಬನ್ನಮಾಯ್ತಚ್ಚರಿ ಪುಗೆ ಪುರಮಂ ಬಂದು ವಿದ್ಯಾಧರೇಂದ್ರಂ ||
ಮ || ಸುರಚಾಪಂ ಕವಿದಿರ್ದ ಕವಿದಿರ್ದ ಕಾರಮುಗಿಲೊಳ್ ಮೆಯ್ದೋರ್ಪವಿದ್ಯುಲ್ಲತೋ
ತ್ಕರಮೆಂಬಂದದಿ ನೇಱಿದೋಜೆವಿಡಿಯೊಳ್ ಭಾಸ್ವನ್ಮಣಿಚ್ಛತ್ರಮಂ
ಜರಿ ತಳ್ತೆತ್ತಿರೆ ಭಂಗುರಾಂಗಲತಿಕಾ ಲಾವಣ್ಯಮಂದಲ್ಲಿ ನೋ
ೞ್ಪರ ಕಣ್ಣೊಳ್ ಪೊಳೆದುಳ್ಕೆ ಬಂದುದು ಖಗೇಂದ್ರಾಂತಃಪುರಸ್ತ್ರೀಜನಂ || ೪೯
ವ || ಅಂತು ಬರ್ಪಂತಃಪುರ ಕಾಂತೆಯರ ನಡುವೆ ಪೀಲಿದೞೆಯ ತುಱುಂಗಲೊಳ್ ಉದ್ಯಾನ ಷಂಡಂಬೆರಸು ವನದೇವತೆಯೆ ಬರ್ಪಂತೆ-
ಉ || ಕಾಂಡದವೋಲ್ ವಿಳಾಸಭೃತವಾರಿಜಮೇಱಿದ ರತ್ನದೋಳಿಕಾ
ದಂಡಿಕೆ ಚಾಪದಂಡದವೋಲಾತ್ಮವಪುರ್ಲತೆ ನಾರಿವೊಲ್ ಮನಂ
ಗೊಂಡಿರೆ ಬಂದಳಿಂದಿವಳ ಮೆಯ್ವಿಡಿದಾಯ್ತು ಮನೋಭವಂಗೆ ಕೋ
ದಂಡಸರಪ್ರಯೋಗಮೆನೆ ತಾಳ್ದಿ ವಿಯಚ್ಚರಕನ್ನೆ ಲೀಲೆಯಿಂ || ೫೦
ವ || ಅಂತು ಮನಸಿಜವಿಜಯಚಕ್ರರತ್ನಮೆನಿಪ ಕನ್ಯಾರತ್ನಮಂ ಮುಂದಿಟ್ಟು ಬರ್ಪ ನಿಬ್ಬಣದ ಬರವಿನಾಡಂಬರಮಂ ಪುರವರದೊಳೆಲ್ಲಮೞ್ತಿಯಿಂ ನೋಡಲೆಂದು-
ಕಂ || ಪೆಱಗುಳಿದಿರ್ದುವು ಪೊಱಮಡ
ಲಱಿಯದೆ ಪಂಜರಶುಕಾದಿಗಳೆ ಪುರಗೃಹದೊಳ್
ಪೆಱಗಿನಿತಿರ್ಪವರಿಲ್ಲೆನೆ
ಪೊಱಮಟ್ಟೈತಂದುದುಂದು ಪುರಜನಮೆಲ್ಲಂ || ೫೧
ಪುರವೀಥೀಲತೆಗಳ್ ಕುಡಿ
ವರಿದಪುವೆನೆ ಮುಂದೆ ತೆಱಪುವಡೆಯದೆ ಸುತ್ತುಂ
ಪರಿವಡೆದುದು ಪುರಜನಮಾ
ಳ್ವರಿಗಳ ಕೊತ್ತಳದ ಮದಿಲಮಾಡದ ಮೇಲಂ || ೫೨
ವ || ಮತ್ತಂ-
ಕಂ || ಪುರವಿಪಣಿಮಾರ್ಗರತ್ನಾ
ಕರಮಂದೇಂ ಘೂರ್ಣಿಸಿತ್ತೊ ಕವಿದೆತ್ತಂ ತೀ
ವಿರೆ ಜನತಾವಾಹಿನಿಗಳ್
ಪರಿತಂದುತ್ತುಂಗ ಹರ್ಮ್ಯಕೂಟಾದ್ರಿಗಳಿಂ || ೫೩
ವ || ಆ ಸಮಯದೊಳ್-
ಚಂ || ಕುಸಿದಪುದೆಮ್ಮ ಬಿಣ್ಪಿನೊಳೆ ಹಾರದಮಾಲೆಯ ಬಿಣ್ಪನೆಂತೊ ಸೈ
ರಿಸಿದಪುದೆಂದು ನೋಡಿ ನೆಗೞ್ವಂತುಪಕಾರಮನಂಗಯಷ್ಟಿ ಗಾ
ಳಿಸಿ ಪಱಿದಿಕ್ಕಿ ಹಾರಲತೆಯಂ ಮೊಲೆ ಸೋರ್ಮುಡಿ ಸೊಸೆ ಮಾಲೆಯಂ
ಪಸರಿಸೆ ವಿಭ್ರಮಂಬಡೆದುದಂಗನೆಯರ್ ಪರಿತರ್ಪ ಸಂಭ್ರಮಂ || ೫೪
ಕಂ || ಬಂಡಾಡೆ ಮೇಲೆ ಮಧುಕರ
ಮಂಡಳಿಗಳ್ ಬಿಟ್ಟು ಮಿಳಿರ್ವ ಮಡದಿಯ ಮುಡಿ ಮಾ
ರ್ಕೊಂಡುದು ಕಾರ್ಮುಗಿಲಡಿಯೊಳ್
ತಾಂಡವಮಂ ಮೆಱೆವ ಸೋಗೆನವಿಲ ಬೆಡಂಗಂ || ೫೫
ವ || ಮತ್ತಂ-
ಕಂ || ನಱುಸುಯ್ಗೆ ಮುಸುಱಿ ಬರುತಿರೆ
ಮಱಿದುಂಬಿಯಪಿಂಡು ಪರಿವ ತರುಣಿಯ ಮುಖಮೇಂ
ಬೆಱಗಾಗಿಸಿದುದೊ ತಿಮಿರಮ
ನಱೆಯಟ್ಟುವ ತಿಂಗಳೆನಿಸಿನೋಡುವ ವಿಟರಂ || ೫೬
ವ || ಅಂತು ಪರಿತಂದು ನೋೞ್ಪ ನಗರ ನಾರಿಯರ ಲೋಚನಷಟ್ಚರಣ ಚುಂಬನದಿನಾನನಾಬ್ಜ ಮನಲರ್ಚಿಯುಮಿಕ್ಕುವ ಶೇಷಾಕ್ಷತಂಗಳಿನಳಕಲತಿಕೆಗಲರ್ಗೊಂಚಲಂ ನಿರ್ಮಿಚಿಯುಂ ಎಳೆದಳಿರ ತೋರಣಂಗಳಿಂ ಪಟವಾಸರೇಣು ಧೂಸರಿತರತ್ನಾತಪತ್ರಮನುಜ್ಜ್ವಳಿಸಿ ಯುಂ ಅತಿಪರಿಚಯಂಬಡೆದ ವಿಪಣಿವೀಧಿಯಂ ಸ್ವಯಂಪ್ರಭೆ ಮನಮಲ್ಲದ ಮನದಿನ ಗಲ್ವಿನಮೊಡಗೊಂಡು ಬಂದು ಪೌದನಾಧಿರಾಜಮಂದಿರದ ಕೆಲದ ಕೇಳೀವನದಂಗಣ ದೊಳೆತ್ತಿದ ಮುತ್ತಿನಮಂಡವಿಗೆಗಳ ತಂಡದಿಂ ವಿಯನ್ಮಂಡಳಮಕಲಾತಾರಕಿತಮಾಗೆ ಸೊಗಯಿಸುವ ಮಂಗಳ ಸಿಬಿರಮಂ ಬೀಡಿಕೆ ಗೊಟ್ಟು-
ಕಂ || ವಿಭವಮನೇಂ ಮೆ ಱೆದನೊ ದಿ
ವ್ಯಭೋಜನಾಲೇಪ ಮಾಲ್ಯಗೀತಾತೋದ್ಯ
ಪ್ರಭೃತಿ ಮಹಾಸತ್ಕಾರದಿ
ನಭಿನವಸುರಶಾಖೆಯೆನೆ ಖಗೇಂದ್ರಂಗೆ ನೃಪಂ || ೫೭
ವ || ಅನಂತರಂ ತದ್ವಸುಧಾಧಿಪತಿ ಕೃತಸ್ನೇಹ ನಿರ್ಭರೋಪಭೋಗ ಪರಿತೃಪ್ತ ಹೃದಯರ್ ನಿಜಾಂಬಿಕಾಜನಕರಿನಿಸು ವಿಶ್ರಮಿಸಿರ್ಪಿನಂ ಕ್ರೀಡೋಚಿತಾರ್ಥಯಾಮಾವಶೇಷವಾ ಸರಶಿಶಿರವೇಳೆಯೊಳಶೇಷ ಖಚರಕನ್ಯಕಾಪರಿಜನ ಪರೀತೆಯಾಗಿ ನಿಜವಿಳಾಸಮಂ ದಿರೋಪಚತ್ವರಮನೆಳಸಿ ಸುೞಿಯುತ್ತುಮಂಬರಚರೇಶ್ವರ ಕುಮಾರಿ ನಿಜಶಿಬಿರಾಶಿ ನಿಕಟದೊಳೆಲರಿನಲುಗುವೆಳೆದಳಿರ್ಗಳಿಂ ಕೆಯ್ಸನ್ನೆಗೆಯ್ದು ಕರವಂತಿರ್ಧ ಕೇಳೀವನಮನಿದು ಮುಕುಂದನುದ್ಯಾನವನಮೆಂದು ಕೆಳದಿಯರ್ ತೋಱೆ ತದವಳೋಕನಕ್ಯಾಗ್ರಹಂಗೆಯ್ಯೆ ಮುನ್ನಂ ನಿಜೇಶದರ್ಶನಾಭಿಲಾಷದಿಂ ತನ್ನಂ ಕೊಂಡೆವಳ ಕಣ್ಗಳಂ ನಿಲಿಸಲನ್ನೆಗಂ ನೆವಂಬಡೆದೆನೆಂದು ವನವಿಳೋಕನ ಕುತೂಹಲದಿನೆಯ್ದೆವರೆ-
ಮ || ಪುಗುತುಂ ಕಣ್ಬೆಳಗಿಂ ಲತಾಗೃಹದ ಮರ್ವಂ ತೊಳ್ದಿ ಕೇಶಾಂಶುವಿಂ
ಮಗುೞ್ದುತ್ಪಾದಿಸುತುಂ ವನಚ್ಛದಲತಾಂತಚ್ಛಾಯೆಯಂ ದೇಹದೀ
ಪ್ತಿಗಳಿಂ ಮುದ್ರಿಸಿ ಬೇಱೆ ಬಿತ್ತರಿಸುತುಂ ಭೂಷಾಮಣಿಕ್ಷಿಪ್ರ ಕಾಂ
ತಿಗಳಿಂ ಬಂದುದಪೂರ್ವ ಸೃಷ್ಟಿಜನಕಂ ವಿದ್ಯಾಧರಸ್ತ್ರೀಜನಂ || ೫೮
ವ || ಅಂತು ಸಹಜಸೌಂದರ್ಯಸಂದರ್ಶಿತ ಹರಣಭರಣ ಸಾಮರ್ಥ್ಯದಿಂ ಮದನ ನದಿದೇವತೆಯರಂತೆ ಬರ್ಪ ಯುವತಿಯರ ನಡುವೆ-
ಚಂ || ಧರಣಿಗೆ ತಾರಕಾವೃತ ಸುಧಾಕರಲೇಖೆಯಿದೆತ್ತ ಲೀಲತಾ
ಪರಿವೃತ ಕಲ್ಪವಲ್ಲಿ ನರಪಾಳಕ ಕೇಳಿ ವನಕ್ಕಿದೆತ್ತಲ
ಚ್ಚರಿಯೆನೆ ಬಂದಳಂಗರುಚಿ ಪರ್ವೆ ದಿಗಂತಮನೀಕ್ಷಣಾಂಶುಮಂ
ಜರಿತವನಾಂತರಾಳಿ ಗಗನೇಚರರಾಜತನೂಜೆ ಲೀಲೆಯಂ || ೫೯
ವ || ಅಂತು ಪಂಕಜಪ್ರಭವ ಪರಮ ಪ್ರಯತ್ನ ವಿರಚಿತ ಸಂಚಾರಿತ ರತ್ನಪುತ್ರಿಕೆಯುಮಂಗಜ ಭುಜೋತ್ಖಾತ ನಿಶಿತಾಸಿಪುತ್ರಿಕೆಯುಮೆನಿಸಿ ಬರ್ಪ ವಿದ್ಯಾಧರಾಧಿಪತಿಪುತ್ರಿಕೆಯನವ ನೀಪಾಳ ಪರಮರಹಸ್ಯ ಶಾಳಿಕೆಯುಂ ಆಕಳಿತಸಕಳಗುಣ ಮಾಳಿಕೆಯುಂ ಅಪ್ಪವನಪುಳಿಕೆ ಯೊರ್ವಳಿದಿರ್ವಂದು ತದ್ವನೋಚಿತೋಪಾಯನಪುರಸ್ಸರಂ ಕಂಡು ಮುಂದಿಟ್ಟೊಡ ಗೊಂಡುಪೋಗಿ ನಿಜವಿಳಾಸಕೇಳೀಕೌತುಕೋತ್ಪಾದಕಂಗಳಪ್ಪ ಕಮನೀಯ ಪ್ರದೇಶಂಗಳಂ ಕಂಡು-
ಚಂ || ಇದು ನಳಿನೇಕ್ಷಣ ಬಿನದದಿಂದಲರ್ಗಟ್ಟುವ ಮಲ್ಲಿಕಾಲತಾ
ಸದನಮಿದಚ್ಯುತಂ ಸಲಿಲಕೇಳಿಯನಾಡುವ ಪದ್ಮಸದ್ಮಮಿಂ
ತಿದು ಕಮಳಾಧಿಪಂ ಕಳೆಯ ಗೀತದ ಗೊಟ್ಟಿಯೊಳಿರ್ಪ ಚಂಪಕಾ
ಸ್ಪದಮಿದು ಚಕ್ರಿಚಿತ್ರ ರಸಚರ್ಚೆಯೊಳಿರ್ಪ ರಸಾಳಮಂದಿರಂ || ೬೦
ವ || ಎಂದು ತೋಱುತ್ತುಂಬರೆ ತತ್ತನ್ಮನೋಹಾರಿ ಚಾರುತೆಗೆ ಮೆಚ್ಚಿ ನೋಡುತ್ತುಮೆೞ್ತರ್ಪ ನಿಜವಿಳೋಚನ ಚಂಚರೀಕಂಗಳಂ ಅಭಿನವೋದ್ಗಮಸ್ತಬಕ ನಿಕುರುಂಬದೊಳೆಱಗಿಸುತ್ತುಂ ವಸಂತರಾಜನೋಲಗಶಾಲೆಯಂತೆ ಶುಕ ಪಿಕ ಮಧುವ್ರತ ಪ್ರಕರ ಮುಖರಾಯಮಾಣ ಮಾದ ಮಾಧವೀಮಂಡಪಮನೆಯ್ದಿವರೆ-
ಚಂ || ಒಸೆದು ನೃಪಾಳನಾಡಿಸಿದ ಸೋಗೆಗಳಿಂತಿವು ಚಕ್ರಿ ಬೀಣೆಬಾ
ಜಿಸೆ ಸುತಿಗೂಡಿ ತಾರಯಿಪ ತುಂಬಿಗಳಿಂತಿವು ಭೂಪನೊಳ್ ಯಥಾ
ವಸರದೆ ಕಾವ್ಯನಾಟಕಮನೋದುವ ಕೀರಮಿವೆಂದು ತತ್ಕಳಾ
ರಸಿಕನ ಚಿತ್ತವೃತ್ತಿಯ ಪಸಾಯಿತೆ ತೋಱೆ ಮನೋನುರಾಗದಿಂ || ೬೧
ವ || ನೋಡಿ ನಾಡೆಯುಂ ತದೀಯ ಸೇವೋಪಚಾರಚಾಪಳಕ್ಕೆ ವಿಸ್ಮಯಸ್ತಿಮಿತಲೋಚನೆ
ಯಾಗಿರ್ಪಿನಂ ಮನೋಹರಿ ಲತಾನಿಕೇತನಾಂತಃಪ್ರದೇಶಮಂ ತೋಱಿ-
ಚಂ || ಕವಿಜನಮಿತ್ರನೋದುವ ನಿಬಂಧಮಿವಂಗಜಬಂಧುಬಾಜಿಪಾ
ಳವಿಣೆಯಿವೊಲ್ದುದಂ ಬಹುಕಳಾಖನಿ ಚರ್ಚಿಪ ಶಿಳ್ಪಿಯಂತ್ರಮಿಂ
ತಿವು ಹೃದಯಸ್ಥಮಂ ತನತು ವಿದ್ಧಮನಾ ಮನುವಂಶಮೇರು ತಿ
ಟ್ಟವನಿಡುವಲ್ಲಿಗಾ ಫಳಕಮಿಂತಿವು ನೋೞ್ಪುದು ದೇವಿನೀನಿವಂ || ೬೨
ವ || ಎಂದು ತದ್ವನಪ್ರದೇಶ ಲತಿಕಾವಾಸ ಪ್ರಶಂಸನ ಪ್ರಸಂಗದೆ ಮುಕುಂದಂಗೆ ತನ್ನೊಳಾದ ಪೂರ್ವಾನುರಾಗ ನಿರ್ಭರಾವಸ್ಥೆಯಂ ಪ್ರಸ್ತಾವಿಸಿದ ಮನೋಹರಿಯ ಸೂಕ್ತಿಸೂತ್ರಕ್ಕೆ ಸಾರ್ಥಕೋದಾಹರಣಂಗಳುಂ ತನಗೆ ಮುನ್ನವೆ ಬಿನ್ನವಿಸಿದಿಂದುವ ವಚೋ ರೂಪ ದರ್ಶನಕ್ಕೆ ದರ್ಪಣಂಗಳುಮೆನಿಸಿ-
ಕಂ || ಸುದತಿಗೆ ಕಣ್ಬೊಲನಾದುವು
ಮದನಾನಳಹತಿಗೆ ಸೆಡೆದು ನರಪತಿ ಮಱೆಯೊ
ಡ್ಡಿದ ಹರಿಗೆಗಳೆನಿಸಿ ತದಂ
ಗದ ಸಂಗದೆ ಕೊರಗಿ ಕೆಡೆದ ತಾವರೆಯೆಲೆಗಳ್ || ೬೩
ವ || ಅದಲ್ಲದೆಯುಂ ಕುಸುಮಕಾರ್ಮುಕನ ಪೊಡೆಗೆ ಪದವಡಿಸಿ ಕಾಸಿಕಂದಿಸಿದ ಸೆಲಗಿನಂಬಿ ನಲಗುಗಳಿವೆನಿಸಿ ಕಡುಗಂದಿಸೂಸಿದ ಪಾಸಿದೆಳೆದಳಿರ್ಗಳಂ ಪುಷ್ಪಸರಚಾಪನಿರ್ಮುಕ್ತ ನಾರಾಚನಿಚಯಮೆಂಬಿನಂ ಕಱಂಗಿ ಕೆದಱಿದ ಮೃಣಾಳನಾಳಮಮರೆಗರಿಂಕುವೋದ ಚಮರಿಗಳನನುಕರಿಸಿ ಕೊರಗಿ ಪರೆದ ಶೀತಳಿಕೆಗಳ ಬಳಗಮುಂ ಪೊಗೆಯಡಂಗೆಗವಿದ ದೂವೆಯಂತಿರೆ ಬರುಂಟಿದೊಡೆ ಬಿಸಿಯನುಗುೞ್ವ ಕಪ್ಪುರದ ನುಣ್ಮಳಲ ಜಗಲಿಯುಂ ಮತ್ತಮೋಱೊಂದಱ ಸೌರಭಪ್ರಭೆಗಳೋರೊಂದನೆಳಸೆ ತನ್ನೊಳ್ ತಡಂಗಲಿಸಿ ತೊಳಪ ಕಪ್ಪುರದ ಮೌಕ್ತಿಕದ ತೊಡವನೊಳಕೊಂಡು ಪೊಳೆವ ಪಳುಕಿನ ಪರಿಯಣಂಗಳುಂ ಶಶಿಕಳೆಯ ಮುಱಿಗಳಂ ಮುಕ್ಕುಳಿಸಿದೆಳಗಾರ ಕಿಱುಮುಗಿಲ ಜವಳಿಗಳಿವೆನಿಸಿ ವಿಮಳ ಶೀತಳ ಮೃಣಾಳಶಕಳಮಂ ಸೆಱೆಗೆಯ್ದ ಶತಪತ್ರಪತ್ರಪುಟಿಕೆಗಳುಂ ಮಿಱುಪ ನೆಱೆದಿಂಗಳನೆ ಪೊರೆಯೆತ್ತಿ ತಾರಗೆಯ ತುಱಿಗಲನೆ ತಿಱಿದವೋಲೆಳವಾೞೆಯ ಪುದುವಿನೊಳ್ ಮಿಸುಪ ಮಲ್ಲಿಗೆಯ ಮೊಲ್ಲೆಯ ಮುಗುಳ್ಗಳುಂ ಕಱೆಗಳಿದ ಹೆಱೆಯೊಳಿಕ್ಕಿದ ಸುಧಾಪೇನ ಪಟಳಮೆನಿಸಿ ಚಕಚಕಿತ ಚಷಕದೊಳ್ ಪದನಿಕ್ಕಿದ ಕರ್ಪೂರಪಾಂಶುಪರಿಮಿಳಿತ ಮಳಯ ಜಾನುಲೇಪಮುಂ ಮನ್ಮಥಾನಳನನಾಱಿಸಲ್ ತಳಿವ ಮಳಯಜದ ಸುರಿವ ಕರ್ಪುರದ ಮುಸುಂಕುವ ಮೃಣಾಳಸಂತತಿಯ ಕಾಂತಿಗಳೆ ವಿರಹ ಪರಿತಾಪ ಭೀತಿಯಿಂ ತೊಲಗಿ ನೀರ್ದಾಣಮನೆಳಸಿ ನಿಂದುವೆಂಬಂತಿರೊಳಗೆ ಪರಿವ ಪರಿಕಾಲ ಪೊನಲ್ವರಿಯೊಳಿರ್ಪು ವೊರೆದು ತಣ್ಪೇಱಲಿಕ್ಕಿದ ಮಡಿವರ್ಗದ ದುಗುಲಂಗಳುಂ ತಣ್ಗದಿರ ತುಱುಗಲನೆ ನಿಱಿವಿಡಿದ ತೆಱದಿ ಮಿಸುಪ ಪೊಸಗೆಂಕಿನೊಳಗಣೆಳೆನಾರ ತೊಂಗಲಂ ಸಂಗಳಿಸಿ ಪೊರೆಗಳೆದ ಬಾೞೆಯೆಳೆಯ ಸಸಿಯ ದಂಟಿನೊಳು ಸುತ್ತಿ ಸಿರಿಖಂಡದ ಬಂಡಿನೊಳಲುಂಬಿ ತಳಿರ್ವಸೆಯ ಪಕ್ಕದೊಳ್ ನೇಱಿದ ನವೀನ ಚಮರಜಂಗಳುಂ ಸನ್ನಿಹಿತ ವಿರಹಿಜನ ಸಂಜ್ವರವ್ಯತಿಕರದೊಳವಗೞಿಯ ಮಂದ ಘರ್ಮದಿಂದಿನ್ನುಮೀಕೋಮಳ ಲತಾಂಗ ಪೊಟ್ಟಣಂಗಳಿಂ ಪಟ್ಟನೆ ಪನಿವ ತಣ್ಣನಿಯ ತಂದಲುಂ ಬಣ್ಣಂಬಡೆದ ತಣ್ಣೆಲರ ತನುವಿದೆನಿಸಿ ತೆಳ್ಪುವೆತ್ತ ಬಾೞೆಯೆಲೆಯ ಬಿಜ್ಜಣಿಗೆಯುಂ ಮೊದಲಾಗೆ ವಿರಹತಾಪ ಪರಿಚಯ ಮ್ಲಾನಮಳಿನಂಗಳುಂ ಮನ್ಮಥ ಹುತಾಶನೋಪಶಮ ಸಂವಿಧೇಯಂಗಳುಮಪ್ಪವಲ್ಲಭ ಮನಃಶಯನ ತಾಪಕ್ಕೆ ಶಿಶೀರೋಪಚಾರಪ್ರಪಂಚಿತ ವಸ್ತುಗಳನೆಡೆವಿಡದೆ ನೀಡುಂ ನೋಡಿ-
ಚಂ || ಒದವಿ ಭವದ್ರುಮಂ ಘಳಿಮಾಯ್ತನುರಾಗರಸಂ ಸುಬದ್ಧಮಾ
ದುದು ರತಿಕಾಮಧೇನು ಹಯನಾಯ್ತೆನಿಪುತ್ಸವದಿಂ ಸುಖಪ್ರಕಾಂ
ಡದ ಕಡೆಯೆಯ್ದಿದಳ್ ಬಗೆಯ ಕಾಮಿಗೆ ತನ್ನಯ ನಲ್ಮೆಯೊಂದೆ ಸೌ
ಖ್ಯದ ನೆಲೆ ಮತ್ತೆ ತನ್ನವೊಲಿದಿರ್ತನನೊಲ್ದೊಡಮೇನನೆಂಬುದೊ || ೬೪
ವ || ಅನಂತರಮಂತರಂಗದೊಳ್ ನಟ್ಟುಡಿದು ಸಿಲ್ಕಿದಲರಂಬಿನ ಪುಳುಂಬುಗಳೆ ಹೃದಯವಲ್ಲಭ ಪ್ರಣಯಮಯಾಯಸ್ಕಾಂತ ದರ್ಶನದಿನಿರದೆ ಪೊಱಮಟ್ಟಪುವೆನಿಪ್ಪಿನಂ ಮೆಯ್ನವಿರ್ಗ ಳೊರ್ಮೊದಲೆ ಪೊಣ್ಮೆಯುಂ ನಿಜಮನೋರಮಣ ಸಂಜ್ವರಾಪನೋದನ ವ್ಯತಿಕರದೊಳ್ ಕರಮೆ ಕೊರಗಿದ ತದಾವಾಸ ಮಾಧವೀ ಸಹಚರಿಯ ಮೆಯ್ಬಿಸುಪನಾಱಿಸಲು ನಿಮಿರ್ವ ತೆಱದೆ ಸುಯ್ಯೆಲರ್ಗಳೊಗೆಯೆಯುಂ ಕೆದಱಿಪೊಱಮಡುವ ಸುಯ್ಯೆಲರ್ಗಳಲೆಪದಿಂದಲು ಗಿದಪುವೆನಿಸಿ ತನುಲತಿಕೆ ಕರಮೆ ಕಂಪಿಸೆಯುಂ ಆಗಳೆ ಮನಂಬುಗುವ ವಲ್ಲಭನ ಬರವಿನೊಸಗೆಗೆ ವಿಳೋಚನ ದ್ವಾರದೇಶದೊಳ್ ಕಡೆಯಿಕ್ಕಿದ ಬಿಡುಮುತ್ತುಗಳ ತೆಱದೆ ತುಱುಗೆಮೆಯೊಳಶ್ರುಬಿಂದುಗಳು ಮಂದೈಸೆಯುಂ ಅಳಿರಳಿತಶಾಡ್ವಲಚ್ಛಲದೆ ಸಮುನ್ಮಗ್ನ ಮನ್ಮಥ ಶಿಳೀಮುಖಪಟಳಾನುಕೀಲಿತ ಪದಾಬ್ಜೆಯುಂ ಸ್ವೇದಾರ್ದ್ರಪದತಳಾಲಕ್ತ ಕರಸವ್ಯಾಜ ವಜ್ರಲೇಪ ದೃಢಘಟಿತ ಚರಣೆಯುಂ ಪ್ರಣಯಸಾದೃಶ್ಯ ದರ್ಶನ ಕೃತೋಪಕಾರ ಪ್ರಿಯಜನಮನೋಹಾರಿ ಗುಣನಿಗಳ ನಿಯಮಿತಾಂಘ್ರಿಯುಗಳೆಯುಮಾದಳೆನಿಸಿ ಪರಮಾನಂದ ಪಾರವಶ್ಯನಿರ್ಭರಸ್ತಬ್ಧಗಾತ್ರೆಯುಮಾಗಿರ್ದು ಕಿಱಿದಾನುಂ ಬೇಗದಿಂ ಸ್ವಕೀಯ ಸೌಭಾಗ್ಯ ಸಂಪತ್ಪ್ರಶಂಸಂಗಳಪ್ಪ ತತ್ಪ್ರಶಸ್ತ ವಸ್ತುಗಳ ಪರಿಚಯಕ್ಕೆ ನಾಣ್ಚಿದಂತೆಯುಂ ನಿಜೈಕಲೋಚನನಾದ ನಲ್ಲನಂ ತದವಳೊಕನೋತ್ಸುಕಂಗಳಪ್ಪ ಕಣ್ಗಳ್ಗೆ ತೋಱಲಾತುರಿಸುವಂತರಂಗದಿಂ ಪ್ರೇರಿತೆಯಾದಂತೆಯುಂ ತದ್ವಿಳಾಸಲತಿಕಾವಾಸದಿಂ ತಳರ್ದು ಕೆಲದ ಕೃತಕಾಚಳದ ತೞ್ಪಲೊಳ್ ತೋರ್ಪ ಕಂಕೆಲ್ಲಿವಲ್ಲರಿಯನೆಳಸುವಳಿಗ ಳೊಳ್ ಬೆರಸಿ ಪರಿವ ಕಣ್ಬೊಣರ ಬೆಂಬೞಿಯೊಳಸವಸದಿನೆೞ್ತರುತ್ತುಮಿರ್ದಳಿರ್ಪು ದುಂ ಆ ಪ್ರಸ್ತಾವದೊಳ್ ವಿಯಚ್ಚರೇಶ್ವರ ಶಿಬಿರದ ದರ್ಶನ ಕುತೂಹಳದಿನುಪಚಿತಚ್ಛ ತ್ರಚಾಮರಾಧಿರಾಜಚಿಹ್ನನುಂ ಪರಿಚಿತ ತ್ರಿಚತುರ ಸಹಚರಪರೀತನುಮಾಗಿ ಬಿನದದಿಂ ಬನಮನಿನಿಯವಳಂ ನೋಡಲೆತ್ತಾನುಮಿತ್ತಲೆೞ್ತಂದೊಡಸ್ಮದ್ಯಾಚನೋಪಚಿತ ಪುಣ್ಯ ಲಕ್ಷ್ಮೀಪರಂಪರೆಯನೆನಲ್ ಬರ್ಕುಮೆಂದು ಬಗೆಯೊಳ್ ಬಯಸಿ ಪಾರುತ್ತುಂ ಬಂದು-
ಉ || ಆ ಪುರುಷೋತ್ತಮಂ ಸುರಪತಿಪ್ರತಿಮಾಕೃತಿ ತನ್ನ ರಮ್ಯ ಹ
ರ್ಮ್ಯೋಪರಿಮೋಚ್ಚ ಭೂಮಿಕೆಯ ಭೂವಿನುತ ಪ್ರಘಣಾಗ್ರಭಾಗಶೋ
ಭಾಪದ ನ್ಯೂತ್ನರನ್ನ ರಚಿತಾಂಗಣಮಂ ಗುಣರತ್ನಭೂಷಣಂ
ಭೂಪತಿ ತಾನಳಂಕರಿಸಿ ರಂಜಿಸಿದಂ ವಸುಧೈಕಬಾಂಧವಂ || ೬೫
ಗದ್ಯಂ
ಇದು ನಿಖಿಳ ಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಖಚರರಾಜಾಗಮನ ವರ್ಣನಂ
ಪಂಚಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಷಷ್ಠಾಶ್ವಾಸಂ (೧)
ಕಂ || ಶ್ರೀಧರನಭ್ಯುದಯಕರಂ
ಸೌಧೋತ್ಸಂಗಾಭಿ ಶೋಭಿತಂ ಗೆಲೆವಂದಂ
ಭೂಧರವರಸಾನುಗತಾಂ
ಭೋಧರಮಂ ಪಂಚಪರಮಗುರುಪದವಿನತಂ || ೧
ವ || ಅಗಳಾ ಪಂಕಜೇಕ್ಷಣನ ದೃಗ್ದೀಪವರ್ತಿಗೆ ಮನೋಭವಮಹೋತ್ಸವ ನಿಧಾನಮೆನಿಸಿ ತತ್ಕನ್ಯಕಾರತ್ನಮನುಮಿತಪೂರ್ವಕಂ ಪುರೋವರ್ತಿಯಾಗೆ-
ಕಂ || ಎಱಗೆ ನನೆಗಣೆಯ ಸರಿ ಬೆಳ
ದೆಱಗೆ ಮನೋರಥ ಸಹಸ್ರಸಸ್ಯಂ ಕಾಯ್ದಿಂ
ದೆಱಗೆ ಮನೋಜಮದದ್ವಿಪ
ಮೆಱಗಿದುದಚ್ಯುತನ ದೃಷ್ಟಿ ತತ್ಕನ್ಯಕೆಯೊಳ್ || ೨
ವ || ಅಂತಭಿಮತಾಪೂರ್ವ ರೂಪಲಾಭ ವಿಲೋಭದಿಂ ಪರಿವ ಕಣ್ಗಳಿಂ ಮುನ್ನಮೋಪಳೊಳ್ ನೆರವ ತವಕದಿಂ ಪೊಱಮಡುವ ಮದನಸಂಘಟ್ಟನದಿನದಿರ್ವಂತೆಯೆರ್ದೆ ಬೆದಱಿ ಗೂಡುವಾಯೆಯುಂ ಗೂಡುವಾಯ್ವ ಮೆಲ್ಲೆರ್ದೆಯ ತಲ್ಲಣಕ್ಕೆ ಬೆಱಗಾದ ತೆಱದಿನಖಿಲಾಂಗಸ್ಪಂದಮಮಂದಮಾಗೆಯುಂ ಮಱೆದ ಬೆಱಗಾದ ತನುವನನುವಿಸಿ ಮನಃಪ್ರಿಯೆಯ ಪಕ್ಕಕ್ಕೆ ನಡೆಯೆಂದು ನೂಂಕುವಂತಿರೆಡೆವಿಡದೆ ನಡುಕಮೊಡರಿಸೆಯುಂ ಅನುವಿಸುವ ಕಂಪನದ ಭರದಿನಖಿಳಾವಯವಮೊರ್ಮೊದಲೆ ಬೆಚ್ಚರಮೆೞ್ಚಱುವ ತೆಱದೆ ಮೆಯ್ನವಿರ್ಗಳಾವಗಂ ನೆಗೆಯೆಯುಂ ನೆಗೆವ ಮೆಯ್ನವಿರ ಸಂದಣಿಯ ಬೞಿಯೊಳಿಡೆ ವಡೆದಂತರಂಗದಿಂ ಪೊಱಮಡುವ ಲಜ್ಜಾರಸಮಿದೆಂಬಿನಂ ಬೆಮರಬಿಂದುಗಳ್ ತುರುಗಿ ತಲೆದೋಱೆಯುಂ ಬೆಮರ ಬಿಂದುಗಳೆ ಸಕಳಾವಯವದೊಳಮುಣ್ಮಿದುದನತಿಶೈಸುವಂತೆ ಕಯ್ಗೞಿಯೆ ಕಣ್ಬನಿಗಳೊಗೆಯೆಯುಂ ಅಬ್ಜನಾಭಂ ಸಂಭ್ರಮೌತ್ಸುಕ್ಯ ಹರ್ಷಜಡಿಮಾ ಪಹೃತಹೃದಯನುಂ ಅವಿದಿತ ವಿಸಂಸ್ಥುಳ ವಿಕಾರಘಟನಾ ಪಟೀಯ ಸ್ಮರಪರಾಯತ್ತ ವೃತ್ತಿಯುಮಾಗೆ-
ಕಂ || ಮನದೊಲವಿಂ ಪ್ರಾಣಪ್ರಿಯೆ
ಯನಿದಿರ್ಗೊಳಲ್ ಪರಿವ ತೆಱದೆ ನಿಮಿರ್ದುವು ಸುಯ್ಗಳ್
ತನತನಗೆ ಸೋಂಕುವುತ್ಸುಕ
ತನದಿಂ ನಿಮಿರ್ವಂತೆ ಪೊಣ್ಮಿದುವು ಮೆಯ್ನವಿರ್ಗಳ್ || ೩
ವ || ಮತ್ತಂ-
ಕಂ || ಅಡಸಿದ ಧೈರ್ಯಾರ್ಗಳಮೊಳ
ಗುಡಿವಿನೆಗಂ ತೀವಿ ತೆಗೆದು ಮನ್ಮಥನಾರ್ದೆ
ಚ್ಚೊಡೆ ಭೋಂಕನಗಿದು ನೃಪನೆರ್ದೆ
ಪಡಿದೆಱೆದಂತಾಯ್ತು ಕಾಂತೆ ಬಗೆವುಗುವಾಗಳ್ || ೪
ವ || ಅಂತು ಕಂತುಶರಪಟಳಪಾತದಿಂದೊಡೆದು ಶೂನ್ಯಮಾದ ಹೃದಯಮಂ ಸಂತೈಸಿ ಧೈರ್ಯಧನಸನಾಥಂ ಮಾಡೆ ರವಣಮಾದ ಜೂದುಗಾಱನಂತೆ ಮಗುೞ್ದು ಮಗುೞ್ದು ಮಭ್ಯಾಸವಶದಿನಿನಿಯವಳ ಕೂಟಮನೆ ಬಯಸಿ ಕಣ್ಗಳ ಸಹಾಯಮಂ ಸಾರೆ ತನ್ಮನದ ಮನೋರಥಮನೆಯ್ದಿಸಲ್ ಧುರಂಧರಂಗಳಾದುವೆನಿಸಿ-
ಕಂ || ವಿಕಸಿತಮುಖಾಬ್ಜದೊಳ್ ಶಿಥಿ
ಳಕಬರಿಕಾಳಿಂದಿಯೊಳ್ ಚಳೇಕ್ಷಣರುಚಿ ಚಂ
ದ್ರಿಕೆಯೊಳಳಿಗಳ ಝಷಂಗಳ
ಚಕೋರಿಗಳ ತೆಱದೆ ನಲಿದುವರಸನ ಕಣ್ಗಳ್ ೫
ಅಂಬುಧಿಯ ಕಂಬುಕಂದಳ
ಮಂ ಬಳಸುವ ಮೀಂಗಳೆನಿಸಿ ಪೊಳೆದುವು ಲಾವ
ಣ್ಯಾಂಬುಧಿಯೆನಿಪಿನಿಯಳ ಗಳ
ಕಂಬುವನಿನಿಸೆಳಸಿ ಬಳಸಿ ಕೃಷ್ಣನ ಕಣ್ಗಳ್ || ೬
ವ || ಅಂತುಮಲ್ಲದೆಯುಂ-
ಕಂ || ಅವಿರಳ ಲಾವಣ್ಯಜಲ
ಪ್ಲವದೆಳವಾಳೆಗಳಿವೆನಿಸಿ ನಲ್ಲವಳ ಬೆಮ
ರ್ತವಯವದೊಳ್ ಪರಿಮಱಿಯಾ
ಡುವಂತೆ ಪರಿದುವು ವಿಳೋಕನಂ ನೃಪವರನಾ || ೭
ಪಸುರ್ವಾಸೆಬಟ್ಟೆಯಿಂದು
ದ್ದೆಸಮಱಿಯದೆ ನಡೆದು ಕುಚನಗಾಂತರದೊಳ್ ಪೊ
ಕ್ಕು ಸಿಲಿಂಕೆ ನೃಪನಮನಮಾ
ರ್ದಿಸುತುಂ ನಾಣ್ಗಿಡಿಸಿ ಪಿಡಿದನಂಗಜಾ ಚೋರಂ || ೮
ವ || ಮತ್ತಂ-
ಅದಿರೆ ವಳಿತ್ರಯಸೋಪಾ
ನದೊಳೋವದುರುಳ್ಜಿ ನಿಮ್ಮನಾಭಿಸರೋಮ
ಧ್ಯದೊಳಾೞೆ ಪುಡುಕುನೀರ
ೞ್ದಿದನಬ್ಜೇಕ್ಷಣನ ಚಿತ್ತಮಂ ಚಿತ್ತಭವಂ || ೯
ವ || ಅಂತು ಮನ್ಮಥೇಚ್ಛಾವಿಧಾನಭಾಜನನುಂ ಅವಿದಿತಾಂತರ್ಬಹಿಃ ನಿಜಕರಣ ಬಹು ವಿಕಾರನುಂ ಅಭಾವಿತಾನ್ಯ ಸದ್ಭಾವನುಂ ಈಕ್ಷಣೈಕಾವಳಂಬಿತ ಜೀವನನುಮಾಗಿ ಕಮಳಲೋಚನನಿನಿಸಾನುಮಿರ್ಪನಂ ಮನೋಹರಿ ಸಮಯ ಸಮುಚಿತ ವಚೋಲಹರಿಯಾಗಿ ಪರಿವವಳ ಸತ್ಕಟಾಕ್ಷಕಾಂತಿವಲ್ಲರಿಗಳಿಂ ಕಂಕೆಲ್ಲಿವಲ್ಲಿಯನಪೂರ್ವ ಪುಷ್ಪಲಕ್ಷ್ಮಿಗೆ ನೆಲೆ ಮಾೞ್ಪ ಖಚರರಾಜಪುತ್ರಿಯಂ ಪರಿವೃತ್ತವದನೆಯಪ್ಪಿನಮಭಿಮತ ಚಟೂಕ್ತಿಯಿಂ ಮೆಚ್ಚಿಸುತ್ತುಮಿಂತೆಂದಳ್-
ಕಂ || ಪುದಿದು ಭವದಂಗರುಚಿಕೌ
ಮುದಿ ಬಳಸಿರೆ ಪೋಲ್ತು ಶಶಿವಿಮಾನಮನೀ ತೋ
ರ್ಪುದೆ ಗಗನತಳಮನೆಡೆಗೊಂ
ಡು ದೇವಿ ನಿನ್ನೋಪನಿರ್ಪ ಬಿನದದ ಮಾಡಂ || ೧೦
ಎನೆ ಮುರಿದೀಕ್ಷಿದಳ್ ಲೋ
ಚನಾಂಶು ಚಂದ್ರಿಕೆಯೊಳೊದವಿದಾನಂದಸುಧಾ
ವನನಿಧಿಯೊಳ್ ನೆಲೆಗೊಂಡ
ಬ್ಜನಾಭನರ್ಣವಶಯತ್ವಮಂ ಪ್ರಕಟಿಪಿನಂ || ೧೧
ಕರಿಯಾಲಿವಿಡಿದು ಪೊಳೆಯು
ತ್ತಿರೆ ಕಣ್ಗಳ ಪಾಪೆ ಪಱುಗೊಲಿಕ್ಕುವ ತೆಱದಿಂ
ಪರಿದುವು ಲಾವಣ್ಯದ ಕಾ
ೞ್ಪರಮೆನೆ ತೆರೆಮಸಗಿ ವಧುವ ಧವಳಕಟಾಕ್ಷಂ || ೧೨
ವ || ಅಂತು ಶಶಿವಿಶದರಮ್ಯಹರ್ಮ್ಯಾವಳೋಕನ ಕುತೂಹಳಂಗಳೊಳಾತ್ಮೀಯಲೋಚನ ಚಕೋರಂಗಳವಿದಿತಪ್ರಾಪ್ತ ಪೀತಾಂಬರಾಂಗವಲ್ಲಿ ವಾಗುರೆಯೊಳಾಗಳೆ ಸಿಲುಂಕಿನಿಲ್ವುದು ಮನಂತರಮಪತ್ರಪಾಪ್ರಕೃತಿಯಪ್ಪಿವಳ ಮನಮಂ ಮನಮಱಿಯದವರಲ್ಲಿಗವಿಚಾರ ಮುಯ್ವುದು ನಿಮಗಯುಕ್ತಮೆಂದು ಕಣ್ಪೊಣರನಡ್ಡಯ್ವ ತೆಱದೆ ಪೊಱಡುವ ಕಣ್ಬನಿಯುಂ ಕಣ್ಗಳ ಬೞಿಯೊಳುತ್ತವಳಿಸಿ ಪರಿವಚಿತ್ತಮಂ ನಿಲಿಸಲೆಯ್ದುವಂತೆ ನಿಮಿರ್ವ ಸುಯ್ಗಳುಂ ನಿಡುಸುಯ್ವಪೂತ್ಕಾರ ರಭಸಮಂ ಮಱೆಯಿಸಲೊಡರ್ಚುವಂತೆ ಢಕ್ಕೆವಾಜಿಸುವ ಮೆಲ್ಲೆರ್ದೆಯುಂ ಮೆಲ್ಲೆರ್ದೆಯ ನಡುಕಮಂ ಮಾಣಿಸಲ್ ಸಂಭ್ರಮಿಸುವಂತಿರಾಕಂಪಿ ಪವಯವಂಗಳುಂ ಅವಯವಂಗಳಾ ಕಂಪಮನಾಚ್ಛಾದಿಸುವ ತೆಱದಿ ತುರುಗಿ ನೆಗೆದ ಪುಳಕಂಗಳುಂ ಮುನ್ನಮುತ್ಪುಳಕ ಸಂಕುಳಚ್ಛಲದಿನಾಲಿಂಗನೇಚ್ಛೆಯೊಳ್ ನಿಮಿರ್ವ ಗಾತ್ರಮಂ ತಳರಲೀಯದೆ ತಱುಂಬುವಂತಿರಗ್ಗಳಿಸಿದುತ್ಕಟಸ್ತಬ್ಧ ಭಾವಮುಂ ಅತಿಸ್ತಬ್ಧ ಚೇಷ್ಟಮಾದ ತನುವನಿರ್ಪಿನೊಳ್ ಪೊರೆದು ಸಂತೈಸುವಂತೆ ಮೆಯ್ವೊರೆದ ಬೆಮರ ಬಿಂದುಗಳ ಮೊತ್ತಮುಂ ಮತ್ತಮಂತರಂಗ ಶಬಳಿತೌತ್ಸುಕ್ಯ ಸಾಧ್ವಸ ವ್ರೀಡಾಜಡಿಮಾದಿ ವಿವಿಧ ಭಾವಮುಂ ಉದೀರ್ಣ ರಾಗಾರ್ಣವ ಕ್ಷುಭಿತ ಕಲ್ಲೋಳಜಾಳಮೆಂಬಿನಂ ವಿಜೃಂಭಿಸಿದುವಂತುಮಲ್ಲದೆಯುಂ-
ಚಂ || ಅದಿರೆ ನಿಜೇಶನುಂ ನಿಜವಿಳೋಚನ ಸಾಯಕದಿಂ ನಿಜಾಂತರಮ
ಗದ ಕುಸುಮಾಸ್ತ್ರನೆಚ್ಚೊದೆದು ಪುಟ್ಟಿಸಿ ರಾಗದಿನುರ್ವಿ ಧಿಂಕುವಾ
ಱಿದಪನೆನಿಪ್ಪಿನಂ ಸ್ಮರಜಸಾಧ್ವಸದಿಂ ಧಿಗಿಲೆಂದು ಗೂಡುವಾ
ಯ್ದುದು ನೃಪಕನ್ನೆಗಾಗಳೆರ್ದೆ ನೋಡಲೊಡಂ ಮನುವಂಶಮೇರುವಂ || ೧೩
ನಡುಗಿ ಬೆಮರ್ಪ ಪೆೞ್ಪಳಿಸಿ ನೋ ೞ್ಪೆರ್ದೆ ಕಂಪಿಪ ತಲ್ಲನಿಪ್ಪ ಕಾಲ್
ತಡತಡಮಾಗೆ ಕೆಯ್ಗುಡುವಳಂ ನಸುನೆಮ್ಮುವ ಮೇಲುದಂ ಕುಚ
ಕ್ಕಡಿಗಡಿಗೇಱೆ ಸಾರ್ಚುವಳವಟ್ಟಿರೆಯುಂ ತೊಡವಂ ಕೞಲ್ಜಿ ಸ
ಯ್ತಿಡುವ ವಿಕಾರಮಾಕೆಗಿದಿರೊಳ್ ಕರೆಗಣ್ಮಿದುದಂಬುಜಾಕ್ಷನಾ || ೧೪
ವ || ಮತ್ತಂ-
ಕಂ || ಪೂಗಣೆಯಿಂ ಬಾದವಣಂ
ಬೋಗಿರೆ ಹೃದಯಂ ನಿರರ್ಗಳಂ ಕವಿದುಪುವಿಂ
ತೀಗಳೆನೆ ತರುಣಿಗೊಗೆದುವು
ಬೇಗದಿಮತಿಸೂೞ ದೀರ್ಘನಿಶ್ವಾಸಂಗಳ್ || ೧೫
ಹೃದಯಮನಿನಿಯಂ ಪುಗುವೆಡೆ
ಗಿದು ಮಱೆಯೆಂದೆತ್ತಿ ಕಳೆವ ತೆಱದಿಂದೀಡಾ
ಡಿದುದು ನಿಡುಸುಯ್ಯೆಲರ್ ಮೇ
ಲುದನಾಕೆಗೆ ಪಿಡಿಯೆಯುಂ ಕುಚಪ್ರಸ್ವೇದಂ || ೧೬
ನಡುವಲರ್ಗಣೆಗಿನಿಸಂ ಮಱೆ
ವಿಡಿದಪಳೆನೆ ಜಗುೞ್ವ ಮೇಲುದಂ ನೆಲೆಮೊಲೆಯೊಳ್
ಬಿಡೆ ಸಂಧಿಸುವ ಬೞಲ್ಕೆಯೆ
ಮಡದಿಯ ಕರಕಂಪನಕ್ಕದೇಂ ನೆರಮಾಯ್ತೋ || ೧೭
ವ || ಅಂತುಮಲ್ಲದೆಯುಂ-
ಮ || ಪ್ರತಿಬಿಂಬಚ್ಛಲದಿಂ ಬೆಮರ್ತ ಕುಚದೊಳ್ ತಳ್ಪೊಯ್ದ ತನ್ನೋಪನಂ
ಸತಿ ನೀಡುಂ ಮಱೆಮಾಡಿ ಚುಂಬಿಸಿದಪಳ್ ಸಾರ್ದೆಂಬಿನಂ ಸುಯ್ಯೊಳೆ
ತ್ತಿ ತೆರಳ್ವಂಶುಕಮಂ ಕುಚಕ್ಕೆ ನವಲಜ್ಜಾನಮ್ರವಕ್ತ್ರಾಬ್ಜೆ ಸಾ
ರ್ಚುತುಮಂದೋಪನ ಕೆಯ್ಗೆ ಸಾರ್ಚಿದಳನಂಗ ಪ್ರಾಜ್ಯ ಸಾಮ್ರಾಜ್ಯಮಂ || ೧೮
ಮ || ಸ್ರ || ಲುಳಿತಾಸ್ಯಸ್ವೇದದಿಂದಂ ಪರೆಯೆ ತಿಳಕಮಾಕಂಪದಿಂ ಜೋಲೆ ಕರ್ಣೋ
ತ್ಪಳಮಾಲಿಪ್ತಾಂಗರಾಗಂ ಮಸುಳೆ ಪುಳಕದಿಂ ಪಿಂಗೆ ಹರ್ಷಾಶ್ರುವಿಂ ಕ
ಜ್ಜಳಲೇಖಾಲಕ್ಷ್ಮಿ ಭೂಪಂಗೆಸೆದಳಬಳೆ ಚೆಲ್ವಿನ್ನೆಗಂ ಮಂಡನ ಶ್ರೀ
ಯೊಳಡಂಗಿರ್ದತ್ತಿದೆಂಬಂತೊಲವಿರೆ ಸತಿಯರ್ಗೇಕಳಂಕಾರ ಭಾರಂ || ೧೯
ವ || ಅಗಳತನು ಸಮ್ಮೋಹನಶಿಳೀಮುಖ ವಿಮೂಢೆಯಾದ ಮುಗ್ಧೆಯಂ ಸಂತಯ್ಸಲು ವಯಸ್ಯೆಯಂತೆ ಸಾರ್ತಂದಮರೆಯುಮುತ್ಕಳಿಕಾದಿಗಳ ಗಡಣದಿಂ ತನ್ನನಿ ೞಿಕೆಯ್ದಗಲ್ಕೆಯಿಂ ತತ್ಕ್ಷಣದೆ ಚೇತೋಭವ ಪ್ರಭವಪರಿಭವಾಕ್ರಾಂತೆಯಾದ ನಿಜವಯಸ್ಯೆಯಂ ಚಿರಪರಿಚಯೋಪರೋಧದಿನಾರಯ್ಯಲೆಳಸಿದಂತಿರೆೞ್ತಂದ ಲಜ್ಜೆಯುಂ ತದನುಚರನಿರತವೃತ್ತಿ ಯಪ್ಪುದಱಿನಿರದೆ ಲಜ್ಜೆಯಬೆಂಬೞಿಯೊಳ್ ಎಳಸಿದವಹಿತ್ಥಮುಂ ಮೊದಲಾಗೆ ಪೆಱವುಮುಚಿತಭಾವಂಗಳಾವರಿಸೆ ತತ್ಕ್ಷಣಂ ತದಧೀನಮಾನಸೆಯಾದಂತೆಗೆಯ್ದು-
ಚಂ || ಒಗೆದ ಬೆಮರ್ ಸಖೀಜನದ ಸಂದಣಿಗುಮ್ಮಳಿಪಂತೆ ಗೆಯ್ವರ್
ಯ್ಮಿಗೆ ನಿಡುಸುಯ್ಯೆಲರ್ ಬೆಮರ ಬಿಂದುವನಾಱಿಸಲೂದುವಂತೆ ಗೆ
ಯ್ವುಗೆ ನಯನಾಂಬುಗಳ್ ಕುಸುಮದಾಳಿಗೆ ಪೆೞ್ವಳಿಪಂತೆಗೆಯ್ವ ಮಾ
ೞ್ಕೆಗಳೆ ನಿಜೋತ್ಥ ಮನ್ಮಥವಿಕಾರಮನಿರ್ಮಡಿಸುತ್ತುಮಿರ್ಪಿನಂ || ೨೦
ಅನಿಯತಮಾಳಿಯೊಳ್ ಬಱಿದೆ ಸಾರ್ಚುವ ದೂತಿಯನೇನನಕ್ಕೆ ಕೆ
ಮ್ಮನೆ ಬೆಸಗೊಳ್ವ ಮೇಳದವಳಂ ಪಿಡಿದಬ್ಜದೆ ಪೊಯ್ವ ಕುಳ್ಳಿರು
ತ್ತನುವಿಸಿ ಪೋಪಮೆಂಬ ಮಗುೞ್ದೀಕ್ಷಿಸಿ ಮಾಡಮನೊಲ್ದು ಬಣ್ಣಿಪೀ
ಬಿನದದೆ ಕಾಂತೆ ಕಂತುನಟನಾಡಿಸುವಂದದಿನಾಡುತಿರ್ಪಿನಂ || ೨೧
ಕಂ || ತರಣಿ ವಧೂವರರ ಪರ
ಸ್ಪರ ನಯನಪ್ರೀತಿ ದರ್ಶನೋದ್ದೀಪಿತ ರಾ
ಗರಸೋತ್ಯಂಠಿತನಾದಂ
ತಿರೆಳಸಿದಂ ಮೆಲ್ಲನಂದು ಸಂಧ್ಯಾವಧುವಂ || ೨೨
ಇನನಿಂ ನೀರ ಕರಸ್ಪ
ರ್ಶನದೆ ಬೆಮರ್ಪೀ ವಿಳಾಸವತಿಯರ ಸೋಂಕಿಂ
ದನುರಕ್ತನಾದೆನೆಂಬ
ರ್ತಿ ನಿಮಿರ್ದವೋಲ್ ದಿವಸಲಕ್ಷ್ಮಿಯುಂ ಬಡವಾದಳ್ || ೨೩
ವ || ಅನಂತರಂ ತತ್ಕ್ಷಣದೊಳೊದವಿದ ನಿಜತ್ರಪಾಚ್ಯವನಮಂ ಮುಚ್ಚಲಱಿಯದೇವಯ್ಸಿ ಬೆಳಗಿಂಗೆ ಮುಳಿದು ತನ್ನನಡರೆ ನೋಡುವ ಖಗೇಶ್ವರಾತ್ಮಜೆಯ ಕಡೆಗಣ್ಣಕೆಂಪಿನೊಳ್ ಪುದಿದನೆಂಬಂತೆಯುಂ ಬಿಸಿಲೊಳ್ ಬೆಮರ್ತ ವಿದ್ಯಾಧರಪ್ರಮದೆಯರ ಕದಪುಗಳ ಕುಂಕುಮದ್ರವಮನಾತ್ಮಪ್ರಸಾರಿತ ಕರಂಗಳಿಂ ತೆಗೆದಣ್ಪಿಕ್ಕಿಕೊಂಡನೆಂಬಂತೆಯುಂ ಆಗಳಾ ಗಳಗಲಲಾಱದೆ ನಿಜಕರಂಗಳಿಂ ಬರೆತೆಗೆದು ಪದ್ಮಿನಿಯನಮರ್ದಪ್ಪಿ ತತ್ಪರಾಗಾಂಗ ರಾಗದೊಳ್ ಪೊರೆದನೆಂಬಂತೆಯುಂ ವಿಪಾಕಪರಿಣತಸಾರಂಗರಂಗಮಂ ತಳೆದು ಭೂಭುವನಮನಿತುಮಂ ಪರಿಮುತ್ತುಗೊಳ್ವ ಕೞ್ತಲೆಯ ಭಯದಿಂ ನಭೋಲಕ್ಷ್ಮಿ ಸಕಳಪ್ರಕಾಶಮಂ ಮೊಟ್ಟೆಗಟ್ಟಿ ಪಕ್ಕೆವೆಟ್ಟದಿಟ್ಟೆಡೆಗೆ ಕಳಿಪಿದ ಕಟ್ಟೆವದ ಪೊಟ್ಟಳಮಿಂದೆಬಿನಂ ದ್ಯುಮಣಿ ಚರಮಾಚಳಶಿರೋಮಣಿಯಪ್ಪುದುಂ ಕಲ್ಲಕವಿಯ ಕುಸುಕುಱ ಕೋಣೆ ಗಳೊಳೊತ್ತುಗೊಂಡ ಕೞ್ತಲೆಯ ಮೊತ್ತಕ್ಕೆ ಮಾರ್ತಂಡಂ ಕ್ಷೀಣಮಾದುದು ಪೇೞ್ದು ಪೊಱಮಡಿಸಲ್ ಪರಿವ ಪೇರಿಗರಂತೆ ಕೇಳೀಕಪೋತಂಗಳುತ್ತುಂಗ ಕೃತಕ ಕುತ್ಕೀಳಕೂಟ ಕುಹರಂಗಳಂ ಸಾರೆಯುಂ ಬನದ ಕುಂಜದೊಳ್ ಕೊಂಬುಗೊಂಡ ಕೞ್ತಲೆಯ ಪೊೞ್ತಿನ ಬಲದಿನಿನಕರಾನೀಕಮನವುಂಕಿ ಬೆಂಕೊಂಡಳ ಱೆ ಸೂ ೞೈಪ ಸಣ್ಣ ಗಾಳಿಯಲಿಯೆನಿಸಿ ಗೂಡಿಂಗೆ ಸಾರ್ದುಲಿವ ಪಕ್ಕಿಗಳ ಕಳಕಳಂ ಬಳೆಯೆಯುಂ ತತ್ತಮೋಬಳದ ಮುಂದೂಳ ದಾೞಿಯಾಳ್ಗಳಂತಿರೋಳಿಯೊಳ್ ಕೇಳೀಮಯೂರಂಗಳ್ ಉದ್ದಮೊಗೆದು ಪೊಂಗಡೆಯ ಪಕ್ಕಿವಣೆಗೆ ಪಾಱೆಯುಂ ಇನನುಱಿದು ಪೋಪುದುಂ ಪಾರ್ದು ಪದ್ಮಿನಿಯೊೞಿಪಿ ನೆರೆವಾಸೆಯಿಂ ದೋಷಾಕರನೆ ಬನದಮಱೆಯೊಳೆಳಸಿದಪನೆನಿಸಿ ಖೇಚರೀಚಪಳನೂಪುರ ಕ್ವಣನಪರಿಚಯೋಪವೃತ್ತಿಕರ ಮರಾಳಮಬ್ಜಾಕರಕ್ಕೆ ನಡೆಯಲೊಡರಿಸೆಯುಂ ತಮ್ಮ ಮೆಯ್ವೊರೆದ ರವಿಕಿರಣಕವಚಮೊರ್ಮೊದಲೆ ತೊಲಗೆ ತೆಱಪುಗಂಡು ತೂಳ್ದಿ ಸುತ್ತಿ ಮಱೆಯಟ್ಟುವಂಗಭವನಾಱಡಿಗೆ ಬೆಗಡುಗೊಂಡು ತಲ್ಲಣಿಸಿದಂತೆ ನಲ್ಲಳಂ ಬಿಸುಟು ದೆಸೆಗೆಟ್ಟು ಚಕ್ರವಾಕಂ ಕೋಕನದಸದನಡಿನೆೞ್ದು ಪೋಗೆಯುಂ ಮೃಗಧರಮಯೂಖಂಗ ಳೆತ್ತಾನುಮಿಂತಿವಂ ಕಂಡೊಡಾಗಳಂತೆ ಸಂತಮಸೆ ಸಂತಾನಸಂಕೆಯಿಂ ಪಿಡಿಗುಮೆಂದು ಮ್ಮಳಿಸಿ ತಮ್ಮ ತನಿವಂಡನೂಡಿ ನಡಪಿದ ಮೋಹದಿಂ ಬಸಿಱೊಳಗೆ ಬಯ್ತು ಮುಚ್ಚು ವಂತಿರಳಿವಳಗಮನೊಳಕೊಂಡು ನಳಿನಿಗಲ್ ಮುಗಿಯೆಯುಂ ಪಗಲೊಳೊರ್ಮೆಯುಂ ತಮ್ಮನಂಡಲೆದು ಬಂಬಣ ಬಾಡಿಸಿ ಬಿಡದೆ ಕಸುಗಾಯ್ದು ಕಣ್ಣೊಳುೞ್ಕುವುಷ್ಣಕರನ ಬಿಸುಗದಿರ್ಗಳೆಯ್ದೆ ಮೆಯ್ದೆಗೆದುವೊ ಬನದೊಳಿರ್ದುವೊ ಮತ್ತ ಮತ್ತಮೆಂಬುದಂ ಮೆಲ್ಲನೀಕ್ಷಿಸಲುಂ ಮಿಳ್ಮಿಳಿಸಿ ಕಣ್ದೆಱೆವ ತೆಱದೆ ಸಂಪಗೆಯ ಮಲ್ಲಿಗೆಯ ಮುಗುಳ್ಗಳುಳ್ಳಲರೆಯುಂ ಉಲ್ಲಸಿತ ಸಾಂಧ್ಯಶೋಣಿಮಚ್ಛಲದೆ ಬಳಸಿದಂಗಭವ ಹುತವಹ ಶಿಖಾವಳಿಗೆ ಸುಗಿದು ಸುರ್ಕುವಂತಿರೆ ಶಿರೀಷಮಾಳತೀಪ್ರಭೃತಿ ತರುಲತಾಗುಚ್ಛಸಂಪುಟಂಗಳಮರ್ದು ಸಂಕೋಚಿಸೆಯುಂ ಉದ್ದೃಪ್ತ ಶೃಂಗಾರರಸಮಯಮುಮವಿರಾಮಕಾಮುಕ ಕದಂಬ ಕೋತ್ಕಳಿಕಾ ವಿಕಾಸಮಯಮುಂ ಆದ ಸಂಧ್ಯಾಸಮಯದೊಳ್ ತದುದ್ಯಾನವಿಷಯ ಮೌತ್ಸುಕ್ಯವಿಷಯಮುಮಾವೇಗವಿಷಯಮುಮುನ್ಮಾದವಿಷಯಮುಂ ವಿಮೋಹ ವಿಷಯಮುಮಾಗಿ ನಿಜಮಾನಸಾಂತರಾಳಮಂ ಭೋಂಕೆನೆ ಕಲಂಕಿ ನೆಲೆಗಿಡಿಸೆ-
ಉ || ಕೂಡುವ ಪಾರಿವಂಗಳುಲಿ ಕೇಳಿನಗಂಗಳೊಳುಣ್ಮೆ ಕೇಳ್ದಲಂ
ಪೋಡೆ ಕೊಳಂಗಳೊಳ್ ನೆರೆದು ಕಣ್ಗೆಯಲಾಟಿಪ ಹಂಸಯುಗ್ಮಮಂ
ನೋಡಿ ನವೋದಬಿಂದುಭರಮಂಥರದೃಷ್ಟಿಮರಳ್ದು ನಲ್ಲನಂ
ನೋಡಿದಳುರ್ವಿ ನೋಡೆ ಪೊರೆಯೇ ಱಿದ ತನ್ನಯ ಮುಯ್ವನಂಗಜಂ || ೨೪
ರಥೋದ್ಧತೆ || ಅನ್ನೆಗಂ ತಡೆದಮಾಟದರ್ತ್ಥಿಯಿಂ
ದಿನ್ನೆಗಂ ಬನದೊಳಾಡುತಿರ್ಪ ಪೊ
ೞ್ತನ್ನಿದಲ್ತು ನಡೆ ಪೋಪಮೆಂದು ತ
ನ್ನಂ ನಿಜಪ್ರಿಯ ಸಖೀಕದಂಬಕಂ || ೨೫
ಕಂ || ಅನುವಿಸೆಯುಮಿನಿಯನವಯವ
ಮನಡರ್ದು ತೊಡರ್ದಾತ್ಮ ದೃಷ್ಟಿಯಂ ತೆಗೆಯಲ್ ಕಾ
ಮಿನಿ ನೆಱೆಯಳೆ ತರುವನಡ
ರ್ದು ನಿಮಿರ್ದಲತೆಯಂ ಬೞಿಕ್ಕೆ ಬರ್ಕುಮೆ ತೆಗೆಯಲ್ || ೨೬
ಪೃಥ್ವಿ || ಅನಂತವಿಮುಖಾಬ್ಜದಿಂ ದಳಮೃಣಾಳಿಕಾನಾಳಮೆಂ
ಬಿನಂ ಬೞಿಯೊಳಬ್ಜವೀಕ್ಷಣ ದೃಷ್ಟಿಗಳ್ ನೀಳ್ದು ಬ
ರ್ಪಿನುಂ ತಿರಿಪಿದಳ್ ಮುಖಾಂಬುಜಮನೊಯ್ಯನೆಂತಾನುಮಾ
ತನೂದರಿವಳತ್ ಕಟಾಕ್ಷರುಚಿ ಸುತ್ತೆ ದಿಗ್ಛಿತ್ತಿಯಂ || ೨೭
ವ || ಅಂತು ಸಹಚರೀನಿಕರದ ನಿರಂತರೋಪರೋಧದಿನಸವಸಂ ಮಗುೞ್ದ ನಿಜ ಮನೋ ರಮಣನಂಗಯಷ್ಟಿಯೊಳು ನಟ್ಟದಿಟ್ಟಿಯಂ ಬರೆತೆಗೆದು ಬೞಲ್ದಂತೆಯುಂ ಬೞಿಯೊಳೆಳಸಿ ಬಳಸುವ ಸರೋಜಲೋಚನನ ದೃಷ್ಟಿಪಾತದೊಳ್ ತೊಡರ್ದು ತೊಡೆಗಳೊಳ್ ತೊಡಂಕಿದಂತೆಯುಂ ಮದನನಾಜ್ಞೆಯಂ ಮೀಱಿ ಪೋಗದಿರೆಂದು ಚಪ್ಪರಿಸುವಂ ತಿರಡಿಗಡಿಗೆ ಜಡಿವ ಕೋಗಿಲೆಯ ದನಿಯನನುಕರಿಸುವಾತ್ಮೀಯ ಪ್ರತಿಪದನ್ಯಸನಸಿಂಜಾನ ಮಂಜೀರಕೋತ್ಕಳಕಳಕ್ಕೆ ಸೈರಿಸದೆ ನಿಲಿಸುವಂತೆಯುಂ ಕರಮೆ ಮಂಥರಿತಮಂದಗತಿಯೊಳೆಂ ತಾನುಂ ತದುದ್ಯಾನ ಪ್ರತೀಹಾರ ಧಾರಿಣಿಯನೆಯ್ದಿ ತತ್ಪ್ರದೇಶದೊಳೆ ವನಪಾಳಕಂಗಂ ಮನೋಹರಿಗಂ ಮೆಚ್ಚಿದಂದದಿನುಡಲ್ಕೊಟ್ಟು ನಿಲಿಸಿ ನಿಜ ಖಚರಸಹಚರೀ ಸಮುದಯ ಸಮೇತಂ ಸ್ವಯಂಪ್ರಭೆ ನಿಜಶಿಖರ ರಾಜಭವನಕ್ಕೆ ಪೋಗೆ-
ಕಂ || ಅದೆ ಕೃಷ್ಣನ ತನುರುಚಿ ತ
ತ್ಸುದತಿಯ ಪೋಬೞಿಯನಱಸಳೆಳಸಿದುದೆಂಬಂ
ದದೆ ವನವೀಥಿಯನಂದೆಳ
ಸಿದುದವಿರಳಮಂಧಕಾರಮತಿದುರ್ವಾರಂ || ೨೮
ಚರಮಾತಪಮಿಷದಿಂದಳು
ರ್ದುರಿಪಿಯೆ ಬೆಂದಾಱಿ ಕಂದಿದಂದದಿನಖಿಳಾಂ
ಬರಮೇಂ ಕಱಂಗಿದುದೊ ಮೆ
ಯ್ವೊರೆದವಿರಳಮಾಗೆ ಪರೆದು ಪರ್ಬಿದ ತಮದಿಂ || ೨೯
ವ || ಮತ್ತಮಾಗಳಾಗಳಿಂದುವಿನ ನೆವದಿನುದಯಿಸುವ ಮದನಾನಳನ ಕರ್ವೊಗೆಯಿದೆನಿಸಿ ಬಿರಯಿಗಳ ಕಣ್ಗಳೊಳು ಕಣ್ಬನಿಯನೊದವಿಸೆಯುಂ ಸ್ಮರದಹನ ಧೂಮಪಟಳದೊಳ್ ಪುಟ್ಟಿ ಪುಂಶ್ಚಳೀಪ್ರಮೋದ ಬಾಷ್ಪಬಿಂದುಗಳ ತಂದಲಂ ಕಱೆವ ಕಾರ್ಮುಗಿಲ ಮೊತ್ತಮೆನಿಸಿ ಪಥಿಕಸಂಕುಳಮರಾಳ ಮಂಡಳಮನಳಱಿಸೆಯುಮುದಿತ ಸಂಧ್ಯಾ ಪ್ರದೀಪ ಸಂಜನಿತ ಸಿದ್ಧಾಂಜನಮಿದೆನಿಸಿ ಕೌಶಿಕಂಗಳ ಕಣ್ಗಳ ತಿಮಿರಮಂ ಪರಯಿಸೆಯುಂ ಬಿರಯಿಗಳ ಕಣ್ಣೀರಪೂರದೊಳ್ ಬಳೆಯಿಸಿದ ಮನಸಿಜನ ಕೇಳೀತಮಾಳ ಮಂಜರಿ ಯಿದೆನಿಸಿ ವಿಸರದಭಿಸಾರಿಕಾಲೋಚನ ಚಂಚರೀಕನಿಕರಮಂ ನಲಿಯಿಸಿಯುಂ ಉರ್ವರೆಯುಳುರ್ಬ್ಬರಮುರಿದು ನಂದಿದುಷ್ಣಕರನ ಬಿಸುಗದಿರ ಮಸಿಯ ರಾಶಿಯೆನಿಸಿ ನಿಜಸಂಗತಿ ವ್ಯತಿಕರದೊಳಖಿಳ ಲೋಕಮಂ ಕಱಂಗಿಸಿಯುಂ ಅಭಿಮತ ರತೋತ್ಸುಕ ಸ್ವೈರಿಣೀ ಸಂತತಿಗತಂತುಮಯ ನೀಳಚೇಳಮುಮಕಲ್ಕಮಯ ಕಸ್ತೂರಿಕಾಪಂಕಮು ಮಗ್ರಾವಮಯ ಮಹಾನೀಲಮಣಿ ಭೂಪಣಮುಮೆನಿಸಿ ಸಕಳ ಲೋಕಾವಳೋಕಲುಂ ಟಾಕಮುಂ ಅಭಾವೀಕೃತಾಖಿಳ ಭಾವಮುಂ ಅಖಿಳ ವರ್ಣಭೇದ ಭ್ರಂಶಕಮುಮಪ್ಪ ಭೂರಿತಮಂ ತಮಮಶೇಷ ಭುವನೋದರಮನಾವಗಂ ತೀವೆ-
ಕಂ || ಮೃಗಮೆಲ್ಲಂ ಕೃಷ್ಣಮೃಗಂ
ಖಗಮೆಲ್ಲಂ ಕೋಗಿಲೆಯೆ ನದೀನದಮೆಲ್ಲಂ
ಜಗುನೆಯ ಗಿರಿಯೆಲ್ಲಂ ನೀ
ಲಗಿರಿಯೆ ಧಾರಿಣಿಯೊಳೀಗಳೆನಿಸಿದುದಾಗಳ್ || ೩೦
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಷಷ್ಠಾಶ್ವಾಸಂ (೨)
ಇನಿತು ೞಿಸದೆ ಕತ್ತುರಿ ಚಂ
ದನಮಂ ಕಱೆ ಪೆಱೆಯನಿಂದ್ರನೀಲಂ ಮುತ್ತಂ
ನನೆಯನಳಿ ಗಂಗೆಯಂ ಜಗು
ನೆ ನುಂಗಿದಂತಾಯ್ತು ನುಂಗೆ ಕೞ್ತಲೆ ಬೆಳಗಂ || ೩೧
ಚಂ || ಉೞಿಯೆ ಜಳಾಹಿಯೆಂದು ಬಿಸವಲ್ಲಿನಂಚಿ ಶಿಳೀಮುಖಂಗಳೆಂ
ದಿೞಿಕೆಯೆ ಪೂಗಳಂ ಪಱಮೆ ಕೋಗಿಳೆಯೆಂದು ಪಿಕಂ ಬಳಾಕೆಯಂ
ಬೞಿಸಲಲಾಸೆಗೆಯ್ಯೆ ಕಳಹಂಸಕುಟುಂಬಿನಿಯಂ ಮಯೂರಿಯೆಂ
ದೆಳಸೆ ಶಿಖಾವಳಂ ಪುದಿದುದಂಧತಮಂ ಭುವನಾಂತರಾಳಮಂ || ೩೨
ವ || ಅದಲ್ಲದೆಯುಮುದರ ಭೂಧರಪ್ರಭೃತಿ ಗಿರಿದುರ್ಗವರ್ಗಮಂ ಪರಿಮುತ್ತುಮುತ್ತಿ ಮಾರ್ತಂಡ ಚಂಡರೋಚಿಯನಱಸಲೆತ್ತಿ ಪೊತ್ತಿಸಿದ ದೀವಿಗೆಗಳೆನಿಸಿ ಮಿಸುಪ ಖದ್ಯೋತ ಜಾತಮಂ ನೆಗಪಿಯುಂ ಪಗಲೊಳ್ ನಿಕುಂಜಗಹ್ವರ ದರೀಕುಹರಿದಿಟ್ಟೆಡೆಯೊಳೊತ್ತಿರ್ದ ಕೞ್ತಲೆಯುಮಂ ಕೂಡಿಕೊಂಡು ದುರ್ಧರಾಧಿತ್ಯಕಾಸ್ಥಳಿಯನಡರ್ದು ಹರಿನೀಳ ಶೃಂಗ ಸಂಕುಳವ್ಯಾಜದಿಂ ನಿಜಜಯಸ್ತಂಭ ನಿಚಯಮಂ ನಿಱಿಸಿಯುಂ ಉಪವನ ಪ್ರದೇಶದೊಳ್ ಬೀಡುವಿಟ್ಟು ತಿಮಿರರಿಪುವ ಪಗೆಯಂ ಬಗೆದು ಪದ್ಮಿನಿಯನಿನವಿಯೋಗ ವಿಧುರೆಯಂ ಪರಿಭವಿಸಿ ತತ್ಕೋಶಲಕ್ಷ್ಮಿಯಂ ಕೆಯ್ಕೊಂಡುಂ ವಿಧುವಿನ ಮುನಿಸುತಂ ಪಾದಾಗಮೌತ್ಸುಕ್ಯ ವಾಸಕಸಜ್ಜೆಯಂ ಕುಮುದ್ವತಿಯನುದ್ಧತ ಭ್ರಮರರೂಪದಿಂ ರಮಿಯಿಸಿಯುಂ ಆತ್ಮಾಂಗಸ್ವರೂಪದೊಳೆ ರಾಜಾರ್ಕತೇಜಂಗಳುಮನಲೆದು ಸಲೆ ನಿಂದ ಬಲ್ಪಿನ ತಮಾಳಕ್ಕೆ ನಿಜರಾಜ್ಯಲಕ್ಷ್ಮಿ ನಿರವಿಸಿಯುಂ ಉೞಿದ ತರುಗಳುಮನಾ ತಮಾಳದ ಪದವಿಯೊಳ್ ಪೊರೆದುಮಿರದೆ ಪುರವರಂಗಳನುರವಣಿಸಿ ಪೊಕ್ಕು ಬೀದಿವೀದಿಯೊಳ್ ಗಾಳಿ ನುಸುೞದಂದದಿಂ ಮಂದಯ್ಸಿಯುಂ ತನ್ನ ಬರವಿನಾತಂಕದೊಳ್ ಕೇಳೀ ಕಪೋತ ಕೂಜಿತವ್ಯಾಜದಿಂ ಕೂಗಿಡುವ ಗಣಿಕಾವಾಟಮಂ ಪೊಕ್ಕು ಮುಗ್ಧಮಧುಕ ರೋಕ್ಷಿ ಸಾರಿಕೆಯರಪ್ಪ ಪಲರುಮಭಿಸಾರಿಕೆಯರಂ ಕೆಯ್ಕೊಂಡುಂ ಉತ್ತುಂಗ ಚೈತ್ಯ ಕೂಟಕೋಟಿಗಳನಡರ್ದು ಕಣ್ಗೊಳಿಪ ಮಣಿಕನಕಕಲಶದೀಪ್ತಿಗಳನಪಹರಿಸಿಯುಂ ಭರ ದಿನರಮನೆಗೆ ಪರಿಯಿಟ್ಟು ಕಟ್ಟಿದಾನೆಗಳ ದಂತಕಾಂತಿಯಂ ಕಿೞ್ತು ಕಳೆದುಂ ಉದ್ಧುರ ಸುಧಾಗಾರ ದೀಧಿತಿನಿಧಾನಮಂ ಸೂಱೆಗೊಂಡು ಉನ್ನತ ಹರ್ಮ್ಯಪಟಳ ಪ್ರಘಣ ಪಾಳಿಕೆಗಳ ನಾಮಯೂರರೂಪದಿಂ ಕಾಪುಗೊಂಡುಂ ಅಂತಃಪುರವಧೂಕದಂಬಕದ ಮುಡಿಗಳಂ ಪಿಡಿದು ಕಡೆಗಣ್ಣಕಾಂತಿಗಳೊಳೆಕ್ಕತುಳಮಿಕ್ಕಿಯುಂ ಮತ್ತ ಮೊತ್ತರಿಸಿ ಬಯಲೊಳ್ ಬೀದಿವರಿದುಂ ಬಟ್ಟೆಯೊಳ್ ಬಿದ್ದಂಬರಿದುಂ ಅಡವಿಯೊಳ್ ಬಿಸಟಂಬರಿದುಂ ಉರ್ವಿಯಂ ಪೂೞ್ದುಂ ಅಗಸಮನೊತ್ತಿಯುಂ ದೆಸೆಗಳಂ ಕೆತ್ತುಂ ಇಂತು ತತ್ತಮೋಬಳಂ ಮುಳಿದು ಮದನಚಕ್ರಿ ಬೆಸಸಿದಾಟವಿಕ ಶಬರಬಳಮೆನಿಸಿ ಸಕಳ ಜಗಮನಂಡಲೆದು ನೆಲಸೆ-
ಕಂ || ಕ್ಷೋಣಿತಳಂ ತೀವೆ ತಮಂ
ಮಾಣದೆ ಸೋರ್ದುಡುಗೆ ಸುರಿದ ವಿವರಮವೀಗಳ್
ಕಾಣಲ್ ಬಂದಪುವೆನೆ ಗೀ
ರ್ವಾಣ ಪಥಾಂತರದೊಳುಣ್ಮಿದುವು ತಾರಗೆಗಳ್ || ೩೩
ವ || ಮತ್ತಂ-
ಕಂ || ಒಗೆದುವೊ ರವಿರೋಚಿಸ್ತ
ಪ್ತೆಗೆ ಬೆಮರ್ವನಿ ಗಗನಲಕ್ಷ್ಮಿಗತಿತಾಪದೆ ಮೇಣ್
ಪುಗುೞುಣ್ಮಿದುವೋ ಪೇೞೆನೆ
ಸೊಗಯಿಸಿದುವು ತರದೆ ತುಱುಗಿ ತಾರಾವಳಿಗಳ್ || ೩೪
ವ || ಆ ಸಮಯದೊಳ್
ಕಂ || ಪುದಿದ ತಿಮಿರಾಳಿಕುಳಮಂ
ಬೆದಱಿಪ ಸಂಪಗೆಯ ಮಿಸುಪ ಮುಗುಳ್ಗಳಿವೆಂಬಂ
ದದೆ ಬೆಳಗಿನ ಬಿತ್ತುಗಳೆನಿ
ಸಿದ ಸೊಡರ್ಗುಡಿ ತೊಳಗಿ ಬೆಳಗಿದುವು ಮನೆಮನೆಯೊಳ್ || ೩೫
ವ || ತದನಂತರಂ-
ಕಂ || ಅದಿರ್ದ ಸತೀನಯನಝಷಂ
ಬೆದಱಿ ತಮೋಹ್ರದದೊಳತನು ವಾಗುರಿಕಂ ಬೀ
ಸಿದ ಜಾಳಮೆನಿಸಿ ನಿಮಿರ್ದ
ತ್ತುದಯಾದ್ರಿಯ ದರಿಯೊಳಮೃತಕರ ಕರಜಾಳಂ || ೩೬
ಪರೆದು ತಮಕ್ಕೊಡ್ಡಿದ ಸಾಂ
ಧ್ಯರಾಗಮನಿತುಂ ನಿಜಾಭಿಭವಮಂ ಕಳೆಯಲ್
ನೆರೆದಿಂದ್ರನಾಸೆಯಿಂ ಮಗು
ೞೆ ರೂಪುದೋಱುವವೊಲೊಗೆದುದೈಂದವ ಬಿಂಬಂ || ೩೭
ವ || ಮತ್ತಂ-
ಕಂ || ಆಗಳೆ ಸಿಂಧೂರದ್ಯುತಿ
ಗಾಗಳೆ ಕೋಕನದ ಕಾಂತಿಗಾಗಳೆ ವಕುಳ
ಶ್ರೀಗೆ ನೆಲೆಯಾಗಿ ಹಿಮಕರ
ನಾಗಳೆ ಸಂಸ್ಕೃತಿಯ ಸಿರಿಗೆ ಕನ್ನಡಿಯಾದಂ || ೩೮
ವ || ಆಗಳ್-
ಕಂ || ಮನದೊಳಮಾದರಿಸದೆ ತಂ
ನನೆಯಿ ೞಿಕೆಯ್ದಿರ್ಪ ತುದಿಯ ದಿವಮನದಿರ್ಪಲ್
ಮುನಿದು ತಲೆವರಿಗೆಗೊಂಡತ
ನು ನಭಮನಡರ್ದಪ್ಪನೆನಿಸಿದಂ ಶಶಲಕ್ಷ್ಮಂ || ೩೯
ವ || ಅದಲ್ಲದೆಯುಮಾವಗಂ ಪಗಲೊಳೆ ಹಿಮದಾಮದೀಧತಿ ವಿಮರ್ದದಿನುದ್ದಮುರಿವ ರವಿಸಿಳಾಜ್ವಾಳಾಜಾಳದೆ ಕರಿಂಕುವರಿದುದಯಭೂಧರಮನಾತ್ಮ ಕರಸಂಭೃತಸುಧಾಸೇಕ ದಿನಾಱಿಪೆಡೆಯೊಳ್ ಉಣ್ಮಿದ ತದೂಷ್ಮಪಾತದಿಂ ಕಂದಿದಂತೆಯುಂ ನಿಜಕರದೆ ಬರೆ ತೆಗೆದು ತವೆ ಪೀರ್ದ ಸಂತಮಸಮಾತ್ಮೀಯ ವಿಶದಾತಿಶಯದಿಂ ಪೊಱಗಣ್ಗೆ ಮಿಱುಗಿದಪುದೆಂಬಂತೆಯುಂ ಭೂಭುವನಮಾವಗಂ ತೀವೆ ಕವಿವ ಕೌಮುದೀಪ್ರವಾಹದ ನಿರ್ಗಮದ್ವಾರದಂತೆಯುಂ ಕಾಂತಿವೆತ್ತ ನಿಜಲಕ್ಷ್ಮಲಕ್ಷ್ಮಿಯಿಂ ಮನಸಿಜನ ವಿಜಯಧ್ವಜದ ಮಕರಪಾಳಿಕೆಯೊಳ್ ಕೀಲಿಸಿದ ಬಿರುದಿನ ಕನ್ನಡಿಯಿದೆನಿಸಿಯುಂ ವಿರಹಿಮಾರಣಕ್ಕೆ ಮದನಸಿದ್ಧನುದ್ಧರಿಸಿದ ಯಂತ್ರಪಟಮಿಂತಿದೆನಿಸಿಯುಂ ಗಗನಕಾಮಿನಿಯ ಕೆಯ್ಯೊಳ್ ಪದನಿಕ್ಕಿದಂಪಿನ ಕತ್ತುರಿಯ ಬೆಳ್ಳಿವಟ್ಟಲೆನಿಸಿಯುಂ ನಿಶೀಥಿನೀನಾಥನಂಬರತಳಾಂಬುಧಿಗೆ ಕಂಬುಕಂದಳಮಾಗೆ-
ಕಂ || ಇಡಿದ ತಮಮೊರ್ಮೊದಲ್ ತೆಗೆ
ದಡಂಗೆ ಜಗಮೆಯ್ದೆ ಕಾಣಲಾದತ್ತಿತರರ್
ನುಡಿವವೊಲಗಸ್ತ್ಯ ಮುನಿ ಪೀ
ರ್ದೊಡೆ ಕಡಲೀ ತೆಱದಿನಿರ್ಕುಮೆಂಬಂತಾಗಳ್ || ೪೦
ವ || ತದನಂತರಂ-
ಕಂ || ಕಳೆಯೆ ವಿಧುಕರಸಹಸ್ರಂ
ಗಳಿನೊಳಗಣ ತಿಮಿರಪಂಕಮಂ ಶಶಿಮಣಿ ನಿ
ರ್ಮಳ ಸಲಿಲ ಶ್ರುತಿ ಭುವನ
ಸ್ಥಳಮಂ ತೀವಿದವೊಲಾದುದೆಳವೆಳ್ದಿಂಗಳ್ || ೪೧
ಆರೆ ನವವಿಧತಮೋಮಯ
ವಾರಿದತತಿ ಕಱೆದು ಕರಗೆ ತೀವಿದುದು ಪಯಃ
ಪೂರದೆ ಭುವನೋದರಮೆನೆ
ರಾರಾಜಿಸಿದುದು ಸುಧಾಂಶುರುಚಿವಿಸ್ತಾರಂ || ೪೨
ತರಳ || ದೆಸೆಯೆ ಮುತ್ತಿನಭಿತ್ತಿ ಧಾತ್ರಿಯೆ ಚಂದ್ರಕಾಂತದ ರಂಗಮಾ
ಗಸಮೆ ಚೇನವಿತಾನಮಾಗೆ ವಿಚಿತ್ರಮಂಡಪಮಂ ವಿಗು
ರ್ವಿಸಿದನಾತ್ಮ ಸುತಾವಿವಾಹ ಮಹೋತ್ಸವಕ್ಕೆ ಖಗೇಶ್ವರಂ
ಪೊಸತಿದೆಂಬಿನೆಗಂ ಪ್ರಕಾಶಿಸಿದಂ ಸುಧಾದ್ಯುತಿ ಲೋಕಮಂ || ೪೩

ಕಂ || ರಜತಗಿರಿ ನಿಜಖಗೇಶಾ
ತ್ಮಜೆಯ ವಿವಾಹಕ್ಕೆ ಕಳಿಪಿದುದು ನಿಬ್ಬಣಮಂ
ನಿಜಕಾಂತಿ ಸಂತತಿಯನೆನೆ
ವಿಜೃಂಭಿಸಿತ್ತಮಳ ಕೌಮುದೀವಿಸ್ತಾರಂ || ೪೪

ಕಂ || ಚಲದಿನಱೆಯಟ್ಟಿ ಚಳಮಂ
ಡಲಾಗ್ರ ಕರದಿಂ ಸುಧಾಂಶು ನೇರ್ದಿಕ್ಕಿದ ಕ
ೞ್ತಲೆಗಳ ತಲೆಗಳೆ ದಿಟಮೆನಿ
ಸಲಾರ್ತುವಲ್ಲಲ್ಲಿ ನಿಂದ ಮರದ ನೆೞಲ್ಗಳ್ || ೪೫
ಸೊಕದೊಳಿರೆ ನೋಡಿ ನಲಿವಗ
ಲೆ ಕೊರಗುವಿನಿತೆ ಸ್ವಬಂಧು ರುಚಿಯಿಂ ಶಶಿಗಾ
ದ ಕಳಂಕ ಲವಮುಮಂ ಪ
ರ್ಚ್ಚುಗೊಂಡುವೆನೆ ತಳೆದುವಳಿಗಳಂ ಕುಮುದಿನಿಗಳ್ || ೪೬
ಭೃತೆಸುರಭಿಗರ್ಭಗತಿಮೋ
ಚಿತ ಪೃಥುಮಧ್ಯೆಯ ವಿಪಾಂಡುರಾನನೆಯ ಕುಮು
ದ್ವತಿಯ ಪ್ರಸವೋತ್ಸವ ಭವ
ವಿತತಾನಕ ರುತಿವೊಲೆಸೆದುದಳಿ ಬಹಳ ರಮಂ || ೪೭
ವ || ಆ ಸಮಯದೊಳ್-
ಚಂ || ಚಳನತಳದ್ಯುತಿಚ್ಛಲದೆ ಕೆಂಬಿಸಿಲಂ ಕಿಡೆಮಟ್ಟಿ ಕುಂತಳ
ಚ್ಛಳದೆ ತಮಂಗಳಂ ಮುಸುಕಿನೊಳ್ ಸೆಱೆಗೆಯ್ದು ಚಳದ್ವಿಳೋಚನಾಂ
ಚಳವಿಳಸನ್ನವೇಂದುಕಳೆ ಸಾಂದ್ರತನುದ್ಯುತಿ ನೂತ್ನಚಂದ್ರಿಕೋ
ಜ್ವಳೆ ಪೊಱಮಟ್ಟಳೊರ್ವಳಭಿಸಾರಿಕೆ ಭೂಚರಚಂದ್ರಮೂರ್ತಿವೋಲ್ || ೪೮
ವ || ಮತ್ತಂ-
ಉ || ಇಂಗದಿರಿಂದೆ ನೆಯ್ದುದೆನಲಪ್ಪ ದುಕೂಲದ ಕಮ್ಮನಪ್ಪ ಬೆ
ಳ್ದಿಂಳೆನಲ್ಕೆ ಬರ್ಪ ಸಿರಿಖಂಡದ ಜೊನ್ನದ ಬಿತ್ತಿವೆಂಬ ಮಾ
ತಿಂಗೆಡೆಯಪ್ಪ ಮಲ್ಲಿಗೆಯ ಕಾಂತಿ ಮುಸುಂಕೆ ತೊೞಲ್ವ ಕಂತು ಕೀ
ರ್ತ್ಯಂಗನೆಯಂದದಿಂದೆ ನಡೆತಂದೊಡಗೂಡಿದಳೊರ್ವಳೋಪನೊಳ್ || ೪೯
ಚಂ || ಬರೆ ತೆಗೆದೀಂಟೆ ನುಣ್ಪಡರೆ ಪೊಣ್ಮಿದ ಬಾಯ್ ಕದಪಂ ಕದಂಪಿನಿಂ
ದೊರಸೆ ಪಗಿಲ್ತ ಕತ್ತುರಿಯ ಪತ್ರಲತಾಂಕುರದಣ್ಕೆ ತಳ್ತು ನಿ
ರ್ಭರಪರಿರಂಭದೊಳ್ ಪೊರೆದ ಕುಂಕುಮಮೆಂದಿತರಾಂಗಸಂಗಮಂ
ನಿರವಿಸುತಿರ್ದೊಡುಂ ಶಶಿಕರಾವೃತಲೋಚನೆ ಕೈತಳೋಪನಂ || ೫೦
ವ || ಅಂತುಮಲ್ಲದೆಯುಂ-
ಮ || ವಳಿತಭ್ರೂಲತಿಕಂ ದುರುಕ್ತಿಮುಖರಂ ಶಾಂತಪ್ರಸಾದಂ ಸ್ಮಿತೋ
ಜ್ವಳಮುದ್ಯತ್ಪುಳಕಂ ಯಥಾಭಿಮತ ನಾನಾಲಾಲನಂ ಸ್ವೇದಶೀ
ತಳಮುಚ್ಯಶ್ವಸನಂ ಶ್ರಮಸ್ತಿಮಿತಗಾತ್ರಂ ಕಾಮುಕಾನೀಕಮಂ
ದೊಳಪೊಕ್ಕೆಯ್ದಿದುದೊಯ್ಯನೊಯ್ಯನೆ ರತಿಕ್ರೀಡಾಪಗಾಪಾರಮಂ || ೫೧
ತೆಱವಿಂ ನೀಳ್ಕಿ ಗವಾಕ್ಷಮಂ ತೆಱೆವ ನೀರಂ ಮುಕ್ಕುೞೊಳ್ ತೀವಿ ಕೊಂ
ಡೆಱೆವಿರ್ಗೆಯ್ಯೊಳೆ ಗೂಡುವಾಯ್ವೆರ್ದೆಯನಂತಂ ತಣ್ಪತಾಂಬೂಲಮಂ
ನೆಱೆ ಮೆಲ್ದೀವುಗುರ್ವೊಯ್ಲನೂದುವ ಸೆಱಂಗಿಂ ಬೀಸುತಿರ್ಪೋಪರ
ೞ್ಕಱಲಂಪಂಗನೆಯರ್ಗೆ ರಾಗಮನದೇಂ ಮಾಡಿತ್ತೊ ರತ್ಯಂತದೊಳ್ || ೫೨
ವ || ಅಂತಖಿಳ ಕಾಮುಕನಿಕಾಯಮವಿರಳ ಸುಖಾವಗಾಹದೊಳ್ ನಾಡೆ ತೇಂಕಾಡಿ ತಣಿವಿನಮನಂಗಜಳನಿಧಿಯಂ ನೆಲೆವೆರ್ಚಿಸಿ ನಿರತಿಶಯ ಕೌದುದೀಪೂರಮಸದಳಂ ಬಳೆದು ಬೆಳಗುತಿರ್ಪಿನಂ-
ಕಂ || ಓಪಳ ಬೞಿಯೊಳ್ ಕಳಿಪಲ್
ಪೋಪಂದದೆ ಪೋಗೆ ಕಣ್ಗಳುಂ ಮನಮುಮವಂ
ಭೂಪತಿ ಬರಪಾರ್ದಿರ್ಪವೊ
ಲಾ ಪೊೞ್ತಪ್ಪಿನೆಗಮಿರ್ದ ತೆಱದಿಂದಿರ್ದಂ || ೫೩
ವ || ಅಂತಿರ್ದನಂತರಮೆಂತಾನುಮಲ್ಲಿಂದೆೞ್ದು ಹರ್ಮ್ಯಭೂಮಿಕಾತಳದಿಂ ಭೂಮಿತಳಕ್ಕ ವತರಿಸಿ ಸೆಜ್ಜೆವನಗೆ ಬಿಜಯಂಗೆಯ್ದು ನಿಜಮನೋವಲ್ಲಭೆಯ ನಿಜಮನೋವಲ್ಲಭೆಯ ರೂಪಲಾವಣ್ಯ ಸೌಂದರ್ಯ ದೇಶೀಯ ವೇಷಮುಮನತಿಶಯಮನಃಶಯದಶಾತಿಭರಮುಮನಾತ್ಮಾಂತರಂಗ ಭಿತ್ತಿಯೊಳ್ ಚಿತ್ರಿಸಿದಿಂದುವ ವಚಶ್ಚಿತ್ರ ರಚನೆಯಂ ನಿಜವಿಳೋಚನ ಪ್ರವಿಶತ್ಸಮಯ ಸಮುದಿತರ್ ತದೀಯ ಸಾತ್ವಿಕ ಪ್ರಣಯಭಾವರಸ ಭಾವನೆಯಿನಭಿನವಮಾಗೆ ಭಾವಿಸುತ್ತುಂ ಅವಿದಿತನಿದ್ರಾವೇಷನುಂ ಉತ್ಕಟೋತ್ಕಳಿಕಾಸಮುನ್ಮೇಷನುಮಾಗಿ ವನಜಾಕ್ಷನಿರ್ಪಿನಮಾಗಳ್ ಪರಸ್ಪರ ಸಮಾಗಮೋತ್ಕಂಠೆಯಿಂ ತನ್ನ ಪೋಪುದನೆ ಪಾರ್ದುಮನದೊಳಡಹಡಿಸುತಿರ್ಪುಪೇಂದ್ರನ ಖಗೇಂದ್ರಸುತೆಯ ರತಿಲಾಲಸೆಗೆ ಲಜ್ಜಿಸಿ ತೊಲಗುವಂತೆ ಮುಕುಳಾಯಮಾನ ಕುಮುದನಯನೆಯುಂ ಅಪಾವೃತ್ತ ವಿಧುವದನೆ ಯುಮಾಗಿ ರಜನಿ ಮೆಲ್ಲನೆ ಮೆಯ್ದೆಗೆಯೆ-
ಕಂ || ಜ್ವಳನಜಟಿ ಪೋದನಾಧಿಪ
ನಿಳಯಂಗಳೊಳೊಸಗೆವಸದನಂಗೊಳ್ವಬಳಾ
ವಳಿಯ ಮಣಿಮಯ ವಿಭೂಷಣ
ವಿಳೋಕಮೊಡನೊಡನೆ ಬೆಳಗೆ ಬೆಳಗಾಯ್ತಾಗಳ್ || ೫೪
ಆ ಪದದೊಳ್ ಗಣಕಗಣ
ಸ್ಥಾಪಿತ ಜಳಭಾಂಡನಿಹಿತ ಘಟಿಕಾಪಾತ್ರಂ
ಸಾಪತ್ನಂಬೆತ್ತಿರೆ ಗಗ
ನೋಪಾಂತದೊಳೊಗೆದು ಸೊಗಯಿಸಿತ್ತಿನಬಿಂಬಂ || ೫೫
ವ || ತದನಂತರಂ-
ಚಂ || ಹರಿಗಭಿಷೇಕಮಂಗಳ ವಿಭೂಷಣಮಂಗಳ ಮುಖ್ಯಮಂಗಳಾ
ಚರಣಮನೆಯ್ದೆ ಮಾಡಿ ಜನನೀಜನಕರ್ ತದಶೇಷ ಕೃತ್ಯದೊಳ್
ಪರಿಜನದೋಳಿಯಿಂ ಪರಿವ ತಮ್ಮಯ ಲೀಲೆಯನಿಂದ್ರಲೀಲೆಯಿಂ
ಪಿರಿದುಮಿವರ್ಗಮೆಂದೆ ಬಗೆದರ್ ಗಡಿದೇಂ ಪ್ರಣಯ ಪ್ರಮತ್ತರೋ || ೫೬
ವ || ಅನ್ನೆಗಂ ಜ್ವಳನಜಟಿಮಹಾರಾಜನಟ್ಟಿದ ಮಹತ್ತರರ್ ವಂದು ದೇವ ಕನ್ಯಾವಿವಾಹ ಮಾತ್ಮಗೃಹವಿಧೇಯಮಾಗಿರ್ಪುದಱಿಂ ದೇವರ ಬಿಯ್ಯಗಂ ಪ್ರಭುರ್ಯದೇವೇಚ್ಚತಿ ತತ್ಕರೋತಿ ಎಂಬ ನೀತಿಯಂ ನನ್ನಿಮಾಡಿ ತನ್ನ ಬಿಟ್ಟಿರ್ದ ಲೀಲಾವನಮೆ ಭವನಾಂಗ ಕಲ್ಪಭೂಜಮಾದುದೆನೆ ವಿವಾಹವೇದಿಕಾ ಮಂಡಪಪ್ರದಾನ ಪ್ರಾಸಾದ ಸೌಧಶಳಾದಿ ಸುಭಗ ಶೋಭನ ಮಣಿಭವನಮಂ ವಿದ್ಯೆಯೊಳೆ ನಿರ್ಮಿಸಿ ವಿವಾಹಕಲ್ಯಾಣಮನಲ್ಲಿಯೆ ಮಾೞ್ಪ ಸಮಕಟ್ಟಿಂದಟ್ಟಿದಂ ನಿವರ್ತಿಪ ಮುಹೂರ್ತಮೆ ವಿವಾಹಮಂಗಳಮುಹೂರ್ತ ಮದಱಿಂ ತಡೆಯದೆ ಬಿಜಯಂಗೆಯ್ಯಿಮೆಂದು ಬಿನ್ನವಿಪುದುಂ-
ಚಂ || ಗಗನಚರಾಧಿರಾಜನುಚಿತಜ್ಞತೆಗಂ ಪರಮಾನುರಾಗ ವೃ
ತ್ತಿಗಮತಿಶಾಯನಂ ಬಡೆದ ಸಂಪದಕಂ ಸ್ಮೃತಿಮಾತ್ರ ಕಾರ್ಯಸಿ
ದ್ದಿಗಮವದಾತ ಬುದ್ಧಿಗಮುದಾರತೆಗಂ ಧರಣೀಚರೇಶ್ವರಂ
ಮಿಗೆ ಪರಿತೋಷಮಂ ಹೃದಯದೊಳ್ ತಳೆದಂ ವಸುಧೈಕಬಾಂಧವಂ || ೫೭
ಗದ್ಯಂ
ಇದು ನಿಖಿಳ ಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಸ್ವಯಂಪ್ರಭಾ ಸರೋಜನಾಭ ಪರಸ್ಪರ ನಿರೀಕ್ಷಣ ವರ್ಣನಂ
ಷಷ್ಠಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಸಪ್ತಮಾಶ್ವಾಸಂ (೧)
ಶ್ರೀದನುಜಾರಿಯ ಪರಿಣಯ
ನೋದಯಮಂ ಮೆಱೆಯಲೆಂದು ಖಗಪತಿ ಸದನ
ಕ್ಕಾದರದೆ ಪೋಗಲುದ್ಯತ
ನಾದಂ ವಿಭು ಪಂಚಪರಮಗುರುಪದವಿನತಂ || ೧
ವ || ಅಂತಾ ಪೋದನಪುರವರಾಧೀಶ್ವರಂ ಸಂಭ್ರಮಕೃತಪ್ರಸಾಧನಂ ಪೂರ್ವ ನಿರ್ವರ್ತಿತ ಜಿನರಾಜಪೂಜಾವ್ಯಾಪಾರಾಪಾರಸೌಖ್ಯಕರಮುಖ್ಯಮಂಗಳನಖಿಳರಾಜ್ಞೀಜನ ಪ್ರಧಾನ ಜನ ಕುಮಾರಜನ ಪರಿಜನ ಬಂಧುಜನಸಹಸ್ರಂಬೆರಸು ಬಂದು ವರನಂ ಪರಸಿ ಸೇಸಿಕ್ಕಿ ಮುಂದಿಟ್ಟು ನಡೆಯೆ-
ಕಂ || ವಿವಿಧಾತೋದ್ಯರುತಿಪ್ರತಿ
ರವಮಿಷದಿಂ ಕುಳಕುಭೃತ್ಕುಳಂ ಗೋತ್ರಕುಭೃ
ನ್ನಿವಹಕ್ಕಿದುಚಿತಮೆನೆ ಪರಸೆ
ವಿವಾಹಗೃಹಕ್ಕೆ ನಡೆದನಾಗಳುಪೇಂದ್ರಂ || ೨
ವ || ಅಲ್ಲಿ ಸುರಜಾಪಶಕಲಂಗಳೊಳ್ ತಡಂಗಲಿಸಿ ಮಿಳ್ಳಿಪ ತಟಿಲ್ಲತೆಗಳೆನಿಸಿ ಮಣಿಕನಕ ಭಾಜನಂಗಳೊಳ್ ಪಟ್ಟಸೂತ್ರದ ನೇತ್ರದ ಚೀನದ ಮಹಾಚೀನದ ದೇವಾಂಗದ ಮಂಗಳ ಜವಳಿಗಳನಾಂತು ಬರ್ಪ ಕಾಂತೆಯರೆ ಚಿತ್ರಪಟಚಿಹ್ನಾವಳಂಬಿತ ವಿಜಯ ಕೇತನಂಗ ಳಾಗೆಯುಂ ಕರ್ಬಿನ ಕೋಲ್ಗಳುಮಲರಬ್ರಾಸಿಗಮುಮನಾಂತು ಬರ್ಪ ಕುಲಯುವತಿ ಲೋಕಮೆ ನಿಜಧನುರ್ಧರ ಲೋಕಮಾಗೆಯುಂ ಮಣಿಪಟಳಿಕಾಕಳಿತ ಮಾತುಳುಂಗ ನಾರಂಗರಂಭಾದಿ ಮಂಗಳಫಲಪ್ರಸೂನ ಭಾರದಿಂ ಭುಜಲತೆಯನಳಂಕರಿಸಿ ಬರ್ಪ ಗಣಿಕಾಚಯಮೆ ಸುರಭಿಸಮಯಮಾಗೆಯುಂ ಧವಳಾವಹಿತ ಮಂಗಳಗಾಯಿನೀ ಕುಳಮೆ ಕಳಕಂಠಕುಳಮಾಗೆಯುಂ ಎತ್ತಿದ ಮುತ್ತಿನ ಸತ್ತಿಗೆಯ ನೆಱೆದಿಂಗಳಾಗೆಯುಂ ಬಳಸಿ ಪೊಳೆವ ದುಗುಲದ ಕಾಂಡಪಟಮೆ ಚಂದ್ರಿಕಾಪಟಳಮಾಗೆಯುಂ ಮನೋಜರಾಜನೆ ಜಗದ್ವಿಜಯ ಕೇಳೀಕುತೂಹಲದಿನೆತ್ತಿನಡೆದಪನೆನಿಸಿ ನಡೆತಂದು ತದ್ವಿವಾಹಮಂಡಪಮಂ ಪುಗುವನ್ನೆಗಂ-
ಉ || ಪೂವಲಿಗೆಯ್ವ ರಂಗವಲಿಯಿಕ್ಕುವ ಕಾಲ್ಪಳಿಗೊಳ್ವ ಬಾಯಿನಂ
ದೀವುವ ಲಾಜೆಯಂ ಸಮೆವ ಬಣ್ಣವುರಂಗಳನೊಪ್ಪೆ ಮಾೞ್ಪ ನಾ
ನಾವಿಧ ಮಂಗಳಾಚರಣ ದಕ್ಷೆಯರಿಂ ಪತಿಪತ್ನಿಯರ್ಕಳಿಂ
ತೀವಿ ಜನಾವಳೋಕ ಹೃದಯಾಸ್ಪದಮಾಯ್ತು ವಿವಾಹಮಂಡಪಂ || ೩
ವ || ಮತ್ತಮದು ವಿವಿಧ ಮಣಿವಿತಾನ ವಿರಚಿತ ಚಿತ್ರಪತ್ರಪುತ್ರಿಕಾ ಪ್ರತಿಬಿಂಬಚರ್ಚೆಗಳ್ ರಂಗವಲ್ಲಿಯ ಚೆಲ್ವನಿತ್ತಪುವು ಮತ್ತೇಕೆ ಕೆಮ್ಮನೆ ನಿಮ್ಮ ಕೈವೆಸದ ಗಸಣೆ ಎಂದು ತಡೆಯಿಕ್ಕ ಲೊಡರಿಸುವ ಬಾಲೆಯರ್ಗೆ ಪೇೞ್ವಂತೆ ನೀರ್ದಳಿದ ಕತ್ತುರಿಯ ಕಂಪಿಂಗೆ ಮುಸುಱಿ ಮೊರೆವಳಿಗಳಿಂ ಕೞ್ತಲೆಯ ತಾಯ್ವನೆಯೆನಿಪ್ಪ ಹರಿನೀಳಘಟಿತಕುಟ್ಟಿಮದೊಳಂ ವಯೋವರ್ಣ ಸ್ವಭಾವ ಚೇಷ್ಟೆಗಳಿನನುರೂಪಮಾಗೆ ಬರೆದ ಜಾತಿವಿದ್ದಂಗಳೆ ನಿಜಪ್ರದೇಶ ಶುದ್ಧಿಯೊಳಂ ತನ್ಮಯಮಾದ ಚಿತ್ರಿಕನ ಭಾವಶುದ್ಧಿಯೊಳಂ ಜೀವಂಬಡೆದು ಸುೞಿದಪ್ಪು ವೆನಿಸಿ ಮಾರ್ಪೊಳೆವ ಪರಿಜನಪ್ರತಿಕೃತಿಗಳಿಂ ಕಣ್ಗೊಳಿಪ ನಿರ್ಮಳ ಸ್ಪಟಿಕಭಿತ್ತಿಗಳೊಳಂ ಆತ್ಮೀಯ ಮಣಿವಿತಾನರಚನೆಯಂ ನಭೋಮಣಿಯ ಮಣಿವಿತಾನರಚನೆಯೊಳ್ ಪಡಿಯಿಟ್ಟು ನೋಡಲ್ಕೆ ನೀಳ್ಕಿ ನೆಗೆದಂತಿರತ್ಯುನ್ನತಂಗಳಾಗಿ ಪಂಚರತ್ನರುಚಿರಂಗಳುಂ ಪಂಚಾವಯವ ಚಂಚುರಂಗಳುಮಪ್ಪ ಕಾಂಚನಸ್ತಂಭ ಮಾಳೆಗಳೊಳಂ ಪಂಚಾಂಡಕ ಚತುರ್ವೃತ್ತಿ ಚತರುರಶೀತಿಸ್ಥಾನದೊಳುಚಿತ ನಿರ್ಗಮಕ್ಷಪಣೆಗಳನಳವಡಿಸಿ ಸುತ್ತುಗತ್ತರಿಗೆ ವರೆಗೊಯ್ದ ಕರುವೆಸನಿದೆನಿಸಿ ಸುವ್ಯಕ್ತಮಾದ ನಿಮ್ಮೋನ್ನತ ಪ್ರಸಾರಿತ ನಿಕುಂಜಿತಪ್ರದೇಶ ಶುದ್ಧಿಯುಂ ತೊಡೆವ ಬೆರಸುವ ತೆರಳ್ಚುವಿಡುವರ್ಣದ ತೆಳ್ವರ್ಣದದರ್ದ್ಧೋದಕದ ಬಹುವಿಧದ ವರ್ಣಕ್ರಮಮುಂ ಛವಿಯಿಡುವ ಕೊರ್ವಂ ಕಟ್ಟುವ ಹೊಗರೆತ್ತುವ ಪಲವುಂ ತೆಱದಣ್ಕೆಯುಂ ವಿವಿಧ ಕಂಪನಸ್ವೇದ ರೋಮೋದ್ಗಮಾವೇಗ ಜೃಂಭಣ ಭ್ರೂಕಟಾಕ್ಷ ವಿಕ್ಷೇಪಣಾದಿ ಸಕಳ ಭಾವಾನುಕರಣಕ್ಕುದಾಹರಣಮಾದ ರಸಭಾವಪೋಷಮುಂ ನಿರವಧಿ ಚಮತ್ಕಾರಮಂ ಪಡೆಯೆ ನೋಡೆ ನೋಡುವ ನುಡಿಯೆ ನುಡಿಯಿಸುವ ಬಗೆಯನೊದವಿಪ ಸಜೀವಭಾವಮುಮಂ ಪೆಸಗೊಳ್ವ ಕರೆವ ಸಂಭ್ರಮಿಪ ಕೆಯ್ತಮಂ ಪುಟ್ಟಿಸುವ ಜಾತಿ ವಿದ್ಧಮುಮಂ ಅತಿಶಯಿಸಿ ಬರೆದ ಸಚಿತ್ರರಚನೆಯಮದರ್ಕ್ಕೆ ದೊರೆಯಲ್ಲಿದೆನೆ ವಿನಿರ್ಮಿಸಿದ ಸುಯ್ಯಾಣವೆಸದ ಕತ್ತರಿವೆಸದ ಕತ್ತರಿವೆಸದ ಮಣಿವೆಸದ ಮೇಲ್ಗಟ್ಟಿನೊಳಂ ಮಂಡಪಶ್ರೀಯ ಕಂಠಿಕಾಮಾಳೆಗಳೆನಿಪ್ಪ ವಿವಿಧಮಣಿತೋರಣಂಗಳೊಳಂ ಅಂಬರ ಸರೋವರದ ಕೆರೆತುಱುಗಲಿಂ ತೀವಿ ನಿಮಿರ್ದು ಮಿಳ್ಳಿಸುವ ಪಲತೆಱದ ಪೞಯಿಗೆಗಳೊಳಂ ಶಾರದತರಂಗಿಣಿಯ ಪೂರದೊಳ್ ಪೊಳೆವ ಪುೞಿನದ ವಿಳಾಸಮಂ ತಾಳ್ದಿ ನೀಳಾತ್ಮಕುಟ್ಟಿಮದ ಮಧ್ಯರಂಗದೊಳ್ ರಾಜಹಂಸಯುಗ್ಮ ಸಂಗಮನ ರಮಣೀಯ ಮಾಗಿ ಮನಸಿಜನ ಸಾಮ್ರಾಜ್ಯಪೀಠಿಕೆಯೆದೆನಿಸಿ ಕಣ್ಗೊಳಿಪ ಪೞಿಕಿನ ವಿಶಾಳ ವೇದಿಕೆಯೊಳಂ ಬಳಸಿಯುಂ ಬೆಳಪ ನೀರಾಜನ ಪ್ರದೀಪಿಕಾ ಪ್ರತಿಬಿಂಬರಾಜಿಯಿಂ ಮನೋಜ ಪೂಜಾಮಹೋತ್ಸವದೊಳ್ ಉಜ್ಜಳಿಪ ದೀಪಮಾಳೆಗಳಿವೆನೆ ಮನಂಗೊಳಿಪ ಭೃಂಗಾರ ಮಣಿಕಳಶ ಭಾರಂಗಳೊಳಂ ಭಾರಂಗಳೊಳಂ ಕುಸುಮಸರನ ಪಸುರ್ಗಣೆಯ ಪೊದೆಗೆ ಪುರುಡಿಸುವ ಜಾಗದ ನೆಲೆಯ ಹಡಲಿಗೆಗಳೊಳಂ ಉಚಿತ ಪ್ರದೇಶದೊಳ್ ನಿರ್ಮಳ ದುಕೂಳ ಪ್ರಚ್ಛದಾಚ್ಛನ್ನ ಮನಸಿಶಯ ಪರ್ಯಂಕಮಂಡಳಮಿದೆನಿಸಿ ಪಾಸಿದ ದಳಿಂಬದೊಳಂ ಸಜ್ಜಿತಮನೋಜವಿಜಯರಥಮೆಂಬಂತಿರರ್ಚಿಸಿರ್ದೈರಣೆಯೊಳಂ ಜಗದಾರಾಧ್ಯನಪ್ಪ ಚಕ್ರಧರನ ಪರಿಣಯನ ಪರಮೋತ್ಸವಕ್ಕೆ ನೆರೆದುಬರ್ಪ ನಾಗಕುಲದ ಪೆಡೆವಣಿಯ ರಾಜಿಯೆನೆ ರಾಜಿಸುವ ನೀರಾಜನ ಪ್ರದೀಪ ಪಡದೊಳಂ ಅವನೀ ವಿಳಾಸಿನಿಯ ರನ್ನದ ಕನ್ನವುರಮಿಂತಿವೆನಿಪ ಬಣ್ಣವುರದ ಪರಿಯಣಂಗಳೊಳಂ ಮತ್ತಂ ಪಲವು ತೆಱದ ಬಾಯಿನಂಗಳ ಫಳಾವಳಿಗಳಿಕ್ಷುದಂಡಂಗಳ ಮಂಗಳದ್ರವ್ಯಂಗಳ ತಿಳ ಯುವ ಪ್ರಭೃತಿ ಧಾನ್ಯಪಾತ್ರಂಗಳ ಸಿರಿಗನ್ನಡಿಯ ತಳಿರ್ಗಳಶದ ವಿಳಾಸದೊಳಮಸದಳಮಾಗಿ-
ಕಂ || ಒಸಗೆಯ ಮುಂಗುಡಿ ಚೆಲ್ವಿನ
ಪಸರಂ ಮಂಗಳದ ಬೆಳಸು ರಾಗದ ಮಡು ಸಂ
ತಸದ ಸಿರಿ ಸಿರಿಯ ಮೆಯ್ಸಿರಿ
ಪಸುರ್ವಂದರ್ ನೃಪನ ಕಣ್ಗದೇಂ ರಂಜಿಸಿತೋ || ೪
ವ || ಅಂತು ಸೊಗಯಿಸುವ ಪರಿಣಯನ ಮಣಿಮಂಡಪಮನಾತ್ಮ ಪ್ರತಿಬಿಂಬದಿಂ ಹೃದಯಂ ಬೊಕ್ಕನೆನಿಸಿ ಪುಗುತರ್ಪ ಮನುಕುಲಮನೋಜನಂ ಜ್ವಳನಜಟಿಮಹಾರಾಜಂ ಮಹಾ ವಿಭೂತಿವಿಹಿತ ನಿಜಕುಲೋಚಿತಾಚಾರ ಜಿನರಾಜಪೂಜಾವಿಧಾನಮಂಗಳನತಿ ಸಂಭ್ರಮ ದಿನಿದಿರ್ಗೊಂಡು ತಾನೆ ಕೆಯ್ಗೊಟ್ಟು ತಂದು ಶರದಾಕಾಶಮಂಡಳದ ಶಶಿಮಂಡಳಕ್ಕೆ ಮಾಱಂಡಳಮಾಗಿ ಹರಿನೀಳಕುಟ್ಟಿಮದೊಳಿಟ್ಟಣಮಾದ ಪೞಿಕಿನ ಪಟ್ಟವಣೆಯ ಪಸೆಯೊಳಿರಿಸಿ ಪರಮೋತ್ಸವದಿನರ್ಘ್ಯಪಾದ್ಯಾದಿ ಸಮುಚಿತ ಸಪರ್ಯೋಪಚಾರಮಂ ಪ್ರವರ್ತಿಸುತ್ತುಮಿರ್ದನತ್ತಲನ್ನೆಗಂ ಮುನ್ನಮಾತ್ಮೀಯ ನಿವಾಸದಲ್ಲಿ-
ಕಂ || ಸುಮನಃಶರಮಿವು ಕನ್ಯಾ
ಭಿಮಾನದಾಜ್ಞೆಗೆ ಪಳಂಚಲಣ್ಮದೆ ಸುತ್ತುಂ
ಭ್ರಮಿಯಿಸಿದಪುವೆನೆ ಸತಿಯರ್
ಕುಮಾರಿಗರ್ಚಿಸಿದ ಶರದೆ ನೆಯ್ಯೇಱಿಸಿದರ್ || ೫
ವ || ತದನಂತರಂ-
ಚಂ || ಇರೆ ಪರಿವೇಷ ಮಧ್ಯದ ಸುಧಾಕರಲೇಖೆವೊಲಾಗಳೊಪ್ಪಿ ಭಂ
ಗುರತನು ತನ್ವಿ ಸುತ್ತಿ ಕಡೆಯಿಕ್ಕಿದ ರತ್ನಚತುಷ್ಕದಿಂ ವಿಯ
ಚ್ಚರಸುತೆ ಮಜ್ಜನಂಬುಗಿಸಿದರ್ ಕುಲಕಾಂತೆಯರಾನಕಸ್ವನಾಂ
ತರಿತವಚೋವಕರ್ಣನ ಪರಸ್ಪರ ಹಾಸವಿಘೂರ್ಣಿತಾಸ್ಯೆಯರ್ || ೬
ಕಂ || ಕಾಳಿಂದಿಯ ಪೊನಲೊಳ್ ಝಷ
ಮಾಳೆ ತೆಱಂಬೊಳೆವ ತೆಱದೆ ಪೊಳೆಯೆ ನಖಂ ಕೇ
ಶಾಳಿಯೊಳಗುಲಿಯೆ ಕಂಕಣ
ಮಾಳಿಕೆ ತಲೆವಿಕ್ಕಿದಳ್ ಪೆಱಳ್ ಬಾಳಕಿಯಾ
ಕಂ || ಪುದಿದಲರ್ಗಣೆಯಿಂ ತೀ
ವಿದ ಮದನನ ತವದೊಣೆಯಿದೆನಿಸಿ ಕೇತಕಿ ಪ
ತ್ರದ ಕುತ್ತುಂಗಱಿಯಿಂ ಮುಡಿ
ಸುದತಿಗೆ ಬಂದೊರ್ವಳಬಲೆ ಪೂಮುಡಿಯಿಸಿದಳ್ || ೮
ಕರತಳಮರೀಚಿ ವದನಾಂ
ಬುರುಹಕ್ಕೆಳವಿಸಿಲ ಸಿರಿಯನೋಲಗಿಸೆ ವಿಯ
ಚ್ಚರಿ ತಿರ್ದಿ ಕಟ್ಟಿದಳ್ ತೊಡೆ
ದುರುಳಿಗುರುಳ್ಗಳನದೊರ್ವಳಳಿಕುಂತಳೆಯಾ || ೯
ವ || ಮತ್ತಂ ನನೆಗಣೆಗಳ ಬೆಡಂಗನಂಗುಳಿಗಳಿನೆಳೆದುಕೊಂಡವೆಂನಂ ನಖಮಯೂಖದಿಂ ನಕ್ಕಪುವೆಂದು ನಡೆನೋಡಿ ಕಡುಪಿಂ ಕಿಸುಗಣ್ಚಿದಿಕ್ಷುಜಾಪನ ಕೋಪರಸ ನಿಷಿಕ್ತಾರಕ್ತ ಲೋಕನಾಂಚಳದ ಸೋಂಕಿಂ ಕೆಂಕಮಾದುದೆಂಬ ಸಂಕೆಗೆಡೆಯಾಗಿ ರಾಗರಸದಾಗರಮಪ್ಪ ವಲ್ಲಭನ ಮನಮನಾಗಳಾಗಳೆ ತೊೞ್ತುೞಿದು ೞಿದು ಬಂದಳೆನಿಸಿ ಪದನಿಕ್ಕಿದ ಲಾಕ್ಷಾರ ಸದಿನಂಘ್ರಿತಳಮನಡಿಯೂಡಿಯುಂ ಪದನಖಮಯೂಖಲೇಖಾಚ್ಛಲದಿನಂಗುಳಿ ಪ್ರಣಾಳಿಕೆಗಳೊಳ್ ತಿಳಿವಾಲ ಪೊನಲಂಬಿಟ್ಟು ಬಿನದದಂಚೆಗಳನಿಂಚರದ ಪದಿರೊಳ್ ಕರೆವ ಪದಪಯೋಜಲಕ್ಷ್ಮಿಯ ಮೃದುನಿನದಮೆನಿಸಿ ಮಂಜ ಮಂಜೀರಕದ ಮಂಜು ಸಿಂಜಿತದಿನಂಗಜಮತಂಗಜಕ್ಕೆ ಮದಡಿಂಡಿಮದ ನೂಪುರಮನಂಘ್ರಿಸಂಗತಿಯಿನತಿ ಶಯಿಸಿಯುಂ ಮೇಲೆ ಮಿಸುಗುವುಡೆನೂಲ ಪಸುರ್ವರಲ ರಶ್ಮಿಗಳಿನೆಳೆವಸುರನೊಳಕೆಯ್ದು ದುಗುಲದುಡೆಯಿನೊಳ್ದೊಡೆಯೆಂಬ ಹೊಂಬಾೞೆಯ ಕಂಭಕ್ಕೆ ಕೋಮಳ ದಳವಿಳಾ ಸಮಂಪಡೆದುಂ ಘನಕುಚಮೆಂಬ ಮನಸಿಜನ ಕೃತಕಾಚಳದಿನಿೞಿದು ನಾಭಿಕೂಪಮಂ ತೆಕ್ಕನೆ ತೀವಿ ಕಾೞ್ಪುರಂಬರಿವ ಲಾವಣ್ಯರಸದ ಬರಿವೊನಲಂ ಕಟ್ಟೆಗಟ್ಟಿ ಕಡೆಗೋಡಿವಿಟ್ಟಂ ತಿರೆೞಲೆವಿಟ್ಟು ಮುತ್ತಿನ ಲಂಬಳಿಗೆಯಿಂ ಬೆಡಂಗುವಡೆಯೆ ಕಟ್ಟಿದ ಕಾಂಚಿಯಂ ಕಾಂಚೀ ಪದದೊಳಂಗಜಂಗೆ ಸಾಮ್ರಾಜ್ಯಪಟ್ಟಮಂ ಕಟ್ಟಿಯುಂ ಬಳಸಿ ಪೊಳೆವ ಮಣಿವಳಯ ಮಾಳಿಯಿಂ ಸುತ್ತುವೆತ್ತು ಹಸ್ತನ್ಯಸ್ತ ಮಂಗಳಮಾತುಳುಂಗದೊಳಮರ್ಕೆವಡೆದು ನಿಜರಮಣನ ಮನೋಮಥನಕ್ಕೆ ಮನ್ಮಥನೆ ನಿಯಂತ್ರಿಸಿದ ಮಂಥದಂಡಮೆನಿಸಿ ವಿಭ್ರಮಂ ಪಡೆಯೆ ಭುಜದಂಡಮನಳಂಕರಿಸಿಯುಂ ಕಡಲ ನಡುವೆ ನವತುಷಾರಶೀಕರ ಶಿಶಿರಶುಕ್ತಿಕಾ ಗರ್ಭವಾಸದೊಳಿನ್ನೆಗಂ ಕೂಡಿ ಬಂದವಿಂತೀ ಪುರಂಧ್ರಿಯ ನವೀನ ಯೌವನೋಷ್ಮಾಯ ಮಾಣ ಪೀನಕುಚಕದುಷ್ಣ ಸಂಸ್ಪರ್ಶನಕ್ಕೆ ನಿಜಕರಂಗಳಂ ಪಸರಿಸಿದಪುವೆನಿಸಿ ಕಾಂತಿಯಿಂ ಕವಲ್ವರಿವ ಮುಕ್ತಾಮಣಿಗಳ ಮಯೂಖದಿಂ ಮಂಜರಿತಮಾಗೆ ಹಾರಲತೆಗೆ ಕಂಠ ಕಂದಳಿಯೊಳನುಬಂಧಮಂ ಪಡೆದುಂ ಕೊಗ್ಗಿಯೊಳಿಡಿದ ಕತ್ತುರಿಯ ಪರಿಮಳಕ್ಕೆಳಸಿ ಕರ್ಣಪೂರದೊಳ್ ಬಳಸುವಳಿಗಳೊಳ್ ತಡಂಗಲಸಿ ಮಂಡಳಿಸುವ ಕಟಾಕ್ಷಕಿರಣ ಮಂಜರಿಗೆ ಮಱುವಕ್ಕಮಾಗೆ ನೀಲಮುತ್ತಿನೋಲೆಯಂ ತುಡಿಸಿಯುಂ ಚೆನ್ನನಪ್ಪ ಚಿನ್ನ ಪೂವಿಂ ಚೆಲ್ವುವೆತ್ತು ಸುತ್ತಿ ಕೞ್ತಲಿಸುವಳಕಲತೆಗಳ ಘನಚ್ಛಾಯೆಯಿಂ ಕಮನೀಯಮಾದ ಲಾವಣ್ಯಲಹರೀಮಯ ಲಲಾಟತಟಿನಿಗಳಿಶಾಬ ಚುಂಬಿತ ಸಿತಾಂಬುಜ ಶ್ರೀಯನೀಯೆ ಯುಂ ಪೊಡರ್ವ ಸಂಕೆಯಿಂ ಮೃಗಾಂಕಮಂಡಳಕ್ಕೆ ಮಾಱಡಕಮಾದ ಮಳಯಜ ತಿಳಕದಿನಶೇಷಮಂಡನಶ್ರೀಗೆ ಕಣ್ದೆಱವಿವಡೆದುಂ ಖಚರ ಸಹಚರೀ ಪರಿವಾರಮೆಲ್ಲಂ ತಮ್ಮ ಪರಿಕರ್ಮ ಕೌಶಲಮಂ ಮೆಱೆದು ನೆಱೆಯೆ ಪಸದನಂಗೆಯ್ಯೆ-
ಮ || ಸ್ರ || ಅತನುಕ್ರೀಡಾರಥಂ ಪೂಡಿದುದು ಕಳಶಮಿಟ್ಟಿತ್ತು ಕಂದರ್ಪಲೀಲಾ
ಯತನಂ ಪುಷ್ಪಾಸ್ತ್ರಕೇಳೀವನಲತೆ ಮುಗುಳ್ವೇಱಿತ್ತು ನಿರ್ವಾಣರೇಖಾಂ
ಕಿತಮಾಯ್ತುರ್ವೀ ಮನೋಮೋಹನ ಮದನ ಪಟೀಚಿತ್ರಮೆಂಬಂತಿರಾವಿ
ಷ್ಕೃತ ನಾನಾಮಂಗಳಾಳಂಕರಣ ವಿಭವದಿಂ ಕಾಂತೆ ಕಣ್ಗೆಡ್ಡಮಾದಳ್ || ೧೦
ಕಂ || ಜನದೃಙ್ಮೀನಂಗಳ್ ಬೆಂ
ಡುನೆಗೆದುವೆಳಸೊರ್ಕು ಸೊರ್ಕಿ ಭೂಷಣ ಕಿರಣಾ
ಭಿನವ ಪ್ಲವದಿಂ ತೆರೆಮಸ
ಗಿ ನೆಗೆದ ಲಾವಣ್ಯಪೂರದೊಳ್ ಖಗಸುತೆಯಾ || ೧೧
ಪಿಡಿದೀಕ್ಷಿಸುವುತ್ಸಂಗದೊ
ಳಿಡುವೞ್ತಿಯಿನೆತ್ತುವೊರ್ವರೊರ್ವರ ಕೆಯ್ಯೊಳ್
ಕುಡುವ ನಿಜಬಂಧುವರ್ಗದ
ನಡುವೆಸೆದಳ್ ಕನ್ನೆ ತೊಳಗಿ ಕೆಯ್ಗನ್ನಡಿಯೋಲ್ || ೧೨
ವ || ಆಗಳಿತ್ತಲ್ ಪುರೋಹಿತಂ ಬಂದು ದೇವ ಲಗ್ನಮತ್ಯಾಸನ್ನ ಎಂದು ಬಿನ್ನವಿಪುದುಂ ಜ್ವಲನಜಟಿಮಹಾರಾಜನುತ್ಸವೋದ್ಗತ ರೊಮೋದ್ಗಮ ಮುದ್ರಿತ ಭುಜಂ ಭೋಂಕನೆೞ್ದು ಪಂಕಜಾಕ್ಷನನಶೇಷಗೋತ್ರಗುರುಜನಸಮೇತಮೊಡಗೊಂಡು ಬಂದು ತತ್ಕಕ್ಷಣದೊಳ್ ಕುಳಾಚಾರಚತುರೆಯಪ್ಪ ಖಚರಿಯರ್ ಮೆಟ್ಟಕ್ಕಿವೊಯ್ದು ಮದನ ಮದಗಜಕ್ಕೆ ಪಿಡಿದ ಮೊಗವಡಮೆನಿಸಿ ಕನ್ನೆಗೆ ಪಿಡಿದ ಕಾಂಡಪಟದ ಮಱೆಯೊಳಭಿಮುಖನಾಗಿರಿಸಿ ಬದ್ದವಣ ಪುಣ್ಯಪಾಠಕರ ಕಳಕಳಮಂ ನಿಲಿಸಿ ಗಣಕಗಣದ ಪುಣ್ಯಾಹಧ್ವನಿಯನಿನಿಸಾ ನುಮಾಲಿಸುತ್ತುಮಿರೆ-
ಕಂ || ಮೌಹೂರ್ತಿಕದತ್ತಂ ಪು
ಣ್ಯಾಹಂ ಮಂತ್ರಾಕ್ಷರಂಗಳಿಂ ತನ್ಮಿಥುನ
ಸ್ನೇಹಾಳೋಕಾಂತಃ ಪ್ರ
ತ್ಯೂಹಂ ತೊಲಗಿದುದು ಕಾಂಡಪಟಿಕಾಚ್ಛಲದಿಂ || ೧೩
ವ || ತದನಂತರಂ-
ಕಂ || ಭೂರಮಣನ ಕರದೊಳ್ ಕೆ
ಯ್ನೀರಕ್ಕಿಯ ನೆವದೆ ತಮ್ಮ ಚಿತ್ತದೊಳಾದ ಪ
ರೀರಂಭದಗೆಗೆ ಖಗಪತಿ
ನೀರೆಱೆದಪನೆನಿಸಿ ಪರಸಿ ಕೆಯ್ನೀರೆಱೆದಂ || ೧೪
ಲಳನೆಯರಬಲೆಯ ಲಜ್ಜಾ
ವಿಳಸದ್ದೃಗ್ನಿಮ್ನಗೆಯನಾ ಕುಭೃದ್ವರಚೂಡಾ
ಸ್ಥಳಿಗೆ ಪರಿಯಿಸಿದರೊತ್ತಂ
ಬಳದಿಂದದು ಕಂತುಯಂತ್ರಸೂತ್ರಿತಮಕ್ಕುಂ || ೧೫
ಓರೊರ್ವರೊಳನುಬಂಧಮ
ದೋರೊರ್ವರ ಗುಣದಿನಪ್ಪುದಂ ಸೂಚಿಸೆ ಕೆ
ಯ್ಯಾರೆ ವಧೂವರರಿರ್ವರು
ಮೋರೊರ್ವರ್ಗಮರೆ ಕಟ್ಟಿದರ್ ಕಂಕಣಮಂ || ೧೬
ವ || ತದನಂತರಂ-
ಕಂ || ಭಂಗಿಸೆ ನಿಜಭುಜಲತೆ ತ
ನ್ವಂಗಿಯ ಕೆಯ್ವಿಡಿದು ಬಾಳಬಿಸದೊಳ್ತಿರುವಿ
ಟ್ಟಂಗಜನ ಚಾಪಲತೆಯಂ
ಮಂಗಳವೇದಿಕೆಯ ಪಸೆಗೆ ಹರಿ ನಡೆತಂದಂ || ೧೭
ವ || ಅಂತು ಬಂದು ತದ್ವಿವಾಹವೇದಿಕಾ ಪ್ರಾಗ್ಭಾಗದೊಳಧಿವಾಸಿಸಿರ್ದ ಮಣಿಖಚಿತ ಮಂದರಕೂಟಮಂ ಬಲಗೊಂಡು ಪರಮಜಿನೇಂದ್ರ ವಂದನಾಪುರಸ್ಸರಂ ಶ್ರೀ ರೋಹಿತ ಪ್ರಯೋಜಿತ ವಿಧಿವಿಹಿತ ವಂಶೋಚಿತಾಶೇಷ ವೈವಾಹಿಕವಿಧಾನಂ ವಧೂಸಹಿತ ಮುತ್ತುಂಗ ರತ್ನಾಸನದ ಪಸೆಯನಳಂಕರಿಸಿ-
ಕಂ || ಪಿಕನಿಸ್ವನೆವಧು ತಳ್ತೆಡ
ದ ಕೆಲದೊಳಿರೆ ವಾಮಬಾಹುಶಾಖಾ ನವಕೋ
ರಕ ಮಂಜರಿಯೆನೆ ನೃಪನೊಂ
ದೆ ಕೊಂಬು ಕೆಯ್ವಂದ ಚೂತಶಾಖೆವೊಲಿರ್ದಂ || ೧೮
ವ || ಆ ಸಮಯದೊಳ್-
ಕಂ || ನವಮದನ ವಿಕಾರ ಸ್ವೇ
ದವಾರಿಬಿಂದುಪ್ರವರ್ಷಮಂ ಮಱೆಯಿಸಲಾ
ಯ್ವವರ್ಗಂದು ಪರಸುತುಂ ಮೇ
ಲೆ ವನಿತೆಯರ್ ಸುರಿವ ಮೌಕ್ತಿಕಾಕ್ಷತ ವರ್ಷಂ || ೧೯
ವ || ತದನಂತರಂ ಖಚರರಾಜನುಂ ಪ್ರಜಾಪತಿ ಮಹಾರಾಜನುಂ ಮಹೋತ್ಸವದಿನಖಿಳ ವಿದ್ವತ್ಸಭಾಜನಸಮಾಜಮನಗ್ರಪೂಜಾಪುರಸ್ಸರಂ ಮಣಿಕನಕವಸ್ತ್ರಾದಿ ವಸ್ತುಗಳಿಂ ಪೂಜಿಸಿ ಷೋಡಶಯಾಚಕರಂ ಕರೆದು ನೆರಪಿ-
ಕಂ || ದಿವಿಜಕುಜಂಗಳ್ ಪುಟ್ಟಿದು
ವಿವು ಬೇಱೆ ದಶಾಧಿಕಂಗಳೆನಿಸಿ ಮಹಾಚ್ಛೋ
ತ್ಸವದಿಂ ಸಂಕಳ್ವಾತೀ
ತ ವಸ್ತುಗಳನಿತ್ತರಾ ಖಗೇಂದ್ರನರೇಂದ್ರ್ || ೨೦
ವ || ಅಂತು ವಿವಿಧ ವಿಶ್ರಾಣನ ವಿನೋದರ್ ವಿಳಾಸಗಮಿತ ಮಂಗಳದಿನ ಚತುಷ್ಟಯರ್ ಜಿನಾಭಿಷವಪೂಜಾ ಪುರಸ್ಸರಂ ಪ್ರಥಿತಸಮುಚಿತ ಮಹೋತ್ಸವರನಂತರ ದಿವಸದೊಳ್ ನಿಜನಿಜ ಮಹಾವಿಭವ ವಿಳಾಸಪ್ರಕಟನ ಕುತೂಹಳರಶೇಷಪರಿಜನ ಸುಹೃಜ್ಜನ ಸಮೇತರ್ ಖಚರರಾಜನಂ ಪ್ರಜಾಪತಿಮಹಾರಾಜನುಮೊಡ್ಡೋಲಗದೊಳಿರೆ-
ಕಂ || ತಪನೀಯ ವೇತ್ರಲಲಿತಾ
ಪ್ರಪದೀನ ದುಕೂಲಕುಂಚುಕಂ ಪ್ರತಿಹಾರಾ
ಧಿಪನೆಱಗಿದಂ ಕುಭೃತ್ಪತಿ
ಗುಪಾತ್ತಚಪಳಂ ಸಿತಾಭ್ರಮೆನೆ ಬಂದಿದಿರೊಳ್ || ೨೧
ವ || ಅಂತು ಪೊಡೆವಟ್ಟು ದೇವ ವಿದ್ಯಾಧರಚಕ್ರಧರನ ಬೆಸದಿಂ ಬಂದೆನೆಂದೊರ್ವ ಚರಮ ಹತ್ತರಂ ಬಾಗಿಲೊಳಿರ್ದಪಂ ಎಂದು ಬಿನ್ನವಿಸೆ ಲಬ್ಧಾನುಜ್ಞನೊಡಗೊಂಡು ತಂದು ಕಾಣಿಸೆ ಪೊಡೆವಡುತ್ತುಮುಚಿತ ಪ್ರದೇಶ ನಿಹಿತಾಸನದೊಳ್ ಕುಳ್ಳಿರ್ದು-
ಕಂ || ದೇವ ಅಳಕಾಪುರೀಶನಿ
ಳಾವಿಶ್ರುತ ಖಚರಚಕ್ರವರ್ತಿ ಮಯೂರ
ಗ್ರೀವಾಗ್ರ ತನಯನಶ್ವ
ಗ್ರೀವಂ ಲೋಕೈಕಮಲ್ಲನಪ್ರತಿಮಲ್ಲಂ || ೨೨
ಮ || ಕರೆದೆನ್ನಂ ಸ್ವಗತಾಗ್ರಹಂ ಬೆಸಸಿದಂ ಪ್ರೋದ್ಯದ್ಭವದ್ಭಾಗಧೇ
ಯರಯಪ್ರೇರಿತನಾದವೊಲ್ ನಿಮಗಮಿನ್ನುಂ ರಾಜ್ಯಲಕ್ಷ್ಮೀಪರಂ
ಪರೆಯುಂ ತತ್ಸಖ ಸಿದ್ಧಿಯುಂ ತನಗಮಾಗಿರ್ಪೞ್ತಿಯಿಂದಂ ವಿಯ
ಚ್ಚರ ಚಕ್ರೇಶ್ವರನಾಜ್ಞೆಯಂ ತಲೆಯೊಳಾಂತೇಗೊಳ್ವುದೇನೆಂಬುದಂ || ೨೩
ಚಂ || ಪಗೆವರನಾರೆ ಸೈರಮೆರೆಗೊಂಡು ತದೀಯ ಕೃಪಾಣ ಕೃಷ್ಣಪ
ನ್ನಗವೆಳಸಿತ್ತು ಕೋಶಕುಹರಕ್ಕೆ ಕರಾಂಬುಜವೀಪ್ಸಿತಾರ್ಥ ವೃ
ಷ್ಟಿಗಳನಿಳಾತಳಂ ತಣಿವಿನಂ ಕಱೆದುತ್ಕವಧೂಕುಚಾಗ್ರಶ
ಯ್ಯೆಗೆ ಮೊಗಸಿತ್ತನಾಕುಳ ಸುಖಂ ಕೃತಕೃತ್ಯರೊಳಲ್ಲದಕ್ಕುಮೆ || ೨೪
ಕಂ || ಬಾಪ್ಪುರೆ ಖಚರೇಶ್ವರ ಮಱೆ
ದೊಪ್ಪಿಸದವರಿಲ್ಲಾಜ್ಞೆಗೆ
ತಪ್ಪುವರಿಲ್ಲೆಲ್ಲಿಯುಂ ನೃಪಾಳರ್ ಜಗದೊಳ್ || ೨೫
ತೆರೆಮಸಗಿದ ಜಗುನೆಯ ಮಡು
ದೊರೆ ತನಗೆನಿಸುವುದು ನೀಲಮಯ ತದ್ರಾಜಾ
ಜಿರಮರಿನೃಪರಟ್ಟೆ ತರಂ
ತರದೆ ಬರುತ್ತಿರ್ಪ ವಾಜಿರಾಜಿಗಳಿಂದಂ || ೨೬
ವರವಸ್ತುಚಯಂ ಬೆರಸಧಿ
ವರನಂ ಕಾಣಲ್ಕೆ ಕುಲಕುಭೃತ್ಪತಿ ಬಂದಂ
ತಿರೆ ತೋರ್ಪುದುಪಾಯನ ರ
ತ್ನರಾಶಿವೆರಸಹಿತರಟ್ಟಿದಿಭ ನಿಕುರುಂಬಂ || ೨೭
ವ || ಮತ್ತಂ-
ಮ || ಕುಲಭೂಭೃತ್ತತಿ ಗೋತ್ರಮುಗ್ರಕಿರಣಂ ಮಿತ್ರಂ ಕಡಲ್ವೇಳೆಗೊಂ
ಡುಲಿಯುತ್ತಿರ್ಪುದು ತಾರಕಾರಮಣನಾದಂ ಕೋಡಿ ಕೊಂಕಿರ್ಪನೆಂ
ದೊಲವಿಂ ಮತ್ಪತಿಯಿಂತಿವರ್ಗೆ ಸಲಿಪಂ ಭೂಭೃತ್ವಮಂ ತೇಜಮಂ
ಸಲೆ ರತ್ನಾಢ್ಯತೆಯಂ ಕಳಾಧರತೆಯಂ ಮಿಕ್ಕರ್ಗೆ ಸೈರಿಪ್ಪನೇ || ೨೮
ಕಂ || ರಾಜವೆಸರ್ಗೆಡಱಿಕಿಡೆ ನಿ
ಸ್ತೇಜಿಸುಗುಂ ತನ್ನನೆಂದು ಧವಳಚ್ಛತ್ರ
ವ್ಯಾಜದಿನೋಲಗಿಸುವನಧಿ
ರಾಜನನಮೃತಾಂಶು ನೀಲಮಣಿಕಳಶಾಂಕಂ || ೨೯
ಉರವಣಿಸಿ ತಮ್ಮನೞಿಗುಂ
ಧುರದೊಳಿದೆಂದಂಜಿ ಹೊಗರ ನೆವದಿಂ ರಿಪುಭೂ
ಪರ ನೊಸಲಕ್ಕರಮಿರ್ಪುವು
ನೆರೆದು ಶರಣ್ಬೊಕ್ಕಿಳಾಧಿಪನ ಕೂರಸಿಯೊಳ್ || ೩೦

ವ || ಆದೊಡಂ-
ಕಂ || ಘನಸಹಜತೇಜನಾದೊಡ
ಮಿನನಾಪ್ತನಿದಾಘನಧಿಕ ತೇಜೋಮಯನ
ಪ್ಪಿನಿತನವಧರಿಪೆನಕ್ಕುಮೆ
ಮನದೊಳ್ ಸನ್ಮೈತ್ರಿಗೆಳಸುವಂ ಚಕ್ರಧರಂ || ೩೧
ಇಂದುವುಮಿರುಳುಂ ದಿನಮಣಿ
ಯುಂ ದಿನಮುಂ ಮಣಿಯುಮೆಸೆವ ಕೇವಣಮುಂ ತಾ
ಮೊಂದಿದವೊಲಕ್ಕುಮನುಬಂ
ಧಂ ದೃಢಮಾದಂದು ಖಚರಪತಿಗಂ ನಿಮಗಂ || ೩೨
ವ || ಎಂದು ನಿಜರಾಜಕೀಯ ಪ್ರಧಾನ ಸಂಮತಮುಮಾತ್ಮೀಯ ನಿಷೃಷ್ಟಾರ್ಥ ದೂತ್ಯೋಚಿತ ಮುಮಾಗೆ ಸಾಮ್ಯೋಪವಚನಂಗಳಂ ಮೆಱೆದು ಕಿಱಿದು ಪೊೞ್ತಱೊಳುತ್ತರಂಬಡೆಯದ ತಚ್ಚರನವಜ್ಞಾತಾಯಮಾನನಾಗಿ ನಿಜಪತಿಯಥಾಜ್ಞಾಪಿತ ಪ್ರತಾಪಮುಖರನಿಂತೆಂದಂ-
ಕಂ || ತನಗೀವೆನೆಂದು ನಿಜನಂ
ದನೆಯಂ ಜ್ವಲನಜಟಿ ನಿಮಗೆ ವಂಚಿಸಿ ತಂದಿ
ತ್ತನೆನಿಪ್ಪ ವಾರ್ತೆಯಂ ಕೇ
ಳ್ದು ನಿಸರ್ಗಪಟು ಪ್ರತಾಪ ಮಹಿಮೋದ್ದಾಮಂ || ೩೩
ಮ || ಪದೆಪಿಂ ದೂತನ ಮಾತುಗೇಳ್ದು ವಧುವಂ ತಂದೀಯೆ ಮುನ್ನೆನ್ನ ಚಿ
ತ್ತದೊಳಿರ್ದಂದೆ ನಂಟುಮಾಡಿ ಸಿರಿಯಿಂದೆನ್ನೊಳ್ ಸಮಂ ಮಾೞ್ಪೆನೀ
ಯದೆ ನಿಂದಂದು ಸುರಮ್ಯರಾಜ್ಯಮನೆ ಬೇರಿಂ ಕೀೞ್ವೆನೆಂದೆತ್ತಿ ಬಂ
ದಿದೆ ಬಿಟ್ಟಿರ್ದನವಂಧ್ಯಕೋಪನಳಕಾಧೀಶಂ ರಥಾವರ್ತದೊಳ್ || ೩೪
ಕಂ || ಸಲಿಸೆ ನಿಜಾಜ್ಞೆಯನೀಕೋ
ಮಲೆಯನೆ ವಿನಯಕ್ಕೆ ಮೆಚ್ಚಿ ಕಳಿಪುಗುಮಾಜ್ಞಾ
ಫಳಮೈಶ್ವರ್ಯಂ ಶ್ಲಾಘ್ಯಮೆ
ವಿಳಾಸಿನೀ ಸ್ವರ್ಣವಸ್ತುವಾಹನನಿವಹಂ || ೩೫
ಮ || ಸಿರಿನಿಂದಳ್ ಮನೆಗಟ್ಟಿ ಪೇರುರದೊಳುರ್ವೀಕಾಂತೆ ತೋಳಿಂದಗ
ಲ್ದಿರಳೋತಿಚ್ಚೆಗೆ ವರ್ತಿಪರ್ ವಿವಿಧವಿದ್ಯಾದೇವಿಯರ್ ಬೇಱೆ ಖೇ
ಚರ ಶುದ್ಧಾಂತಮನಂತಮಂ ಸರಕೆ ಪೆಂಡಿರ್ ಪೇೞದೆಮ್ಮೀ ವಿಯ
ಚ್ಚರಪಾಲಂ ನಿಮಗಿತ್ತನೆಂಬ ಚಲದಿಂದೀಕನ್ನೆಯಂ ಬೇಡಿದಂ || ೩೬
ವ || ಎನುತುಮಧಿರಾಜವಿಷ್ಟರ ನಿಘೃಷ್ಟಪೀಠೋಪವಿಷ್ಟರಂ ಜ್ವಳನಜಟಿಯಂ ಕಟಾಕ್ಷಿಸಿ ಬಹುಪರಿಚಯೋಪಾಲಂಭಜಾಪಳದಿನಿಂತೆಂದಂ-
ಕಂ || ಜಗದೊಳಗೆ ಜಸಂಬಡೆವರ್
ಮಗಂದಿರಿವರಿವರನಕಟ ವಿಷವಲ್ಲಿಯನೇ
ಕೆ ಗಡಂ ತೊಡರ್ಚಿ ಕಿಡಿಸಲ್
ಬಗೆದೈ ಸುಡುಗಾಡ ನಿನಗಮೇನಿದು ಹಿತಮೇ || ೩೭
ಮೇಲಱಿಯದೀ ಮಗಂಗೀ
ಬಾಲೆಯನೀವುದೆ ಖಗೇಂದ್ರ ನೆಱದುದನಱಿದುಂ
ಕಾಲೋರಗನೆಂಜಲಿಸಿದ
ಪಾಲಂ ಕುಡಿಯಿಪುದೆ ಮೆಱೆದುಮಱಿಯದ ಶಿಶುವಂ || ೩೮
ವ || ಎಂದಿಂತು ಹಿತವಚಚ್ಛಲದಿಂ ತನ್ನುಮಂ ತಮ್ಮನುಮನಬಳತೆಯಿನಿಳಿಪಿ ನಿಜರಾಜ ತೇಜದಿಂ ಜ್ವಲನಜಟಿಯನುರವಣಿಸಿ ನುಡಿವ ಖೇಚರಚರನನಾಕ್ರಮಿಸಿ-
ಕಂ || ಎಂಬೊ ಕಡಿದಪರೆ ದೂತನು
ಮಂ ಬೂತುಮನೆಂದು ಬಾಯ್ಗೆವಂದಂದಿನು
ದ್ದಂ ಬಗುೞ್ವೆಯೆನಿಸಿತು ಮಱುಗಿದೊ
ಡಂ ಬರ್ಕುಮೆ ಪುಣ್ಯಫಲಮಪುಣ್ಯಂಗೆಂತುಂ || ೩೯
ವ || ಎಂದು ನಿರ್ಭರಾವಿರ್ಭೂತ ಕ್ರೋಧಭರದಿನುರವಣಿಸಿ ಬವರಕ್ಕೊಡರ್ಚಲನುಗೆಯ್ವ ಹಳಧರಂಗುತ್ತರಂಗುಡದೆ ತನಗಭಿಮುಖದೊಳಿರ್ದ ಜನಾರ್ದನಂಗಿಂತೆಂದಂ-
ಕಂ || ಅತಿಕುಟಿಳಪ್ರಕೃತಿಯ ಪರಿ
ಣತ ದುಃಖಾಕರದ ಯುವತಿಜನದಾಮಿಷದೊಳ್
ರತನಾಗಿ ಬಡಿಶಪಲಕಬ
ಳ ತೃಷ್ಣೆಯಿಂ ಪರಿವ ಶಫಳಮಂ ನೆನಯಿಪುದೇ || ೪೦
ವ || ಎನುತ್ತುಮನಿತಱೊಳೆ ಮಾಣದೆ ಸಗರ್ವಧಾರ್ಷ್ಟ್ಯೋಪಚಾರಚಾಪಳಂ ಪ್ರಜಾಪತಿ ಮಹೀಪತಿಗಮಿಂತೆಂದಂ-
ಕಂ || ಎಳಗಱು ಭಯಮಱಿವುದೆ ಮ
ಕ್ಕಳಿವರ್ ಮುಂದಱಿವರೆ ಭವದ್ವಿಧರಿರ್ದುಂ
ಗಳ ಪುರುಳಿಲ್ಲದ ಪೆಣ್ಣಿಂ
ಕುಳಕ್ಕೆ ಕೇಡಪ್ಪೊಡರಸ ಕಡೆಗಣಿಸುವುಲೇ || ೪೧
ವ || ಎಂದಿಂತು ಬಗೆಗೆವಂದಂತೆ ಸಭೆಯೊಳಭಯಂ ನಿರರ್ಗಳಂ ಗಳಪುವಣಕಕ್ಕೆ ಕೆಳರ್ದು ಭೋಂಕೆನಿರ್ದೆಡೆಯಿಂ ಕರಿಯ ಸಿರಕ್ಕೆ ಲಂಘಿಸುವ ಸಿಂಗದ ಮಸಕಮಂ ಪಡೆದ ಕಡುಪಿನೊಳ್ ಪೊಣ್ಮಿದ ಸಮುದ್ಭೂತಾವೇಶವಶದಿನಾತ್ಮಪ್ರದೇಶದೊಳ್ ತೊಡರ್ದು ನಿಮಿರ್ದುವೆನೆ ವೈರಿವೃತ್ತಾಂತಾಯಸ್ಕಾಂತಪಾತದಿಂ ಕಾಳಕಾಳಾಯಸದೊಳೊಗೆದ ರೋಮಜಾಳಮುಂ ಪಗೆಯನುಱದೆ ಬಱುಗೆಯ್ಯೊಳಾಜಿಗೆ ಕಡಂಗಿ ಪೊಱಮಡುವ ಕಡುಗಲಿತನಮನಱಿದು ವಲ್ಲಭಪ್ರಣಯದಿಂ ಬೀರಸಿರಿ ವಿಗುರ್ವಿಸಿದ ಸಂನಣದ ವಜ್ರದ ಸಿರ್ಪುಗಳಿವೆನಿಸಿ ಮೆಯ್ನವಿರ್ಗಳಿಡುಕುರೊಳು ತುಱುಗಿ ತೋಱುವ ಬೆಮರ ಬಿಂದುಗಳುಂ ಅಂತಃಪ್ರದೀಪ್ತ ಕೋಪಾಗ್ನಿತಾಪದಿಂ ನಸುವೊಂಗಿ ಕಾಯ್ದುವೆಂಬಂತೆ ಕೆಂಕಮಾದ ಘರ್ಮೋದಬಿಂದುದಂತುರ ಕಪೋಳಫಳಕಂಗಳುಂ ಸಮರಗಮನೋತ್ಸ ವೋತ್ಥಿತ ಪತಾಕೆಯಂತ್ರಿಪತಾಕೆಯನಮರೆ ನಿಯಮಿಸಿದ ನೇಣ್ಗಳೆನೆ ಬಿಗಿದು ಗಂಟಿಕ್ಕಿದ ಪುರ್ವುಗಳುಂ ಪೊಸಪೂರದೊತ್ತಿನೊಳ್ ಸುೞಿವ ಕಿಱುವಱುಗುಲೆನಿಸಿ ತುಱುಗೆಮೆಯ ತೆರ್ಕೆಯೊಳ್ ಕೊಳಂಗೊಳ್ವ ಕಣ್ಣೀರೊಡನೆ ಘೂರ್ನಿಸುವ ತರಳತಾರಕಂಗಳುಂ ಪೂರ್ಣೋದಭಾಜನ ದೊಳುರಿವ ಗಂಧಕದ ಸೊಡರ ಕುಡಿಯೆನಿಸಿ ಬಹಳ ಬಾಷ್ಪಾಯ ಮಾನ ನಯನಪುಟಕೋಟಿಯೊಳ್ ಮಿಱುಗುವರುಣಿತಾಪಾಂಗ ಕಳಿಕೆಯುಂ ಚರಪುರುಷ ವಚನವರುಷದಿಂ ಕವಿದ ಕೋಪರಸತರಂಗಿಣಿಯ ತೆರೆಗಳಲೆಪದಿಂದಲುಗುವಂತೆ ನಡುಗುವೊಡಲುಂ ಬಿಡದೆ ಕಡುಗಾಯ್ದ ವೀರರಸದೊಳಬ್ಬರಿಪ ಪರುಷವಚನಾವಲೋ ಹನುಂ ದರವಿಘಟಿತೋಷ್ಠಪುಟವದನಮೂಷೆಯಿಂ ನೆಱೆಯೆ ಪೊಱಮಡಿಸಲಿಕ್ಕಿದ ವಕ್ತ್ರನಾಳದ ತಿದಿಯ ಗಾಳಿಯೆನೆ ಕಂಪನೋತ್ಫುಲ್ಲನಾಸಾಪುಟಂ ಕೆದಱುವ ಕದುಷ್ಣ ನಿಶ್ವಾಸ ವಿಸರಮುಮಗುರ್ವುವಡೆಯೆ ಪರಿಪಚ್ಯಮಾನ ಸಂಗರಸಮುತ್ಸಾಹ ಫಲಮನಾ ಸ್ವಾದಿಪಂತಿರೌಡೊತ್ತುವ ನಾಳೆ ಕಾಳೆಗದೊಳೆಮ್ಮೆಮ್ಮ ಕಲಿತೆನಕ್ಕೆ ನೀನೆ ಸಕ್ಕಿಯೆಂದು ತೊಡೆವೊಯ್ದು ನುಡಿವಂತೆ ಧಾತ್ರಿಯಂ ತೊಟ್ಟನಪ್ಪಳಿಸುವಂತರಂಗಸಂಗತಾವೇಗ ಭಾವಮೆ ರಣಪ್ರಯಾಣಲಾಲಸೆಯನನುವಿಸೆ ಶರೀರಮಾ ನೆಗಪಿದಂತಿರಸವಸದೆ ಬಱಿದೆ ಸಿಡಿದೇೞ್ವ ರಭಸಮೊಗೆವಿನಂ ಜಗದೀಶಪರಿಷತ್ತರಂಗಿಣಿಯನುನ್ಮುದ್ರ ರೌದ್ರರಸ ವೀರರಸ ಪೂರಂಗಳೊರ್ಮೊದಲೆ ಮೇರೆಯಂ ಮೀಱುವಿನಮೊತ್ತರಿಸೆ-
ಕಂ || ಜಡಿವ ಪಡಿಯಱರ ಕಳಕಳ
ಮೊಡನೊಗೆತರೆ ಬೆಸನನೆೞ್ದು ಬೇಡುವ ಚರನಂ
ಕಿಡೆ ನುಡಿವ ಹರಿಬವೆತ್ತುವ
ಕಡಂಗಿ ಮೂದಲಿಪ ರಭಸಮೇನುಣ್ಮಿದುದೋ || ೪೨
ವ || ಅಂತು ನಿರ್ಭರಕ್ಷುಭಿತ ಸಾಗರತರಂಗಪಟಳಮೆನೆ ಕೆಳರ್ದು ಘಳುಫಳುಸಿ ಘೂರ್ಣಿಪ ನೃಪಾಳಸಂಕುಳದೊಳಪಹೃತಪ್ರತಿನೃಪಶತಾಯುಧಂ ಶತಾಯುಧನೆೞ್ದು ಚರವಚನ ಚಾಪಳಾ ಟೋಪಸಂಭೃತಸ್ಮಿತ ಮುಖಾರವಿಂದನಂ ಮುಕುಂದನನಿಂತೆಂದಂ-
ಕಂ || ಇವನಂ ಗಳಹಿಸಿ ನಗುತಿ
ರ್ಪ ವಿನೋದಂ ಸಾಲ್ವುದರಸ ಭವದೀಯ ಭಟಾ
ಹವ ನವನಾಟಕಮಂ ನೋ
ಡುವ ಬಿನದಕ್ಕಿನಿತನೀವುದಿನ್ನವಸರಮಂ || ೪೩
ಭಗಣಮುಗೆ ಬಾಣಹತಿಯಿಂ
ಗಗನಮೆ ಬೞ್ದಪುದು ಪಱಿದು ಪಱಿದೆನೆ ಬಿದುವಿಂ
ದುಗುವ ಬಿಡುಮುತ್ತಳ್ವೆರ
ಸು ಗಜಂಗಳ್ ಕೆಡೆಯೆ ಖಚರಸೈನ್ಯಮನಿಸುವೆಂ || ೪೪
ವ || ಎಂಬುದುಮದರ್ಕನುರೂಪಮಾಗಿ ನಿರ್ಜಿತಾರಾತಿಸೇನನಪ್ಪ ಜಯಸೇನನಿಂತೆಂದಂ-
ಕಂ || ಸುರಪಥದೊಳೊಡ್ಡಿದಹಿತನ
ಶಿರಮಂ ಪರಿದೆಯ್ದಿ ಕೊಳ್ವ ನಿನಗಾನಿದಿರೊಳ್
ತರತರದೆ ಕೆಡೆವ ಖಚರರ
ವರೂಥದಿಂ ಪಡೆವೆನಡರೆ ನಿಶ್ರೇಣಿಕೆಯಂ || ೪೫
ವ || ಎಂಬುದುಮಾ ನುಡಿಯ ಬೞಿವಿಡಿದು ವೀರಾಭಿರಾಮಂ ಭೀಮನಿಂತೆಂದಂ-
ಕಂ || ಬರಿವಿಡಿದು ಪಕ್ಕಮೆನೆ ತುಱು
ಗಿರೆ ಕಣೆಗಳ್ ತುಂಡದಂತೆ ಕಕ್ಕಡೆ ಪೊಱಪೊ
ಣ್ಮಿರೆ ನೆತ್ತಿಯೊಳೆಱಪ ಖಗೋ
ತ್ಕರದೊಳ್ ತಡವಾಗೆ ಕೆಡಪುವೆಂ ಖಗಭಟರಂ || ೪೬
ವ || ಎನೆ ವಿರೋಧಿಸಮುದಯಪುರಂಜಯಂ ಶತ್ರುಂಜಯನೆೞ್ದು ನಿಂದಿರ್ದು-
ಕಂ || ಅರಿಮಾರಣಕ್ಕೆ ದಹನೋ
ದರದೊಳ್ ಕೀಲಿಸಿದ ಪಾಪೆಯೆನೆ ಹಯರುಧಿರಾಂ
ತರದೊಳ್ ಪೂೞ್ವೆಂ ಸಾದಿಗ
ಳರೂಪನುಱೆ ಮುಱಿದು ಸಂಧಿಸಂಧಿಯೊಳಂಬಂ || ೪೭
ವ || ಎಂದು ನುಡಿದ ವೀರಪ್ರಧಾನ ನಾಯಕರ ನುಡಿಯ ಬೞಿವಿಡಿದು ನಿರ್ನಿಗಡ ವೀರ ಗ್ರಹಾವೇಶ ವಿವಶಮಖಿಳಭಟಪ್ರಕಾಂಡಮಂಡಳಂ ನಿರತಿಶಯ ನಿಜನಿಜ ಭುಜಬಳ ಪ್ರಥನ ಪ್ರತಿಜ್ಞಾ ಮುಖರನಾಗಿ-
ಚಂ || ತ್ರಿದಿವಕ್ಕೇಱಿದೊಡಂಚಿಯಂ ಬೆರಸು ಜೋದರ್ ಪಾಱೆ ಪೊಕ್ಕೆಚ್ಚು ಕೊ
ಲ್ಲದೆ ಕಾಲ್ಗಾಪಿನ ನಾಯಕರ್ ಕರದೆ ಗೇಣೊಳ್ ನೇಲ್ವಿನಂ ಕುತ್ತಿ ಕೊ
ಲ್ಲದೆ ಮಾಱಾಂತಿಭಮೞ್ಗಿ ಪಾೞ್ಮನೆಯವೋಲ್ ಬೀೞ್ವನ್ನೆಗಂ ಪೊಯ್ದು ಕೊ
ಲ್ಲದೆ ಬಲ್ಬಲ್ಮೆಗೆ ಗೇಣ ಬಿನ್ನಣಕೆ ತೋಳ್ಬಲ್ಪಿಂಗೆ ಮುಯ್ವಾಂಪುದೇ || ೪೮
ನೆಱೆಬಳೆವೋಗಿ ಮೇಗೊಗೆವ ತೋೞ್ಕಳ ಸೆರ್ಕೆಗಳರ್ಕಬಿಂಬಮಂ
ಮಱೆಯಿಸಿ ಮುತ್ತುಗಳ್ವೆರಸು ಸೂಸುವ ಕೋಳ್ಮಿದುಳಿಂ ದಿಶಾಮುಖಂ
ಕಿಱೆಪೆಣೆದಿರ್ದ ಕೆಯ್ಗಡಿಯ ಸಂದಣಿಯಿಂದರಿವೈನತೇಯನಾಂ
ತಿಱಿದಹಿಲೋಕದಂತಿರೆ ಪಡಲ್ವಡಿಪೆಂ ರಿಪುದಂತಿಯೂಧಮಂ || ೪೯
ಕಂ || ಉಡಿಯದ ಪಾೞ್ವನೆಯಿಲ್ಲಂ
ಪಿಡಿದುರ್ಚುವ ತೆಱದಿನುರ್ಚಿ ರಿಪುಗಜರದಮಂ
ಸಿಡಿಲಡಸಿ ಪೊಡೆದ ಜಂತ್ರದ
ಪುಡುಕೆವೊಲಿರೆ ಪೊಡೆವೆನಹಿತ ರಥಸಂಕುಳಮಂ || ೫೦
ತೆಗೆದೆಚ್ಚು ಮೇಗಣಿಂ ಮೇ
ಗೆಗಗನಚರತುರಗಚಯಮನಿನಬಿಂಬದೊಳೋ
ಳಿಗೆವರೆ ಕೀಲಿಸಿ ಮಾೞ್ಪೆಂ
ಜಗದೊಳಿಮಂಗೊಳವು ತುರಗಮೆಂಬಿದನೆ ದಿಟಂ || ೫೧
ದ್ವ್ಯಕ್ಷರಿ || ಕಲಿ ಕೊಂಕಲ್ಯೇಕಕ್ಕುಂ
ಕೆಲಕ್ಕೆ ಕೋಲಿಕ್ಕೆ ಲಕ್ಕೆ ಲೆಕ್ಕಕ್ಕೆಲ್ಲಂ
ಕಲಿ ಕೊಲಲೆ ಕಲಲ್ಕಕ್ಕುಂ
ಕುಲಕಕ್ಕುಂ ಕಲಿ ಕಲಂಕಿ ಕೊಂಕೆ ಕಲಂಕಂ || ೫೨
ಗತಪ್ರತ್ಯಾಗತ ಶ್ಲೋಕ || ಕುಂದಿನಿಂದೆಚ್ಚನದು ಬಂ
ಟಂದುಮಲ್ಲದೆ ನಿಂದುದೆಂ
ದೆಂದು ನಿಂದೆಲ್ಲಮದಟಂ
ಬಂದು ನಚ್ಚದೆ ನಿಂದಿಕುಂ || ೫೩
ವ || ಎಂದು ತಂತಮ್ಮ ಕಲಿತನದ ಬಲ್ಪಿನಗ್ಗಳಿಕೆಯಂ ಪೂಣ್ದು ಕಳಕಳಿಸಿ ಘೂರ್ಣಿಸುವ ಸಕಳರಾಜಲೋಕಮಂ ಸಸ್ಮಯಂತಸ್ಮಿತ ಪ್ರಫುಲ್ಲಗಲ್ಲನುಮುತ್ತರಳಿತ ಭ್ರೂತರಂಗನುಮಾಗಿ ತಚ್ಚರನಿಂತೆಂದಂ-
ಮ || ಪಲರುಂ ಚಕ್ರಿಯೊಳಿಂತೆ ನಿಮ್ಮ ತೆಱದಿಂ ಮುಂ ಕಾದುವುದ್ಯೋಗದ
ಣ್ಣಲೆಗಳ್ ಮೆಚ್ಚಿಸಿ ಕಾದಲೆಂದು ಕಳದೊಳ್ ಮಾಱಂಕಮಂ ಬೇಡಿ ಬಂ
ದುಲಿವರ್ ಪ್ರೇಷ್ಯವಧೂಜನೀ ಕೃತ ನಿಜಸ್ತ್ರೀನೂಪುರಾಳಾಪಮಾಂ
ಸಲಿತಾತ್ಮ ಕ್ರಮಶೃಂಕಳಾ ಕಳಕಳರ್ ಭೂಪಾಳರಾಸ್ಥಾನದೊಳ್ || ೫೪
ವ || ಎಂದ ದೂತನಂ ನಿಜಾಶಯ ಪ್ರಾಜ್ಯ ಶರನಿಧಿ ಸಮುನ್ನಮತ್ಪ್ರತಾಪ ತಪನೋದಯೋದಿ ತಾಂತಸ್ಮಿತ ವದನಾರವಿಂದಂ ಮುಕುಂದನಿಂತೆಂದಂ-
ಕಂ || ಬಯಸಿ ರಣಮರಣಮಂ ನಿ
ನ್ನಯ ಪತಿ ಮಱುಗುವೊಡೆ ಕುಡುವೆನಾವಂತುಟನಾ
ಜಿಯನಕಟ ಖಗೇಶಂ ದು
ರ್ನಯ ವೃತ್ತಿಯಿನೞಿದನೆನಿಪುದದು ಕಲಿತನಮೋ || ೫೫
ವ || ಎಂದು ನುಡಿದ ಗಾಂಭೀರ್ಯರತ್ನಾಕರಂಗದ್ವಿತೀಯ ಸ್ವಕೀಯ ಸಾಹಸ ಸ್ವಸಾತ್ಕೃತ ಸಮರಚಾರನರ್ಕಕೀರ್ತಿ ಕುಮಾರನಿಂತೆಂದು-
ಶಾ || ನೀಮುಂ ತಾಮುಮಿದಿರ್ಚಿ ಕಯ್ದುವಿಡಿವನ್ನಂ ನಿಲ್ವ ಸಂಗ್ರಾಮಮಿ
ಲ್ಲಾಮಾತಿರ್ಕೆ ಕಡಂಗುವೀ ಭಟವರಿಷ್ಠ ಪ್ರಷ್ಠರುಂ ಪ್ರಾಪ್ತಸಂ
ಗ್ರಾಮೋಗ್ರಾಂಗಣ ರಂಗದೊಳ್ ರಿಪುಕಬಂಧಾರಬ್ಧ ನೃತ್ಯೇಕ್ಷಣಾ
ದಾಮರ್ ವಿಸ್ತೃತಸಂಗರವ್ಯತಿಕರರ್ ನಿಲ್ವಂತುಟಂ ಮಾಡುವೆಂ || ೫೬
ವ || ಎನುತ್ತುಂ ಪರಿವರ್ತಿತ ವಿಳೋಕನಾಕ್ರಾಂತ ದೂತವದನನಾಗಿ-
ಕಂ || ಜಾಱಿಂ ಗಳ ನಮ್ಮರಸಂ
ಪಾಱುವ ಬಹುರೂಪವಿಕೃತಮಂ ಪಲತೆಱದಿಂ
ತೋಱುವ ಹಗರಣಮಿವರೊಳ್
ಮಾಱಾಂತೊಡನೊಡನಾಡೆ ನಗೆಗೆಡೆಯಕ್ಕುಂ || ೫೭
ವ || ಎಂದು ನಿಜನಂದನನ ನುಡಿಗಳನನುತ್ತರಾವಜ್ಞೆಯಿಂ ಪಿಂದುಗೆಯ್ದು ತನಗೆ ಮಗುೞ್ದು ಮಾತ್ಮಪರಿವೃಢ ಪ್ರತಾಪಮನತಿಶಯಿಸಿ ಜೂಬು ಮಾೞ್ಪ ಚರನಂ ಜ್ವಳನಜಟಿ ಕಟಾಕ್ಷಿಸಿ-
ಕಂ || ಆವಱಿಯದನ್ನನಶ್ವ
ಗ್ರೀವಂ ಬೇಱೊರ್ವನಾಗಳಾದನೆ ಗಳ ಗ
ರ್ಜಾವಷ್ಟಂಭದಿನೆನಿತಂ
ಜಾವಳಿಸುವೆಯೆಲವೊ ದೂತನೋ ನೀಂ ಬೂತೋ || ೫೮
ಮ || ಅನಯಂ ಪುಟ್ಟದೆಯುಂ ಪವಣ್ಗಿಡದೆಯುಂ ತಂತಮ್ಮ ತೇಜಃಪ್ರಭಾ
ವನೆ ಮೆಯ್ದೋಱದೆಯುಂ ರಣಪ್ರಣಯವೈರಂ ಸ್ವೈರದಿಂದಿಂತೆ ಪೋ
ಯ್ತಿನಿತುಂ ಕಾಲಮದಲ್ಲದೇಂ ಗಳ ದಿಟಕ್ಕಿಂತೊರ್ವರೊರ್ವರ್ಗೆಯೋ
ಧನದೊಳ್ ಕೆಯ್ದೆಗೆವನ್ನರಿರ್ದಪರೆ ಪೇೞ್ ವಿದ್ಯಾಧರಶ್ರೇಢಿಯೊಳ್ || ೫೯
ವ || ಎಂದು ಕೆಳರ್ದುರವಣಿಪ ಬೀಯಗನಂ ಬೀಯಗಂ ಸಮಯೋಚಿತೋಕ್ತಿ ಯಿಂ ನಿಲಿಸಿ ಪೌದನಾಧಿಪತಿ ನಿಸರ್ಗೋದಾತ್ತ ಗಂಭೀರಭಣಿತೆಯಿನಿಂತೆಂದಂ-
ಕಂ || ಕಿಱುಗುಳರೆ ಚಲಕ್ಕೆ ಪೂಣಿ
ಗರುಱರೊರುವನುಂತೆ ತೋಳ್ವಲಕ್ಕೀತಂಗಳ್
ಮಱೆದು ನೆಗೞ್ದೊಡಮಿವಂ ಬಿಡ
ಱಿದಿದನುಚಿತಮೆನೆ ನೆಗೞ್ದು ಪೆಱತೆಗೆದಪರೇ || ೬೦
ಕಂ || ಅದಱಿಮಿದನುಚಿತಮೆನಿಸದೆ
ತುದಿವರಮೆಯ್ದುವುದೊಡರ್ಚಿದುಜ್ಜುಗಮನೆ ಪೂ
ಣ್ದುದು ವಿಫಳಮೆನಿಸದೇ ನೀ
ತಿದಪ್ಪದಿಂ ನೆಗೞ್ಗೆ ಬಲ್ಲವೋಲ್ ನಿನ್ನರಸಂ || ೬೧
ವ || ಎಂದು ತನ್ನುಮಂ ತ್ರಿಪೃಷ್ಠನುಮಂ ತೋಱಿ ನುಡಿದು ಚರನಂ ಕರೆದು ಬೀೞ್ಕೊಡಿಸಿ ಕಳಿಪುವೆಡೆಯೊಳ್ ಎಡೆಯುರ್ಚಿ ನಿಜಭುಜಾದಂಡಕಂಡೂಹರಣ ನಿಘರ್ಷಣ ಕುತೂಹಳಂ ಹಳಧರನೆೞ್ದು ನಿಂದಿರ್ದು-
ಕಂ || ಆಮಱಿಯೆಮೞಿದ ವಕ್ರವ
ಚೋಮಾರ್ಗಮನಟ್ಟೆಗೆಲವೋ ತಲೆ ಬೀಣ್ಣಿತ್ತೆಂ
ಬೀ ಮಱುಕದಿಂದಮೆಂತತಿ
ನೇಮಂ ನಡೆತಂದನಂತೆ ನಿಲೆ ರಣಮುಖದೊಳ್ || ೬೨
ಮ || ಪಿರಿದುಂ ನಿನ್ನಧಿನಾಥನಟ್ಟೆಗೆ ಶಿರೋಭಾರಂ ಸರೋಜಾಕ್ಷ ದೋ
ಷ್ಪರಿಘಕ್ಕುತ್ಕಟ ಯುದ್ಧಕೇಳಿ ರಸಕಂಡೂಭಾರಮಾಕ್ರಾಂತ ಭೂ
ವರವೃಂದಕ್ಕೆ ತಮೋನುಜೀವನ ನಿಬಲದ್ಧೋದ್ವೇಗಭಾರಂ ವಸುಂ
ಧರೆಯನ್ಯಾಯ ಪಥಪ್ರವರ್ತಿ ನಿಚಿತಾಂಹೋಭಾರಮುಂ ಪಿಂಗುಗುಂ || ೬೩
ವ || ಎನುತ್ತುಮಧಿಪತಿಪ್ರಸ್ಥಾನ ಪ್ರತಿಷ್ಠಮಾನನಂ ಮತ್ತಮವನಿಂತೆಂದಂ-
ಕಂ || ಎಲವೆಲವೊ ನೀನೆ ಬೂತೀ
ಕಲಹದೊಳೇಗೊಳಿಸ ಬುದ್ಧಿವೇೞ್ವರ ಮಾತಂ
ಸಲಿಸದವೋಲ್ ನಿನ್ನವನಂ
ಚಲಕ್ಕೆ ನುಡಿದಂತೆ ಗಂಡನಾಗಿಸು ರಣದೊಳ್ || ೬೪
ವ || ಎಂದ ತದ್ಬಳನ ವಚನಕ್ಕೆ ಸಪ್ರಪಂಚಪ್ರಚಂಡ ಸಮುಚಿತೋತ್ತರಮನೀಯುತ್ತುಮಂಬರ ಚರೇಶ್ವರಚರಂ ತದಾಸ್ಥಾನಮಂಡಪಮಂ ಪೊಱಮಟ್ಟು ಭೋಂಕೆನೆ ಗಗನಕ್ಕೊಗೆದು ಪೋದನನ್‌ಎಗಮಿತ್ತಲತ್ಯಂತ ಸ್ನೇಹಭಾವ ಪ್ರೇರಿತಾಂತರಂಗನತುಳಬಳನಿಳಯರಪ್ಪಳಿ ಯಂದಿರ್ಗೆ ವಿದ್ಯಾಧರ ವಿದ್ಯಾಬಳಮುಮಳವಡುವ ಬಗೆಯಂ ಬಗೆದು-
ಚಂ || ಜ್ವಳನಜಟಿಕ್ಷಿತೀಶನವಳೋಕಿನಿ ತಾಂ ಮೊದಲಾದ ವಿದ್ಯೆಯಂ
ಪಲವನುದಾತ್ತನಿತ್ತೊಡೆ ಯಥಾಕ್ರಮದಿಂದವನಾ ಸ್ವಯಂಪ್ರಭಾ
ಲಲನೆಯವಲ್ಲಭಂ ನಯದೆ ಸಾಧಿಸಿದಂ ಬಲಭದ್ರಸಂಯುತಂ
ಸುಲಲಿತಮೂರ್ತಿ ಕೀರ್ತಿರಮಣೀ ವಸುಧೈಕಭಾಂಧವಂ || ೬೫
ಗದ್ಯಂ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ವಿವಾಹಮಂಗಳ ದೂತಾಳಾಪ ವರ್ಣನಂ
ಸಪ್ತಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಅಷ್ಟಮಾಶ್ವಾಸಂ (೧)
ಕಂ || ಶ್ರೀ ಸೌಭಾಗ್ಯದ ಭಾಗ್ಯದ
ಭಾಸುರ ತೇಜದ ವಿರಾಜದೌದಾರ್ಯದ ಲೀ
ಲಾಸದನಂ ರಂಜಿಸಿದಂ
ಕೇಸರಿರಿಪು ಪಂಚಪರಮಗುರುಪದವಿನತಂ ||
ವ || ಅನಂತರಂ ಸಮಗ್ರಸಮರಕೇಳೀಲೋತೆಯಿಂ ಜಳಜಾಕ್ಷಂ ಕರೆದು ಕದನಪ್ರಯಾಣಭೇರಿಯಂ ಪೊಯಿಸವೇೞ್ದಾಗಳ್-
ಉ || ಆಗಸದಂತರಾಳಮನಳುಂಬಮಿದೆಂಬಿನಮೆಯ್ದೆ ತೀವಿ ದಿ
ಗ್ಭಾಗಮನಾವಗಂ ಬಿಡದವುಂಕಿ ನಿರಂಕುಶವೃತ್ತಿಯಿಂ ಮಹಾ
ಭೋಗತೆವತ್ತು ನಾದಮಯವಾದುದು ಲೋಕಮಿದೆಂಬ ಸಂಕೆಯಂ
ಬೇಗದಿನಾಗಿಸಿತ್ತು ರಣಭೇರಿಯ ಭೂರಿ ಗಭೀರನಿಸ್ವನಂ || ೨
ಕಂ || ಎತ್ತಿದ ಪೞಯಿಗೆ ಜಕ್ಕುಲಿ
ಸುತ್ತಿರೆ ನಕ್ಕಪುದು ಗಗನಮಾಶಾಮುಖದಿಂ
ಸುತ್ತಲುಮೆನೆ ಸೂ ೞೈಸಿದು
ವೆತ್ತಂ ಪೊಱಮಡುವ ನೃಪರ ಜಯದುಂದುಭಿಗಳ್ || ೩
ವ || ತದನಂತರಮಂತರಾಯಾಪಾಯ ದುರ್ನಯನಿಕಾಯನಿವಾರಣಸಮರ್ಥ ತೀರ್ಥಂಕರ ಪೂಜಾವಿಧಾನ ಸಿದ್ಧಾಶೇಷಾಕ್ಷತಪೂರ್ವಕಂ ಶುಭಮುಹೂರ್ತದೊಳ್ ಗಗನಗಾಮಿನೀ ಪ್ರಮುಖ ವಿವಿಧವಿದ್ಯಾಯತ್ತ ಚೈತ್ರರಾಜಪುತ್ರರ್ವೆರಸು ಪುಣ್ಯ ಸುವಾಸಿನೀ ಪ್ರಮುಖ ಮೌಹೂರ್ತಿಕ ಪುರೋಹಿತ ವಿಕೀರ್ಣ ಶೇಷಾಕ್ಷತಾಶೀರ್ವಚನ ಪುರಸ್ಸರಮನುಕೂಲಿತ ಸಮಸ್ತ ಶಕುನಬಲ ದೈವಬಲ ಮನೋಬಲಂ ಪ್ರಜಾಪತಿನೃಪತಿ ನಿಜರಾಜಭವನದಿಂ ತಳರ್ದು ಪೊಱಮಡುವಲ್ಲಿ-
ಮ || ಸ್ರ || ದ್ರುಮರಾಜೀರಾಜಿತಂ ಜಂಗಮಮಿದುದಯಶೈಳ ತದಗ್ರಾಧಿರೂಢಂ
ಹಿಮರೋಚಿರ್ಮಂಡಳಾಳಂಕೃತಮಿದಭಿನವಂ ಲಕ್ಷ್ಮಮೆಂಬನ್ನಮಾರೂ
ಢಮದೇಭಂ ಕೇತುಮಾಳಾವಿಳಮೆಸೆಯೆ ತದುತ್ತಾನಪೂರ್ವಾಸನೋದ್ಭಾ
ಸಿ ಮನಂಗೊಂಡೊಪ್ಪಿದಂ ಮುತ್ತಿನ ಕೊಡೆಯ ನೆೞಲ್ದಾಣದೊಳ್ ಕೃಷ್ಣನಾಗಳ್ || ೪
ಮ || ಇರೆ ಲೀಲೋನ್ನಮಿತಾಂಕುಶೋಜ್ಜ್ವಳಭುಜಾಗ್ರಂ ಲೋಕಪಾಳೇಂದು ಭಾ
ಸುರ ಹರ್ಮ್ಯಾಚಳಕೂಟದಂತೆ ನಿಜದೇಹಚ್ಛಾಯ ಸಂವೀತನಂ
ಬರಸಿಂಧುಪ್ಲವಧೌತ ನೀಳನಗದಂತಾರುಢಗಂದೇಭಮೊ
ಪ್ಪಿರೆ ಬಂದಂ ಬಳನಪ್ರತರ್ಕ್ಯಬಳನಸ್ತಾರಾತಿ ಭೂಭೃದ್ಬಳಂ || ೫
ಕಂ || ಗಾಲಿಗಳೋಲೆಗಳಾಗೆ ಹ
ಯಾಳಿ ವಿಲೋಳಾಳಕಾಳಿಯಾಗೆ ತದಾಜಿ
ಶ್ರೀಲಪನಮಾದ ತೇರ್ಗೆ ಯ
ಶೋಲೋಲಂ ಜ್ವಳನಜಟಿ ಶಿರೋಮಣಿಯಾದಂ || ೬
ಚಂ || ಬಗೆಗೊಳಲೋಜೆಗೆಯ್ಯುವ ಕೆಲಕ್ಕೆ ನಿವರ್ತಿಪವುಂಕಿ ದಾಂಟಿಪೋ
ಜೆಗೆ ತುರಗಂ ತ್ರಿಸಂಧಿ ವಿನವತ್ಪದಮನ್ವಿತಲೋಹ ಮುಕ್ತಿವಾ
ಗೆಗೆ ಬಸದಾಗಿ ಪೇೞ್ದ ಲಯದೊಳ್ ಬರೆ ಬಂದನಸಿಪ್ರಭಾವೃತಾ
ಶುಗ ಪಥನರ್ಕಕೀರ್ತಿ ಜಯವಾಜಿಯನೊಡ್ಡಿನ ಮುಂದೆ ತೋಱುತುಂ || ೭
ಕಂ || ಬರೆ ಹರಿಬಳ ಕರಿಯುಗಳಂ
ತರಣಿ ಮೃಗಾಂಕಾಧಿರೂಢ ಪಾದಂಗಳವೋಲ್
ಸುರನಗಮೆ ತಳರ್ದು ನಡೆವಂ
ತಿರೆ ನಡೆದುದು ಪೌದನಾಧಿರಾಜಗಜೇಂದ್ರಂ || ೮
ವ || ಅಂತುಭಯಪಾರ್ಶ್ವ ಸನ್ನದ್ಧ ಸಿಂಧುವರವರೂಥ ತುರಗಾಧಿರೂಢ ನಿಜತನೂಭವ ಬಾಂಧವ ಪ್ರಧಾನ ಪರಿವೃತಂ ಮಹಾರಾಜಂ ರಾಜನಿಳಯದಿಂ ತಳರ್ದು ನಡೆಯೆ-
ಮ || ಸ್ರ || ಅದೆ ಫೂತ್ಕಾರೋಚ್ಚಳಚ್ಛೀಕರ ತಿಮಿತ ಚಮೂರೇಣು ದಿಗ್ಭಿತ್ತಿಯಂ ಮೆ
ತ್ತಿದುದೆತ್ತಂ ಮುಂಬುಗೊಂಡಂಬರಮನಿತುಮನುದ್ಯತ್ಪತಾಕಾಂಬರಂ ನುಂ
ಗಿದುದಂಘ್ರಿಕ್ಷೇಪದಿಂದಂ ಕುಸಿದು ಕುರುಳಿಗೊಂಡುರ್ವಿ ದಾನಾಂಬುವಿಂ ತೀ
ವಿದುದೆಂಬನ್ನಂ ಜಗನ್ಮಂಡಳವೆಡೆಗಿಡೆ ಬಂದತ್ತು ಮತ್ತೇಭವೃಂದಂ || ೯
ಚಂ || ಖುರಹತಿಯಿಂ ಕೞಲ್ದದಿರ್ವ ಭೂರಜದಿಂ ಪುಡಿಯೇಱೆ ನಾಗಮಂ
ದಿರಮೊಗೆತರ್ಪ ಧೂಳಿಗೆ ವಿಯಚ್ಚರವೃತ್ತಿಯನೊಪ್ಪುಗೊಟ್ಟು ಖೇ
ಚರರೊಳಸೋರೆ ದಿಕ್ಪತಿಗಳೆಂದುದನೇಗೋಳೆ ಹೇಷಿತ ಪ್ರತಿ
ಸ್ವರಮಿಷದಿಂ ಕಡಂಗಿ ನಡೆತಂದುವು ವಾಜಿಗಳೀಹಿತಾಜಿಗಳ್ || ೧೦
ಸ್ಫುರಯಿಪ ಚಕ್ರಚೀತ್ಕೃತಿಯರಾತಿಯ ಕೆಯ್ಯ ಕರಾಳಚಕ್ರಮಂ
ಕರೆವವೊಲಾಗೆ ಮಿಳ್ಳಿಪ ಪತಾಕೆ ವಿರೋಧಿಯ ದುರ್ಯಶೋರಜಂ
ಬೊರೆದ ವಿಯದ್ಗೃಹಕ್ಕೆ ಮಿಗೆ ಶುದ್ಧಿಯನೀವವೊಲಾಗೆ ವಾಜಿನಿ
ಷ್ಠುರಖುರಚೂರ್ಣಿತಾವನಿತಳಂ ತಳರ್ದತ್ತು ವರೂಥಸಂಕುಳಂ || ೧೧
ಕಂ || ಮಿಸುಪಸಿಧೇನು ಮೀನನಿವಹಂ ಪೊಳೆವಡ್ಡಣದೊಡ್ಡಣಂ ವಿರಾ
ಜಿಸುವುರು ಕೂರ್ಮಕೋಟಿಯೆಸೆವಾಯತ ಕುಂತಕುಳಂ ಜಳಾಹಿ ಮಿ
ಳ್ಳಿಸುವ ತನುತ್ರದೀಧಿತಿ ಮಹೋದಕಮಾಗೆ ಪದಾತಿಜಾತಮೆಂ
ಬಸದೃಶ ವಾರಿರಾಶಿ ಕವಿತಂದುದು ಚಾಪತರಂಗಸಂಕುಳಂ || ೧೨
ವ || ಅಂತು ನೆರೆದು ಬರ್ಪನಂತ ಚತುರಂಗಸೇನೆವೆರಸು ಪುರಮಂ ಪುರಂಧ್ರೀಚಂಚಳವಿಳೋಚನ ಚಂಚರೀಕ ಸಂಚಯದ್ವಿಗುಣಿತ ಪಿಂಛಾತಪತ್ರ ಸಮುದಯಂ ಪೊಱಮಟ್ಟು ನಡೆಯೆ-
ಕಂ || ಎಳೆಯೆ ಕೆಳರ್ದಾತ್ಮಚರಬಳ
ದೊಳಾಂಪ ಖಗಬಳಮನಱಸಿ ನುಂಗಲ್ ಮುಂಗೋ
ಳೊಳೆ ನಿಜದಳ ಭರಮಂ ಪೇ
ೞ್ದಳೆನಿಸಿ ನೆಗೆದುದು ಚಮೂರಜಂ ಘನಪಥದೊಳ್ || ೧೩
ಉ || ದೂರದ ಬೆಟ್ಟುಗಳ್ ದಿಟದೆ ನುಣ್ಣಿದುವಾದುವು ಪೂೞ್ದವೆಯ್ದೆ ಮು
ನ್ನೀರನಡುರ್ತು ಪೀರ್ದುಗುೞ್ವ ಪೆರ್ಗುೞಿಗಳ್ ದಿನಕೃದ್ವಿಮಾನಮಾ
ಕಾರಮಡಂಗೆ ಪುತ್ತಡರ್ದು ಮುಚ್ಚಿದುದೆಂಬಿನೆಗಂ ವಿಕೀರ್ಣ ಸೇ
ನಾರಜಮುರ್ವಿ ಪರ್ವಿದುದು ನಿರ್ವಿವರಂ ಭುವನಾಂತರಾಳಮಂ || ೧೪
ಕಂ || ಪಡೆಯ ಪದಹತಿಯೊಳುರ್ವಿದ
ಪುಡಿ ನೆಗೆದೊಗೆದಿಭಕಠಾಗ್ರಶೀಕರದಿಂ ನಾಂ
ದೆಡೆಯೊಳ್ ಕಱೆಗೊಂಡಿಡಿದಿರೆ
ಪಡೆದುದು ಶಶನಿಬಿಂಬಶಂಕೆಯಂ ರವಿಬಿಂಬಂ || ೧೫
ವ || ತದನಂತರಂ-
ಕಂ || ಆದಿರ್ದಾನಕರವದಿಂದೊಡೆ
ದ ದಿಶಾಭಿತ್ತಿಗಳನಮರೆ ಮೆತ್ತಲ್ಕುಯ್ವಂ
ದದಿನನುಕೂಳಾನಿಳಮು
ಯ್ದುದು ಮದಜಳದೊಡನೆ ಬೆರಸಿ ತದ್ಬಳರಜಮಂ || ೧೬
ನೆಲನ ದಿಶಾವಳಿಯ ನಭೋ
ವಲಯಮುಮಿಲ್ಲೆನಿಸಲಾದ ರಜಮೊದವಲೊಡಂ
ಬಲಮ ಧರಾವಳಯ ದಿಶಾ
ವಲಯ ನಭೋವಳಯಮಿಲ್ಲೆನಲ್ಕಾಯ್ತಾಗಳ್ || ೧೭
ಅಂತೆಳೆಯುಂ ದಿಶೆಯುಂ ನಭ
ಮುಂ ತನ್ಮಯಮಾಗೆ ನಡೆವ ಪಡೆವೆರಸೆೞ್ತಂ
ದಂತಾ ನೃಪತಿ ರಥಾವ
ರ್ತಾಂತಿಕದೊಳ್ ಬೀಡುವಿಟ್ಟನನ್ನೆಗಮಿತ್ತಲ್ || ೧೮
ಚರನ ನುಡಿಗೇಳ್ದು ಕೋಪದಿ
ನುರಿದೆೞ್ದಂ ಭ್ರುಕುಟಿಧೂಮ್ರನರುಣಾಪಾಂಗ
ಸ್ಫರಿತ ಸ್ಫಳಿಂಗನಂಬರ
ಚರರಾಜನಕಾಲಕಲ್ಪಶಿಖಿಯೆಂಬಿನೆಗಂ || ೧೯
ವ || ಅಂತಗ್ಗಳಂ ಕೆಳರ್ದು ಚರವದನದತ್ತ ಲೋಚನನರಾತಿವಿಕ್ರಮ ವಿಹಾಸಿ ಸಸ್ಮಯ ಪುನಃ ಪುನಃ ಪ್ರಶ್ನಮುಖರನಾಹವ ಮಹೋತ್ಸವೌತ್ಸುಕ್ಯದಿಂದಂ-
ಕಂ || ಎಂತೆಂತೋ ದಿಟಮೆೞ್ತಂ
ದಂತಾಂಪರೆ ತಾಮೆ ನಮ್ಮ ಪೌದನದವರಿ
ನ್ನಿಂತೀ ಬಿನದಮುಮಂ ನೋ
ೞ್ಪಂ ತಡಮೇಕೆಂದು ಕರೆದು ಸೇನಾಪತಿಯಂ || ೨೦
ತಲೆ ಬೞಿವೞಿಯಾಗಿರೆ ಕೊಡು
ವ ಲಲನೆಯಂ ಬಱಿದೆ ಕಳಿಪದವನರ್ತ್ಥಿಯನಿಂ
ಸಲಿಸುವೆನೀಗಳ್ ನಡೆಯಿಸು
ಬಲಮಂ ನೀನೆಂದು ಖಚರಪತಿ ಬೆಸಸುವುದುಂ || ೨೧
ಭುಗಿಲೆನೆ ನೆಗೆದಳ್ವಿದ ತ
ತ್ಖಗಾಧಿರಾಜ ಪ್ರಚಂಡ ಕೋಪಾಗ್ನಿ ಜ್ವಾ
ಳೆಗಳಿಂ ರವಿಮಂಡಳ ಮೇ
ಱೆಗಾಯ್ದುದೆನಿಸಿದುದು ಸಾರ್ದು ಚರಮಾಚಳಮಂ || ೨೨
ಗರುಡಾಂಕನ ಬಾರಿಗೆ ಸಂ
ಗರಮಧ್ಯ ಸ್ಥಳಿಗೆ ನಡೆವ ಖಗಪತಿಗಮರ್ವಂ
ತಿರೆ ಕಾಲಧಾರಿಕಂ ತೊ
ಟ್ಟರಕ್ತಪಟಮೆನಿಸಲಾರ್ತುದಂಬರಮಾಗಳ್ || ೨೩
ಹಯಕಂಠನುರಃಕಮಳಾ
ಲಯದಿಂ ಸಿರಿ ಸಂಜೆವೊೞ್ತು ಬರೆ ಮುಷಿತಸುಖೋ
ದಯೆಯಾಗಿ ಪುಗಿಸಿ ತದ್‌ಭೀ
ತಿಯಿಂದೆ ಮುಚ್ಚುವವೊಲಾಯ್ತು ನಳಿನನಿಕೋಚಂ || ೨೪
ರವಿ ಬಯ್ಗೆವೊೞ್ತಲಂಪಿ
ಕ್ಕುವ ಕುಂಕುಮರಜದ ಪೊಟ್ಟಳಕ್ಕೊತ್ತಿದನೆಂ
ಬವೊಲರಗಿನ ಮುದ್ರೆಯನೆಸೆ
ದುವು ಮಧುಯುತ ಮುಕುಳಿತಾಂಬುಜಂಗಳೊಳಳಿಗಳ್ || ೨೫
ಅೞಿಪದುಪಶಾನ್ತನೆಮ್ಮಿನ
ನುೞಿದಂ ಪದ್ಮಿನಿಯನೆಮಗಮಿದೆ ನಯಮೆಂಬಂ
ತೞಿಪದೆ ರಥಾಂಗಮಿನಿಯಳ
ನುೞಿದುದು ಸನ್ಮಾರ್ಗವರ್ತಿಗಿಂತಿದುವೆ ಫಳಂ || ೨೬
ವ || ಅಂತು ಸಮನಿಸಿದ ಸಾಯಂತನ ಸಮಯದೊಳ್ ಸಚಿವಸಮುಚಿತ ವಚೋ ನಿಷೇಧಿತ ತದಾನೀಂತನ ವಿನಿಷ್ಕ್ರಮೋತ್ಕಂಠನಶ್ವಕಂಠಂ ಕಾಲೋಚಿತಾಚರಣಪರನಿರ್ಪಿನಂ-
ಕಂ || ರವಿಬಿಂಬ ಶಿರೋಮಣಿ ಪಾ
ಱಿ ವಾರ್ಧಿಯೊಳ್ ಬೀೞೆ ಖಚರವಿಳಯಕ್ಕೆೞ್ದಾ
ಡುವ ಕಾಳರಾತ್ರಿಯೊಳ್ಗುರು
ಳಿವೆ ಕೆದಱಿದವೆನಿಸಿ ನೆಗೆದುವಳಿಶಬಳತಮಂ || ೨೭
ವ || ಅದಲ್ಲದೆಯುಂ-
ಕಂ || ಇದು ರಜನೀವದನಾಳಕ
ಮಿದು ಗಗನ ಶ್ರೀಲಲಾಮ ಮೃಗಮದಮಿದು ದಿ
ಕ್ಸುದತೀ ಶ್ಲಥಕಚಭರಮೆಂ
ಬುದನೆನಿಸಿದುದಖಿಳ ದಸ್ಯುಕಾಂತಂಧ್ವಾಂತಂ ೨೮
ವ || ಮತ್ತಂ-
ಕಂ || ಇದು ಕೃತಕ ಕಜ್ಜಳವ್ರಜ
ಮಿದು ಪಾವಕಧೂಮ ನಿವಹಮಿದಕಾಲನವಾಂ
ಬುದ ಪಟಳಮುರ್ವಿಯಂ ಪ
ರ್ವಿದತ್ತಿದುತ್ಪಾತಮೆನಿಸಿದುದು ಸಂತಮಸಂ || ೨೯
ಅವಿರಳ ತಿಮಿರಾರ್ದ್ರ ಮೃಗೋ
ದ್ಭವ ಸಿಕ್ತನಭೋಂಗಣಕ್ಕೆ ರಾಜಾಗಮನೋ
ತ್ಸವದೊಳ್ ಬಿತ್ತರಿಸಿದ ರಂ
ಗವಲಿಯ ಮುತ್ತುಗಳಿವೆನಿಸಿದುವು ತಾರಗೆಗಳ್ || ೩೦
ವ || ಮತ್ತಮಾಗಳ್-
ಕಂ || ಕವಿದು ನಿಜಾಂಶುಬಳಂ ನೂಂ
ಕುವ ತಿಮಿರಬಳಂ ತೆರಳ್ದು ಪೆಱತೆಗೆವ ರಣೋ
ತ್ಸವಮಂ ನೋಡಲ್ಕೆೞ್ತಂ
ದವೊಲೇಱಿದನುದಯ ಶಿಖರಮಂ ಮೃಗಲಕ್ಷ್ಮಂ || ೩೧
ವ || ತದನಂತರಂ-
ಕಂ || ಖಗಬಳರುಧಿರದೆ ಕೆಂಪಡ
ರ್ದ ಗಗನಮಚ್ಯುತನ ಕೀರ್ತಿಯಿಂ ಧವಳಿಪುದಂ
ಜಗಮನುಮಾನಿಪಿನಂ ಸಂ
ಜೆಗೆಂಪು ಮೆಯ್ಗರೆಯೆ ಬೆಳಗಿದುದು ಬೆಳ್ದಿಂಗಳ್ || ೩೨
ವ || ಅಂತು ಬೆಳ್ಳಂಗೆಡೆದ ಬೆಳ್ದಿಂಗಳೊಳ್ ಶಾರ್ಙ್ಗಧರನುಮಶ್ವಕಂಧರನುಂ ತಂತಮ್ಮ ರಾಜಮಂದಿರದೊಳುಪಚಿತ ಪ್ರಸ್ತುತ ಸುಭಟಗೋಷ್ಠೀ ನಿರ್ವೃಂದದಿಂದರ್ಧರಾತ್ರಂಬರ ಮೋಲಗದೊಳಿರ್ದು ಅನಂತರಂ ಸಂಗರಾಜಿತ ವೀರಶಯ್ಯೆಯೊಳುಷಃಸಮಾಗಮೋತ್ಕಂಠ ರಿರ್ಪಿನಂ-
ಚಂ || ಎಸಳ್ವಡಿಗೆತ್ತ ತಾವರೆಗಳೋವರಿಯೊಳ್ ಸುಖನಿದ್ರೆಯಿಂದೆ ಜೋಂ
ಪಿಸುವಳಿಯಂ ಪ್ರಭಾತಶುಭಗೀತಿಯನಾಣತಿಗೆಯ್ಯುತುಂ ಯಥಾ
ವಸರ ನಿಬದ್ಧಮಂಗಳಮನೋದಿಸುತುಂ ಗೃಹಕೀರಮಂ ಪ್ರಚಾ
ರಿಸಿದುದು ಕಾಲಭೂಪನ ನಿಯೋಗದ ಸೂಳೆವಳಂಬೊಲೊಂದೆಲರ್ || ೩೩
ಮ || ಸ್ರ || ಸ್ವವಿಧೇಯಾಸಕ್ತಚಿತ್ತರ್ ತಮತಮಗತಿ ಸಂಭ್ರಾಂತರೆೞ್ದರ್ ನರರ್ ಮೂ
ರಿವಿಡುತ್ತುಂ ನಿಂದು ಮೆಯ್ಯಂ ಬಿದಿರ್ದೆಳಸಿದುದಶ್ವಾಳಿ ಮೇಪಿಂಗೆ ತೂಗಾ
ಡುವ ಯಾಮಾನೇಕಮಂ ಮಿಳ್ಮಿಳಿಸಿ ಸೊವಡನಾರಯ್ದುದಶ್ರಾಂತ ವಿಶ್ರಾ
ಣವಿನೋದಶ್ರಾಂತ ವೀರಪ್ರಣಯ ಸುೞಿಯೆ ಸುಪ್ರಾತಚಾರಂ ಸಮೀರಂ || ೩೪
ಕಂ || ಇದು ಹರಿಯ ಸಮರ ಲಕ್ಷ್ಮಿಯ
ಮದುವೆಯೊಳೆಡೆವಿಡಿದ ಕಾಂಡಪಟಮೆನಿಸಿದ ಕೌ
ಮುದಿ ತೆಗೆವಿನಂ ಮಗುೞ್ದುದೆನಿ
ಸಿದತ್ತು ಮುನ್ನೀರೊಳಿಂದು ಘಟಿಕಾಪಾತ್ರಂ || ೩೫
ಧುರಮೀಗಳ್ ಖೇಚರಭೂ
ಚರರ್ಗಾದಪುದಲ್ಲಿ ಪಾಯ್ವ ಕೂರಂಬುಗಳಿ
ಲ್ಲಿರೆ ತಾಗುಗುಮೆಂದುಳ್ಳ
ೞ್ಕಿ ರೂಪುಗರೆವಂತಡಂಗಿದುವು ತಾರಗೆಗಳ್ || ೩೬
ವ || ತದನಂತರಂ-
ಕಂ || ಎಲೆ ಚಕ್ರರತ್ನಮಾಯುಧ
ನಿಲಯಮನುೞಿದತ್ತಲೇಕೆ ಪೋಯ್ತೆನುತೆ ಖಗಾ
ವಲಿ ಸಂಭ್ರಮಿಪಿನಮುದಯಾ
ಚಲ ಶಿಖರಮನೆಳಸಿದುದು ದಿವಾಕರಬಿಂಬಂ || ೩೭
ವ || ಅಂತು ನೇಸಱ್ ಮೂಡಲೊಡಮಭ್ಯರ್ಚಿತ ಭಗವದರ್ಹದಭಿಷವಸುಗಂಧಿ ಗಂಧೋದಕ ನಿಚಯಕವಚಿತ ಶರೀರನುಮಖಿಳವಂದಾರುಸಮುದಯ ಸಮರ್ಪಿತ ಸಕಳ ಭಾಂಡಾಗಾರನುಂ ವರ್ಮಿತ ವಿಜಯಸಿಂಧುರ ಬಂಧುರಸ್ಕಂಧಕೂಟಾಳಂಕಾರನುಮಾಗಿ-
ಕಂ || ಬರೆ ಬಳನುಮರ್ಕಕೀರ್ತಿಯು
ಮೆರೞ್ಕೆಲಂಬಿಡಿದು ಜನಕನುಂ ಮಾವನುಮೆ
ೞ್ತರೆ ಪಿಂದೆ ಶತಾಯುಧಮು
ಖ್ಯರಿಳೇಶರ್ ಮುಂದೆ ನಡೆಯೆ ನಡೆದನುಪೇಂದ್ರಂ || ೩೮
ವ || ಆಗಳ್-
ಕಂ || ದಾನವವೈರಿಯ ಸಂಗರ
ಯಾನವಿಡಂಬನಮನೀಕ್ಷಿಸಲ್ ಕರೆವವೊಲಾ
ಶಾನಾಥರನೆನಲೆಸೆದುದು
ನಾನಾನಕನಿಕರ ನಿಚಿತ ಪೀನಧ್ವಾನಂ || ೩೯
ವ || ಅಂತು ನಡೆದು ಕಂಟಕೋಪಳಾವಟವಿಟಪಿ ವಿರಹಿತ ಸಮಪ್ರದೇಶದೊಳ್ ಬಹುವಿಧ ವ್ಯೂಹರಚನೆಯಿನೊಡ್ಡಂ ಬಲಿದು ನಿಲ್ವಿನಮತ್ತಲ್-
ಕಂ || ಅರದಚಯಂ ದ್ವಿರದಚಯಂ
ತುರಗಚಯಂ ಪತ್ತಿಚಯಮದೆತ್ತಂ ಗಗನೋ
ದರಮಂ ತೀವಿದುದಳಕಾ
ಪುರದಿಂ ತೂಂಬುರ್ಚಿದಂತೆ ಕವಿದವಿರಳಿತಂ || ೪೦
ವ || ಅದಲ್ಲದೆಯುಂ ಪೂಡಿ ಪರಿವ ಪದದೊಳ್ ಪೊಚ್ಚಪೊಸತೆನಿಪಚ್ಚುಗಳ್ ನಿರ್ನಿಮಿತ್ತಂ ನೆರ್ಕ್ಕೆನುಡಿಯೆ ಕೆಲಕ್ಕೆ ಕೆಡೆದುರುಳ್ವ ತೇರನೇರಿದುವಪ್ಪ ರಥಾಂಗಂಗಳ್ ನಿಜೆಶ್ವರ ಕರಪಲ್ಲವೋಲ್ಲಸಿತ ರಥಾಂಗವಿಘಟನಮಂ ಸೂಚಿಸೆಯುಂ ನಿಲ್ಲದಲ್ಲುಗುವ ವಾಜಿರಾಜಿಗಳ ವಿಳೋಚನಜಳಪ್ಲವಂಗಳ್ ಆತ್ಮೀಯವಲ್ಲಭ ಪ್ರಬಳವಿದ್ಯಾಗರ್ವಗಳನಮಂ ನಿರೂಪಿ ಸೆಯುಂ ಚಿಹ್ನಚೇಳಾಂಚಿತಂಗಳಪ್ಪ ಬಿರುದಿನ ಚಮರಂಗಳ್ವೆರಸು ತೊಟ್ಟನುಡಿದು ಕೆಡೆವ ವಿಜಯಗಜವೈಜಯಂತಿಕೆಗಳ ಶಿಖರಕಳಸಂಗಳ್ ನಿಜೇಶ್ವರ ಶಿರೋಭರಪತನ ಪ್ರವಣತ್ವ ಮಂ ಪುಟ್ಟಿಸೆಯುಂ ಮಹಾಭಟರ ಕಟೀತಟಂಗಳೊಳ್ ಕಟ್ಟಿ ನೆಟ್ಟನೆ ಮಿಱುಗುವೊಱೆಗಳಿಂ ಪೊಱಗಣ್ಗೆ ತಾಮೆ ಬಿಗಿದು ಪಾಱಿ ಖಣಖಣತ್ಕೃಋತಿಗೆಯ್ವ ಖೞ್ಗಧೇನುಗಳಾತ್ಮೀಯ ಪರಿವೃಢ ಪ್ರಾಣನಿರ್ಯಾಣಮಂ ಮಾಣದಱಿಪಯುಂ ಮತ್ತಂ ರುಧಿರಬಿಂದುಸ್ಯಂದಿಗಳೆಡೆ ಯೆಡೆಯೊಳೊಗೆಯೆ ಮದಕರೀಂದ್ರ ಸಂದೋಹದಚ್ಚೆಗಳಿನುಚ್ಚಳಿಸಿ ಕೞಲ್ವ ಜಳಕಣಂಗಳುಂ ನಿಖಿಳ ತುರಗಬಳದ ವಳಿಯಿಪ ವಾಳಜಾಳದ ಕೊನೆಗಳಿಂದ ಬಿಡದೆ ಸಿಡಿವಕ್ಕಿಗಳ ಗಡಣಮಂ ಪಡೆದು ಪಗಲೊಳ್ ಪಗಿಲ್ತುತೋರ್ಪ ತಾರಕಂಗಳುಂ ಪ್ರಥಿತರಥಿನೀನಾಥರ ಬಲದ ಮುಯ್ವುಗಳೊಳ್ ಜಲಕ್ಕನೊಗೆದು ನಾಂದ ಕವಚದ ಕಡೆವಿಡಿದು ಪಟ್ಟನೆ ಪನಿವ ಬೆಮರಬಿಂದುಗಳುಂ ನೋಡೆನೋಡೆ ಕರಮೆ ಕಱಂಗಿದ ಸೇನಾಜನದ ದೀನಾನನದ ಕರ್ಪಿನೊಡನೆ ಕವಲ್ತು ಕೞ್ತಲಿಪ ದಿಶಾವಳಿಯ ಧೂಮಸ್ತೋಮಮು ಮಲ್ಲಲ್ಲಿ ತಲೆವಱಿದ ಪೞಯಿಗೆಗಳ ದಂಡದೊಳೆಱಗಿ ದಿಶಾವಳಯ ಧೂಮಸ್ತೋಮಮು ಮಲ್ಲಲ್ಲಿ ತಲೆವಱಿದ ಪೞಯಿಗೆಗಳ ಸಂಛನ್ನಲಾಂಛನ ಧ್ವಜವ್ರಜದ ಪುತ್ತಳಿಗಳೆತ್ತಂ ಸಚಿತ್ತಂಗಳಾದುವೆನಿಸಿ ರೋದಿಸುವ ನಾದಂಗಳುಂ ದೆಸೆದೆಸೆಯೊಳಸದಳಂ ಮಸಗಿ ಮಾಣದೂಳ್ವ ಬಳ್ಳುಗಳ ಬಳಗದಳವಿಗೞಿದ ಕರ್ಕಶ ರವಂಗಳೊಡನೆ ಸಿಱಿಸಿ ಱಿಪೊಱ ಮಡುವ ದನಿಯ ಪಲತೆಱದ ಪಱೆಗಳುಂ ಬಿಡದಡಿಗಡಿಗೊಡರಿಸುತ್ತುಮಿರ್ಪ ಪೊಡವಿಯ ನಡುಕಮುಮೆಂಬ ವಿವಿಧವಿಳಯೋತ್ಪಾಕ ವಿಕೃತಿಗಳೆ ಬಹಳ ಚತುರಂಗ ಮೂರ್ತಿಗಳಾದುವೆಂಬಂತಿರತಿಭಯಂಕರಮಾಗಿರ್ಪ ನಿಜಬಳದ ನಡುವೆ-
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಅಷ್ಟಮಾಶ್ವಾಸಂ (೨)
ಮ || ಮಿಗೆ ತೂರ್ಯಧ್ವನಿಯಂ ನಿಮಿರ್ಚೆ ಬಹುಳೋರ್ವೀಗರ್ಜಿತಂ ಸೈನ್ಯಕೇ
ತುಗಳಂ ಪೆರ್ಚಿಸೆ ಧೂಮಕೇತುಗಳನೇಕೊಳ್ಕಾಂಶುಗಳ್ ಶಸ್ತ್ರದೀ
ಪ್ತಿಗಳಂ ಕೊರ್ವಿಸೆ ಬಂದನಾಜಿಗೆ ಖಗೇಶಂ ತತ್ಕ್ಷಣಾಪಾಯ ಹೇ
ತುಗಳುಂತಯ್ತವು ಸಾನುಕೂಲಮೆನಿಪಂತೇನೆಂಬ ಸಾಮರ್ಥ್ಯನೋ || ೪೧
ವ || ಅಂತು ಸಕಳಲೋಕಭೀಕರಮಾಗಿರೆತ್ತಿ ಬಂದ ಬಹುರೂಪಿಣೀಪ್ರಮುಖವಿದ್ಯಾವಿನಿರ್ಮಿತ ವಿಚಿತ್ರ ಚತುರಂಗ ರಥಿನೀವಿಜೃಂಭಿತಮುದ್ಯರ್ವಿದ್ಯಾಧರಬಲಂ ನೆಲಕಮಂಬರಕಂ ತೂಂತಿಟ್ಟಂತೊಡ್ಡಿ ನಿಲ್ವುದುಂ ಉಪೇಂದ್ರನವಳೋಕಿನೀನಿವೇದನನಖಿಳ ಪರಬಳದ ರಥಿನೀರಮಣರನಱಿದಿವರ್ಗಿವರಜೇಯರುಂ ವಿಜಯಿಗಳುಮೆಂಬುದಂ ತನ್ನೊಳೆ ನಿಶ್ಚಯಿಸಿ ನಿಜಚಮೂರಮಣರಂ ಸಮನೆ ಸಮಕಟ್ಟಿ-
ಕಂ || ಕರಿಹಯವರೂಥ ನರಬಳ
ಪರಿವೃಢರಪ್ಪಶನಿಘೋಷ ಮುಖ್ಯರನಾನಲ್
ನಿರವಿಸಿದಂ ಶತ್ರುಂಜಯ
ಪುರಸ್ಸರಂ ನೋಡಿ ಸಮಚಮೂನಾಯಕರಂ || ೪೨
ವ || ಮತ್ತಂ-
ಕಂ || ಜನಕಪ್ರಮುಖ ಕುಳಕ್ಷೋ
ಣಿನಾಥರಂ ಕಾಮದೇವಮುಖ್ಯ ವಿಪಕ್ಷಾ
ವನಿಪರ್ಗೆ ಪೇೞ್ದು ಹಯಕಂ
ಠನ ಮೊನೆಗನುವಾಗಿ ನಿಂದನಂದು ಮುಕುಂದಂ || ೪೩
ವ || ಅನಂತರಂ ತನ್ನ ಮುಂದರಾತಿಗಜಮಸ್ತಕಕ್ಕೆ ಲಂಘಿಸುವ ಮಸಕದಿಂ ಸಿಂಗದ ಜಂಗುಳಿಯಂತೆ ಮುಂಗೊಳೊಳ್ ಕಡಂಗುವಣಿಯ ನಾಯಕರ್ಗೆ-
ಕಂ || ಮಿಳಿರ್ದಪುವನುಕೂಳಾನಿಳ
ಚಳತ್ಪ್ರತಾಪಾಗ್ನಿ ಧೂಮಶಿಖೆಗಳಿವೆನೆ ಚಂ
ಚಳ ಕರಶಾಖಾಕರತಳ
ವಿಳೋಕಮಂತೊಡನೆ ನಿಮಿರೆ ಕೈವೀಸುವುದುಂ || ೪೪
ಮ || ಸ್ರ || ನೆಗೆದೆತ್ತಂ ಗೋತ್ರಶೈಳಂ ತಳರ್ದು ಮಸಕದಿಂ ತಾಗಲುರ್ವೆೞ್ದುವೋ ವಾ
ರ್ಧಿಗಳುಂ ದ್ವೀಪಂಗಳುಂ ಮೇರೆಯನುರವಣೆಯಿಂ ಮೀಱಲಾಳ್ದೆೞ್ದುವೋ ಧಾ
ತ್ರಿಗಳೇೞುಂ ತಾಗಿ ತಾಳಂಗುಡಲೊಡರಿಸಿ ಜೀ ಱೆೞ್ದುವೋ ಪೇೞಿಮೆಂಬ
ನ್ನೆಗಮಾಯ್ತಾಭೀಳ ಕೋಳಾಹಳಮುಭಯಬಲಂ ಕಾಯ್ಪಿನಿಂ ತಾಗುವಾಗಳ್ ||
ಕಂ || ಭರದಿಂದಿಭದೊಳಿಭಂ ಹರಿ
ಹರಿಯೊಳ್ ತೇರ್ ತೇರೊಳಾಳೊಳಾಳ್ ಪೊಣರ್ದುದು ಚ
ಪ್ಪರಿಸುವ ಮೂದಲಿಸುವ ಮಾಂ
ಕರಿಸುವ ಬಗ್ಗಿಸುವ ಕಳಕಳಂ ಬಳೆವಿನೆಗೆಂ || ೪೬
ವ || ಅಂತುಭಯಬಳ ಚತುರಂಗವಾಹಿನಿಗಳೊಳೊರ್ಮೊದಲೆ ದೊಮ್ಮಳಿಸಿ ಬೆರಸಿದಾಗಳ್-
ಚಂ || ಶರಮಯಮಂಬರಂ ಶರಮಯುಂ ದಶದಿಗ್ವಳಯಂ ಧರಾತಳಂ
ಶರಮಯಮಾರ್ಣವಂ ಶರಮಯಂ ಸಚರಾಚರ ವಸ್ತುಸಂಚಯಂ
ಶರಮಯಮಾಗೆ ದೂರದೃಢಲಕ್ಷಮಯದ್ರುತ ವೇಧದಿಂದಮಂ
ಬರಚರ ಧಾರಿಣೀಚರನೃಪಾಳಧನುರ್ಧರರೆಚ್ಚರಾರುತಂ || ೪೭
ಮ || ಚರಣಾಘಾತ ಛಟತ್ಕೃತಿ ಪ್ರತಿವಿರಾವಂ ತೂಳ್ದೆ ಪಾತಾಳಮಂ
ದಿರಮಂ ಖೇಟಕಘಟ್ಟನಾ ಘುಳುಘುಳು ಪ್ರಧ್ವಾನಮೆೞ್ಬಟ್ಟೆದಿ
ಗ್ವರರಂ ಬಾಳ್ಗುಡಿಯಿಂ ಸಿಡಿಲ್ವಕಿಡಿಯುಂ ಬೆನ್ನಟ್ಟೆ ನೋೞ್ಪಂಬರೇ
ಚರರಂ ತಾಗಿದುದುಗ್ರ ಭಾರ್ಗವಚಯಂ ವಿತ್ರಸ್ತಲೋಕತ್ರಯಂ || ೪೮
ಕಂ || ಪೞಿದುಲಿವ ಕಹಳೆ ಮಿಳ್ಳಿಪ
ಪೞಯಿಗೆ ಸೂಳೈಪ ತಮ್ಮಟಂ ರಣರಸಮಂ
ಕೞಿಯೆವರಿಯಿಪಿನಮದಿರ್ದಿಳೆ
ಕೞಲ್ವಿನೆಗಂ ಮಸಗಿ ತಾಗಿದುದು ತುರಗದಳಂ ||
ಮ || ಖುರಸಂಘಟ್ಟಭವ ಸ್ಫಳಿಂಗಶಬಳಂ ಕೆಂದೂಳಿ ಖದ್ಯೋತದಂ
ತುರಸಂಧ್ಯಾಭ್ರಮೆನಿಪ್ಪಿನಂ ಪ್ರತಿಮುಖಾಘಾತಂ ಸ್ಫುಟದ್ಭಾಳ ಭೀ
ಕರಮಾಸ್ಫಾಳವಶೇತರೇತರ ಕರಪ್ರೋತಕ್ಷತಾರೋಹಕೋ
ತ್ಕರಮುರ್ವೀಶ ಖಗೇಶ ವಾಹನಿವಹಂ ತಾಗಿತ್ತಗುರ್ವಪ್ಪಿನಂ || ೫೦
ವ || ಅಂತುಮಲ್ಲದೆಯುಂ-
ಚಂ || ಬಯಲೊಳವುಂಕಿ ನೂಂಕಿದುದು ದೋರ್ಯುಗದೊಳ್ ಬಳೆಗೋದ ಚಕ್ರಸಂ
ಚಯವೆಡಗಯ್ಯವಾಗೆ ಸಬಳಂ ಬಲಗಯ್ಯ ನಿಶಾತ ಶಂಕುರಾ
ಗೆಯಮರಗೊಂಬಿನೊತ್ತಿನೊಳವುಂಕಿದ ಸೆಲ್ಲದ ಮುಷ್ಟಿ ವಜ್ರಮು
ಷ್ಟಿಯೊಳೊಡಗೂಡಿದರ್ಚಿಸಿದ ಕೂರಸಿ ನೇರ್ಪಡೆ ಸಾದಿ ಸಂಕುಳಂ || ೫೧
ತಲೆಗಿಡೆ ಪಾಱಿ ಬೀೞೆ ಸುಭಟರ್ ಗುೞವಂಗಳ ಗಾಳಿಯಿಂ ವಿಯ
ದ್ವಲಯಮನೆಯ್ದೆ ಮುಕ್ಕುಳಿಸೆ . . .
.   .   .   .   .   .   .   .
.   .   .   .   .   .   .   .  || ೫೨
ವ || .   .   .   .   .   .   .   .   .   .   .   .   .   .  ಖೞ್ಗಾಖೞ್ಗಿಯುಂ ಮುಷ್ಟಾಮುಷ್ಟಿಯುಂ ಕೇಶಾಕೇಶಿಯುಂ ರಥಾರಥಿಯುಮಾಗಿ ತಳ್ತಿಱಿವ ತುಮುಳಸಮರ ಸಂರಂಭದೊಳ್-
ಕಂ || ಅಗಿದೋಸರಿಸದೆ ತನು ಮೂ
ಡಿಗೆಯಾಗಿರೆ ತಳೆದನಹಿತರೆಚ್ಚಂಬುಗಳಂ
ಬಿಗಿದ ದೊಣೆಯಂಬುಗಳ್ ತವೆ
ತೆಗೆದಾನ್ತರನಿವಱಿನಿಸುವೆನೆಂದೊರ್ವ ಭಟಂ || ೫೩
ಇಱಿವರ್ ದಲಟ್ಟೆಯಿಂ ತಲೆ
ಪಱಿಪಡದನ್ನೆವರಮೆಲ್ಲರುಂ ಪಱಿದ ಶಿರಂ
ಪೆಱಗಿರ್ದು ನೋಡುತಂ ಬೊ
ಬ್ಬಿಱಿವಿನಮಾಂತಿಱಿದನೊರ್ವಭಟನರಿಭಟರಂ || ೫೪
ಕಂ || ತೆತ್ತಿಸಿದಂಬಿನ ಗಱಿ ಮಿಱು
ಗುತ್ತಿರೆ ಬಾಯ್ವಿಟ್ಟ ಪುಣ್ಗಳಿಂ ಜೋಲ್ವಭಟಂ
ಬಿತ್ತರಿಸಿದನಳಿಗಳ್ ಬಿರಿ
ಯೊತ್ತುವ ಮುಗುಳ್ವೊಱೆಯಿನೊಱಗುವೆಸುಕೆಯ ಸಿರಿಯಂ || ೫೫
ಮ || ಖಗಭೃತ್ಸೈನ್ಯಮನೋವದಿಕ್ಕಿದುದುದಂಚಚ್ಚಕ್ರ ಸಂಕ್ಷುಣ್ಣಪ
ತ್ತಿಗಳಂ ತೀಕ್ಷ್ಣ ಕೃಪಾಣ ಪಾತಯುಗಪಚ್ಛಿನ್ನಾನಮತ್ಸಾದಿ ದೀ
ಪ್ತಿಗಣಂ ಮುದ್ಗರಘಾತಚೂರ್ಣಿತ ರಥಾನೀಕಂ ಚಳದ್ಭಿಂಡಿವಾ
ಳಗವಾಕ್ಷೀಕೃತ ದಂತಿಸಂತತಿ ಹಯಾರೋಹೋತ್ಕರಂ ಕೃಷ್ಣನಾ || ೫೬
ಚಂ || ಪರಿವಡಿಯಂಕದಂತೆ ಪೊಱಮೆಟ್ಟದೆ ಸೂಳಿಱಿವೊಳ್ಮಿದುಳ್ ಸಿಡಿ
ಲ್ತರೆ ಪೊಱಸಾರ್ದು ಸನ್ನೆದಗರಂದದೆ ತಾಗುವ ಜಟ್ಟಿಮಲ್ಲರಂ
ತಿರೆ ಬಿಡೆ ತೋರಹತ್ತದಿನದಿರ್ಪಿ ಪೊಡರ್ಪಿನೊಳೊತ್ತಿಕೊಂಡು ಪೋ
ಪುರವಣೆಗುರ್ವಿ ಕಿೞ್ತಲೆಕಿೞಂದಲೆಯಾಗಿರೆ ಪೋರ್ದುವಾನೆಗಳ್ || ೫೭
ವ || ಮತ್ತಂ-
ಚಂ || ಅಸೆವಿಱಿವಂತೆ ನಟ್ಟುಗಿವ ಕೋಡೊಡನುಣ್ಮುವ ಸೃಗ್ನಿಷೇಕಮಾ
ಱಿಸೆ ಸಮಸಂಗರ ಶ್ರಮಮನಾದುಪಕಾರದ ಮೆಚ್ಚಿನಿಂದಮ
ರ್ಚಿಸಿದಪುವೊಂದನೊಂದಿವೆನೆ ಪಾಯದಿದಿರ್ವಗಿಯಾದ ನೆತ್ತಿಯಿಂ
ಪಸರಿಸೆ ಮುತ್ತುಗಳ್ ಮಸಗಿ ಪೋರ್ದುವೆರೞ್ಬಲದಂಕದಾನೆಗಳ್ || ೫೮
ವ || ಆಗಳ್ ನಿಖಿಳಾಯುಧ ವಿದ್ಯಾವಿಶಾರದ ಸ್ತುತನಪ್ಪ ಶತಾಯುಧನ ನಿಶಿತ ವಿಶಿಖಾಘಾತದಿಂ ಧೂಮಕೇತನ ಪ್ರಭೃತಿ ಪತ್ತಿಸೇನಾಪತಿ ಪ್ರತಾನಂ ಸಮಸ್ತ ಸಾದಿಸೈನ್ಯ ಪ್ರಧಾನನಪ್ಪ ಜಯಸೇನನ ನಿಶಾತ ನಿಸ್ತ್ರಿಂಶ ಪಾತದಿನಕಂಪನಪ್ರಮುಖ ನಿಖಿಳಾಶ್ವಚಕ್ರನಾಯಕ ನಿಕಾಯಮವಿರಳಿತ ಸಮರಸಮ್ಮದ ಮಹಾರಥಾಭಿರಾಮನಪ್ಪ ಭೀಮಸೇನ ಭೀತಿಕರಕರ ಯಂತ್ರಮುಕ್ತಾದಿ ವಿವಿಧಾಯುಧ ವಿಘಾತದಿಂ ಹರಿಶ್ಮಶ್ರುಮುಖ್ಯ ರಥವರೂಥಿನೀ ಪರಿವೃಢಪ್ರಕರಮನವರತರಣವಿಹರಣ ಶ್ರಮಸಹ ಮಹಾಮಾತ್ರ ಸಂಸ್ತುತ್ಯನಪ್ಪ ಶತ್ರುಂಜಯನ ಕರಾಭೀಳಪಿಂಡಿವಾಳ ತೋಮರಪುರಸ್ಸರ ಪ್ರಹರಣವಿದಾರಣದಿನ ಶನಿಘೋಷಾದಿ ಸಕಳ ಸಿಂಧುರಬಳಾಧಿಪತಿ ಪಟಳಮನಿತುಂ ಕೃತಾಂತವದನಾನ್ತರಾಳ ಮಗ್ನಮಪ್ಪುದುಂ ಮಸಗಿ ತಮತಮಗೆ ವಿದ್ಯಾಧರಾಧಿಪನ ಸನಾಭಿಭೂಭೃತ್ಪ್ರಧಾನರಿದಿರಾಗಿ ತಾಗೆ-
ಕಂ || ಇಳೆ ಪೊಗೞೆ ಸಿಂಹಗಳನಂ
ಮುಳಿದಿಕ್ಕಿದನರ್ಕಕೀರ್ತಿ ಶಶಶೇಕರನಂ
ಜ್ವಳನಜಟಿ ಮಹಾರಥನಂ
ಬಳಂ ಸುರಮ್ಯಪತಿ ಕಾಮದೇವನನಾಗಳ್ || ೫೯
ಕಂ || ಬಗೆಯೆ ನಿಜದೇಹದನ್ನರ್
ಖಗನಾಯಕರೞಿದೊಡುರ್ಕುಗೆಟ್ಟನೆ ಮುನ್ನಿಂ
ಮಿಗೆ ಕಡುಗೂರ್ಪಂ ತಳೆದಂ
ಪೊಗರಲಗಂ ಪಱಿಯೆ ಮಸೆದವೋಲ್ ಹಯಕಂಠಂ || ೬೦
ವ || ಅಂತು ಪೊರೆಗಳೆದ ಕುಳಿಕಾಹಿಯಂತಂತಃಶೃಂಖಳಂ ಖಳಂ ಕೆಳರ್ದು ತನ್ನ ಮೊನೆಗೆ ಮುನಿದು ನೂಂಕಲವ್ವಳಿಪಚ್ಯುತನ ವಿಜಯಕುಂಜರಕ್ಕೆ ನಿಜಗಜಮನಣೆದು ಬಿಟ್ಟಿಕ್ಕಿ ಮುಂದೆವಂದು-
ಮ || ಅದಟಿಂ ಕೋೞ್ಮಿಗಮೊಂದನಿಕ್ಕಿದ ಪೊಡರ್ಪಿಂ ಪೂಣ್ದು ಪೆರ್ಗಲ್ಲನೆ
ತ್ತಿದ ಬಲ್ಪಿಂಗೆ ಕಡಂಗಿ ಪೊಂಗಿ ಮೊನೆಯೊಳ್ ಮಿಕ್ಕೂಳ್ವ ನಿನುರ್ಕಿಗಿಂ
ತಿದು ತೋಱಲ್ ಪದನೆಂದು ಮೂದಲಿಸುತುಂ ಗೋವಿಂದನೊಳ್ ಬಂದು ತಾ
ಗಿದುನುಗ್ರಾಯುಧಕೋಟಿಯಂ ಕಱೆಯುತುಂ ವಿದ್ಯಾಧರಾಧೀಶ್ವರಂ || ೬೧
ವ || ಅಂತು ತಾಗಿ-
ಚಂ || ವಿಯದವನೀದಿಶಾವಳಯಮಿಟ್ಟೆಡೆಯಪ್ಪಿನಮಶ್ವಕಂಠನೊ
ರ್ಮೆಯೆ ಕರಯುಗ್ಮದಿಂ ಕಱೆದ ಭಲ್ಲದ ಸೆಲ್ಲದ ಪಿಂಡಿವಾಳದಿ
ಟ್ಟಿಯ ಬಡಿಕೋಲ ತೋಮರದ ಚಕ್ರದ ಕೊಂತದ ಸೆಂಡುಕೋಲ ಶ
ಕ್ತಿಯ ಸರಿಯಂ ಶರಾನಿಳವಿಘಾತದೆ ತೂಳ್ದಿದನಾಗಳಚ್ಯುತಂ || ೬೨
ವ || ಮತ್ತಂ-
ಮ || ಕುಳಿಶಾಸ್ತ್ರಂ ಕುಧರಾಸ್ತ್ರಮಂ ಶಿಖಿಶಿಖಾಸ್ತ್ರಂ ವಾರಿವಾಹಾಸ್ತ್ರಮಂ
ಸಳಿಳಾಸ್ತ್ರರ ದಹನಾಸ್ತ್ರಮಂ ಖಗವರಾಸ್ತ್ರಂ ದಂದಶೂಕಾಸ್ತ್ರಮಂ
ಜ್ವಳನಾಸ್ತ್ರಂ ಗಗನಾಸ್ತ್ರಮಂ ಗತುೞೆ ಕಂಜಾಕ್ಷಾಜ್ಞೆಯಂ ಕಂಡು ಕಾ
ಯ್ದಳಕೇಶಂ ನಡೆ ನೋಡಿದಂ ಚಕಿತ ಧಾತ್ರೀಚಕ್ರಮಂ ಚಕ್ರಮಂ || ೬೩
ವ || ಆಗಳ್-
ಚಂ || ಇದು ಮಣಿಕುಂಡಳಂ ಜಯರಮಾ ಶ್ರವಣಚ್ಯುತಮಲ್ತು ಪೋಪ ಭಾ
ಗ್ಯದ ಬೞಿಯೊಳ್ ಭುಜೋಚ್ಚಳಿತೆಯುರ್ವರೆ ಮೆಯ್ಗ ರೆದೋಡಿದಪ್ಪಳೆಂ
ಬುದನೆನೆ ಚಕ್ರಮೆಯ್ದೆ ಹರಿಯಂ ಬಲವಂದೆಸೆದತ್ತು ತೋಳೊಳಂ
ಗದಮೆನೆ ಪುಣ್ಯಲಕ್ಷ್ಮಿಯ ಪರಿಗ್ರಹಮಲ್ತೆ ಪರಾರ್ಥ್ಯವಸ್ತುಗಳ್ || ೬೪
ವ || ಅಂತು ತತ್ಕ್ಷಣದೊಳ್ ನಿಜಭುಜಕ್ಕೆವರ್ಪ ವಸುಮತೀಚಕ್ರದ ಸಾರ್ಕೆಗೆ ಸಂಚಕರಮೆನಿಸಿ ಕೆಯ್ಸಾರ್ದು ಬೆಸನಂ ಪಾರ್ವ ಚಕ್ರರತ್ನಮಂ ಚಕ್ರಧರನಫಾಂಗಲೋಚನಮರೀಚಿಗಳಿ ನುಜ್ವಳಿಸಿ ಬೆಸಸಲೊಡಂ-
ಮ || ಸ್ರ || ಭ್ರಮನಿರ್ಯನ್ಮಾರುತಂ ಚಾರಿಸೆ ಕೆದಱುವಿನಂ ತಾರಕಂಗಳ್ ಕನದ್ರ
ತ್ನಮಯೂಖಂ ಮತ್ತೆ ನೇಸಱ್ ಮಸುಳ್ವಿನಮಿದು ಬೇಱುರ್ವಿಗೆಯ್ತರ್ಪುದೇಕ
ಕ್ಕುಮೊ ಭಾಸ್ವದ್ಬಿಂಬಮೇನಾದಪುದೊ ಜಗಮಿದೆಂದೞ್ಕುವನ್ನಂ ಜನಂ ಶ್ರೀ
ರಮಣಾಜ್ಞಾನೋದಿತಂ ನೇರ್ದುದು ಖಗಪ ಶಿರಃಕಂಠಮಂ ಚಕ್ರರತ್ನಂ || ೬೫
ಕಂ || ಇದು ಹರಿಯ ಪೂರ್ವಭವ ಕೃತ
ನಿದಾನ ವಿಷತರುವ ಪಕ್ವಫಳಮೆನೆ ಬೀೞ್ತಂ
ದುದು ಖಚರನ ತಲೆ ತೋರ್ಪಂ
ದದಿಂದಧೋಗತಿಯ ತೆಱನನುನ್ಮಾರ್ಗಿಗಳಾ || ೬೬
ನೆಱೆ ಧಾತ್ರಿಯನೆಱಗಿಸಲುಂ
ನೆಱೆದುದು ಚಕ್ರಮೆ ನಿಜಾಧಿನಾಥನ ತಲೆಯಂ
ನೆಱೆಗೊಳಲುಂ ಚಕ್ರಮೆ ಗಡ
ನೆಱೆದಿರ್ದಂತುಟೆ ವಲಂ ಶುಭಾಶುಭದೆಸಕಂ || ೬೭
ವ || ಅನಂತರಂ ಚಕ್ರಧರನಾಜಿರಂಗಮಂ ಪೂಜಿಸಲ್ ಪುರೋಹಿತನಂ ಪೇೞ್ದು ಸಮಯ ಸಮುಚಿತ ಸಮರವಿಜಯ ವಿಸ್ತರಸ್ತುತಿಮುಖರರಪ್ಪ ಪರಿಜನ ಗುರುಜನ ಜ್ಞಾತಿ ಜನಂಗಳ್ವೆರಸು ಮಗುೞ್ದು ಬಂದು-
ಮ || ಪುರಮಂ ಪುಣ್ಯವಧೂಃ ಕರೋಚ್ಚಳಿತ ಶೇಷಾಶೀಕರಶ್ರೇಣಿ ದಂ
ತುರಮಂ ಚಂಚುರ ರತ್ನತೋರಣಗಣ ವ್ಯಾಳೋಳ ಕಲ್ಲೋಳ ಬಂ
ಧುರಮಂ ಪೌರಜನಾವಕೀರ್ಣ ಪಟವಾಸಕ್ಷೋದ ಕಿಂಜಲ್ಕಪಾಂ
ಶುರಮಂ ಚಕ್ರವಿಭಾಸಿ ಪೊಕ್ಕನರಸಂ ಪದ್ಮಾಲಯೋದ್ಭಾಸಿಯಂ || ೬೮
ವ || ಅನಂತರಂ ಜಯ ಜೀಯ ನಂದವರ್ಧಸ್ವವಚನವಾಚಾಳ ಮಾಗಧಜನದ ಘನನಿನದದಿಂ ತನಿವೆರ್ಚಿದ ಪಟಹರಟನದಿಂ ಪ್ರತಿಧ್ವನಿಯನೊದವಿಪ ದಿಗ್ಭಿತ್ತಿಭಾಗಮುಂ ವಿವಿಧ ಮಂಗಳಂಗಳಂ ವಿಧಿಯಿಪ ಸಂಭ್ರಮದಿನತ್ತಿತ್ತ ಸುೞಿವ ವಿಳಾಸಿನೀಜನದ ಕಟಾಕ್ಷ ಕಿರಣಮಂಜರಿಗಳಿಂ ಪಿಂಜರಿತಮಾದ ರತ್ನಮಂಡಪ ವಿತಾನಮುಂ ಆಕೀರ್ಣಪೂರ್ಣ ಕಳಶವರ್ಣಪೂರ ಭೃಂಗಾರ ನೀರಾಜನಾದರ್ಶ ದೂರ್ವಾ ದಧಿ ಫಳಾವಳಿ ಪ್ರಮುಖ ಮಂಗಳವಸ್ತುವೃಂದದಿಂ ಕಂದಳಿತಮಾದ ಕುಟ್ಟಿಮತಳಮುಂ ಅಳವಡೆ ಸಕಳಲೋಕ ಲೋಚನಾನಂದಕರಮಾದ ರಾಜಮಂದಿರದೊಳ್ ಮೌಹೂರ್ತಿಕ ಪುರೋಹಿತ ಪುರಸ್ಸರಂ ಪ್ರಭೂತಭಗವದರ್ಹತ್ಪರಮೇಶ್ವರಾಭಿಷವ ಪೂಜಾಪುರಸ್ಸರಂ ಚಕ್ರರತ್ನಮಂ ಪೂಜಿಸಿ-
ಕಂ || ನವರತ್ನ ಚತುಷ್ಕಮಯಾ
ಳವಾಳ ವೃತಕೃಷ್ಣಕಳ್ಪವಿಟಪಿಗೆ ವಿಜಯಾ
ದ್ಯವನೀಶರ್ ಮಾಡಿದರಭಿ
ಷವಮಂ ಬಹುವಿಧ ಫಳಾರ್ಥಿಗಳುಚಿತಮೆನೆದಲ್ || ೬೯
ವ || ಅನಂತರಂ ಜೈತ್ರಕುಂಜರಸ್ಕಂಧಾರೂಢನುತ್ತರಳ ತರುಣತರಣಿ ಪ್ರಚಂಡ ಚಕ್ರಂತ್ನಪೂರ್ವಕಂ ಪೂರ್ವಾಭಿಮುಖನಪೂರ್ವಪೂರ್ವಾಚಳಮೆ ಮುನಿದು ತಳರ್ದಪ್ಪುದೆನಿಸಿ-
ಕಂ || ಧರೆ ನಡೆವ ಪಡೆಗೆ ಸಾಲ್ವಂ
ತಿರೆ ದಿಗ್ಭಿತ್ತಿಗಳನೊಡೆದು ತೆಱಪಂ ಮಾಡಲ್
ಪರಿವಂತೆ ದುಂದುಭಿ ಧ್ವನಿ
ಪರಿವಿನೆಗಂ ದಿಗ್ಜಯಕ್ಕೆ ಹರಿ ಪೊಱಮಟ್ಟಂ || ೭೦
ಮ || ಸ್ರ || ಪದಧೂಳೀ ಪೀತಪಾತಃಪ್ರತತಿ ನದಿಗಳಂ ತೀವುತುಂ ದಂತದಾನೌ
ಘದೆ ಕೇತುವ್ರಾತ ರುಂದ್ಯದ್ಯುಮಣಿ ಬೆಳಗುತುಂ ವ್ಯೋಮವಂ ಶಸ್ತ್ರರುಗ್ಜಾ
ಳದೆ ರತ್ಯಾಕ್ಲುಣ್ಣವನ್ಯಂ ದೆಸೆಯನವಿರಳಂ ಮಾಡುತುಂ ಛತ್ರಸಂತಾ
ನದೆ ನೀಳ್ದತ್ತುರ್ವಿಗೆಲ್ಲಂ ಹರಣಭರಣಮಂ ತೋರುತುಂ ಚಕ್ರಿಯಾನಂ || ೭೧
ವ || ಅಂತು ನಡೆದು-
ಮ || ಸಮದರ್ ಮತ್ಸ್ಯಮಹೀಶಮುಖ್ಯಮನುಜೇಶರ್ ದುರ್ದಮರ್ ಮಾಗಧ
ಪ್ರಮುಖರ್ ವ್ಯಂತರರತ್ಯಜೇಯರಿತರರ್ ಮ್ಲೇಂಚ್ಛಾವನೀಶರ್ ಭಯಂ
ನಮಿತರ್ ಕಾಣ್ಬಿನೆಗಂ ತ್ರಿಖಂಡಧರೆಯಂ ನಿಷ್ಕಂಟಕಂ ಮಾಡಿ ಭೂ
ರಮಣೀಶಂ ಮಗುೞ್ದೆತ್ತಿಬಂದು ಪುರಮಂ ಪೊಕ್ಕಂ ಮಹೋತ್ಸಾಹದಿಂ || ೭೨
ವ || ಅಂತು ಪೊಕ್ಕು ಚಕ್ರಧರಂ ದಂಡಪ್ರಯಾಣಖೇದಮಡಂಗುವನ್ನಮತ್ಯಾದರದಿಂ ಕತಿಪಯದಿನಂಗಳೊರಿಸಿ ಬೞಿಯಂ ನಿಜವಿಯೋಗಮಂ ಸೈರಿಸಲಾಱದೆ ಗಳದ್ಬಾಷ್ಪ ವಾರ್ವಿಹಿತ ನೇತ್ರನುಂ ಅಂತರ್ಮನ್ಯು ಗದ್ಗದಗ್ರೀವನುಮಾದ ಮಾವನಂ ಸಮುಚಿತ ಸವಿನಯ ಸ್ನಿಗ್ಧಸೂನೃತಂಗಳಿಂ ಸಂತಸಂಬಡಿಸಿ-
ಕಂ || ಧುರದೊಳ್ ಬಾೞ್ದಲೆದಂದಂ
ಬರಚರರಂ ಕರೆದು ಪೇೞ್ದು ಪೇೞ್ದುದುಗೆಯ್ದವಂ
ತಿರೆ ಕೊಟ್ಟು ದಕ್ಷಿಣ ಶ್ರೇ
ಣಿ ರಾಜ್ಯಮಂ ಕಳಿಪಿದಂ ತದಾತ್ಮಜ ಸಹಿತಂ || ೭೩
ವ || ಆ ಪ್ರಸ್ತಾವದೊಳ್-
ಉ || ಆವಗಮಂತರಂಗದೊಳೆ ಖೇದಮನೆಯ್ದಿದ ತತ್ಸ್ವಯಂಪ್ರಭಾ
ದೇವಿಯನೊಲ್ದು ನೋಡಿ ಜನನೀಜನಕಾಗ್ರಜರೀಕ್ಷಣಂಗಳೊಳ್
ತೀವಿದ ವಾರಿಯಂ ತೊಡೆದು ಮಾವನುಮತ್ತೆಯುಮಾದಮೊಳ್ಳಿದರ್
ಭಾವಿಸೆ ಚಕ್ರಿ ನಿನ್ನ ವಶವರ್ತಿ ದಲುಮ್ಮಳವಕ್ಕ ತಕ್ಕುದೇ || ೭೪
ವ || ಎಂದತಿ ಪ್ರಣಯರಸ ರಂಜಿತಂಗಳಪ್ಪ ಸಮುಚಿತ ವಚೋವಿಶೇಷಂಗಳಿಂ ದೇವಿಯಂ ಸಂತೈಸಿ ಮೆಲ್ಲನಲ್ಲಿಂ ತಳರ್ದು ಗಗನಮಾರ್ಗದಿಂ ಪೋಗಿ ಮಹಾವಿಭವದಿಂ ನಿಜನಗರಿ ನಳಂಕರಿಸಿದರ್ ಮತ್ತಮಿತ್ತಲ್ ಮುನ್ನಂ ತನ್ನೊಡನೆ ಸೇವಾಸಕ್ತರಾಗಿ ಬಂದ ವಿವಿಧಾಟವಿಕ ದೇಶ್ಯಗ್ರಾಮನಾಯಕರನುಚಿತ ದಾನಸನ್ಮಾನ ಪುರಸ್ಸರಂ ನಿಜನಿಜ ನಿವಾಸಯಾನಕ್ಕೆ ನಿಯಮಿಸಿ ಮುಕುಂದಂ ಖಗೇಂದ್ರನಂದನೆ ಸಮೇತಂ ವಿವಿಧವಿಷಯಾನುಭೂತಿ ಪ್ರೀತ ಮಾನಸನಾಗಿ-
ಕಂ || ತಳೆವಂತೆ ಮಣಿತ್ರಯಮಯ
ವಿಳಸತ್ ಕೇಯೂರ ವಳಯಮಂ ತಡ್ಭೂಪಂ
ತಳೆದಂ ತ್ರಿಖಂಡಮಯ ಭೂ
ವಳಯಮನಾತ್ಮೀಯ ಭೂರಿ ಭುಜಮಂಡಳದೊಳ್ || ೭೫
ದೆಸೆವರಮಿತರರ ತೇಜಃ
ಪ್ರಸರಂ ಮೆಯ್ದೋಱದಂತು ಸಕಳಾವನಿಯಂ
ಮುಸುಕಿ ಕುಳಿರ್ಕೋಡಿಸಿದುದು
ಬಿಸರುಹನಯನನ ಸಿತಾತಪತ್ರಚ್ಛಾಯಂ || ೭೬
ಬೆಳೆದುದು ಬಿತ್ತದೆಯಂ ಭೂ
ವಳಯಂ ರವಿ ಬಿಸುಪನುೞಿದು ಸೊಗಯಿಸೆ ಜಗಮಂ
ಬೆಳಗಿದನೇನೆಂಬುದೊ ಚ
ಕ್ರಳಾಞ್ಛನನ ಪುಣ್ಯದೊದವುಮಂ ತೇಜಮುಮಂ || ೭೭
ಇಳೆ ಮೞೆಯಂ ಪಾರದೆಯುಂ
ಬೆಳೆದೊಱಗಿರೆ ಕೆಲಸಮಿಲ್ಲದಿರಲಂಜಿದವೋಲ್
ತಳಿದುವತಿಸುರಭಿಜಳಂ
ಜುಳ ಜಳದಂಗಳ್ ಪುಡಿಯಡಂಗುವಿನಮುರ್ವರೆಯಾ || ೭೮
ಮಲರ್ದಲರ್ದ ಪೂಗಳೋಗರ
ದಲರ್ವಂಡಂ ತಳೆದು ಕುಳಿರ್ವ ಪನಿಪುಲ್ಗಳ ಬಂ
ಬಲೊಳಮಳ ಸುರಭಿಯೆನೆ ತ
ಣ್ಮಲೆವಿನಮೋಲಗಿಸಿ ನೃಪನನೊಸಯಿಸುವುದೆಲರ್ || ೭೯
ತದುಪೇಂದ್ರನ ವನಕೇಳಿಯ
ಪದನಂ ಸಾರ್ದೋಲಗಕ್ಕೆ ಋತುಗಳ್ ಬಂದಿ
ರ್ಪುದನಱಿಪುಗುಮುಪವನವಿಕ
ಸದಖಿಳ ಋತುಪರಿಗೃಹೀತ ಸುಮನೋಲತೆಗಳ್ || ೮೦
ವ || ಮತ್ತಮಾ ಮಹಾರಾಜಕುಂಜರನ ರಾಜ್ಯದೊಳ್-
ಕಂ || ವಿತರಣದೊಳ್ ವಸುಧಾಮರ
ಹಿತವೃತ್ತಿ ಬಲಂಗೊಳ್ ಮಹಾಪ್ತತ್ತಿ ನದೀ
ವಿತತಿಯೊಳಯಶಸ್ತಾಪಂ
ನಿತಾಂತಮುಂಟಪ್ಪೊಡಕ್ಕುಮಿಲ್ಲುೞಿದೆಡೆಯೊಳ್ || ೮೧
ಪಿರಿದುಮಕಲ್ಯಾತ್ಮತೆ ಸುಜ
ನರ ಮನದೊಳ್ ಸಂಭೃತ ದ್ವಿಪಕ್ಷತಿ ವಿಹಗೋ
ತ್ಕರದೊಳ್ ದುರ್ಗದ ಬಳವ
ತ್ತೆ ರಾಜ್ಯವೈಭವದೊಳಲ್ಲದಿಲ್ಲುೞಿದೆಡೆಯೊಳ್ || ೮೨
ಅರಿವಿಳಸಿತಮಾಯುಧಮಂ
ದಿರದೊಳ್ ಬಹುನೀರಸತ್ವ ರೌದ್ರತೆ ಮಕರಾ
ಕರದೊಳ್ ಪೃಥುಕೋಪಸ್ಥಿತಿ
ಪರಿಕಿಸೆ ಧಾತ್ರೇಯಿಯರೊಳಲ್ಲದಿಲ್ಲುೞಿದೆಡೆಯೊಳ್ || ೮೩
ವ || ಎನಿಸಿ ಸಕಲಲೋಕೋತ್ಸವ ನಿಧಾನನುಂ ಮೃದುಮಧುರಗಭೀರ ಭರಣಿತಿ ಸೂತ್ರ ಸಯಂತ್ರಿತ ಸಕಳಸುಮನಃಕದಂಬನುಂ ಅನವರತವಿತರಣ ವಶೀಕೃತಾರ್ಥಿ ಸಾರ್ಥನುಂ ಅನುದಿನ ವಿನಯವಿನತಿ ಪ್ರಮೋದಿತಾಖಿಳ ಗುರುಕುಳನುಂ ಉತ್ತಮಸಮ್ಯಕ್ಯೌಚಶೀಲಾದಿ ಸ್ವಾಮಿಗುಣಭೂಷಣನುಂ ಅನ್ವಯಾಗತಾಖಿಳ ಗುಣಸಮಗ್ರ ಪ್ರಧಾನಜನ ಪೂಜ್ಯಮಂ ಅನಾರತ ಸಮಸ್ತವಸ್ತು ವಿಸ್ತೀರ್ಣ ವಿವಿಧಜನಪದ ಪ್ರವೃದ್ಧಸಂಪದನುಂ ಉದಗ್ರಾನೇಕ ದುರ್ಗವೈಭವಾಳಂಕೃತನುಂ ಅಪರಿಮಿತ ಧನಸಮೃದ್ಧಕೋಶ ಪ್ರಪೂರ್ಣ ಪುಣ್ಯಪ್ರಭಾವನುಂ ಅಶ್ರಾನ್ತವಿಶ್ರುತ ಪ್ರಬಳಬಳ ವಿಳಸಿತನುಂ ಅತೀವಧೀರೋದಾತ್ತ ಮಿತ್ರಪ್ರಮೋದ ಮೇದುರ ಚರಿತ್ರನುಂ ಆಗಿ ಚರಣಪಲ್ಲವಚ್ಛಾಯಾನಿಗೂಢ ಷೋಡಶಸಹಸ್ರ ಮಕುಟಬದ್ಧ ಮಂಡಳೀಕಮಂಡಳಿಯೊಳಂ ತತ್ಪ್ರಮಿತ ಮೂರ್ತೀಭೂತ ಮನಸಿಶಯ ಪುಣ್ಯದೇವತಾ ಯಮಾನ ಮಾನಿನೀನಿವಹದೊಳಂ ಅಷ್ಟಸಹಸ್ರ ಸಮ್ಮಿತ ವ್ಯಂತರಾಮರ ನಿಕಾಯದೊಳಂ ಚಕ್ರ ಚಾಪ ಖೞ್ಗಶಂಖಾದಿ ಸಪ್ತರತ್ನದೊಳಂ ಒದವಿದ ಸಂಪದದಿನುಪೇಂದ್ರನಿಂದ್ರ ಲೀಲೆಯಿನರಸುಗೆಯ್ಯುತ್ತುಮಿರ್ದು-
ಮ || ಧೃತಿಯಿಂ ಲಕ್ಷ್ಮಿಯನೇಕವಾಕ್ಯತೆಯಿನುರ್ವೀಕಾನ್ತೆಯಂ ಸಾಹಸೋ
ನ್ನತಿಯಿಂ ಶಾಸ್ತ್ರಮಲಕ್ಷ್ಮಿಯಂ ವಿನಯದಿಂ ವಾಕ್ಛ್ರೀಯನಿಚ್ಛಾನುವ
ರ್ತತೆಯಿಂ ವಲ್ಲಭೆಯಂ ಸ್ವಯಂಪ್ರಭೆಯನತ್ಯಾಸಕ್ತೆಯಂ ಮಾಡಿ ನಿ
ರ್ವೃತ ಚಿತ್ತಂ ನಲಿದಂ ಸ್ವವಶ್ಯವಿಷಯಂ ಸಂಸಾರಸೌಖ್ಯಾರ್ಣವಂ || ೮೪
ಚಂ || ಸುರನಗದಂತೆ ಸುಸ್ಥಿರತೆಯಂ ಗಗನಾಂಗಣದಂತೆ ಕಾವ್ಯಗೋ
ಚರತೆಯನಿಂದ್ರನಂತೆ ಸುಮನೋರಮಣತ್ವಮನಬ್ಧಿಯಂತೆ ನಿ
ರ್ಭರ ನಿಜಜೀವನತ್ವಮನಹರ್ಪತಿಯಂತೆ ತತಪ್ರತಾಪ ಭಾ
ಸುರತೆಯನಾಂತನಾ ನೆಗೞ್ದ ಚಕ್ರಧರಂ ವಸುಧೈಕಬಾಂಧವಂ || ೮೫
ಗದ್ಯಂ
ಇದು ನಿಖಿಳ ಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಗೋವರ್ಧನ ಸಮರವಿಜಯ ಸಾಮ್ರಾಜ್ಯವರ್ಧನ ವರ್ಣನಂ
ಅಷ್ಟಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ನವಮಾಶ್ವಾಸಂ (೧)
ಕಂ || ಶ್ರೀಯ ಜಯಶ್ರೀಯ ವಚಃ
ಶ್ರೀಯ ಯಶಃಶ್ರೀಯ ನಲ್ಮೆ ಸತತಂ ತನಗೇ
ಕಾಯತ್ತಮಾಗೆ ನೆಗೞ್ದಂ
ನ್ಯಾಯಧನಂ ಪಂಚಪರಮಗುರುಪದವಿನತಂ || ೧
ವ || ಒಂದು ದೆವಸಂ ಜ್ವಲನಜಟಿಮಹಾರಾಜಂ ಚಾರುಚಾರಣಮುನಿ ಸನ್ನಿಧಾನದೊಳ್ ಸಂಸಾರಾಸಾರತೆಯಂ ಸವಿಸ್ತರಮಱಿದು ಪರಮವೈರಾಗ್ಯದೊಳ್ ನೆಱೆದು ಸತ್ಪೂಜ್ಯರಾಜ್ಯ ಮನತರ್ಕ್ಯಕೀರ್ತಿಯಪ್ಪರ್ಕಕೀರ್ತಿ ಕುಮಾರನೊಳ್ ನಿಱಿಸಿ ನಿರ್ವೇದಗೀರ್ವಾಣಲಕ್ಷ್ಮೀ ಸಮಾಗಮಾಪೇಕ್ಷೆಯಿಂ ದೀಕ್ಷಾವಯಸ್ಯಾಯತ್ತವೃತ್ತನಾದನೆಂಬುದಂ ಪ್ರಜಾನುತಂ ಪ್ರಜಾಪತಿಮಹಾರಾಜಂ ಚರರ ಬಿನ್ನಪದಿನವಧರಿಸಿ-
ಕಂ || ಪದೆದು ನಿವೃತ್ತಿಗೆ ತಱಿಸಂ
ದುದಕ್ಕೆ ಬೆಱಗಾದನುಚಿತವೃತ್ತಕ್ಕೆ ಸಸ
ಮ್ಮದನಾದಂ ತನ್ನಿಂ ಮುಂ
ಚಿದುದಕ್ಕೆ ವಿಷಣ್ಣನಾದನೇಂ ಗುಣರತನೋ || ೨
ವ || ಆಗಳ್-
ಕಂ || ಈ ಪೞೆಯ ಶ್ರೀಗೆ ಮಹಾ
ಹಾಪದ್ಮಾಳಿಗೆ ಸದಾಶ್ವಚರಿತೆಗೆ ಮಾತಂ
ಗೋಪಾತ್ತೆಗೆ ರಥ್ಯಾಶ್ರೀತೆ
ಗೋಪರೆ ವಿಷಯಾಂಧರಂತೆ ಧೀರೋದಾತ್ತರ್ || ೩
ಪದೆದು ನಿಜಜನಕನನುಭವಿ
ಸಿದ ರಾಜ್ಯಶ್ರೀವಧೂಟಿಯೊಳ್ ನೆರಯಿಸಿ ಮಾ
ಣ್ದುದೆ ಮಸಗಿ ತಮ್ಮೊಳಿಱಿಯಿಸಿ
ದುದು ತೃಷ್ಣಾಮದಿರೆ ಮದದಿನವನೀಶ್ವರರಂ || ೪
ನರೆವೆಸರೊಳ್ನೊರೆ ಮೇಗೊಗೆ
ತರೆ ಮಸಗಿ ಜರಾನದೀರಯಂ ಕವಿದೆಡೆಯೊಳ್
ಧರಿಯಿಪ ಮಹಾವ್ರತ ಪ್ಲವ
ಮಿರೆ ಬಱುದೊಱೆವೋಗಿ ಮಱೆದು ಸಾವುದೆ ಚದುರಂ || ೫
ವ || ಎಂದು ತಮ್ಮೊಳೆ ಬಗೆದನಂತರಮಭಿನವಾಸಕ್ತವಿರತಿ ತರುಣೀಪ್ರಣಯ ಭರದಿಂ ಪುರಾನುಬದ್ಧ ಪ್ರವೃದ್ಧ ರಾಜ್ಯಲಕ್ಷ್ಮೀ ಪುರಸ್ಸರಾಂತಃಪುರಮನುೞಿವ ಬವಸೆಯಿಂ ನಿಜತ ನೂಜರಂ ಕರೆದು ಸಮುಚಿತೋದಾರ ಗಂಭೀರಭಣಿತೆಯಿನಿಂತೆಂದಂ-
ಚಂ || ಮನುಕುಲಮಿಂದು ಪುಣ್ಯಮಯಮಾದುದಕಂಟಕಮಾದುದಿಂದು ಮೇ
ದಿನಿ ನಿಜರಾಜ್ಯಮಿಂದು ಸಕಳಾಂಗಸುಸಂಭೃತಮಾಯ್ತಧರ್ಮಮಿಂ
ದನವರತ ಪ್ರಭಾವನೆಯೊಳೊಂದಿದುದಿಷ್ಟವಿಶಿಷ್ಟರಿಂದು ತ
ಣ್ಣನೆ ತಣಿದರ್ ಭವದ್ವಿಧತನೂಜರಿನಾರ್ ಕೃತಕೃತ್ಯರೆನ್ನವೋಲ್ || ೬
ಮ || ಕ್ರಮಸಂಲಬ್ಧ ಸಮೃದ್ಧರಾಜ್ಯ ಸುಖಮಂ ವಿದ್ವತ್ಸುಹೃತ್ಸಜ್ಜನ
ಪ್ರಮುಖಂ ಭೋಗಿಸಿದೆಂ ಸಮಂತು ಪಡೆದೆಂ ನಿಮ್ಮನ್ನರಂ ನಂದನೋ
ತ್ತಮರಂ ನೋಡಿದೆನನ್ಯದುರ್ಲಭ ಭವತ್ಸಾಮರ್ಥ್ಯಮಂ ಬೇೞ್ಪದೆ
ಲ್ಲಮುಮಾಯ್ತಿಂ ಕರಣೀಯಮೇನೆನಗದಂ ಪೇೞಿಂ ಯಥಾಪ್ರಾಪ್ತಮಂ || ೭
ವ || ಎಂದು ಮತ್ತಂ-
ಕಂ || ಎಮಗಮವಶ್ಯಂ ಕೃತ್ಯಂ
ನಿಮಗಂ ಪರಮಾರ್ಥಕಾರಿತವ್ಯಂ ಸುಜನೋ
ತ್ತಮರ್ಗಮನುಮೋದಮೆನಲಿಂ
ಸಮಯೋಚಿತಮಾಗೆ ನೆಗೞ್ವದಾವುದೊ ಪೇೞಿಂ || ೮
ವ || ಎಂದ ಜನಕನ ಋಜುಪ್ರಾಯಮುಂ ನಿಭೃತಾಭಿಪ್ರಾಯಮುಮಪ್ಪ ನುಡಿಗಳ್ ವಿದಿತಮೆನಿಸೆ ವಿನಯಾಭಿರಾಮಂ ರಾಮಂ ದಾಮೋದರಪುರಸ್ಸರಂ ಕೆಯ್ಮುಗಿದು-
ಕಂ || ಆಮಱಿವೆಮೆ ಭವದೀಯನಿ
ಯಾಮ ಪಥಾನುಗ ವಿಧೇಯ ಕಾರ್ಯಮನಿನಿತಂ
ನಾಮಱಿಪಲೆ ಬಲ್ಲೆವು ನಿಮ
ಗಾಮೆಂತುಂ ವಿನಯನೀಯರೆಂಬುದನೆಂದುಂ || ೯
ವ || ಎಂದು ಸಮಯ ಸಾಂಪ್ರತ ಪ್ರಶ್ರಯ ಪ್ರಕಾಶ ಭಾಷಿತನಯರಾದ ತನಯರಂ ಯಥೋ ಚಿತಾಚರಿತ ಚತುರಶೇಖರಂ ಪ್ರಜಾಪತಿನೃಪತಿ ನಯದಿನನುನಯಿಸುತ್ತುಂ-
ಕಂ || ಸತಿಯರೊಳೆ ಯೌವನಕ್ಕಾ
ಶ್ರಿತ ಬುಧರೊಳೆ ನೆರಪಿದೊಡಮೆಗೆಂತಾಯ್ತು ಯಥೋ
ಚಿತಮಂತೀ ತನುಗನಣು
ವ್ರತದೊಳ್ ಸಲವಾಗೆ ಸಫಳಮಾದಪುದೆಸಕಂ || ೧೦
ಬಿಡಿಸಿದಿರೆನ್ನಿಂ ರಾಜ್ಯದ
ತೊಡರಂ ಕೆಯ್ಕೊಂಡು ನೀಮೆ ಬಱಿದಿಂ ಮನದೊಳ್
ತೊಡರ್ದಿರ್ದಾ ಸಂಕಲೆ ಪಱಿ
ಪಡೆಯುಂ ಸೆಱೆವನೆಯೊಳಿರ್ಪನಂ ನೆನೆಯಿಪೆನೇ || ೧೧
ಜೀವಿಗೆ ಬಾಲ್ಯ ಯುವತ್ವ
ಸ್ಥಾವಿರ ಮರಣಂಗಳನ್ವನುಪ್ರಾಪ್ಯಂಗಳ್
ಭಾವಿಪೊಡಾಂ ಸಂಪ್ರಾಪ್ತ
ಸ್ಥಾವಿರನಿಂ ಪ್ರಾಪ್ಯಮಪ್ಪುದಾವುದೊ ಪೇೞಿಂ || ೧೨
ಲೋಕದವರ್ ಪುತ್ರರ್ ಪರ
ಲೋಕಪ್ರಾಪ್ತಿಗೆ ಸಹಾಯರೆಂಬುದು ಸಾರ್ಥ
ಸ್ವೀಕೃತಮಕ್ಕುಂ ನೀವೆಮ
ಗೀಕಾರ್ಯದೊಳೊಪ್ಪೆ ಮಾಡಿದಂದನುಮತಿಯಂ || ೧೩
ವ || ಎಂದು ಮತ್ತಂ ಪಲತೆಱದುಚಿತ ನಯನೀತಿ ನಿದರ್ಶನಂಗಳಿಂ ತನೂಭವ ಪ್ರಭೃತಿ ಬಾಂಧವರನೆಂತಾನುಮೊಡಂಬಡಿಸಿ-
ಕಂ || ಬಿಸುಟಭಿಮಾನಮನಾ ನೃಪ
ತಿ ಸತಿಯರಂ ಸುತರನಾಪ್ತರಂ ತೊಱೆದಂ ಮೆ
ಚ್ಚಿಸಿ ಮುಕ್ತಿಯೊಡನಿರಲ್ವರಿ
ಸಿ ಸಮೀರಿತಚಿತ್ತನೊಲ್ದೊಡಿದು ಕೌತುಕಮೇ || ೧೪
ವ || ಅಂತು ಸಂವೇಗಾದಿ ಗುಣಸಮಗ್ರ ಸಮ್ಯಕ್ತ್ವರತ್ನತ್ರಯಕ್ಕೆ ನಿಜಮನಃಪೂರ್ವಕಂ ಪಿಂಗಿಸಿದ ಬಾಹ್ಯಾಭ್ಯಂತರಪರಿಗ್ರಹನಿವೃತ್ತಿಯಂ ಸಸಾಕ್ಷಿಕಂ ಮಾಡುವಂತೆ-
ಮಂ || ಪೊರೆದಾಳ್ದಂಗರಿಭಂಜನೋದ್ಯಮದೊಳೆಂದುಂ ನಾಮೆ ಮುಂದಿರ್ದು ಪಿಂ
ಗಿರೆ ಕರ್ಮಾರಿವಿಭೇದದೊಳ್ ಹರಿಬವೆಂದೆೞ್ತಂದ ಸದ್ಧರ್ಮತ
ತ್ಪರರೇೞ್ನೂರ್ವರಿಳೇಶ್ವರರ್ವೆರಸು ತದ್ಭೂಪಾಳಕಶ್ರೇಣಿ ಶೇ
ಖರನಾಂತಂ ಪಿಹಿತಾಸ್ರವಬ್ರತಿಪದಾಬ್ಜೋಪಾಂತದೊಳ್ ದೀಕ್ಷೆಯಂ || ೧೫
ವ || ಅಂತು ತದ್ಭವ ಭವಿಷ್ಯತ್ಸಕಳ ಕರ್ಮನಿರ್ಮೂಳನಂ ಪ್ರಜಾಪತಿ ಬ್ರತಿಪತಿ ಸುದುಸ್ಸಹ ಮಹಾತಪೋ ವಿಶೇಷನಿಯಮಂಗಳೊಳ್ ನೆಗೞಲ್ ತಗುೞ್ದನನ್ನೆಗಂ-
ಕಂ || ತಂದೆಯ ಪದವಿಯೊಳನುನಯ
ದಿಂದಣ್ಣನನಿರಿಸಿ ಪಿತೃಸಮೋ ಜ್ಯೇಷ್ಠಯೆನಿ
ಪ್ಪೊಂದಂದಂ ಪಾಳಿಸುತೆ ಮು
ಕುಂದಂ ಪಾಳಿಸಿದನಖಿಳ ಭೂಮಂಡಳಮಂ || ೧೬
ವ || ಅಂತು ನಿಜಕುಕ್ರಮಾಗತ ಸುರಮ್ಯರಮ್ಯರಾಜ್ಯಧಿಪತ್ಯದೊಳತುಳಗುಣಭದ್ರ ಭಳಭದ್ರ ನುಮಾತ್ಮ ಪ್ರತಾಪಸಂಪದಾಸಾದಿತ ತ್ರಿಖಂಡಭೂಚಕ್ರ ಚಕ್ರಧರ ಪದವಿಯೊಳ್ ತಾನುಂ ಸುಖದಿನರಸುಗೆಯುತ್ತುಮಿರೆಯಿರೆ-
ಕಂ || ನೀತಿಯೊಳೊಗೆದುವು ಲಾಭ
ಖ್ಯಾತಿಗಳೆಂತಂತೆ ಪುಟ್ಟಿದರ್ ಶ್ರೀವಿಜಯ
ಜ್ಯೋತಿಃಪ್ರಭೆಗಳ್ ಖಗಪತಿ
ಜಾತೆಯೊಳಬ್ಜೇಕ್ಷಣಂಗೆ ಮುದಮೊದವುವಿನಂ || ೧೭
ಶ್ರೀ ವಿಜಯಶ್ರೀ ವಿದ್ಯಾ
ಶ್ರೀವಿನಯಶ್ರೀಗಳೊಡನೆ ಬಳೆಯೆ ಕುಮಾರಂ
ಶ್ರೀವಿಜಯಂ ಬಳೆದನರಿ
ಶ್ರೀವಿಜಯಂ ಬಳವಿಗೆಯ್ದುವಿನ ಗುಣನಿಳಯಂ || ೧೮
ಜ್ಞಾತಿಗಳ ಕರತಳಾಂಭೋ
ಜಾತಂಗಳೊಳೆಯ್ದೆ ತೊಳಗಿ ಕೆಯ್ಗನ್ನಡಿವೋಲ್
ಜ್ಯೋತಿಃಪ್ರಭೆ ಬಳೆದಳತಿ
ಪ್ರೀತಿಯಿನೀಕ್ಷಿಸುವ ಜನದ ಕಣ್ಗಳ ನೆೞಲೊಳ್ || ೧೯
ಇದು ನವಯೌವನರಸಚಿ
ತ್ರದ ತಿಟ್ಟಮಿದಂಗಭವನ ರಾಜ್ಯದ ಕರುಮಾ
ಡದ ವಾಸ್ತುಸೂತ್ರಮೆಂಬಂ
ದದಿನೆಸೆದುದು ನಿಸದಮವಳ ಕೊಡಗೂಸುತನಂ || ೨೦
ದುಗುಲದ ಪಲ್ಲವದುಡೆನೂ
ಲ ಗಂಟೆಗಳ ಪುದಿವನಾಂತು ಬಾಲ್ಯಶ್ರೀಕೇ
ಳಿಗೃಹಾಗ್ರ ತೋರಣದ ಶಾ
ಖೆಗಳೆನಿಸಿದುವಮಳ ಕೋಮಳೋರುಗಳವಳಾ || ೨೧
ಸ್ತನಜಘನಮೊದವದನ್ನೆಗ
ಮನುಭವಿಸುವೆವಿದಱ ಚೆಲ್ವನೆಂದೆಳಸಿದವೋಲ್
ಜನನಯನಮಳಿಗಣಾವೃತ
ಮನಿೞಿಸಿದುದು ಕುಮುದಲತೆಯನೊಳ್ನಡುವವಳಾ || ೨೨
ಇದು ಚೆಲ್ವಿನ ನಿಧಿಯೆನೆ ತಳೆ
ವುದವಳುರಸ್ಥಳಮಶೇಷ ನಿಜಶೋಭಾಸಂ
ಪದಮನೆಡೆಗೊಂಡು ಕುಚಮೊದ
ವಿದಂದು ಮೆಱೆದಪೆನೆ ಬೞಿಕಮೆಂಬೀ ತೆಱದಿಂ || ೨೩
ಬಳೆದುವುರೋಂತಃಕುಚಕಂ
ದಳದಿಂದೆಡೆಗುಡುಗಳಾದ ಕೊರಲಂತಯ್ತಿ
ನ್ನೆಳಗೌಂಗನಡರ್ದ ಲತೆಯಂ
ಯಿೞಿಸುಗುಮೆನೆ ನೋೞ್ಪರೆಸೆದುವಾಕೆಯ ತೋಳ್ಗಳ್ || ೨೪
ಕವಿದು ಮಧುಪಾಳಿ ಕುಡಿವಾ
ಸವಪಾತ್ರಂ ತಾನುವೆಣೆ ಗಡೆನಗೆನುತಾ ರೂ
ಪವತಿಯ ಮೀಸಲ್ವಾಯ್ ನಗು
ವವೊಲೆಸೆವುದು ರಾಗದೊದವಿನಿಂ ಬಂದುಗೆಯಂ || ೨೫
ಇವು ಲಕ್ಷ್ಯವಿಸರಮೆಂದಾ
ಸವಿಕೃತಿವಿರಹಿತ ಮನೋಜಸರದನುಗಳೆನಿ
ಪ್ಪುವಕೃತ್ರಿಮ ಶೋಭಾವೈ
ಭವಂಗಳಕ್ಷಿಭ್ರುವಂಗಳಾ ಕೋಮಳೆಯಾ || ೨೬
ಬಳೆದುದು ನಿಜನಖರೋಚಿ
ರ್ಜಳಮಂ ಪದವದಱೊಳಾಕೆ ತಿರ್ದದೆಯುಂ ಕುಂ
ತಳ ನವತಮಾಳ ವನಮೇಂ
ಬಳಯಿಸಿತೊ ಜನಾವಳೋಕರುಚಿ ಜಳವರ್ಷಂ || ೨೭
ವ || ಅಂತು ಸಂತೋಷಿತಾಶೇಷ ಜನಾಶಯಮಾದ ಶೈಶವಮೋಸರಿಸೆ-
ಕಂ || ಮಱುಕದ ಮುಂಗುಡಿ ಸೊಬಗಿನ
ನೆಱವು ಮನೋಭವನ ಬೀರಸಿರಿ ಚೆಲ್ವಿನ ಕ
ಣ್ದೆಱವಿ ತಲೆದೋಱಿದುದು ಜಗ
ಮೆಱಗುವಿನಮವಳ್ಗೆ ಮದನನಾಳ್ಕೆಯ ಹರೆಯಂ || ೨೮
ಮ || ದರಹಾಸಮೃತ ಕೈತವಂ ನುಡಿಗಳೊಳ್ ಭೂಷಾವಳಿಕ್ಷೇಪ ತ
ತ್ಪರಲೀಲಾಂಗ ನಿವೇದನಂ ಕರದೊಳೀಷದ್ಭ್ರೂಲತಾ ನೃತ್ಯ ಸಂ
ಚರಣಂ ಲೋಚನದೊಳ್ ಮದೋಪಚಿತ ದಾರ್ಷ್ಟ್ಯಂ ಚಿತ್ತದೊಳ್ ಪೆರ್ಚಿ ಮೆ
ಯ್ವೊರೆದತ್ತಾಕೆಗಮಾ ಜಯೋದ್ಯತ ಮನೋಜಾಗ್ರೇಸರಂ ಯೌವನಂ || ೨೯
ಚಂ || ನೆಲೆಮೊಲೆ ಹಾರಮಂ ಕೆಲಕೆ ನೂಂಕಿದುದೆಯ್ದೆ ವಿಳೋಳಲೋಚನಾಂ
ಚಲಮವತಂಸಮಂ ಮಸುಳಿಸಿತ್ತು ಗತಿಸ್ಫುರಿತಂ ನಿತಂಬಮಂ
ಡಲಕಟಿಸೂತ್ರಮಂ ಪಱಿದು ಸೂಸಿದುದಾಕೆಗೆ ತನ್ನ ಚೆಲ್ವನ
ಗ್ಗಲಿಸುವ ಯೌವನಾಭಿನವಲಕ್ಷ್ಮಿಗವೇಂ ಮಱೆಯಾದುವೆಂಬಿನಂ || ೩೦
ಉ || ಲೋಲ ವಿಲೋಚನೇಷುಗಳಿನುಚ್ಚಪಯೋಧರಚಕ್ರದಿಂ ಲಸ
ದ್ಭ್ರೂಲತಿಕಾಧನುರ್ಲತಿಕೆಯಿಂ ವಿಳಸದ್ವಿಜ ವಜ್ರದಿಂ ವಿನೀ
ಳಾಲಕಪಾಶದಿಂ ಮಸೃಣದೋಃಪರಿಘಂಗಳಿನಾರ ಕಣ್ಗಮಾ
ಬಾಲೆ ವಿಡಂಬಿಪಳ್ ಜಯನಶಾಲೆಯ ಲೀಲೆಯನಂಗಜನ್ಮನಾ || ೩೧
ಚಂ || ಮಿಗೆ ನಱುಸುಯ್ಯನೋಸರಿಸುಗುಂ ಮಲಯಾನಿಳನಿಂಪುವೆತ್ತಮಾ
ತುಗಳೊಡನೋದುಗುಂ ಸ್ಮರಧನುರ್ಗುಣಟಂಕೃತಿಗಳ್ ಕಟಾಕ್ಷಮಾ
ಳೆಗಳೊಡನಾಡುಗುಂ ತೊಳಪ ತಣ್ಗದಿರೆಂಬಿನಮೆಯ್ದೆ ಲೋಕಮಂ
ಬಗೆಗೊಳಿಸಿತ್ತು ಮೆಯ್ಸಿರಿಯ ಸೊಂಪು ಧರಾರಮಣೀಶಪುತ್ರಿಯಾ || ೩೨
ವ || ಇಂತು ಮನ್ಮಥಮದಪ್ರಮದಕೇಳೀವನಮಾದ ಯೌವನದೊಳ್ ಮನೋಭವಂಗೆ ಭುವನಮಂ ಬಸದಾಗೆ ಬೆಸಕೆಯ್ಯಲ್ ನೆಱೆಯೆ ನೆಱೆದ ನಾನಾವಿಧ ವಿನೋದ ಕೇಳೀ ಕೌತುಕಂಗಳಿಂ ದಿನಂಗಳೊಳ್ ಸೊಬಗುವಡೆವಿನಮಾ ಬಾಲೆ ಲೀಲೆಯಿಂ ಕ್ರೀಡಿಸುತ್ತು ಮೊಂದು ದೆವಸಂ-
ಚಂ || ಗವಸಣಿಪಂದದಿಂ ಪದತಳಾಂಶುವಿನುರ್ವಿಯನೀಕ್ಷಣಂಶುವಿಂ
ಧವಳಿಸುವಂದದಿಂ ದೆಸೆಗಳಂ ಚಿಕುರಾಂಶುವಿನೀಂಟುವಂದದಿಂ
ದಿವಸಮನಂಗಜಾನತ ಜಗತ್ರಯವೆೞ್ತರೆ ಸುತ್ತಲುಂ ಕಳಾ
ಪ್ರವಣ ಸಖೀಜನಂ ಜನಪನೋಲಗದಲ್ಲಿಗೆ ಬಂದಳೊರ್ಮೊದಲ್ || ೩೩
ವ || ಅಂತು ಬಂದು-
ಉ || ಈ ವದನಾಬ್ಜಮೀ ಭುಜಲತಾದ್ವಯಮೀ ಕುಚಚಕ್ರಯುಗ್ಮಮಿ
ನ್ನಾವನ ವಕ್ತ್ರಪಂಕಜಕಿದಾವನ ಕೋಮಳ ಬಾಹುಶಾಖೆಗ
ಳ್ಗಾವನುರಸ್ಥಳೀಪುಳಿನ ಭೂಮಿಗೆ ಸಾರ್ಗುಮೆನುತ್ತೆ ವಿಸ್ಮಿತೋ
ರ್ವೀವರರಾವಗಂ ಬಯಸಿ ನೋಡೆ ನೃಪಾಳಸಭಾಂತರಾಳದೊಳ್ || ೩೪
ಮಾಳೆಯನುರ್ವಿಗೋಲಗಿಸೆ ಸೋರ್ಮುಡಿ ಪಾಣಿತಳಂ ಸ್ಥಳಾಬ್ಜಮಂ
ಮೇಳನ ಲಕ್ಷ್ಮಿಯುಂ ತಳೆಯೆ ಪೆರ್ಮೊಲೆ ಮೇಲುದನಿಕ್ಕಿಮೆಟ್ಟೆ ಮು
ಕ್ತಾಲತೆ ಮುಂದೆ ಕಂದಳಿಸೆ ಕಣ್ಮಲರಂ ಶ್ರವಣಾನತೋತ್ಪಳಂ
ಲಾಲಿಸೆ ಬಾಲೆ ಬಂದೆಱಗಿದಳ್ ನಿಜತಾತನ ಪಾದಪೀಠದೊಳ್ || ೩೫
ಚಂ || ಬರೆ ತೆಗೆದಪ್ಪಿಕೊಂಡು ತೊಡೆಯಂ ಪದೆದೇಱಿಸಿ ಭಾಳದೇಶದೊಳ್
ಪರೆದ ಕುರುಳ್ಗಳಂ ಕರದಿನೋಸರಿಸುತ್ತುಮಕೃತ್ರಿಮ ತ್ರಪಾ
ಭರನಮಿತಾಸ್ಯಮಂ ನೆಗಪುತುಂ ಚಟುಲಾಲನೆಯಿಂದೆ ತಾಯ್ವಿರಂ
ಬರಿಸಿದುದಾವಕಾಐðಮೊ ನಿಜಾತ್ಮಜರೋಲಗಕೆಂದು ಕೇಶವಂ || ೩೬
ಕಂ || ಬೆಸಗೊಳೆ ಲಜ್ಜಾನಮ್ರೆಗೆ
ನಸುನಗೆಯಿಂ ನುಡಿಗೆ ತೆಱಪುಗುಡದಿರೆ ಲಬ್ಧಾ
ವಸರಿ ಸಮಯಾವಗತಿಯೆಂ
ಬಸಖಿ ಯಥೋಚಿತ ವಿದಗ್ಧೆ ವಿಜ್ಞಾಪಿಸಿದಳ್ || ೩೭
ದೇವ ಪೊಸಮಲ್ಲಿಗೆಗಮೊ
ಳ್ಮಾವಿಂಗಂ ಮದುವೆಮಾಡಿದಳ್ ಬನದೊಳ್ಸ
ದ್ಭಾವದೆ ಮಿಥುನದ ಕೆಲದೊಳ್
ನೀವಾರೋಗಿಸಲೆವೇೞ್ಕುಮೆಂದೆರೆದಪ್ಪಳ್ || ೩೮
ವ || ಎಂದು ಸಮಯಾವಗತಿ ನುಡಿದ ಮಲ್ಲಿಗೆಯ ಮಾವಿನ ವಿವಾಹ ವೃತ್ತಾಂತ ಪ್ರಸ್ತಾವನೆಯ ಬೀಜಮಾಗೆ ಬಗೆಯೊಳ್ ಪೆರ್ಚಿದಾತ್ಮೀಯಪುತ್ರೀಪರಿಣಯನ ಕರಣೀಯ ಚಿಂತಾಪರಂ ಪರಾಲತೆಯಿನಾಕ್ರಾಂತನಾಗಿ ಲಕ್ಷ್ಮೀಕಾಂತನುಚಿತಲಾಲನಾ ವಿಕೃತವಿನಯ ಚಟುಳಚತುರ ವಚನನಾತ್ಮಜಿಯನೞ್ಕಱಿಂ ಕಳಿಪಿ ತತ್ಕಕ್ಷಣವಿಸರ್ಜಿತ ಸಕಳರಾಜಲೋಕನುಂ ಪ್ರಗಲ್ಭ ಕುಲವೃದ್ಧಯೋಷಿತ್ ಪ್ರಧಾನ ಪರಿಷತ್ಪರೀತನುಮಾಗಿ ತತ್ಸುತಾಪರಿಣಯನ ಕಾರ್ಯ ಪರ್ಯಾಲೋಚನದೊಳ್-
ಕಂ || ಲತೆಯಂ ಫಳಮಾಳೆಯ ಬಳ
ವಿ ತರುಗೆ ಮಾೞ್ಪಂತೆ ಮಾಡಿದುದು ಚಿಂತಾಕ್ರಾಂ
ತತೆಯನೆಮಗೀ ಮಗಳ ಬಳ
ವಿ ತುದಿಯೊಳೀ ತೆಱನೆ ಪೆತ್ತವರ್ಗೆ ಪೆಣ್ಗೂಸಂ || ೩೯
ವ || ಎಂದು ಮತ್ತಂ-
ಕಂ || ನೀವಱಿ ವೆಡೆಯೊಳ್ ರೂಪವ
ಯೋ ವಿದ್ಯಾ ವಿಭವ ವಂಶಸಂಪತ್ತಿಯೊಳಿಂ
ದೀ ವರನೀಕೆಗೆ ತೊಣೆಯೆನೆ
ಭೂವರರೊಳ್ ನೋಡಿ ಮಾಡುವುದು ಶೋಭನಮಂ || ೪೦
ವ || ಎಂದುಪೇಂದ್ರನುಚಿತವಚನಕ್ಕೆ ಸಕಳಕುಳವೃದ್ಧ ಪಾರ್ಥಿವ ಪುರಸ್ಸರಂ-
ರೂಪಿನೊಳಂ ಗುಣದೊಳಮನು
ರೂಪರ್ ಕನ್ಯಕೆಗೆ ಕುಲದೊಳಂ ವಿಭವದೊಳಂ
ಭೂಪಾಳಾನ್ವಯರಿಂದನು
ರೂಪರ್ ನಿನಗಿಲ್ಲ ಪಿರಿದುಮಾವಱಿವೆಡೆಯೊಳ್ || ೪೧
ಕಂ || ನಮಗಱಸಿ ಮಱುಗುವನಿತೇ
ಕೆ ಮನಂ ಮೆಚ್ಚಿದರನಾಕೆ ವರಿಯಿಸುವಂತು
ದ್ಯಮಿಪಂ ಸ್ವಯಂವರಮನೆಂ
ದು ಮುಕುಂದನನಂದೊಡಂಬಡಿಸಿ ಬಳಭದ್ರಂ || ೪೨
ಬೆಸಸಿ ಚರನಿಕರಮಂ ಸಾ
ಱಿಸಿ ಪಾಂಚಾಳಾಂದ್ರ ಚೋಳ ಮಾಳವ ಮಗಧಾ
ದಿ ಸಮಸ್ತ ದೇಶ ಭೂಮೀ
ಶಸಮಿತಿಗೆಲ್ಲಂ ಸ್ವಯಂವರ ಪ್ರಕ್ರಮಮಂ || ೪೩
ವ || ಆಗಳದಂ ಕೇಳ್ದಶೇಷದೇಶ ಸಾಮಂತ ಮಂಡಳೀಕ ಮಕುಟಬದ್ಧ ಭೂಪಾಳಜಾಳಮೆಲ್ಲಂ ನೆರೆದು ಬರಲೊಡಂ ವಿಶುದ್ಧವಾಸರದೊಳಖಿಳಕುಳವೃದ್ಧ ಪ್ರಧಾನಪುಣ್ಯ ಪುರಂಧ್ರೀ ಪುರೋಹಿತ ಪುರಸ್ಸರಂ ಪುರಂದರನಿಭಂ ಪುರುಷೋತ್ತಮಂ ಉರುತರ ಪ್ರಮೋದದಿಂ ಪರಸಿ ಸೇಸಿಕ್ಕಿ ಶೇಷಾವಿಶೇಷಿತೋತ್ತಂಸಮೌಕ್ತಿಕನಿಕರೆಯಂ ಪತಿಂವರೆಯನಂದು ಮುಂದಿಟ್ಟು ನಡೆಯೆ-
ಕಂ || ಬಾರದ ದಿಕ್ಪಾಳಕರಂ
ಭೋರೆನೆ ಕರೆಯಲ್ಕೆ ಪರಿವವೋಲ್ ದೆಸೆಯಂ ತೂ
ರ್ಯಾರಾವಮೆಯ್ದೆ ನಡೆದಳ್
ನಾರಿ ಸ್ವಯಂವರಕೆ ಗುರುಸುಹೃಜ್ಜನ ಸಹಿತಂ || ೪೪
ವ || ಅಂತು ನಡೆತಂದು ಮುಖಮಂಡನ ಮಾಳೆಗಳ್ ಮಿಳ್ಳಿಪ ಪೞಯಿಗೆಯ ತಳಿರ ತೋರಣದ ಮಿಳಿರ್ವ ಲಂಬಳದ ಗುಡಿಯ ಗಂಟೆಯ ವಿಚಿತ್ರ ವಿತಾನದ ವಿವಿಧ ರಚನೆಗಳ ಚೆಲ್ವಿನೊಳಂ ಕಡೆಗಡೆಯೊಳಡಕಿಲ್ಗೊಂಡು ನೋಡುವ ಜನಂಗಳಧರ ಬಂದೂಕದ ನಾಸಿಕಾಚಂಪಕದ ನಯನಕುವಳಯದ ಬಣ್ಣಸರದಮಾಳೆಗಳ ಕೇರ್ಗಳೊಳಂ ಒಳಗೆ ಮಧ್ಯವೀಥಿಯಿರ್ಕೆಲದ ರತ್ನವೇದಿಕೆಗಳೊಳೋಳಿಗೊಂಡು ಕುಳ್ಳಿರ್ದ ನಾನಾದೇಶ ಭೂಮೀಶರೊಳರೆಬರ ವಿಕೃತ ವಿಷಯೋಚಿತಾಕಾರ ಭಾಷಾವೇಷ ವಿಸರತೆಯುಮನೆಲ್ಲ ತೆಱದಿಂ ತಮ್ಮೆಗ್ಗನಗ್ಗಂಮಾಡಿ ಬಂದ ಬರವುಮಂ ನೋಡಿ ಱೋಡಿಸಿ ನಗುವ ಧೂರ್ತ ದೇಶೀಯ ಚಪಳ ನೃಪಕುಮಾರ ಸಮುದಯದೊಳಂ ಕೆಲಕೆಲಂಬರನನುರೂಪ ಭಾಷಾ ವೇಷ ವಿಕೃತಿಯುಮಂ ಬರ್ಪ ಕನ್ಯಕೆಯ ವಿಳೋಕಪಥಕ್ಕೆ ಸಲ್ಪ ಕುತೂಹಳದಿನಿರ್ದೆಡೆ ಯಿಂ ಮುಂದಣ್ಗೆ ನಿಮಿರ್ವ ಕೆಯ್ತಮುಮಂ ನೋಡಿ ನೆಗೆವ ನಸುನಗೆಗೆ ವಿಖೃತವೈತಾಳಿಕ ವಚನಮಂ ನಿಮಿತ್ತಂ ಮಾೞ್ಪದಾತ್ತ ಧಾತ್ರೀಪಾಳಜಾಳದೊಳಂ ದುರ್ಲಭ ನಿತಂಬಿನೀ ಲಾಭಲೋಭದಿಂ ಬಂದ ತಮ್ಮ ಬರವಂ ಸ್ವಯಂವರ ಮಹೋತ್ಸವ ವಿಳೋಚನಕ್ಕೇ ಱಿಸಿ ನುಡಿವ ಕೃತಕಾಭಿಮಾನ ಭೂನಾಥನಿವಹದೊಳಂ ನೆರೆದರಸುಗಳ ನಡುವೆ ತಮ್ಮ ಪೆರ್ಮೆಯಂ ಪೆಱಗುಗೆಯ್ದು ಪೆಱರ್ಗೆ ಪೂಮಾಲೆಸೂಡುವುದಂ ಮಿಳ್ಮಿಳನೆ ನೋಡಿ ಪೋಪೀಸ್ವಯಂವರ ಸಮಯಕ್ಕೆ ಬರ್ಪುದೇ ಕಷ್ಟಮೆಂದು ಬಂದ ಬರವಿಂಗೆ ಮನ ದೊಳನುಶಯಂಬಡುವ ಮಾನಧನಧರಾಧಿಪತಿ ಪಟಳದೊಳಂ ಈ ತೆಱದೆ ಮೆಱೆವ ಮೀಱಪಿಗರ ಮುಱುಕಮಾದೊರೆಯ ಭರದ ಜವ್ವನಿಗೆಯನೆಮ್ಮ ಕೆಯ್ಸಾರಲಿತ್ತಪ್ಸುದೆ ಪಿರಿದುಮೆಂದು ಮಱುಗಿ ಮನದೊಳ್ ಮುನಿದು ಕೆಲದ ಕಡುನೀಱರನಡರೆ ನೋೞ್ಪ ಬಡಮನದ ಮಂಡಳಿಕಂಡಳಿಯೊಳಂ ರಮಣೀರತ್ನಲಾಭ ಸಂಭವವಿಕಳ್ಪನಾಹೃದಯ ರಾಗಿ ಕೆಲಸ ಮಾನಸರನೇನಾನುಮಂ ಬಱಿದೆ ಬೆಸೆಗೊಳ್ವ ಮಱೆದು ಮಱುಮಾತು ಗುಡವಱಿದು ನಾಣ್ಚುವುತ್ಕಳಿಕಾ ತರಳಿಮಾಕ್ರಾಂತ ಸಾಮಂತಸಂತತಿಯೊಳಂ ಪಿಡಿದು ಮಿಡಿವಾಳ ವೀಣೆಯ ಕೆಳೆಯ ಕೆಳೆಯೊಳ್ ದಳವೇಱಿ ಲುಳಿಯಿಸಿ ಪಿರಿಯ ದನಿಯೊಳ್ ತಿಸರಿಯ ಸುಸರತನಮಂ ಮುಹರಿಯ ಮಧುರತೆಯುಂ ಬೀಣೆಯ ಬಹುಲಿಕೆಯುಂ ಎಸೆಯೆ ಬಳವಿಯಂ ಬೈಸಿಕೆಗೆ ಬಸದೆಮಾಡಿ ಪಾಡುವೆಕ್ಕಲಗಾಣರ ಸಂಮಾ ವಣೆಯ ಗೀತಲತಿಕೆಗೆ ಸಮುಚಿತೋತ್ತರಂಗಳನಡರ್ಪುಮಾಡಿ ಬಳಯಿಸುತ್ತುಮಬಳಾ ಗಮನ ಸಮಯಂಬರಂ ಪೊೞ್ತುಗಳೆವತಿನಿವೋದ ರಸಿಕರಂಜಕವಿಳಾಸಿರಾಜಕದಂಬ ದೊಳಂ ತಂತಮ್ಮ ತೋಳ್ವಲದ ಚಲದ ಕಲಿತನದ ಬಲ್ಪಿನಂಕಮಾಲೆಯಂ ಕೇಳಿಸಿ ಭುಜಲತಿಕೆಗೆ ರೋಮಾಂಕುರೋದ್ಗಮಮ ನಾಗಿಸುವ ಮಾಗಧರ್ಗೆ ಮೆಚ್ಚುಗೊಟ್ಟು ಪೊಗೞಿಸುವ ವೀರೋದಾರ ಧಾರಿಣೀರಮಣಸಮಿತಿಯೊಳಂ ಪುರಾತನ ಕೃತಸ್ವಯಂವರ ವಿಭವಶೋಭೆಯಂ ಪೊರೆಯ ನರಪತಿಕುಮಾರರ್ಗೆ ಪೇೞ್ದು ವಿಸ್ಮಯಮನೊದವಿಪ ವಯೋಧಿಕ ಪ್ರಗಲ್ಭ ಪೃಥ್ವೀವರ ಪ್ರಕರದೊಳಂ ಅರ್ಗಲಿಸಿದ ವಿವಿಧ ರಸಭಾವ ವಿಭ್ರಮ ವಿಭವಶೋಭೆಯಿನಖಿಳಜನ ಮನಶ್ಚಮತ್ಕೃತಿಯನೊದವಿಪಮೇಯ ರಮಣೀಯಾಶ್ರಯ ಮಂ ಸ್ವಯಂವರ ಜನಾಶ್ರಯಮನತಿಬಹಳಮಂಗಳ ಪಟಹಮಾಳೆಗಳ್ ಮೊೞಗೆ ಪೊಕ್ಕು-
ಚಂ || ತರಳ ಕಿರೀಟಕಾಂತಿ ಸಭೆಗಂಗಜನಿಕ್ಕಿದ ಜಾಲದಂತಿರಾ
ವರಿಸೆ ಕಪೋಳಕಂಟಕಮೆ ನೂಕಿದವೊಲ್ ಪೊಱಮಯ್ವನೋಲೆ ಸಾ
ರ್ತರೆ ಮಣಿಮಾಲೆ ಬಾಲೆಗಿದಿರೇೞ್ವವೊಲಾದೆರ್ದೆಗಡ್ಡ ಮಾಗದೋ
ಸರಿಪವೊಲಾಗೆ ಪಾರ್ಥಿವಕುಳಂ ಮುರಿದೀಕ್ಷಿಸೆ ಸಂಭ್ರಮಾಕುಳಂ || ೪೫
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ನವಮಾಶ್ವಾಸಂ (೨)
ಕಂ || ಮಡದಿ ನಡೆದಳ್ ಮನಃಪ್ರಿಯ
ನೆಡೆವರಮವರವರ ನಯನರುಚಿ ತನುರುಚಿಯೊಳ್
ತೊಡರ್ದುಬರೆ ಪೊಸವೊನಲ್ಗಳ
ಗಡಣದಿನಪ್ಪತಿಯನೆಯ್ದುವಮರಾಪಗೆ ವೋಲ್ || ೪೬
ವ || ಅಂತು ನಡೆತಂದು-
ಕಂ || ಮಾಲೆಗೆ ಬೞಿವೞಿ ತನ್ನೃಪ
ಮಾಲೆಯ ಕಣ್ಮಲರಮಾಲೆಯೆನೆ ಮಾಲೆಯನಾ
ಬಾಲೆ ಭವಬದ್ಧ ನಿಜರುಚಿ
ಮಾಲಾನ್ವಿತಮಮಿತತೇಜನೊಳ್ ಗಡಣಿಸಿದಳ್ || ೪೭
ವ || ಅಂತು ನಿಜನಿಜ ಭವಪ್ರರೂಢ ಬ್ರತಲತಿಕೆಗೆ ಸಾಫಲ್ಯಮುಂ ಸ್ವಯಂಪ್ರಭಾಭೀಷ್ಟ ರತ್ನಾಕರಕ್ಕೆ ರಾಕಾನಿಶಾಕರ ಸಂಗಮಮುಂ ಪುರಸ್ಕೃತ ಸುತಾಗತಾರ್ಕಕೀರ್ತಿ ಭೂಪತಿ ಮಹೋತ್ಸವ ಪ್ರಾಸಾದ ಶಿಖರಕ್ಕೆ ಕಳಶಾರೋಪಣಮುಂ ಅನುರೂಪಘಟನಾ ವಿಶಾರದ ವಿಧಿವಿನಿರ್ಮಾಣರಸ ಚಿತ್ರರಚನೆಗೆ ವಿಳೋಚನೋನ್ಮೀಳನಮುಂ ಎನಿಸಿ ನಿಜ ಮಾತು ಳಾತ್ಮಜಂಗೆ ಮಾಲೆಸೂಡಲೊಡಮನಂತರಂ ನೆರೆದ ರಾಜಮಂಡಳಂ ಪೂರ್ವಸಂಧ್ಯಾ ವಿಯುಕ್ತ ರಾಜಮಂಡಳದಂತೆ ಕಾಂತಿಗೆಟ್ಟಧೋಮುಖರಾಗಿ ಪೋಪುದುಂ ಪದ್ಮನಾಭಂ ಜಿನಾಭಿಷವಪೂಜಾ ಪುರಸ್ಸರಂ-
ಕಂ || ಎಸೆಯೆ ಕುಲೋಚಿತ ಪರಿಣಯ
ನಸಮ್ಮದಂ ಸುತೆಯನಿತ್ತು ಜಾಮಾತೃಗೆ ಸಂ
ತಸದನ್ತನೆಯ್ದಿದಂ ಭಾ
ವಿಸೆ ಕೃತಕೃತ್ಯತೆ ಗೃಹಾಶ್ರಮಕ್ಕಿದುವೆ ವಲಂ || ೪೮
ನಿಜಸುತೆ ಸುತಾರೆಯಂ ಶ್ರೀ
ವಿಜಯಂಗೆ ಪರಸ್ಫರಾನುರಾಗಂ ಮಿಗೆ ಕೊ
ಟ್ಟು ಜನಾರ್ದನನೋಲವಂ ಜ್ವಳ
ನಜಟಿ ಮಹಾರಾಜತನಯನುಂ ದ್ವಿಗುಣಿಸಿದಂ || ೪೯
ವ || ಅಂತು ಚಕ್ರವರ್ತಿಯುಮರ್ಕಕೀರ್ತಿಯುಮೋರೊರ್ವರ ತನೂಜೆಯರನೋರೊರ್ವರ ತನೂಭವರೊಳವರವರ ಮೆರ್ಚಿದಿಚ್ಚೆಯೊಳೆ ಮದುವೆಮಾಡಿ ಪೂರ್ವ ಸಂಬಂಧಾನು ಬಂಧಪ್ರೇಮವಿರ್ಮಡಿಸೆ ಮಂಗಳೋಚಿತ ಚತುರ್ಥೀಮಹೋತ್ಸವಾನಂತರಮಪತ್ಯದ್ವಯ ಪರಿತೋಷ ಪೂರ್ತಿಯಾದರ್ಕಕೀರ್ತಿಸಮುಚಿತಸದೈನ್ಯ ಪುನರುಕ್ತ ವಚನಶತದಿಂ ಸೌಂದರ್ಯ ಸೌಭಾಗ್ಯಾವತಾರೆಯಂ ಸುತಾರೆಯಂ ಸಮರ್ಪಿಸಿ ನಿರುಪಮಿತ ತೇಜನಪ್ಪಮಿ ತತೇಜನುಮಂ ತಾರಾಹಾರಪ್ರಭಾಪ್ರಸರಾಪಹಸಿತ ಜ್ಯೋತಿಃಪ್ರಭೆಯಪ್ಪ ಜ್ಯೋತಿಃ ಪ್ರಭೆಯುಮನೊಡಗೊಂಡು ಬೀಯಗನಂ ಬೀೞ್ಕೊಂಡು ವಿಭವ ವಿಭ್ರಾಜಿತ ರಜತ ಶಿಖರೀಶಿಖರಕ್ಕೆ ಪೋಗೆ-
ಕಂ || ಸುತೆಯನಗಲ್ದಳಮಂ ಸೊಸೆ
ಸುತಾರೆ ನಿಜಶೀಲ ಗುಣದೆ ಮಱೆಯಿಸುತಿರೆ ಹ
ರ್ಷಿತೆಯಾದ ವಲ್ಲಭೆಯೊಳ
ಚ್ಯುತನತನುವಿನೋದ ಕೇಳಿಯಂ ಸಲಿಸುತ್ತುಂ || ೫೦
ಸುಖದೆ ಪಲಕಾಲಮವಿರತ
ನಿಖಿಳೇಂದ್ರಿಯ ವಿಷಯಸಾರ ಸೌಖ್ಯಾನುಭವೋ
ನ್ಮುಖನರಸುಗೆಯ್ಯುತುಂ ದ್ಯುಚ
ರ ಖೇಚರೋರ್ವೀಚರಾದಿವರನೆಸೆದಿರ್ದಂ || ೫೧
ವ || ಅಂತು ಚತುರಶೀತಿತಸಹಸ್ರ ಸಂವತ್ಸರಂಗಳಂ ಲೀಲೆಯಿಂ ಕಳಿಪುವಿನಮೊರ್ಮೆ-
ಕಂ || ಪರಿದು ಪೊಡಗೆಡೆಯೆ ದಿವಸಾಂ
ತರಥಂ ಕೆಳಗಿರ್ದುದೊಂದು ಮೇಗೊಗೆದುದಿದೊಂ
ದು ರಥಾಂಗಮೆನಿಸಿದುವು ಮೆ
ಯ್ಗರೆವಿನಮಂಡಳಮುಮೊಗೆವ ಶಶಿಮಂಡಳಮುಂ || ೫೨
ವ || ತದನಂತರಂ-
ಕಂ || ಇದು ಹಿಮಕರ ವಿಕಸಿತ ಕುಮು
ದದ ತಾರಕ ವಿಕಚ ಕುಂದಕುಸುಮೌಘದ ಬಂ
ಡುದಿರ್ದೊದವಿ ಭುವನಂ ತೀ
ವಿದುವಾವಗಮೆನಸಿಸಿ ಬೆಳಗಿದುದು ಬೆಳ್ದಿಂಗಳ್ || ೫೩
ವ || ಅಂತು ಕಣ್ಗೊಳಿಸಿ ಬೆಳಪ ಬೆಳ್ದಿಂಗಳೊಳ್ ತಣ್ಗದಿರ ತಾಯ್ವನೆಯೆನೆ ಮನಂಗೊಳಿಸಿದ ಧವಳಿಸಿದ ಸೆಜ್ಜೆವನೆಯೊಳುಜ್ವಳಿಪ ದೀಪಿಕಾಕಳಾಪದೊಡನುದ್ದೀಪ್ತಮಾದ ಮದನಾನುರಾಗ ಮದದಿನಾತ್ಮೀಯ ಪ್ರಾಣೇಶ್ವರಿಯ ಕೂಡೆ ನಿರವಧಿರತಿಸುಧಾಸ್ರವಂತಿಕಾಪೂರದೊಳ್ ನೀಡುಮೋಲಾಡಿ-
ಚಂ || ಮಿಸುಗುವುರೋಜಚಕ್ರ ಭುಜಪಾಶ ನಖಾಸಿಗಳಳ್ಳವಿಳ್ಳೆಯಾ
ಗಿಸೆ ತನುವಂ ಕಚಾಕಚಿಮಯಸ್ಮರಸಂಗರದೊಳ್ ಬೞಲ್ದು ಮೂ
ರ್ಛಿಸಿದವೊಲಿರ್ದನಂದು ವನಜೇಕ್ಷಣನಾಕ್ಷಣಮೆಯ್ದೆ ನಿದ್ರೆ ಮು
ದ್ರಿಸೆ ಮನಮಂ ಸ್ವಯಂಪ್ರಭೆಯ ಪೀನಪಯೋಧರಕುಂಭಕೂಟದೊಳ್ || ೫೪
ವ || ಅಂತು ನಿಜವಲ್ಲಬೆಯ ತೋಳ ತೊಡರೊಳ್ ತೊಡಂಕಿರ್ದ ಜನಾರ್ದನನಂ ದೀರ್ಘ ನಿದ್ರಾಂಗನಾದೂತಿಯಪ್ಪ ನಿದ್ರೆ ಪೊರ್ದಿ ನಿಜೋಚಿತ ದೂರ್ತಿಭಾವಚಾತುರ್ಯ ದಿನಾತ್ಮಾನುವರ್ತಿಯಂ ಮಾೞ್ಪುದುಂ ವಿಜಯನುಂ ವಿವಿಧವಿನೋದನೋದಿತ ನಿಶೀಥನಾತ್ಮೀಯ ಶಯ್ಯಾನಿಕೇತನದೊಳಿನಿಸು ಕಣ್ಗೆಯ್ದಿರ್ಪಿನಂ ತ್ರಿಯಾಮಾವಿರಾಮ ಸಮಯದೊಳ್-
ಚಂ || ಪಲತೆಱದಿಂ ಪ್ರಳಾಪಿಪವರೋಧ ವಧೂಜನದುಚ್ಚರೋದನೋ
ಚ್ಚಲರವಮುಂ ಪಲುಂಬಿ ಪರಿಚಾರಕನಾರಿಯರೋವದಾವಗಂ
ಮೊಲೆಗಳ ಮೇಲನಪ್ಪಳಿಪ ಸೊಪ್ಪುಳುಮುರ್ವಿದ ವೀರ ಕಿಂಕರಾ
ವಲಿಯ ಮೃತಪ್ರತಿಜ್ಞೆಯುಲಿಪುಂ ನೃಪಧಾಮದೊಳಾದುವೊರ್ಮೊದಲ್ || ೫೫
ವ || ಆಗಳ್-
ಕಂ || ಅದಿರೆ ತನು ಕದಡೆ ಮತಿ ಬಗೆ
ಬೆದಱೆ ರಮಾರಮಣನಗ್ರಜನ್ಮನ ಕಿವಿಗೆ
ಯ್ದಿದುದು ಸಸಂಭ್ರಮ ಸಕರುಣ
ಸದೈನ್ಯ ಸೋದ್ವೇಗ ಸಭಯ ಹಾಹಾವಿರವಂ || ೫೬
ಭವನ ಮರಾಳಂ ನೂಪುರ
ರವಂಗಳಿರೆ ಮೊೞಗುಗೇಳ್ದವೊಲ್ ಸುಪ್ರಾತೋ
ತ್ಸವ ಗೀತಿಗಳಿರೆ ಹಾಹಾ
ರವಮಂ ಬಳನಿನಿಸುಗೇಳ್ದು ತಳವೆಳಗಾದಂ || ೫೭
ವ || ಆಗಳಿದೇನಿದೇನೆನುತ್ತು ಮತಿಸಂಭ್ರಮದಿನೆೞ್ದಿದಿರೊಳಿರ್ದ ಪಡಿಯಱನಂ ತದ್ವೃತ್ತಕಮ ನಾರಯ್ದುಬರಲಟ್ಟಿ ತಾನುಮತಿತ್ವರಿತಗತಿಯಿನರಮನೆಯಂ ಪೊಱಮಟ್ಟು ನಡೆಯುತ್ತು ಮಲ್ಲಲ್ಲಿ ನೆರೆದು ಗುಜಿಗುಜಿಗೊಂಡು ಕೊರ್ಗುದಿಗೊಳ್ವ ಪುರಜನಮುಮಂ ನೆರೆಪೊರೆಯ ಸಿರಿವಂತರ ಮನೆಗೆ ಪರಿಯಿಡಲ್ಕಡಹಡಿಸಿ ಮಿಡುಕುತಿರ್ಪ ಮಿಂಡರ ತಂಡಂಗಳುಮಂ ಬೀದಿವೀದಿಗಳೊಳಾರುಮಂ ಸುೞಿಯಲೀಯದೆ ಬಗ್ಗಿಸುತ್ತೆ ಬಲಿದು ಕಾಪುಗೊಂಡು ಬಳಸಿದ ತಳಾಱನಾಯಕರುಮಂ ತಂತಮ್ಮ ಮುಂದೆ ಸಂದಣಿಸಿ ಪಲ್ಲಣಿಸಲವ್ವಳಿಪ ರಾವುತರ್ವೆರಸು ಸನ್ನದ್ಧರಾದ ಸಾಹಣಿಗಳುಮಂ ಸೂೞಿಂ ಸಾಲೆಗೆ ನಡೆಯದಿರ್ದೆಡೆಯೊಳೆ ಬಲಿದು ಕಾಲ್ಗಾಪಿನಣಿವೆರಸು ನಿಂದ ಜಾವದ ಮದಗಜಂಗಳುಮಂ ಪಸಾಯಿತ ರಿದಿರ್ಗೆವಂದು ಬಿನ್ನವಿಸಿ ಬಿನ್ನವಿನ್ನನೋಸರಿಸಿ ಕಡೆಗಡೆಯೊಳೋಡಿವರ್ಪ ವಾರ್ತಾಪ್ರೇಷಿ ಪ್ರತೀಹಾರರುಮಂ ಓಳಿಗೊಂಡು ಮಂದಯ್ಸಿನಿಂದ ಬಲವಕ್ಕದೆಡವಕ್ಕದಂಗರಕ್ಕರ ನೆರವಿ ಯುಮನೀಕ್ಷಿಸುತ್ತುಮಂತರಂಗದೊಳ್ ಬಳೆವ ಬಹುವಿಧಾಮಂಗಳ ವಿಕಲ್ಪಷಲತಾ ಫಳಂಗಳೆನಿಸಿ ರಾಜಾಂಗಣದೊಳತಿ ವಿಕಳಮಾಗೆ-
ಮ || ಬಸಿಱಂ ಮಾಣದೆ ಮೋದಿಕೊಳ್ವ ದೆಸೆಗಳ್ ಗೋಳೆಂಬಿನಂ ವಿಪ್ರಳಾ
ಪಿಸುವತ್ಯಾಕುಳದಿಂ ಪೊರಳ್ವ ಪುಡಿಯಂ ಬಾಯ್ವೂೞ್ವಿನಂ ಪೊಯ್ದುಕೊ
ಳ್ವುಸಿರ್ದೋರಂತೆ ಪಲುಂಬಿ ಪಂಬಲಿಪ ದಾಸೀವೃಂದದಾಕ್ರಂದದೊಳ್
ನಸುಗೇಳುತ್ತೆ ನಿಜಾನುಜನ್ಮನ ಗುಣ ಪ್ರಖ್ಯಾತನಾಮಂಗಳಂ || ೫೮
ಚಂ || ತೊದಳಿಸಿ ತಮ್ಮ ನೇಯೆನುತೆ ಬಾಯ್ನುಡಿ ಮಾಣ್ದರೆಮುಚ್ಚಿ ಕಿತ್ತುಸಿರ್
ಕೆದಱುತುಮಾರಱಿ ಮೆಯ್ಗರೆಯೆ ಕಣ್ಮಲರ್ಗಳ್ ಪೊಸನೀರ ಮೀಂಗಳಂ
ದದಿನಿದಿರೇ ಕಂಪಿಸುತೆ ಮೆಯ್ಮರವಟ್ಟು ಕೞಲ್ದು ನೇಣಜಂ
ತ್ರದವೊಲಮರ್ಕೆಗೆಟ್ಟೞಲೆ ಲಾಂಗಲಿ ಮೂರ್ಛೆಗೆ ಸಂದು ನೀಡಱಿಂ || ೫೯
ಕಂ || ಪರಿಜನಸಂಭ್ರಮಕೃತಹಿಮ
ಕರಣದಿನೆೞ್ಜಱುತುಮಕಟಿದೇನಂ ನೆಗೞ್ದೈ
ಪುರುಷೋತ್ತಮ ಮಱಯಿಸಿ ಪಿಡಿ
ದರನಿಱಿವುದೆ ಪೇೞೆನುತ್ತುಮೆಯ್ತರ್ಪಿನೆಗಂ || ೬೦
ಮ || ವಿಕಳಾಕ್ರೋಶ ವಿಶೀರ್ಣಕಂಠಕುಹರಾನ್ತಘೋರ್ಷ ಮುಕ್ತಾಸ್ಯಮು
ಜ್ಚಕುಜಾಲಂಬ ನವೋದಹಾರ ಚರಣವ್ಯಾಸಕ್ತ ನೇತ್ರಂ ವಿರ್ಕೀ
ರ್ಣ ಕರಾಸ್ಫಾಳ ಪದೋಜ್ಝಿತ ತ್ರಿವಳಿ ಸೌಭಾಗ್ಯೋದರಂ ವ್ಯಗ್ರಕಂ
ಚುಕಿ ಸಂಧಾರಿತ ಗಾತ್ರಮಿರ್ದುದಿದಿರೊಳ್ ವಿಭ್ರಾಂತಮಂತಃಪುರಂ || ೬೧
ವ || ಅದಲ್ಲದೆಯುಮಡಿಗಡಿಗೆ ಪೊಡವಿಯೊಳ್ ಪೊಡೆದುಕೊಳ್ವ ರಭಸದೊಳ್ ಪೊರೆದ ಪುಡಿಯನೊಡನೊಡನೆ ಬೆಮರಿಬಿಂದುಗಳ್ ನಾಂದೆ ಮಂದಯ್ಸಿದೞ್ಗೆಸೞೊಳಿಡಿದು ಜೆಡೆಗೊಂಡು ನಗೆಮೊಗಮನಾಗಳಾಗಳೆ ಕಱಂಗಿಸಿದ ಮಸಿಯ ಕುಂಚಿಗಳೆನಿಸಿ ನೊಸಲಂ ಮುಸುಂಕಿದಳಕವಲ್ಲರಿಗಳೊಳಂ ದೂವೆಯೊಳ್ ಬಿೞ್ದ ಪಾವಿನಂದದಿಂ ಮಿಡು ಮಿಡು ಮಿಡುಂಕಿ ಪುಡಿಯೊಳ್ ಪೊರಳ್ವರಭಸದೊಳ್ ಪೊರೆದು ಪಕ್ಕದೊಳಿರ್ಕೆಗೊಂಡು ತರುಣಫಣಿರಮಣಿಯಂ ಬಿಡದೆ ಪಿಡಿದುರುಳೆ ಬರೆಸೆೞೆವ ಸೋಗೆಯಂತೆ ಗೋಣ್ ತೆಗೆಯೆ ಬಿಟ್ಟು ಲಂಬಿಸುವ ಸೋರ್ಮುಡಿಯೊಳಂ ಆಗಳಾಗಳುದಯಿಸುವ ವೈಧವ್ಯ ಸಂಧ್ಯಾಮುಖದೊಳಳವೞಿದುರೋರುಹ ರಥಾಂಗದಂಪತಿಯ ವದನದಿಂ ತಪ್ಪಿಬಿೞ್ದಿ ಬಿಸಕಬಳಮಾಳೆಯೆನೆ ದೂಳಿಯೊಳೆೞಲ್ವ ಮೇಲುದಿನ ದುಗುಲದ ಸೆಱಂಗಿನೊಳಂ ಆತ್ಮಾಂತರಂಗದೊಳ್ ಪದುಳಮಿರ್ಪ ವಲ್ಲಭನಿಧಾನಮಂ ಬಂಚಿಸಿ ಕೃತಾಂತಸಾಧಕಂ ನೆಗಪಿ ಕೊಂಡುಯ್ಯೆ ಕಲ್ಲನೆ ಕನಲ್ದು ನೆಲದೊಳಪ್ಪಳಿಸಿಕೊಳ್ವ ಭುಜಭುಜಂಗಮಾಗಳಾನನ ದಿನುಚ್ಚಳಿಪ ಗರಳಶೀಕರಪ್ರಕರಮೆನೆ ಕರದಿನಲ್ಲುಗುವ ಭಗ್ನಕರವಳಯ ಸಂಕುಳಂಗ ಳೊಳಮೆಂತಾನುಮೀ ಮುಗ್ಧ ಬಾಳಕಿಯರಳವಗೊಳಗಾದವಿನ್ನಿವರನೆನ್ನಬಿನದಕ್ಕೆ ತಕ್ಕ ದೀವಮಂ ಮಾೞ್ಪೆನೆಂಬ ಚಲದಿಂ ಲಕ್ಷ್ಮಿಯೆಂಬ ಶಬರಿ ಬರೆತೆಗೆದು ಬಿಗಿದ ಬಲೆಯ ನೇಣ್ಗಳೆಂಬಂತಂತರ್ನ್ನಿಘೂರ್ಣೀತಾಪೂರ್ಣಮನ್ಯುವೇಗದೊಳ್ ಬೀಗಿಬಿರಿವಂತ ಗಗ್ಗರಿಪ ಕೊರಲೊಳುಬ್ಬರಿಸಿ ಪೊರೆದ ಸೆರೆಗಳೊಳಂ ನಿಜಚಪಳಮುಗ್ಧಭಾವಮನೆ ಕೊಂಡಾಡಿ ಮುದ್ದುಮಾಡುಪೋಪವಂ ಕಳಿದೊಡೊಡನೞಿದ ವಿಳೋಚನ ವಿಳಾಸ ಲಕ್ಷ್ಮಿಗಾಸನ್ನ ಬಾಂಧವ ಪ್ರೀತಿಯಂ ನೇತ್ರಪುತ್ರಿಕೆಗಳಿತ್ತ ಸದ್ಯಸ್ತಿಳೋದಕ ಪ್ರಸರಮೆನೆ ಕುಚಕೂಟದೊಳ್ ಕಱೆವ ಕಜ್ಜಳ ಮಳೀಮಸಾನಳ್ಪಬಾಷ್ಪಜಳದೊಳಂ ಮುನಿದಂತಿರೊರ್ಮೊದಲೆ ಲೋಕಾಂತರಕ್ಕೆ ಪೋದ ನಿಜಜೀವಿತೇಶ್ವರನ ಬೞಿಸಲ್ವ ಬವಸೆಯಿಂ ಪೋಬೞಿಯನಱಸಿ ಪರಿವಂತೆ ನಿಮಿರ್ವ ಬಿಸುಸುಯ್ಗಳೊಳಂ ಅಳವಿಗೞಿದ ಕರುಣರಸ ತರಂಗಿಣಿಯ ಪೂರದೊಳ್‌ಮೂಡಿ ಮುೞ್ಕಾಡುವ ತತ್ಸ್ವಯಂಪ್ರಭಾಪ್ರಭೃತಿ ಶುದ್ಧಾಂತಕಾಂತೆಯರ ನಡುವೆ ಚಂಪಕಪ್ರತತಿಗಳ ಮಧ್ಯದೊಳಿರ್ದ ಷಟ್ಚರಣಸಂಚಯದಂತೆ ಕೆಡೆದಿರ್ದ ನಿಜಾನುಜನ್ಮನ ಕಳೇವರದ ಕಾಲಮೊದಲೊಳ್ ಮೊೞ್ಗಿ-
ಕಂ || ಹಾಹಾ ಮನುಕುಲ ಮಂಡನ
ಹಾಹಾ ಸುರ ಖಚರ ಮನುಜ ಚೂಡಾರತ್ನಾ
ಹಾಹಾ ಗುರುಜನವತ್ಸಳ
ಹಾಹಾ ಬುಧಬಂಧು ವಂದಿಕಳ್ಪಮಹೀಜಾ || ೬೨
ಮನದೊಳ್ ನೀಂ ಮುಳಿದರನೞಿ
ವನೊಸೆದರಂ ಕಾವನೆಂಬ ನಚ್ಚಿನ ಜವನಂ
ನಿನಗಮಸಿಯೇಱಿನವನಾ
ದನೆ ತಮ್ಮನೆ ಪಿಡಿವ ಕೆಯ್ದುವುಂ ಪಾವಾಯ್ತೇ || ೬೩
ಬಳನಂ ರಾಜ್ಯೋಚಿತ ಸುಖ
ದೊಳೆಲ್ಲಿಯುಂ ಪಿಂದುಗೆಯ್ಯಲಱಿಯದನೆಯದೇಂ
ಗಳ ಪರಲೋಕದ ಸುಖಮ
ಗ್ಗಳಮೇಂ ಬೞಿಪಿಂದೆ ಪಿಂದುಗೆಯ್ವುದು ಗುಣಮೇ || ೬೪
ವ || ಎಂದು ಮಾಣದೆ-
ಚಂ || ಗರುಡಿಯೊಳಾರೊಳಿನ್ನಳವಿ ಮಾಡುವೆನಾರೊಡನೇಱಿ ತೋಱುವೆಂ
ಕರಿತುರಗಂಗಳಂ ನಗುವೆನಾರೊಡನಾರೊಡನಣ್ಣಮೆಚ್ಚಿದಂ
ತಿರೆ ಮನದಿಚ್ಚೆಯಂ ನುಡಿವೆನಾರೊಡನಾಡುವೆನಕ್ಕಟಾ ಸಹೋ
ದರನನನಾಥನಂ ಬಿಸುಟು ಕೆಮ್ಮನೆ ತಮ್ಮನೆ ಪೋಗಲಕ್ಕುಮೇ || ೬೫
ಮ || ಇದೆ ಗಂಧದ್ವಿರದೋತ್ಕರಂ ಕಳಿಪಿದಂ ಗೌಡಂ ಜವೋದ್ರಿಕ್ತಮಿಂ
ತಿದೆ ವಾಜಿವ್ರಜಮಟ್ಟಿದಂ ನಿನಗೆ ಭೀತಂ ಮಾಗಧಂ ದೇವ ನೋ
ೞ್ಪುದು ಕೆಯ್ಕೊಳ್ವುದು ಭೀರುಗಳ್ಗಭಯಮಂ ನೀನೀಯದಿಂತಿರ್ಪುದೊ
ಪ್ಪದೆಲೋ ಕೇಶವ ಪೇೞೆನುತ್ತೊದಱಿದಂ ಬಾಯ್ವಿಟ್ಟು ಸೀರಧ್ವಜಂ || ೬೬
ಉ || ವಾರಿಯ ನಿನ್ನ ಲೆಂಕರದೆ ಸತ್ತಪರಕ್ಕಟ ಮಾಣಿಸೆಂ ಗಳಾ
ಬಾರಿಸು ನಿನ್ನ ನಂಟರದೆ ಪೊಲ್ಲದುಗೆಯ್ದಪರಯ್ಯ ನಿನ್ನ ಕೆ
ಯ್ವಾರದ ಪೆಂಡಿರಂ ನಿಲಿಸು ಬಿಟ್ಟಪರಿಂತಿದೆ ನೋಡ ಜೀವಮಂ
ಕಾರಣಮಿಲ್ಲದಂತುಸಿರದಿರ್ಪುದು ತಕ್ಕುದಿದಲ್ತು ತಮ್ಮನೇ || ೬೬
ವ || ಎಂದು ಮತ್ತಂ ತನ್ನತಮ್ಮನ ಸೈರಣೆಯ ಸಲ್ಗೆಯಂ ಜವಲೆಯೊಲವಿನ ಗುಣಂಗಳಂ ನೆನೆನೆನೆದು ಬಗೆಬಗಿದೊಡಲೊಡೆವಂತಾಗೆ ನಿಲಲಾಱದೆ ನೆಱನನಱಿಯದಂತು ನೋಯಿಸುವ ತನ್ನ ನುಡಿಗೊಡನೊಡನೆ ಬಿರಿವ ಪರಿಜನಂಗಳಂ ಕಡಲ್ವರಿವ ಕಣ್ಣೀರ ಪೂರದೊಳ್ ಮುೞುಗಿದೆಮೆವೊಱೆಯನಾನಲಾಱದಳವೞಿದ ಕಣ್ಗಳಿಂ ಕರುಣರಸಮನೆ ರೂಪುಗೊಳಿಸಿ ತೋಱುವಂತಿರತಿಕೃಪಣ ಭಾವದಿಂ ನೋಡಿ-
ಚಂ || ಕೆಳೆಯ ಪಸಾಯಿತರ್ಕಳಿರ ನಚ್ಚಿನ ಲೆಂಕರಿರಾ ನೆಗೞ್ತೆಯಾ
ಳ್ಗಳಿರ ಮಹಾಧಿಪತ್ಯದ ಚಮೂಪರಿರಾ ಪೆಸರ್ವೆತ್ತ ನಿಮ್ಮನಿ
ಮ್ಮಳವಕಟೆತ್ತವೋಯ್ತು ಮನುವಂಶ ಮಹಾನಿಧಿ ಸೂಱೆವೋಗೆ ದು
ರ್ವಳ ಮನರಾಗಿ ಮಿಳ್ಮಿಳನೆ ನೋಡುತುಮಿರ್ಪುದೆ ಲೋಗರಂದದಿಂ || ೬೮
ಪೊಗಳ್ದೊಡಮೀವ ಬೇಡಿದೊಡಮೀವ ಕನಲ್ದೊಡಮೀವ ಮೇಳದಿಂ
ತೆಗಳ್ದೊಡಮೀವ ನಿಮ್ಮರಸನೇಕೆ ಗಳಾ ಮುನಿದೆನ್ನುಮಂ ಬಿಡಲ್
ಬಗೆದನಿದಲ್ತೆ ನಿಮ್ಮ ಸಮಯಂ ತಿಳಿಪಿಂ ಮೊಗಮಿತ್ತು ನೋಡಿಸಿಂ
ನಗಿಸಿಮೆನುತ್ತೆ ಗೋಲಿಡಿಸಿದಂ ಮಿಗೆ ಮೇಳದ ವಂದಿವೃಂದಮಂ || ೬೯
ಮಸಕದಿನೆಯ್ದಿ ಕೇಸರಿಯನಿಕ್ಕಿದ ತಕ್ಕನದಾರ್ಗೆ ಮೆಚ್ಚಿ ಬ
ಣ್ಣಸಿದಪಿರೆತ್ತಿ ಪರ್ವತಮನಾಂತಳವಂ ಪೊಗೞ್ದಿನ್ನದಾರನು
ರ್ಬಿಸಿದಪಿರಶ್ವಕಂಠಮಥನಾಂಕಿತ ಸೂಕ್ತಿಯನಾರಮುಂತೆ ಕೇ
ಳಿಸಿದಪಿರಿನ್ನೆನುತ್ತೞಿಸಿದಂ ಪರಿಪಾಠಕ ಕೀರಜಾಳಮಂ || ೭೦
ವ || ಮತ್ತಮತಿ ವಿಕಳನಾಗಿ-
ಚಂ || ಸರಸತಿ ನಿನ್ನ ಭಾಗ್ಯವರೆಯಾದುದೆ ಹಾ ನಿನತೋಲೆವಾಗ್ಯವೋ
ಸರಿಸಿದುದೇ ಧರಿತ್ರಿ ಸಿರಿ ನಿನ್ನಯ ಮೆಯ್ಸಿರಿ ಸೂಱೆವೋಯ್ತೆ ಮೆ
ಯ್ಗರೆದುದೆ ವೀರಲಕ್ಷ್ಮಿ ನಿನತೆಯ್ದೆತನಂ ಬಿದಿ ಮೇರೆದಪ್ಪ ನಿ
ಷ್ಕರುಣದೆ ನಿಮ್ಮ ಬಾೞ್ಮೊದಲನಕ್ಕಟ ವಂಚಿಸಿ ಕೊಂಡುವೋದನೇ || ೭೧
ಸೊಗಯಿಪ ನಿನ್ನ ನುಣ್ಚರದ ಗೀತಕೆ ಮೆಚ್ಚುವರಾರೊ ಭೃಂಗ ಕಂ
ತುಗೆ ಬರವೀವ ನಿನ್ನ ಬರವಿಂಗಿದಿರ್ವರ್ಪವರಾರೊ ಚೂತ ದೇ
ಸೆಗೆ ನೆಲೆಯಾದ ನಿನ್ನಯ ಮುಗುಳ್ನಗೆಯಂ ಬಗೆಗೊಳ್ವರಾರೊ ಮ
ಲ್ಲಿಗೆ ಮಱಪಿಕ್ಕಿ ನಿಮ್ಮರಸನಂ ಜವನೊಯ್ದುದನಿತ್ತ ಕೇಳಿರೇ || ೭೨
ವ || ಎಂದು ಪಲತೆಱದೆ ಬಱಿದೆ ಬಾಯೞಿದು ಕಳವಳದಿನವರವರ್ಗೆ ಮಱುಗಿ ಪುಯ್ಯಲ್ಚಿಯುಂ ಬಯಲ್ಲೆ ಬಾಯ್ವಿಟ್ಟು ಪಂಬಲಿಸಿಯುಂ ತಣ್ಬೊಲದ ಕೇಳೀವನದ ತರುಲತಾವಿಹಂಗಮಂಗಳ್ಗೆ ಪೇೞ್ದು ಪಳವಿಸಿಯುಂ ಅೞ್ವ ಬಳಭದ್ರನಂ ಪ್ರಗಲ್ಭಪುರಜನ ಪುರೋಹಿತ ಪ್ರಧಾನರೆಯ್ದೆವೆಂದು ಪಲತೆಱದಿಂ ಸಂಸಾರದಸಾರತೆಯುಮನನಿತ್ಯತೆ ಯುಮಂ ಪ್ರತಿಬೋಧಿಸುವ ಬಗೆಯಿನಿಂತೆದರ್-
ಕಂ || ದಿಟ ಮುಂ ನಿಮ್ಮನ್ನರ್ಗಿಂ
ತುಟಾಗಲಾಗದು ದಲಾದೊಡಂ ಹತವಿಧಿಯ
ರ್ಘಟಿತ ಘಟನಾ ಘಟಿತನತಿ
ಕುಟಿಳತರಂ ಕಡೆಯೊಳಾರ್ಗಮಿನ್ನನೆ ಜಗದೊಳ್ || ೭೩
ವ || ಮತ್ತಂ-
ಕಂ || ತಮಗಿಲ್ಲದೊಡಮೆಯಂ ಮು
ನ್ನಮೆ ಬಿಡುವ ವಿವೇಕಮಿಲ್ಲದೊಡಮದು ನೀಡುಂ
ತಮಗಲ್ಲದೆ ಪೋದಿಂಬೞಿ
ಕಮಾದೊಡಂ ಬಿಟ್ಟು ಕಾಣವೇೞ್ಪದು ಚದುರಂ || ೭೪
ಭಾವಿಸೆ ಗತಿ ನಾಲ್ಕಱೊಳಂ
ಸಾವುದು ದಿಟಮೆಂದು ಸಾವು ಮುಟ್ಟಿದೊಡಾರುಂ
ಕಾವವರಿಲ್ಲೆಂದೊರ್ವನೆ
ಜೀವಂ ಸಾವೆಡೆಗೆ ನಂಟರಿಲ್ಲೆಂದಱಿ ನೀಂ || ೭೫
ಪೆಱವಱೊಳಾದುಬ್ಬೆಗಮಂ
ಮಱಯಿಸುವುದು ನಿದ್ರೆ ದೇಹಿಗದು ನಿನ್ನನುಜಂ
ಗಱೆಯೇಱಾಯ್ತೆನೆ ನಂಬುವ
ತೆಱನಾವುದೊ ಹಿತಮಿದೆಂದು ಸಂಸ್ಕೃತಿ ಸುಖಮಂ || ೭೬
ಕೀನಾಶಂ ಮುಳಿದ ಬೞಿ
ಕ್ಕೀನಾಶಂ ತಪ್ಪದಾರ್ಗಮೆಂದಱಿಪುವವೋ
ಲೀ ನಮ್ಮರಸನ ವಿಷಯ ವಿ
ಳೀನಂ ತಾನಾದನೇಕೆ ನಮಗೀಶೋಕಂ || ೭೭
ಅದಱಿಂದಧ್ರುವಮಶರಣ
ಮಿದು ದುಃಖಮಯಂ ವಿಚಾರಿಪೊಡೆ ಸಂಸ್ಕೃತಿಯೆಂ
ಬುದುಮಂ ಧರ್ಮಮೆ ಸುಖಕರ
ಮಿದೆ ಶರಣಂ ಜೀವಿಗೆಂಬುದುಮನೇನಱಿಯೈ || ೭೮
ವ || ಎಂದು ಮತ್ತಂ ಪೆಱವುಮುಚಿತ ನಯನಿದರ್ಶನಂಗಳಿಂ ತಿಳಿಪಿ ನಿರ್ಮಳಮಾದಂತ ರಂಗದುಪಶಾಂತಿಯಿಂದಂ-
ಕಂ || ಘನಮೋಹಪಂಕಮಂ ತೊಳೆ
ದು ನಿರರ್ಗಳ ಶೋಕಶಿಖಿಯನಾಱಿಸಿ ಕಣ್ಣೀ
ರನಿತುಂ ಬತ್ತಿದುವೆನೆ ಲೋ
ಚನಮೂಗಳೆ ಬಾಷ್ಪರಹಿತಮಾದುವು ಬಳನಾ || ೭೯
ವ || ಮತ್ತಮಂತರಂಗದಿನಡಂಗುವ ವಿಷಯರತಿಯೊಡನೆ ಮೆಯ್ಬಿಸುಪಡಂಗೆಯುಂ ಪೊಡರದುಡುಗುವ ಲೋಚನದೊಡನೆ ನಿಡುಸುಯ್ಗಳುಡುಗೆಯುಂ ಕ್ರಮಕ್ರಮ ದಿನುದಯಿಪ ವಿರಕ್ತಿಯೊಡನಾಕಾರಸೌಷ್ಠವಮುದಯಿಸೆಯುಂ ಬಳನುದಂಚಿತ ವಿಶೋಧಿ ಬಳನಾಗೆ-
ಕಂ || ಹಿತ ಬೋಧಾಕರಮಮಳೀ
ಕೃತ ಹೃತ್ಸರದೊಳ್ ದಯಾದಿ ಗುಣಮಾಳಾಧಿ
ಷ್ಠಿತಮೊಗೆದುದು ವಿರತಿಶ್ರೀ
ಗೆ ತಾನೆ ನೆಲೆಯಾಗಿ ವಿಶದ ಸಮ್ಯಕ್ತ್ವಬ್ಜಂ || ೮೦
ವ || ಅಂತು ಸಮನಿಸಿದ ಸಮ್ಯಕ್ತ್ವರತ್ನಪ್ರದೀಪದಿಂ ಬಹುಳ ಮೋಹತಿಮಿರಂ ಪರೆಯೆ ಪಿರಿದುಂ ವಿಶದಮಾದ ನಿಜದೃಷ್ಟಿಯಿನವಗತಸ್ವಪರವಸ್ತುವಾಸ್ತವನಾಗಿ-
ಕಂ || ತಾನೆ ವಿಕಳಾರ್ತ ಬಂಧುವಿ
ತಾನಮನುಚತೋಕ್ತಿಯಿಂದೆ ಸಂತಯ್ಸುತುಮಾ
ತ್ಮಾನುಜ ತನುಸಂಸ್ಕಾರ ವಿ
ಧಾನಮುಮಂ ತೀರ್ಚಿ ಮುಕ್ತಿವನಿತೋತ್ಕಂಠಂ || ೮೧
ವ || ಸಮಸ್ತ ಪರಿಜನ ಪುರಜನ ಬಂಧುಜನಂಗಳ ಸನ್ನಿಧಾನದೊಳ್ ವಿಗತಶೋಕನಂ ಮಾಡಿ ಕೋಕನಂ ಮೆಲ್ಲನೊಡಂಬಡಿಸಿ-
ಉ || ಶ್ರೀವಿಜಯಂಗೆ ಸಂಗತ ಪರಾಕ್ರಮಶಾಳಿಗೆ ತತ್ಸ್ವಯಂಪ್ರಭಾ
ದೇವಿಯ ನಂದನಂಗೆ ವಿನಯಾದಿ ಲಸದ್ಗುಣಭೂಷಣಂಗೆ ಸಂ
ದಾವಿಜಯಂ ಸ್ವಕೀಯ ರಮಣೀಯತರಾಖಿಳ ರಾಜ್ಯಭಾರಮಂ
ಪಾವನಚಿತ್ತನಿತ್ತು ತಳೆದಂ ಜಸಮಂ ವಸುಧೈಕಬಾಂಧವಂ || ೮೨
ಗದ್ಯಂ
ಇದು ನಿಖಿಳ ಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನ ಪುರಾಣದೊಳ್
ಸ್ವಯಂವರ ಬಳಾಚ್ಚುತ ವಿಯೋಗವರ್ಣನಂ
ನವಮಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ದಶಮಾಶ್ವಾಸಂ (೧)
ಕಂ || ಶ್ರೀಕಾಂತಂ ಕೞಿಯಲೊಡಂ
ಭೂಕಾಂತೆಯನಾತನಾತ್ಮಜಂಗೊಪ್ಪಿಸಿ ನಿ
ರ್ವ್ಯಾಕುಳನೇಂ ನಲಿದನೊ ಬುಧ
ಲೋಕನುತಂ ಪಂಚಪರಮಗುರುಪದವಿನತಂ || ೧
ವ || ಅನಂತರಂ ಸೀರಪಾಣಿ ಭೂರಿವೈರಾಗ್ಯಧಾರಿ ಧಾರಿಣೀಪತಿಸಹಸ್ರಂಬೆರಸು ಪೋಗಿ ಪಿಹಿತಾಶ್ರವ ಯತೀಶ್ವರನಂ ತ್ರಿಪ್ರದಕ್ಷಿಣಂಗೆಯ್ದು ಭಕ್ತಿಭಾರಾವನತಮಸ್ತಕನತಿಪ್ರಶಸ್ತ ಜಿನದೀಕ್ಷೆಯಂ ತಳೆದು-
ಕಂ || ಬಿಡೆ ಬಹಿರಂತರ್ಗ್ರಂಥದ
ತೊಡರ್ಪು ರತ್ನತ್ರಯಪ್ರಗುಣಸೋಪಾನಂ
ಬಿಡಿದಷ್ಟಮ ಭೂಮಿತಳ
ಕ್ಕಡರ್ದಂ ಲಘುಕರ್ಮಿಗೂರ್ಧ್ವಗತಿ ದುರ್ಲಭಮೇ || ೨
ಘನಮಿಥ್ಯಾತ್ವೋದಯ ಯೋ
ಧನೋದಿತಂ ಧರ್ಮಗುಣ ಪರಿಚ್ಯುತಮಖಿಳಾ
ವನಿಪಟಳಮನುರ್ಚಿ ಜನಾ
ರ್ದನ ಜಿಹ್ಮಗಮೆಯ್ದಿದತ್ತು ಸಪ್ತಮಧರೆಯಂ || ೩
ವ || ಅಂತಾತ್ರಿಷೃಷ್ಠನುಂ ತೀವ್ರತರಮೋಹನೀಯ ನಿರ್ಭರಪ್ರೇರಣೆಯಿನೇೞನೆಯ ನರಕ ಬಿಲದೊಳ್ ಬಿೞ್ದು ನಾನಾವಿಧ ಸುದುಸ್ಸಹ ಮಹಾದಃಖಮಂ ಮೂವತ್ತುಮೂಱು ಸಾಗರೋಪಮಂಬರಮನುಭವಿಸಿ ಜೀವಿತಾವಸಾನದೊಳೀ ಭರತಭೂತಳದ ಸಿಂಹ ಗಿರಿಕಂದರದೊಳ್-
ಕಂ || ಮೊದಲನುಭಾಗಮನಾಶ್ರಯಿ
ಸಿದ ಮೊದಲ ಕಷಾಯದಧಿಕ ರಂಜನೆಯೊಳ್ ಪ
ತ್ತಿದ ಕೃಷ್ಣ ಲೇಶ್ಯೆಯಿಂ ಬಂ
ದುದಯಿಸಿದಂ ತಾಂ ಮಹೋಗ್ರ ಸಿಂಹಾಕೃತಿಯಿಂ || ೪
ಅದು ಹಿಂಸಾನಂದಮೆ ಪೆ
ತ್ತುದು ಮೂರ್ತಿಯನೆನಿಸಿ ರೌದ್ರತರಮಾಯ್ತೇವೇ
ೞ್ದುದೊ ನೆನೆದ ಮನಕ್ಕಂ ನೋ
ಡಿದ ದಿಟ್ಟಿಗಮತಿಭಯಂಕರಂ ಮೃಗರಾಜಂ || ೫

ಕಂ || ಜವನೆ ಮೃಗವೈರಿಯಾದಂ
ತೆವೊಲೆಱಗುವ ಸಿಡಿಲೆ ಸಿಂಗಮಾದಂತೆವೊಲೆ
ತ್ತುವ ಮಿೞ್ತುವೆ ಹರಿಯಾದಂ
ತೆವೊಲಾಂತುದು ವಿವಿಧವಧವಿನೋದಾದ್ಭುತಮಂ || ೬
ಚಂ || ಮೃಗವುಗುರೇ ಱಿನಿಂ ಕೆದಱಿ ಕೆಂಪಿನೊಳೊಂದಿದ ಬೆನ್ನಬಾರ ಮಾ
ಲೆಗಳೊಳೆ ಕಾನನಂ ಜವನ ಬಾಣಸದಮತಿರೆ ಕುಂಭಕೂಟದಿಂ
ದೊಗೆದುಗುತರ್ಪ ಮುತ್ತುಗಳ ಕಾಳ ಘನೋಪಳ ವರ್ಷಮಂ ಧರಿ
ತ್ರಿಗೆ ಕುಡೆ ಕೊಲ್ವುದಿಂತು ಬಿನದಕ್ಕೆ ಮದಾಂಧ ಕರೀಂದ್ರಯೂಥಮಂ || ೭
ಉ || ಅಂತು ನಿಸರ್ಗ ನಿರ್ದಯ ಭಯಂಕರವೃತ್ತಿಯಿನಾ ಮೃಗೇಂದ್ರನ
ಶ್ರಾಂತವಧೋನ್ಮುಖಂ ಕೞಿಸಿ ತನ್ನ ಚಿರಾಯುವನುಗ್ರದುಷ್ಕೃತಾ
ಕ್ರಾಂತನನಂತರಂ ಪ್ರಥಮನಾರಕ ಭೂಮಿಯನೆಯ್ದಿದುಖಪಂ
ಕಾಂತರದೊಳ್ ಪೊದೞ್ದೊಳಱುತುಂ ತವೆ ತನ್ನಿಯತಾಯುತಾರ್ಣವಂ || ೮
ಕಂ || ನೆಗೞ್ದೀ ಭರತಾವನಿಯೊಳ್
ಸೊಗಯಿಪ ಸಿಂಧುಸ್ರವಂತಿಕಾಟದ ವರಾ
ಹಗಿರೀಂದ್ರದ ಕಂದರದೊಳ್
ಮಗುೞ್ದುಂ ಮೃಗರಾಜರೂಪದಿಂದುದಯಿಸಿದಂ || ೯
ದೊರೆವತ್ತಾ ಮೃಗರಾಜನ
ವರ ರಾಜ್ಯಶ್ರೀಗೆ ಸಿಬಿರಮಾದತ್ತಂತಾ
ಗಿರಿ ಸತ್ಕುಂಜರ ಸದ್ವಾ
ಜಿರಾಜಿತಂ ರುಚಿರ ರಾಜವಾಸೋಪಚಿತಂ || ೧೦
ಸ್ರ || ಮಾರಾಮಾರಾಮ ರಂಗತ್ಕಮಳ ಕಮಳವನ್ಮಾನ ಸನ್ಮಾನಸಂಪ
ತ್ಸಾರಂ ಸಾರಂಗಯೋಷಿತ್ಸುರತಸುರತರೋನ್ಮಾನಭೋಗಂ ನಭೋಗಂ
ಧಾರೂಢಾರೂಢಮಸ್ತೋಕದಳಕದಳ ಗುಂಜಾಕರಂ ಜಾಕರಂ ಮಂ
ದಾರೋದಾರೋರುಕುಂಜಂ ವಿಷಮವಿಷಮಹಾಪನ್ನಗೇಂದ್ರಂ ನಗೇಂದ್ರಂ || ೧೧

ಕಂ || ಘನವಿಟಪ ಕೋಟಿಯೊಳ್ ಸಿ
ಲ್ಕಿ ನಿಂದ ತಾರಗೆಗಳೆಲರಿನುದಿರ್ದಪುವಿಳೆಗೆಂ
ಬಿನೆಗಂ ಪರಸ್ಪರಾಸ್ಫಾ
ಳನ ಭರದಿಂ ಬಿರಿದ ಬಿದಿರ ಮುತ್ತುಗಳುಗುಗುಂ || ೧೨
ಸಲೆ ತಲೆಗೊಟ್ಟೋಡುವ ಕೋ
ಟಲೆಗಾಱದೆ ತದ್ಗಿರೀಂದ್ರಮಂ ಸಾರ್ದು ತಮಂ
ಮಲೆವುದು ಹರಿನೀಳಮಣಿ
ಚ್ಛಲದಿಂ ರವಿಗಿಂತುಟಧಿಕನಾಶ್ರಯದ ಬಲಂ || ೧೩
ನವಮಣಿ ಮರೀಚಿಮಂಜರಿ
ಕವಿದು ಪೊನಲ್ವರಿದುದೆಂಬಿನಂ ಸಂಭೃತ ರ
ತ್ನ ವಿಚಿತ್ರ ಸಾನುತಳದೊಳ್
ಕವಲ್ತು ಜಲಜಲಿಸಿ ಪರಿವ ಬರಿವೊನಲೆಸೆಗುಂ || ೧೪
ಮ || ಸ್ರ || ರವಿರೋಚೀರುದ್ಧರೋದೋಜ್ಜ್ವಳಮವಿರಳತಾರ್ಕೋಪಳಾರ್ಚಿಃಕಣೋಪಷ್ಣೀ
ಭವದಂಭಃಕ್ರೀಡೆಯಿಂ ಮೆಯ್ವೊರೆದ ಮದದ ತೀನೋಡೆ ನೀಡುಂ ಮನಂಮೆ
ಚ್ಚುವಿನಂ ಪೊಕ್ಕಾಡಿ ಕಾಡಾನೆಗಳಿರೆ ಸತತಂ ರಂಜಿಸುತ್ತಿರ್ಪದಶ್ರಾಂ
ತ ವಿನಿರ್ಯದ್ದಾನಗಂಧೋದ್ಗಿರಣರಿಣದೀ ಜಾಳಮುತ್ತಾಳಕೂಳಂ || ೧೫
ಕಂ || ಬಿಡದುದಯಾಸ್ತಮಯಂಗಳೊ
ಳಡರ್ವಿ ೞಿವಿನಕಿರಣಮದಱ ಗಿಡುಮರದೆಡೆಯೊಳ್
ತೊಡರ್ದು ಪಱಿದಿೞಿದುವೆಂಬಿನ
ಮೊಡರಿಸುವುದು ಬಗೆಗೆ ಮಾಣಿಕದ ಕೆಂಗದಿರ್ಗಳ್ || ೧೬
ಇಸೆ ಹರಿಣಶಶಮವುಂಟೆಂ
ಬ ಸಂದೆಗಕ್ಕಾಕುಭೃತ್ತಟದ ಶಬರರ್ ತೆ
ತ್ತಿಸಿದಂಬಿನ ಗಱಿಯಿಂ ಕಱೆ
ಸಸಿಗಾಯ್ತಲ್ಲದೆ ಕಳಂಕಿಯೇ ವಿಧು ನಿಜದಿಂ || ೧೭
ನಗನಿಕಟದೊಳಱಿಯದೆ ಮುಗಿ
ಲ ಗಡಣದಿಂ ಪೊಕ್ಕು ಸಿಲ್ಕಿ ಪೊಲೆಗೆಟ್ಟೆಳೆಮಿಂ
ಚುಗಳೆನಿಪುವು ಬಾಳತಮಾ
ಳ ಗಹನದೊಳ್ ಸುೞಿವ ಶಬರಿಯರ ಕಡೆಗಣ್ಗಳ್ || ೧೮
ಕುಂದದ ಮುಗುಳ್ಗಳುಮಸುಗೆಯ
ಕೆಂದಳಿರ್ಗಳುಮಬ್ಜದಲರ್ಗಳುಂ ಬೆರಸು ತೊೞ
ಲ್ತಂದಪುವು ತಮಾಳಲತೆಗ
ಳೆಂದಮರರ್ ನೋಡೆ ಚರಿಯಿಪರ್ ವನಚರಿಯರ್ || ೧೯

ಕಂ || ಒಂದು ದಿನಂ ಮೃಗಪತಿ ಗುಹೆ
ಯಿಂದಂ ಪೊಱಮಟ್ಟು ತನಗೆ ದಕ್ಷಿಣನಯನ
ಸ್ಪಂದಂ ಬಿಡದಮರ್ದೊಡಿದೇ
ನೆಂದೊಯ್ಯನೆ ನಿಂದು ದೆಸೆಗಳಂ ನೋೞ್ಪಾಗಳ್ || ೨೦
ಬಿಸಿಲ ಕಡುಗಾಯ್ಪು ಭೋಂಕೆನೆ
ಮಸುೞ್ದಿರೆ ವಿಪುಳೋಪಶಾಂತಿಯಂ ಕ್ರೂರಮೃಗ
ಪ್ರಸರಂ ಪಡೆದಿರೆ ವಿಸ್ಮಯ
ಮೆಸೆವಿನೆಗಂ ನಲಿಯೆ ಬಿಚ್ಚತಂ ವನ್ಯಮೃಗಂ || ೨೧
ನಡುಪಗಲಿದೊಂದು ದೆಸೆಯೊಳ್
ಕಡುವೆಳಗೇಕಾದುದೆಂದು ಕೌತುಕದಿಂದಂ
ನಡೆನೋಡುತಿರೆ ಮೃಗೇಂದ್ರಂ
ಬಡಗಣಿನೊಗೆದತ್ತದೊಂದು ದೀಪ್ತಿ ಪ್ರಸರಂ || ೨೨
ಘನತೇಜಂ ಮಧ್ಯಂದಿನ
ದಿನಂ ಪಗಲ್ಬಯಲೊಳಿರ್ದ ಸೊಡರ್ವೋಲ್ ಮಸುೞ್ದಿ
ರ್ಪಿನೆಗಂ ನಿಜಾಂಗರುಚಿ ತೆ
ಕ್ಕನೆ ತೀವಿರೆ ಸಕಲ ಗಗನದಿಙ್ಮಂಡಳಮಂ || ೨೩
ವ || ಅದಲ್ಲದೆಯುಂ-
ಮ || ವರ ಸರ್ವೌಷಧಿ ಶಕ್ತಿಯುಕ್ತ ನಿಜದೇಹಾನೂನ ಸೌಗಂಧ್ಯ ಬಂ
ಧುರ ಮಂದಾನಿಳ ಸಂಗದಿಂ ತರುಲತಾಗುಲ್ಮಂಗಳೆಲ್ಲಂ ತಳಿ
ರ್ತಿರೆ ತತ್ಸಿಂಹದ ತೀವ್ರತೀವ್ರತರ ಮಿಥ್ಯಾತ್ವಾಮಯಂ ಕುಂದುತುಂ
ಬರೆ ಬಂದರ್ ನಿರವದ್ಯಬೋಧನಿಧಿಗಳ್ ಸನ್ಮಾರ್ಗದಿಂ ಚಾರಣರ್ || ೨೪
ವ || ಅಂತು ಬಂದರಿಂಜಯರುಮಮಿತಗುಣರುಮೆಂಬ ಚಾರಣಮುನೀಂದ್ರರ್ ತತ್ಕಂಠೀರವಾಭಿ ಮುಖದೊಳ್ ಅನತಿದೂರಮಾಗಿರ್ದ ನಿರ್ಜಂತುಕ ಚಂದ್ರಕಾಂತಶಿಳಾತಳಕ್ಕವತರಿಸಿ ಕೆಲದೊಳಿರ್ದ ಪಳಿಕಿನ ಸೆಲೆಗಳೆಲ್ಲಮಂ ಮಾಣಿಕದ ಸೆಲೆಗಳೆನಿಸುತ್ತುಮಿರ್ಕೆಲಂಬಿಡಿದು ನಿಮಿರ್ವ ನಿಜಾರುಣಚರಣತಳಕಿರಣದ ನಡುವೆ ಕಡೆವಿಡಿದು ಸಂದಣಿಸಿದ ಕೆಂದಾ ವರೆಯ ನಡುವಣ ಧವಳಕಮಳವನಶ್ರೀಯುಮಂ ತಡಿವಿಡಿದು ಪವಳದ ಬಳ್ಳಿ ತಳ್ತ ಪಾಲ್ಗಡಲ ಚೆಲ್ವುಮಂ ನಿಜಾಂಗಪ್ರಭೆ ನಿರಾಕರಿಸುತ್ತುಮಿರೆ ಪಲ್ಯಂಕಾಸನದೊಳ್ ಕುಳ್ಳಿರ್ದಾಗಳರಿಂಜಯ ಮುನೀಂದ್ರರ್-
ಕಂ || ಭಯಮುಂ ಮುನಿಸುಂ ವನಮೃಗ
ಚಯದೊಳ್ ತಲೆದೋಱದಂತು ಬೆಳಗುವ ತೇಜೋ
ಮಯಮಂ ನಿಜಾಸ್ಯಮಂ ವಿ
ಸ್ಮಯದಿಂ ನೋಡುವ ಮೃಗೇಶ್ವರಂಗಿತೆದರ್ || ೨೫
ಚಂ || ಎಲೆ ಮೃಗರಾಜ ದರ್ಶನವಿಮೋಹಮಹಾಸವ ಮತ್ತನಾಗಿ ನಿ
ರ್ಮಳ ಜಿನಮಾರ್ಗಮಂ ಪೞಿದು ಮಾಯ್ದ ಕುಚರ್ಚೆಗಳಿಂ ಕುಮಾರ್ಗಮಂ
ಪಲತೆಱದಿಂ ವಿನಿರ್ಮಿಸಿದ ಪಾತಕದಿಂದತಿ ಕಷ್ಟಯೋನಿಯೊಳ್
ನೆಲಸುತುಮಕ್ಕಟಾ ವಿರಹದುಃಖಶತಂಗಳನುಂಡು ಬೞ್ದಿದೈ || ೨೬
ವ || ಅದಂ ಪೇೞ್ವೊಡವಿರಳಿತ ಮಿಥ್ಯಾತ್ವತೀಬ್ರತರತಿಮಿರ ತಿರೋಹಿತದೃಷ್ಟಿಯಾಗಿ ನಿನಗಾದ ಭವಗಹನದೊಳ್ ಪೊಲಗೆಟ್ಟು ತೊೞಲುತ್ತುಂ ಬರ್ಪಲ್ಲಿ-
ಕಂ || ಒದವಿರ್ದೀ ಜಂಬೂದ್ವೀ
ಪದ ಮಂದರಧಾರಿಣೀಧರದ ಪೂರ್ವವಿದೇ
ಹದ ಸೀತಾತಟಿನಿಯ ಬಡ
ಗದೆಸೆಯ ವರಪುಷ್ಕರಾವತೀ ಜನಪದದೊಳ್ || ೨೭
ಸೊಗಯಿಸುವುದು ಮಧುಕರಮೆಂ
ಬ ಗಹನಮಲ್ಲಿಯ ವನೇಚರಾನ್ವಯದೊಳ್ ನೀ
ನೊಗೆದು ಪುರೂರವವೆಸರಿಂ
ಮೃಗೇಂದ್ರ ನೆಗೞುತ್ತುಮಿರ್ದೆಯತಿ ದುರ್ಮತಿಯಂ || ೨೮
ವ || ಅಂತು ವನೇಚರೋಚಿತ ಸಹಜ ನಿರ್ದಯ ನಿಸ್ತ್ರಿಂಶವೃತ್ತಿಯಿಂ ವರ್ತಿಸುತ್ತುಮಿರ್ಪಿನೆಗಂ ಒರ್ಮೆ ಧರ್ಮಸ್ವಾಮಿಯೆಂಬ ಸದರ್ಥಸಾರ್ಥವಾಹಕಂ ವಿತತ ವಿಭವ ಮಂಡಿತ ಪುಂಡರೀಕಿಣೀಪುರದಿಂ ಬರುತ್ತುಂ ಆ ವನಘನತರುಚ್ಛಾಯೆಯೊಳ್ ಬೀಡು ವಿಟ್ಟಿರ್ಪಿನಂ-
ಕಂ || ನೆರೆದಿಱಿದಾ ಬೀಡಂ ವನ
ಚರರೋವದೆ ಕಿಡಿಸೆ ತೀರ್ಥಯಾತ್ರೆಯಿನದಱೊಳ್
ಬರುತಿರ್ದ ಮುನೀಂದ್ರರ್ ಸಾ
ಗರಸೇನಾಭಿಖ್ಯರಪಪಥರ್ ತೊೞಲುತ್ತುಂ || ೨೯
ಒಂದು ನೊಗನಿಕ್ಕುವನಿತಂ
ಮುಂದೀಕ್ಷಿಸಿ ಮೆಲ್ಲನಡಿಯನಿಡುತುಂ ಮುನಿಮಾ
ರ್ಗಂದಪ್ಪದಡವಿಯೊಳ್ ಮಾ
ರ್ಗಂದಪ್ಪಿ ಬರುತ್ತುಮಿರ್ದೊಡಾ ಮುನಿವರರಂ || ೩೦
ದೂರದೊಳೆ ನೋಡಿ ಕಂಡು ಪು
ರೂರವನಿದಪೂರ್ವಮೃಗಮೆನುತ್ತಿಸಲಂಬಂ
ನಾರಿಯೊಳಿಟ್ಟಂ ಚಿಃ ಸಂ
ಸಾರದೊಳಾರಯ್ಯೆ ಕಷ್ಟಮವಿವೇಕಮೆ ದಲ್ || ೩೧
ಅಂತು ತಿರುವಾಯೊಳಿಡೆ ಸರ
ಲಂ ತತ್ಸತಿ ಕಾಳಿಯೆಂಬಳಿಸದಿರು ಮೃಗಮೇ
ನಿಂತಿದಿರಂ ಬರ್ಪುವೆ ಮಾ
ಣಿಂತಿದನೀಕ್ಷಿಸುವಮೆಂದು ಬಾರಿಸುವಿನೆಗಂ || ೩೨
ಬರೆ ತನ್ಮುನಿ ಪೊರೆಗೆ ವನೇ
ಚರನಸವಸದೆಱಗಿದಂ ನಿಜೋತ್ಪಥ ತೀವ್ರಾ
ಚರಿತಮನುೞಿದತಿ ಜಡಮತಿ
ಧರೆಗೆಱಗದೆ ದೀಪವರ್ತಿ ನಿಧಿ ಸನ್ನಿಧಿಯೊಳ್ || ೩೩
ವ || ಅಂತು ಮುನಿರೂಪಮಾತ್ರಾಭಿಜ್ಞಾನದೊಡಂ ಚಂದ್ರಪಾದ ಪ್ರಾಪ್ತಿಯಿಂ ದ್ರವಿಯಿ ಪಿಂದುಕಾಂತದಂತೆ ತದೀಯ ಶ್ರೀಪಾದಪ್ರಾಪ್ತಿಯಿನಾರ್ದ್ರಿತಸ್ವಾಂತನಾಗಿ ಯಥೋಚಿತ ಕಾಲಲಬ್ಧಿಯೆ ಗುರುವಾಗೆ ವಿನಯವಶದಿನೆಱಗಿದ ಪುರೂರವನಂ ಧರ್ಮವೃದ್ಧಿ ಪುರಸ್ಸರಂ ಮುನೀಶ್ವರನನುಗ್ರಹಿಸಿ ಬೞಿಯಂ ಬ್ರತಾಬ್ರತ ಫಳಸ್ವರೂಪಮಂ ತಕ್ಕನಿತನವನಱಿವಂತು ವಿಶದ ವಾಕ್ಯಂಗಳಿಂ ಬೆಸಸೆ-
ಕಂ || ಎರೆದಾಮುನಿವರರಂ ವನ
ಚರನಾಂತಂ ಮದ್ಯ ಮಾಂಸ ಮಧುವಿರತಿಯನಾ
ದರದಿನನಂತರಮೆ ವನಾಂ
ತರದೆಯ್ದಿಸಿದಂ ದಲೊಂದು ಪುರಪದ್ಧತಿಯಂ || ೩೪
ವ || ಅಂತವರೆಂದ ತೆಱದಿನೊಂದೂರ ಬಟ್ಟೆಯಂ ತೋಱೆಕೂಟ್ಟು ತದುನುಜ್ಞೆಯಿಂ ಮಗುೞ್ದು ಬಂದು ನಿರತೀಚಾರವೃತಿಯಿಂ ಪರಿಗೃಹೀತಬ್ರತಮನಾಚರಿಸಿ ನಿವೃತ್ತಿ ಮಾತ್ರಫಲದಿಂ ನಿಜಾಯುರವಸಾನದೊಳ್-
ಕಂ || ಸುರನಾದಂ ಸೌಧರ್ಮಾ
ಮರಕಲ್ಪದೊಳಲ್ಲಿ ಸಾಗರೋಪಮಕಾಲಂ
ಬರಮನುಭವಿಸಿದನನವಧಿ
ತರಸೌಖ್ಯಮನಾ ಪುರೂರವಂ ತ್ರಿದಶವರಂ || ೩೫
ಅಂತು ನಿವೃತ್ತಿಲತಾಫಲ
ಮಂ ತಣಿಯೆ ತದಮರಸುಖಮನುಂಡು ತದಾಯು
ಷ್ಯಾಂತದೊಳೀ ಭರತಾವನಿ
ಗಂ ತತ್ಸುರನಪ್ಪ ನೀನೆ ಮಗುೞ್ದೆಯ್ತಂದೈ || ೩೬
ವ || ಅಂತು ಬಂದು-
ಉ || ಆವನಿನುಗ್ರಕರ್ಮವಿಪಿನಂ ನೆಱೆ ನುಗಿರ್ದದುದಾವನಿಂ ಸಮ
ಸ್ತಾವನಿ ಧರ್ಮಮಾರ್ಗಮುಮನಾಕುಳಮೆಯ್ದಿದುದಾವನಿಂ ತ್ರಿಳೋ
ಕೀವದನಂ ಶಿಖಾಮಣಿ ವಿಶೇಷವಿಳಾಸಮನಾಂತುದಾ ಮಹಾ
ದೇವನ ದೇವದೇವನ ಜಿನೇಂದ್ರನ ತೀರ್ಥಕರಾಗ್ರಗಣ್ಯನಾ || ೩೭
ಶ್ರೀವೃಷಭೇಂದ್ರನಗ್ರತನಯಂ ಮನುವಂಶನಿಧಾನನಾನತೋ
ಗ್ರಾವನಿಪಾಳಕಂ ಪ್ರಥಮಚಕ್ರಿ ವಿನಿರ್ಮಿತ ವಿಪ್ರವಂಶನಾ
ಜ್ಞಾವನತಾಂಬರೇಚರ ಸುರಪ್ರಕರಂ ಭರತಾವನೀಶನಂ
ತಾ ವಿಭುಗಂ ತದಗ್ರಮಹಿಷೀಪ್ರತಿಪತ್ತಿಯನಂತಸೇನೆಗಂ || ೩೮
ಕಂ || ಉದಯಿಸಿದೆಯಖಿಳ ಧರೆಗತಿ
ಮುದಮೊದವೆ ಮರೀಚಿಯೆಂಬ ಪೆಸರಿಂದಂ ಶ
ಸ್ತ್ರದೊಳಂ ಶಾಸ್ತ್ರದೊಳಂ ಸುತ
ಕದಂಬದೊಳ್ ತಳೆದೆಯನತಿಶಯ ಕೌಶಲಮಂ || ೩೯
ವ || ಅಂತು ಸಹಜಕ್ಷಾತ್ರತೇಜಃಪಟುಮರೀಚಿ ವಿದಿತ ಸಕಳಶಾಸ್ತ್ರಶಸ್ತ್ರ ಜನವಿನುತನಾಗಿ ವರ್ತಿಸುತ್ತುಮರೆ-
ಕಂ || ಪುರುಷೋತ್ತಮಂ ತ್ರಿಬೋಧಾ
ಭರಣಂ ವೈರಾಗ್ಯಬಳದಿನಘರಿಪುವಂ ಸಂ
ಹರಿಸಲ್ ವೃಷಭೇಶ್ವರನತಿ
ಭರದಿಂ ದೀಕ್ಷಾಸಿಧೇನುವಂ ಧರಿಯಿಸಿದಂ || ೪೦
ವ || ಅಗಳ್ ಕಚ್ಛಮಹಾಕಚ್ಛಪ್ರಭೃತಿ ನೃಪಕುಮಾರಕರ್ ತಮತಮಗೆ ಬಿಡೆಕಡಂಗಿ ನೆರೆದೆಯ್ತಂದು ದುರಿತಪರಿಪಂಥಿ ಸಮರವಿಜಯದೊಳ್ ನಿಜಸ್ವಾಮಿಯಂ ಮೆಚ್ಚಿ ಪಚ್ಚುಕತನದಿನಳವಿಯಲ್ಲದ ದುಸ್ಸಹಮಹಾಬ್ರತಾಯುಧಮಂ ತಳೆದು ನೀಲ್ವುದುಮವರೊಡನೆ ಮರೀಚಿಯುಂ ಅನನುರೂಪ ಜಿನರೂಪಮನಾಂತು ನಿಲೆ ನಿಸರ್ಗವೀರವಲ್ಲಭಂ ವೃಷಭಸ್ವಾಮಿ ಮೆಯ್ವತ್ತಿ ದನಂತ ಕರ್ಮಭಟರಂ ಷಣ್ಮಾಸಂಬರಮಿಕ್ಕುವ ತಕ್ಕಿನಿಂ ಕೈಯಿಕ್ಕಿ ನಿಲ್ವುದುಂ ತತ್ಕುಮಾರ ತಾಪಸರ್ ತಾವುಮೊಳಗಱಿಯದೆ ತಱಿಸಂದು ನಿಂದು ನಿರವಧಿಧೈರ್ಯನಿಧಿಯಪ್ಪ ನಾಭಿನಂದನನ ನಿಯಮದವಸಾನಮಂ ಬಲ್ಕಣಿತನದಿಂ ಕೆಲವು ದೆವಸಂಬರಂ ಪಾರ್ದು ತೀರ್ವುದುಂ ಕಾಣದಣಮೆ ಬೇಸತ್ತು-
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ದಶಮಾಶ್ವಾಸಂ (೨)
ಮ || ಬಸಿಱಂ ಪೆತ್ತ ತೃಷಾಕ್ಷುಧೇಷು ಕವಿದೆತ್ತಂ ನೆತ್ತಿಯೊಳ್ ಕೂಡೆ ಕೀ
ಲಿಸಿ ಭಾಸ್ವತ್ಕರ ತೋಮರಾಳಿ ತನುವಂ ತೀವ್ರಾನಿಳೋಗ್ರಾಸಿ ಭೇ
ದಿಸೆ ಬೆಳ್ಕುತ್ತೆ ವಿಶೀರ್ಣ ಧೈರ್ಯಕವಚರ್ ತತ್ತಾಪಮಂ ನೋಡಿ ಸೈ
ರಿಸದಂತಂತೊಳಸೋರ್ದರೇಂ ಪಸರಮೇ ಕರ್ಮಾಸುಹೃದ್ಭಂಜನಂ || ೪೧
ಕಂ || ತಗುಳೆ ತೃಷೆ ನೀರ್ಗೆ ಮಡುವಂ
ಪುಗುವರ್ವಿಸೆ ಪಸಿವು ಪಣ್ಗೆ ಮರನೇಱುವ ಚೇ
ಷ್ಟೆಗಳಿಂ ಪ್ರಕಟಿಸಿದರವರ್
ಮಿಗೆ ಮುಂ ಬೆಂಕೊಂಡ ಕರ್ಮವೈರಿಯ ಭಯಮಂ ೪೨
ಇಂತದಯುಕ್ತಂ ಯತಿಗ
ಳ್ಗೆಂತುಮೆನಿಪ್ಪಳಿಪತನಕೆ ಕೋರಯಿಸದೆ ಮೆ
ಯ್ಯಂತುಟಿಕೆ ನಾಣ್ಜಿ ಬಹುವೇ
ಷಾಂತರಮಂ ತಳೆದು ಪರೆಯೆ ತನ್ಮುನಿ ನಿವಹಂ || ೪೩
ಕಂ || ತದವಸ್ಥೆಯಿಂ ಮರೀಚಿಯು
ಮದೃಢಮನಂ ವಿಗಳಿತಾರ್ಹತಬ್ರತಮಾರ್ಗಂ
ಪದುಳಿಕೆಯನುೞಿದು ಕೌಪೀ
ನ ದಂಡ ಮೌಂಜೀ ಶಿಖಾದಿ ವೇಷಮನಾಂತಂ || ೪೪
ವ || ಅಂತಾತಂ ಪಲವುಂ ದೇಶಾಂತರಮಂ ತಿರಿದು ಮಗುೞ್ದುಮಪವರ್ಗಶ್ರೀಕಾಂತನ ತದ್ವೃಷಭೇಶನನಂತಜ್ಞಾನೋದಯ ಪ್ರಭಾವೋತ್ಸವದೊಳ್ ಸಮವಸರಣಕ್ಕೆ ಬಂದುಚಿತ ಮನುಷ್ಯ ಕ್ಷೇತ್ರದಲ್ಲಿ ಕುಳ್ಳಿರ್ಪಿನೆಗಂ ಸಮಯೋಚಿತಮಾಗಿರೆ ಭರತಮಹೀಶ್ವರನಂದು ಗಣಧರ ಸ್ವಾಮಿಗಳಂ-
ಕಂ || ಇಂತೀ ನೆರೆದ ಸಮಸ್ತ ಸ
ಭಾಂತರದೊಳ್ ಭವ್ಯರೀ ಪುರುಸ್ವಾಮಿಯವೋ
ಲಂ ತೀರ್ಥವಿಧಾಯಕರ
ಪ್ಪಂತಪ್ಪವರೊಳರೆ ಪೇೞಿಮೆನೆ ತನ್ಮುನಿಪಂ || ೪೫
ಪರಿಕಿಪೊಡೆ ನಿನ್ನ ಮಗನೀ
ಮರೀಚಿ ಬಹುವಿಧಭವಾಬ್ಧಿಯಂ ಕ್ರಮದಿಂದಂ
ತರಿಯಿಸಿ ಗಳಿತಾಖಿಳಕ
ರ್ಮರಜಸನಿಂ ಕಡೆಯ ತೀರ್ಥಕರನಾದಪ್ಪಂ || ೪೬
ಎಂಬುದುಮಾ ನುಡಿ ಕಿವಿಯಂ
ತುಂಬೆ ಸಹರ್ಷಂ ಮರೀಚಿ ದುಸ್ತರಸಂಸಾ
ರಾಂಬುಧಿಯನಂದೆ ದಾಂಟಿದೆ
ನೆಂಬ ಮನೋಬಲಮನಾದಮಾಗಳೆ ತಳೆದಂ || ೪೭
ವ || ಅಂತು ಸರ್ವಾವಧಿಬೋಧನಿಧಿಗಳಪ್ಪ ಗಣಧರಸ್ವಾಮಿಗಳ ಸತ್ಯಸೂಕ್ತಿಸುಧೆಯಂ ಶ್ರವಣಯುಗಳಾಂಜಲೀಪುಟದಿನೀಂಟಿ ಸೂೞ್ಸೂೞೊಳುದಯಿಪ ದುರಿತಕ್ರಮ ಸಂಕ್ಲೇಶ ವಿಶೋಧಿಮಯ ಪರಿಣಾಮಮಂ ನದಿಪುವಂತಂತರಿತ ಪರಮಾಪವರ್ಗಮಾರ್ಗಾಚರಿತ ನಪ್ಪ ಮರೀಚಿ ಸಮವಸರಣ ವಿವಿಧ ವೈಚಿತ್ರ್ಯಮುಮಂ ತತ್ಪ್ರಭಾವಮುಮಂ ಪರಮಾನಂದ ಸ್ತಬ್ಧಗಾತ್ರನಾಗಿ ನೀಡುಂ ನೋಡುತ್ತುಮಿರ್ದು ಸಮನಂತರಂ ಸಮವಸೃತಿ ಸಮಾಶ್ರಯದಿಂ ತಳರ್ದು ಸದುಪಾಶ್ರಯದಿನುೞಿದ ಪಳಿಕಿನಂತೆ ಬೆಳುಕನಾಗಿ ಸಹಜೋಚಿತ ರುಚಿಯೆ ನಿಲೆ ಪೂರ್ವವಾಸನಾಯತ್ತ ವೃತ್ತಿಯಿಂ ವಿಪರೀತ ಪರಿಣತೆಯನಾಂತು-
ಕಂ || ಎಂತಖಿಳಾಗಮಮಂ ಪೇ
ೞ್ದೆಂತೆಮ್ಮ ಪಿತಾಮಹಂ ಜಗಕ್ಕೀಶ್ವರನಾ
ದಂ ತತ್ಪ್ರಭುತೆಯನಾಂ ಶಾ
ಸ್ತ್ರಾಂತರಮಂ ಪೇೞ್ದು ಪಡೆವೆನೆಂಬಿದನೊಣರ್ದಂ || ೪೮
ಬಗೆವಂದಾ ಕಾಲದೊಳಾ
ಭಗವಜ್ಜಿನಪತಿಯ ಕೆಲದೊಳಾ ಗಣಭೃತ್ಸ್ವಾ
ಮಿಗಳುಕ್ತಿಯಿನಾದಱಿವುಂ
ಜಗುೞ್ದುದು ಗಡದೇನತರ್ಕ್ಯಮೋ ಕರ್ಮಬಳಂ || ೪೯
ವ || ಅಂತು ತತಕ್‌ಆಲಸರ್ವಥೈಕಾಂತರೂಪ ಕುನಯಶತಪ್ರಪಂಚ ಮಿಥ್ಯಾದರ್ಶನ ಪ್ರವರ್ತನ ಪ್ರಥಮನಾಯಕನಪ್ಪ ಮರೀಚಿ ನಂದುವ ಸೊಡರ ಕುಡಿವೆಳಗಿನಂತನಂತರ ತಮೋರೂಪ ಪರಿಣಾಮಿಯಪ್ಪ ನಿಜಪಟುಪ್ರಜ್ಞಾಪ್ರಕಾಶಬಳದಿಂ ಕುಶಾಸ್ರ್ರವಿಶೇಷವಿಧಾನತತ್ಪರನಾಗಿ ಸ್ವಸಂವೇದನ ಸುವ್ಯಕ್ತನುಂ ಕರ್ಮಕೃತಗಿ ವಶಾರಬ್ಧಕಾಯ ಪರಿಮಾಣನುಂ ಜ್ಞಾನ ದರ್ಶನಸ್ವಭಾವನುಮಪ್ಪ ಜೀವನಮೂರ್ತತ್ವೈಕಹೇತುವಿನೇಕಾಂತ ಸರ್ವಗತನುಮಜ್ಞಾನ ದರ್ಶನ ಸ್ವಭಾವನುಮೆಂದುಂ ನಿಜಗುಣಾಭಿನ್ನ ಭಿನ್ನಲಕ್ಷಣ ಕ್ಷಣಕ್ಷಣೋತ್ಪತ್ತಿವ್ಯಯ ದ್ರವ್ಯಪರ್ಯಾಯ ಪರಿಕಳಿತ ಸಮಸ್ತದ್ರವ್ಯ ನಿತ್ಯಪ್ರವಾಹ ಪರಿಮಿತಾಕಾರಮಪ್ಪ ಲೋಕಮಂ ಸತ್ವರಜಸ್ತಮೋಮಯಗುಣಂಗಳ ಸಾಮ್ಯಾವಸ್ತೆಯಪ್ಪ ಮೂಲಪ್ರಕೃತಿಯೆಂದುಂ ಕ್ಷೇತ್ರ ವಿಶೇಷಗತ ಜೀವಾಯುರುತ್ಸೇಧಹಾನಿವೃದ್ಧಿ ಪ್ರವರ್ತನ ಕಾರಣಕಾಲವ್ಯವಹಾರನಯಮನೆ ಪಿಡಿದು ನಿತ್ಯದ್ರವ್ಯರೂಪಮಪ್ಪ ಭುವನಕ್ಕಾತ್ಯಂತಿಕೋತ್ಪತ್ತಿ ಪ್ರಳಯಂಗಳೊಳವೆಂದುಂ ತದುತ್ಪತ್ತಿ ಪ್ರಳಯಂಗಳಂ ಮತ್ತೆ ಮೂಲಪ್ರಕೃತಿಸ್ವರೂಪದಾವಿರ್ಭಾವ ತಿರೋಭಾವಗಳೆಂ ದುಂ ತದಾವಿರ್ಭಾವಭೇದದೊಳವಿಕಾರಮುಂ ಅಮೂರ್ತಮುಮಪ್ಪಾತ್ಮ ದ್ರವ್ಯದಿನನಂತ ಮುಮಖಂಡಮುಮಪ್ಪ ಪವನಪಥದುತ್ಪತ್ತಿಯಂ ತದಂಶದ್ರವ್ಯಮಾದಿಯಾಗಿ ಮೂರ್ತ ದ್ರವ್ಯಪರ್ಯಾಯಂಗಳಪ್ಪ ಪವನಪಾವಕ ಪಾಥಃ ಪೃಥಿವಿಗಳಂ ಕ್ರಮದಿನೊಂದಱೊಳೊಂದು ಪುಟ್ಟಿದುವೆಂದುಂ ತತ್ತಿರೋಭಾವ ಭೇದದೊಳ್ ಪೃಥ್ವಿಯಪ್ಪುತೇಜೋವಾಯುಗಳಪ್ಪ ಮೂರ್ತವಿಶೇಷಂಗಳಂ ತತ್ತದ್ಗುಣಂ ಗಂಧರಸಸ್ವರೂಪಸ್ಪರ್ಶತನ್ಮಾತ್ರೆಗಳೊಳ ೞಿವುವೆಂದುಂ ಅಮೂರ್ತಮುಮಿತರದ್ರವ್ಯಾವಕಾಶಮುಮಪ್ಪಾಕಾಶಮುಂ ಮೂರ್ತದ್ರವ್ಯ ಶಬ್ದದೊಳಡಂಗುವುದೆಂದು ಭಿನ್ನರಸಮಪ್ಪನಂತಾನಂತ ಜೀವದೊಳಿವಿನಿತುಂ ಮುೞುಗಿ ಸಕಳವ್ಯವಹಾರಾಭಾವಮಪ್ಪುದೆಂದುಂ ಮತ್ತಮೇಕದೇಶದೊಳ್ ತತ್ವಾಭಾಸಮಾಗೆ ಕಿಱಿದು ಪೋಲ್ವೆವೆರಸು ಶಬ್ದಸ್ಪರ್ಶರೂಪ ರಸಗಂಧಗಗನಪವನಾನಳಜಳಾವನಿ ಶ್ರವಣತ್ವಚವಿಳೋ ಚನರಸನಾಘ್ರಾಣ ವಾಕ್‌ಪಾಣಿ ಪಾದಪಾಯೂಪಸ್ಥಾಮನೋಮಹದಹಂಕಾರ ಬುದ್ಧಿ ಪರಿಮಿತ ಚತುರ್ವಿಂಶತಿ ಸ್ವರೂಪಮಪ್ಪ ತತ್ಪ್ರಕೃತಿಯಗಲ್ಕೆಯಿನಿಪ್ಪತ್ತಯ್ದನೆಯ ತತ್ಮಪ್ಪ ಜೀವಸ್ವರೂಪದೊಳ್ ನಿಲ್ವುದೆ ಮೋಕ್ಷಮೆಂದುಂ ಪಂಗ್ವಂಧನ್ಯಾಯದಿಂ ಪ್ರಕೃತಿ ಪುರುಷ ಸಂಯೋಗದೊಳ್ ಸಂಸೃತಿವ್ಯವಹಾರಮೆಂದುಂ ಇವರ್ಕೆ ತಕ್ಕ ಕುದೃಷ್ಟಾಂತಂಗಳಂ ಘಟಿಯಿಸಿ ಸಂಖ್ಯಾಪ್ರಧಾನಮಾಗೆ ಸಾಂಖ್ಯಮೆಂಬ ತರ್ಕಸೂತ್ರಮಂ ಬರೆದು ಕಪಿಳಾದಿ ಶಿಷ್ಯರ್ಗುಪದೇಶಿಸಿ ಪರಿವ್ರಾಜಕವೇಷದಿನಶೇಷದೇಶದೊಳೆಲ್ಲಂ ಪ್ರವರ್ತಿಸುತ್ತುಂ-
ಕಂ || ಕ್ಷಿತಿಯೊಳ್ ನಿಜವಾಣೀ ವಿಷ
ಲತೆಯಂ ಬಳೆಯಿಸಿ ನಿಜಾಯುರವಸಾನದೊಳಾ
ಹತಮತಿ ಬಾಹ್ಯನಿವೃತ್ತಿಸು
ಕೃತಫಳದಿಂ ಬ್ರಹ್ಮಕಲ್ಪದೊಳ್ ಜನಿಯಿಸಿದಂ || ೫೦
ವ || ಅಂತು ಜನಿಯಿಸಿ ಸುರಲೋಕಸುಖಮನನುಭವಿಸಿ ದಶಸಾಗರೋಪಮಾಯುರವ ಸಾನದೊಳ್ ಮತ್ತಮೀ ಭರತಭೂತಳಕ್ಕೆ ವಂದಯೋಧ್ಯಾನಾಮನಗರಿಯೊಳ್ ಕಪಿಳ ವಿಪುಳಾಮರಂಗಂ ತತ್ಕಾಂತೆ ಕಾಪಿಲ್ಯೆಗಮಾ ಕುಟಿಳಮತಿ ಜಟಿಳನೆಂಬ ಮಗನಾಗಿ ಪೂರ್ವಭವವಾಸನೆಯಿಂ ಶೈಶವದೊಳಂ ಪರಿವ್ರಾಜಕನಾಗಿ ಜೀವಿತಾವಸಾನದೊಳ್ ಕಾಯಕ್ಲೇಶ ಪ್ರಧಾನಂ ಪ್ರಥಮಕಲ್ಪದೊಳ್ ಪುಟ್ಟಿ-
ಕಂ || ಏಕಾರ್ಣವೋಪಮಾಯುವ
ನಾ ಕಲ್ಪದನಲ್ಪಸುಖಮನುಭವಿಸುತುಮಾ
ನಾಕಭವಂ ಕಳಿಪಿ ಕರಂ
ವ್ಯಾಕುಳಮತಿ ಬಂದು ಮತ್ತಮೀ ಭೂತಳದೊಳ್ || ೫೧
ವ || ಸ್ಥೂಣಾಗಾರಮೆಂಬ ಪುರವರದೊಳ್ ಭಾರದ್ವಾಜದ್ವಿಜಂಗಮಾತನ ಮನಃಕಾಂತೆ ಪುಷ್ಪದಂತೆಗಂ ಪುಷ್ಪಮಿತ್ರನೆಂಬ ಮಗನಾಗಿ ಜನ್ಮಾತರವಾಸನೆಯಿನುಪನಯನಾನಂತರಂ ಪರಿವ್ರಾಜಕ ದೀಕ್ಷಿತನಾಗಿ ನೆಗೞ್ದು ಪಂಚತ್ವಪ್ರಾಪ್ತಿಯಿಂ ಮತ್ತಮಾ ಮೊದಲ ಕಲ್ಪದೊಳು ತ್ಪತ್ತಿವೆತ್ತು ತನ್ಮಿತಾಯುರವಸಾನದೊಳೀ ಭರತಭೂತಳದ ಸ್ವೇತಕಾಭಿಧಾನಪುರದೊಳ್ ಅಗ್ನಿಭೂತಿಗಂ ಗೌತಮಿಗಂ ಅಗ್ನಿಸಖನೆಂಬ ಪೆರ್ಮಗನಾಗಿ-
ಕಂ || ಉಪವೀತಂ ಪರಿಚಿತವೇ
ದ ಪುರಾಣ ನ್ಯಾಯ ನೀತಿಶಾಸ್ರ್ರಂ ವೈರಾ
ಗ್ಯ ಪುರೋಗಮನಂ ಮಸ್ಕರಿ
ತಪದೊಳ್ ವರ್ತಿಸಿ ಕೃತಾಂತಕಬಳಿತಕಾಯಂ || ೫೨
ಜನಿಯಿಸಿ ಸನತ್ಕುಮಾರದೊ
ಳನುಭವಿಸಿ ಯಥೇಷ್ಟ ಸೌಖ್ಯಮಂ ಸಪ್ತಪಯೋ
ಧಿನಿಬದ್ಧಮಾಯು ತವೆ ಭೋಂ
ಕೆನೆ ಬಂದೀ ಭರತಧರೆಯ ಮಂದಿರಪುರದೊಳ್ || ೫೩
ಸುತನಾಗಿ ಗೌತಮಂಗಂ
ಪತಿಹಿತೆ ಕೌಶಿಕೆಗಮಗ್ನಿಮಿತ್ರಾಹ್ವಯದಿಂ
ಕ್ಷಿತಿಯೊಳ್ ವರ್ತಿಸಿ ಪೂರ್ವ
ಸ್ಥಿತಿಯ ಪರಿವ್ರಾಜಕತ್ವಮಂ ಕೆಯ್ಕೊಂಡಂ || ೫೪
ವ || ಅಂತು ತಳೆದ ತನ್ನಿಯಮದೊಳೆ ನಿಜಾಯುವಂ ಕಳಿಪಿ ಮಾಹೇಂದ್ರಕಲ್ಪದೊಳನಲ್ಲ ಸೌಖ್ಯನಪ್ಪ ಸುರಮುಖ್ಯನಾಗಿ ತನ್ನಿಯತ್ತ ಸಪ್ತಸಾಗರೋಪಮಾಯುರವಸಾನದೊಳ್ ಮಗುೞ್ದುಮಾ ಮಂದಿರಪುರದೊಳ್ ಶಾಲಂಕಾಯನನಾಮಧೇಯ ಪಾರ್ವಂಗಮಾತನ ಸುದತಿ ಮಂದಿರೆಗಂ ಭಾರದ್ವಾಜನೆಂಬ ತನೂಜನಾಗಿ ಸಮಧಿಗತ ಸಕಳಶ್ರುತಿ ಸ್ಮೃತಿಪುರಾಣ ಪ್ರಪಂಚಂ ಪ್ರಾಕ್ತನವಾಸನಾವಶದಿಂ ಪರಿಗೃಹೀತ ಪರಿವ್ರಾಜನಾಗಿ ತನ್ನಿಯಮಗಮಿತಾ ಯುಷಂ ಮಗುೞ್ದುಂ ಮಾಹೇಂದ್ರತ್ರಿದಿವದೊಳ್ ದಿವಿಜನಾಗಿ-
ಕಂ || ದಿವಿಜನಿವಾಸಂಗಳ ದಿವಿ
ಜವಿಟಪಿಗಳ ದಿವಿಜವನಿತೆಯರ ದಿವಿಜವಿಭಾ
ಗ ವಿಶೇಷಸುಖಮನೊಸೆದನು
ಭವಿಸುತುಮಿರೆ ಪಲವುಕಾಲಮಂತಾ ದಿವಿಜಂ || ೫೫
ಮ || ಸ್ರ || ತ್ರಿದಶೋರ್ವೀಜಂ ವಯೋವಾರ್ಧಿಯ ತಡಿದೆರೆಗಳ್‌ಪಒಯ್ದವೋಲ್‌ನೀಡುಮಳ್ಳಾ
ಡಿದುವುತ್ತಂಸೋದ್ಗಮಂಗಳ್ ಕೊರಗಿದುವು ಕೃತಾಂತಾನಳಜ್ವಾಳೆಗಳ್ ತಾ
ಗಿದವೋಲ್ ವಕ್ತ್ರೇಂದುಧಾಮಂ ಮಸುೞ್ದುದಭಿಸರತ್ಕಾಲಕಾಳಾಂಬುದಂ ಮು
ತ್ತಿದವೋಲ್ ತ್ದೇವಧಾಮಾಧಿಪ ಸುರಭವನಭ್ರಂಶ ಸಂಸೂಚಕಂಗಳ್ || ೫೬
ವ || ಅಂತು ಸಮನಿಸಿದ ನಿಜದಿವಿಜಭವನ ಸ್ಥಿತಿಚ್ಯುತಿ ದುರ್ನಯಂಗಳಂ ಕಂಡು ಭೋಂಕೆನೆ ಬೆಗಡುಗೊಂಡು-
ಚಂ || ಪರಿದು ವಿಮಾನದೋವರಿಗಳೊಳ್ ಪಡಿಗೆತ್ತುೞಿಗಿರ್ಪೆನೋ ಗೃಹಾಂ
ತರದಮಳ್ವಾಸಿನೊಳ್ ಮುಸುಕಿ ಮೆಯ್ಗರೆದಿರ್ಪೆನೊ ತಳ್ತಕಲ್ಪಭೂ
ಮಿರುಹ ನಿಕುಂಜಮಂಜ ರಿಗಳೊಳ್ ತೊಡಕಿರ್ಪೆನೊ ತೊಟ್ಟನೆಯ್ದಿ ನಿಃ
ಕರುಣದೆ ಕಾಯ್ದು ನುಂಗಿದಪನಂತಕನೇರೆಱದಿಂದೆ ವಂಚಿಪೆಂ || ೫೭
ಉ || ಏಗಳ ಗೆಯ್ವೆನಾರ ಮಱೆವೊಕ್ಕು ಬರ್ದುಂಕುವೆನೆತ್ತವೋಪೆನಾರ್
ಕಾಗುಮಿನಿತ್ತು ಸರ್ಗದೊಳಮೆನ್ನನೆ ಕಂಡುದೆ ದೈವವಕ್ಕಟೆಂ
ಬಾಗದಿದೆಂಬರಿಲ್ಲ ಪೆಱರೊರ್ವರುಮೊರ್ಮೆಗೆ ನೀನೆ ರಕ್ಷಿಸ
ಲ್ಕಾಗದೆ ದೇವ ಧಾತ್ರ ಕರುಣಾಕರ ದೀನನನೆನ್ನನಕ್ಕಟಾ || ೫೮
ಕಂ || ಈ ವನಿತಾಕುಳಮೀ ದಿವಿ
ಜಾವನಿಜಾತಾಂಗಮೀ ಕನನ್ಮಣಿಗೃಹಮಿ
ನ್ನಾವನ ಕೆಯ್ಸಾರ್ಗುಮೊ ನಿ
ರ್ದೈವಂಗೆನಗಿಂತಿವೇಕೆ ಗಡ ಸಮನಿಸುಗುಂ || ೫೯
ಉ || ಈ ಸುರಗಾಯಿಕಾಮಧುರಗೀತಿಗಳೀ ಸುರಲಾಸಿಕಾರಸೋ
ಲ್ಲಾಸಿತ ಲಾಸ್ಯಮೀ ಸುರಸಭಾಜನ ಭಾವರಸಪ್ರಸನ್ನಗೋ
ಷ್ಠೀಸುಖಮಿನ್ನದೆಲ್ಲಿ ದೊರೆಕೊಂಡಪುದಕ್ಕಟ ಕೆಟ್ಟೆನೆಂದು ಸಂ
ತ್ರಾಸದಿನಾರ್ದು ಬಾಯೞಿದನಿನ್ನರೆ ತತ್ವವಿಮೂಢರೆನ್ನರುಂ || ೬೦
ವ || ಅಂತು ನಾಕಜಂ ನಾಕಲೋಕಚ್ಯುತಿಗೆ ಸೈರಿಸಲಾಱದೆ ಮಮ್ಮಲ ಮಱುಗಿ ಬಹು ಪ್ರಕಾರದಿಂ ಬಾಯೞಿದೊಳಱಿ ದುರ್ನಿವಾರ ಕೃತಾಂತ ಕಬಳಿತನಾಗಿ-
ಕಂ || ಭೂವಳಯದೊಳ್ ಕುಮಾರ್ಗಮ
ನಾವಿರ್ಭಾವಿಸಿದ ಪಾಪದಿಂ ಚಿರಕಾಲಂ
ಸ್ಥಾವರ ಯೋನಿಗಳೊಳ್ ತ
ದ್ದೇವಂ ಭ್ರಮಿಯಿಸಿದನಾತನುಂ ನೀನೆ ವಲಂ || ೬೧
ಸ್ವಹಿತಮನಱಿಯದೆ ಕರ್ಮ
ಪ್ರಹತಂ ತಾನಾಗಿ ಘೋರ ಸಂಸಾರ ಮಹಾ
ಗಹನದೊಳಹರ್ನಿಶಂ ದು
ಸ್ಸಹ ದುಃಖಮನಕಟ ದೇಹಿ ಬಿಡದನುಭವಿಕುಂ || ೬೨
ಜಿನಮತಕೆ ಬಾಹ್ಯಮೆನಿಸಿದ
ಕುನಯಾಶ್ರಯ ಕುಶ್ರುತಂಗಳಂ ವಿರಚಿಸಿ ಭೂ
ಜನಮಂ ಕುತತ್ವಕುಳಭಾ
ಜನಮಂ ನೀಂ ಮಾಡಿ ದುಃಖಭಾಜನನಾದೈ || ೬೩
ವ || ಅಂತಸಂಖ್ಯಾತಕಾಲಂ ತ್ರಸಸ್ಥಾವರ ಪರ್ಯಾಯ ನಿಕಾಯಮಂ ಪೊತ್ತು ನಮೆದು-
ಕಂ || ವರರಾಜಗೃಹ ಸಮಾಹ್ವಯ
ಪುರದೊಳ್ ಶಾಂಡಿಲ್ಯಬಾಡವಂಗಂ ತತ್ಸುಂ
ದರಿ ಪಾರಾಶರಿಗಂ ಸ್ಥಾ
ವರನೆಂಬೀ ಪೆಸರಿನೆಸೆವ ನಂದನನಾದಂ || ೬೪
ಆತಂ ಪ್ರತಿಜ್ಞಾತಿಶಯೋ
ಪೇತಂ ಭಿಕ್ಷುಪ್ರಧಾನವೃತ್ತಿಯನಾಂತಂ
ಭೂತಳದೊಳ್ ಸಲೆ ನೆಗೞ್ದು ಪ
ರೇತ ವಿಭೂದ್ಭಟ ನಿಶಾಟಖಾದಿತನಾದಂ || ೬೫
ವ || ಅಂತು ಸಂಪ್ರಾಸ್ತಮರಣಂ ಮುಂ ಪೇೞ್ದ ಮಾಹೇಂದ್ರಕಲ್ಪದೊಳ್ ನಿಳಿಂಪನಾಗಿ ಜನಿಯಿಸಿ ನಿಯತಾಯುರವಸಾನಂಬರಂ ದಿವ್ಯಸುಖಮನನುಭವಿಸಿ ಪರಿತ್ಯಕ್ತ ಸುರಶರೀರನಾಗಿ-
ಕಂ || ಮಗಧಾಹ್ವಯ ವಿಷಯದ ರಾ
ಜಗೃಹದ ವಿಭು ವಿಶ್ವಭೂತಿಗಂ ಜೈನಿಗಮಾ
ಸೊಗಯಿಪ ಮಾಹೇಂದ್ರನೆ ನೀಂ
ಮಗನಾದೈ ವಿಶ್ವನಂದಿವೆಸರೆಸೆವಿನೆಗಂ || ೬೬
ಆ ವಿಶ್ವನಂದಿಯುಂ ಜಿನ
ಪಾವನ ದೀಕ್ಷೆಯನೆ ತಳೆದು ನಡೆದೊಡಲಂ ಬಿ
ಟ್ಟಾವಗಮೆಸೆವ ಶತಾರಾ
ಖ್ಯಾವಹ ದಿವದೊಳ್ ತೊಳಪ್ಪ ಸುರವರನಾದೈ || ೬೭
ವ || ಅಂತು ಕಂತುಕಾಂತಕಾಯನಪ್ಪ ಸಾಮಾನಿಕಾಮರನಾಗಿ ರಾಗದಿಂ ದಿವ್ಯ ಕಾಂತಾ ಕದಂಬದೊಡನೆ ತತ್ಕಳ್ಪಾನಳ್ಪ ಸುಖಸುಧಾರಸಮನಾಯುರವಸಾನಂಬರಂ ಪೀರ್ದು ಬಂದು-
ಕಂ || ಭಾಸುರ ಸುರಮ್ಯವಿಷಯ ವಿ
ಳಾಸಿನಿಗೆ ಮೊಗಂಬೊಲಿರ್ಪ ಪೌದನಪುರದೊಳ್
ವಾಸವವಿಳಾಸಿ ರಿಪುಸಂ
ತ್ರಾಸಿ ದಲೆಸೆದಂ ಪ್ರಜಾಪತಿ ಕ್ಷಿತಿಪಾಳಂ || ೬೮
ವ || ಆ ಮಹಾಮಂಡಲೆಶ್ವರಂಗಂ ತನ್ಮಾನಸಮರಾಳಿಕೆ ಮೃಗಾವತೀದೇವಿಗಂ ತ್ರಿಪಿಷ್ಠನೆಂಬ ನಾಮಧೇಯಮನಾಂತು ಮೊದಲ ವಾಸುದೇವನಾಗಿ ಪುಟ್ಟಿ ನೆಟ್ಟನೆ ರೂಢಿವಡೆದು ವರ್ತಿಸುತ್ತುಮಿರ್ದು ನಿನ್ನ ವಲ್ಲಭೆಗಳಿಪಿ ಮೇಲೆತ್ತಿಬಂದ ವಿಶಾಖನಂದಿಚರನುಂ ವಿದ್ಯಾಧರ ಚಕ್ರಧರನುಮಪ್ಪಶ್ವಗ್ರೀವನಂ ಪ್ರತಿವಾಸುದೇವನಂ ಕೊಂದು-
ಕುಂ || ಅಳವಟ್ಟ ಪಿರಿಯ ಸಿರಿ ನ
ಲ್ಲಳ ನಡೆವಳಿಯೊಳ್ಪು ದೇಹದ ಋಜುತೆ ಮುದಮಂ
ಬಳಯಿಪ ಸದ್ಗೋಷ್ಠಿ ಮನಂ
ಗೊಳುತಿರೆ ಪಲಕಾಲಮರಸುಗೆಯ್ಯುತ್ತಿರ್ದೈ || ೬೯
ಒದವಿದ ಭಾಗ್ಯದ ಸೌಭಾ
ಗ್ಯದೋಪಳುಂ ನೀನುಮೊರ್ಮೆ ನಿಜಪುಣ್ಯ ಫಳ
ಕ್ಕಿದೆ ಸೀಮೆಯೆನಿಪ ಸಂಭೋ
ಗದ ರಾಗದ ಪರಮಕೋಟಿಗೆಯ್ದಿದ ದೆವಸಂ || ೭೦
ಮ || ಸ್ಮರರಾಗಾಸವಧಾರೆವೋಲ್ ನಿಜರಮಾಪಾಂಗಾಂಶುಗಳ್ ಸೊರ್ಕಿಸು
ತ್ತಿರೆ ನಿನ್ನಂ ಕಡುಸೋಲ್ತು ತದ್ರಮಣಿಯಂ ನೋಡುತ್ತುಮಿಂತೀ ಮನೋ
ಹರಿಯಂ ತಾನುಪಭೋಗಿಸಲ್ ಬಯಸಿದಂ ಕಾಮಾಂಧನೆಂದಶ್ವಕಂ
ಧರನಂ ಕರ್ಮವಿಪಾಕದಿಂ ನೆನೆದು ಮತ್ತಂ ಕ್ರೋಧಮಂ ತಾಳ್ದಿದೈ || ೭೧
ವ || ಅಂತು ತಾಳ್ದಿ-
ಕಂ || ನೆರೆದಾಸ್ಥಾನದ ನಡುವಣ
ಹರಿಪೀಠದೊಳೀಕೆವೆರಸು ಕುಳ್ಳಿರ್ದಿದಿರೊಳ್
ಪರಿಭವಿಸಿ ನೋಡಿ ದಂಡಿಸು
ತಿರದತಿವೇಗದೊಳೆ ಕೆಮ್ಮನವನಂ ಕೊಂದೆಂ || ೭೨
ವ || ಎಂದು ಬಗೆಯುತ್ತುಂ ಶಯ್ಯಾತಳದೊಳಿರ್ದಲ್ಲಿ-
ಕಂ || ಪರನೃಪಕುಳಾಂತಕಂ ವೀ
ರರಸಾರ್ಣವನೆಂದು ಕೇಳ್ದಧೋಗತಿ ನಿನಗೊ
ಲ್ದೆರೆದಟ್ಟಿದ ದೂದವಿಪೋಲ್
ಬರೆ ಮೆಲ್ಲನೆ ನಿದ್ರೆ ಸಪ್ತಮಾವನಿಗಿೞಿದೈ || ೭೩
ಆ ನರಕ ವಿಷಧಿಯಿಂದೆಂ
ತಾನುಂ ಪೊಱಮಟ್ಟು ಸಿಂಹನಾದೈ ಮತ್ತಂ
ನಾನಾಮೃಗಂಗಳಂ ಹಿಂ
ಸಾನಂದದಿನೞಿದು ಮೊದಲನರಕಕ್ಕಿೞಿದೈ || ೭೪
ಅಲ್ಲಿಯ ಜನ್ಮಕ್ಲೇಶಮ
ನಲ್ಲಿಯ ನಾರಕರ ರೌದ್ರ ಪರಿಣಾಮಮನಂ
ತಲ್ಲಿಯ ದುರಂತ ದುಃಖಮ
ನಿಲ್ಲಿರ್ದವಧರಿಪೊಡಂ ಭಯಂಕರಮಲ್ತೇ || ೭೫
ನರಕದ ತಿರ್ಯಗ್ಲೋಕದ
ಸುರನಿಳಯದ ತೆರನನಾವಗಂ ಪೇೞ್ವತಿ ವಿ
ಸ್ತರ ಪರಮಜಿನಾಗಮದೊಳ್
ಪರಿಚಯಮುಳ್ಳುದಱಿನೆಮಗದನಿತುಂ ವಿದಿತಂ || ೭೬
ವ || ಅದಲ್ಲದೆಯುಮಿಂದು ಧರ್ಮಾನುರಾಗದಿಂ ಪೋಗಿ-
ಕಂ || ಪರಮೇಶ್ವರನಂ ಪ್ರಣುತಾ
ಮರೇಂದ್ರ ದನುಜೇಂದ್ರ ದಿವ್ಯಯೋಗೀಂದ್ರ ಸಭಾ
ಪರಿವೇಷ್ಟಿತ ಮಣಿಮಯವಿ
ಷ್ಟರದೊಳ್ ನೆಲಸಿರ್ದ ಭವ್ಯಚಿಂತಾಮಣಿಯಂ || ೭೭
ಕಮಳಾಧರ ಜಿನಪತಿಯಂ
ಸಮಸ್ತ ಘಾತಿಪ್ರಪಂಚ ವಿಧ್ವಂಸಕನಂ
ವಿಮಳಾನಂತಚತುಷ್ಟಯ
ಸಮೃದ್ಧನಂ ಶಾಂತರಸಸುಧಾಂಭೋನಿಧಿಯಂ || ೭೮
ವ || ಕಂಡು ಬಲಗೊಂಡು ಪಲವುಸೂೞ್ ಪೊಡವಟ್ಟು –
ಕಂ || ತನ್ನಿದಿರೊಳ್ ಮಿಥ್ಯಾತಮ
ಮಂ ನಿಲಲೀಯದ ತದೀಯ ಮುಖಚಂದ್ರ ಶ್ರೀ
ಯಂ ನೋಡಿ ರಾಗದಿಂ ಮ
ತ್ತಂ ನಲದಡಿಗಡಿಗೆ ಭಕ್ತಿಯಿಂ ಪೊಡವಡುತಂ || ೭೯
ಜಿನತನುರುಚಿ ಚಂದ್ರಿಕೆಯೊಳ್
ಜಿನೇಂದ್ರ ವಾಕ್ಯಾಮೃತಾಂಬುನಿಧಿಯೊಳ್ ಕಣ್ಣುಂ
ಮನಮುಮವಗಾಹಮಿರೆ ತ
ಣ್ಣನೆ ತಣಿಯುತ್ತಿರ್ದೆಮಿರ್ಪುದುಂ ತತ್ಸಭೆಯೊಳ್ || ೮೦
ವ || ಆ ಸರ್ವಜ್ಞಂಗೆ ಕೆಲರ್ ಕೆಯ್ಗಳಂ ಮುಗಿದು –
ಕಂ || ನಿರವದ್ಯಬೋಧ ಮಹಿಮಾ
ಕರ ಭರತದ ಭಾವಿಚರಮತೀರ್ಥಕರತ್ವಂ
ದೊರೆಕೊಳ್ಗುಮೆಂಬ ರೂಢಿಯ
ಮರೀಚಿ ಬಹಿರಾತ್ಮನೀಗಳೆಂತಾಗಿರ್ದಂ || ೮೧
ಉ || ಎಂದನುರಾಗದಿಂದೆ ಬೆಸಕೊಳ್ವುದುಮಾವಿಳಸಜ್ಜಿನೇಂದು ನೀ
ನಿಂದೆಸೆವೀ ನಗೇಂದ್ರದೊಳಿಭೇಂದ್ರಕುಳಾಂತಕನಾಗಿ ವರ್ತಿಪೊಂ
ದಂದಮುಮಂ ಮಹಾನರಕ ದುಸ್ಸಹ ದುಃಖಮನುಂಡು ನಾಡೆಯುಂ
ಬಂದುದುಮಂ ಬಲಂ ಬೆಸಸಿದಂ ನಿಸದಂ ವಸುಧೈಕಬಾಂಧವಂ || ೮೨
ಗದ್ಯಂ
ಇದು ನಿಖಿಳಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀಕಳಹಂಸಾಯಮಾನ ಮಾನಿತ
ಶ್ರೀ ನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನ ಪುರಾಣದೊಳ್
ಚಾರಣಮುನಿ ರಾಜಾಗಮನ ಮೃಗರಾಜಭವಾವಳಿ ವರ್ಣನಂ
ದಶಮಾಶ್ವಾಸಂ.
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಏಕಾದಶಾಶ್ವಾಸಂ (೧)
ಕಂ || ಶ್ರೀ ಕಮಳಾಧರ ದಿವ್ಯರ
ವಾಕರ್ಣನಮಂತರಂಗಕಮಳಾಕರಮಂ
ವ್ಯಾಕೋಚಿಸೆ ನಲಿದುದು ಸಭೆ
ಸಾಕಲ್ಯದೆ ಪಂಚಪರಮಗುರುಪದವಿನತಂ || ೧
ವ || ಮತ್ತಂ ನೀನೆಯ್ದೆವಂದ ನರಕಲೋಕಪ್ರಪಂಚಮಂ ದುಷ್ಪರಿಣಾಮಫಳಪ್ರಬೋಧನಾರ್ಥಂ ಭವ್ಯಸಭೆಗೆ ಬೆಸಸುವುದುಂ ಕೇಳ್ದು ಬಂದೆವದೆಂತೆಂದೊಡೀ ಮಹೀತಳದ ಕೆಳಗಣ ಭವನವ್ಯಂತರನಿವಾಸಾಧಃಸ್ಥಿತ ಪ್ರಥಮನರಕದಿಂ ಮೊದಲ್ಗೊಂಡು –
ಕಂ || ಒಂದೊಂದು ರಜ್ಜುವಿಂ ಕೆಳ
ಗೊಂದೊಂದಿರ್ದಪುವು ನಾರಕರ ಪಾಪರಜಂ
ಮಂದಯ್ಸಿ ಬಲಿದು ನೆಲನಾ
ದಂದದೆ ದುಸ್ಪರ್ಶವಿಷಮ ನರಕಾವನಿಗಳ್ || ೨
ವ || ಆ ಭೂಮಿಗಳಿಂದ್ರಗೋಪಾದಿ ನಾಮದಂತನಾದಿಸಿದ್ಧಂಗಳಪ್ಪ ರತ್ನಪ್ರಭಾದಿ ನಾಮಂಗಳಂ ತಾಳ್ದಿದುವವಱೊಳ್ –
ಕಂ || ಅಗೆಮೂಡುವಂದದಿಂ ತೆ
ರ್ಕೆಗೊಂಡು ಕಿಱುಮೊನೆಯ ಸೆಲೆಗಳಿಡಿಕಿಱಿದಿರೆ ನೆ
ಟ್ಟಗೆ ಪಾಪದಗೆಯ ನೆಲೆವಡ
ಲಗೆಗಳಿವೆನಿಸುವುವು ನರಕಬಿಲಪಟಲಂಗಳ್ || ೩
ವ || ಅವೆಲ್ಲಂ ನಾಲ್ವತ್ತೊಂಬತ್ತು ಪಟಲಮಕ್ಕುಂ ಅಲ್ಲಿ ರತ್ನಪ್ರಭೆಯ ಪದಿಮೂಱು ಪಟಲ ದೊಳಂ ಮೂವತ್ತು ಲಕ್ಕೆ ಶರ್ಕರಾಪ್ರಭೆಯ ಪನ್ನೊಂದು ಪಟಲದೊಳಮಿಪ್ಪತ್ತಯ್ದು ಲಕ್ಕೆ ವಾಳುಕಾಪ್ರಭೆಯ ನವಪಟಲದೊಳಂ ಪದಿನೈದು ಲಕ್ಕೆ ಪಂಕಪ್ರಭೆಯ ಪಟಲ ಸಪ್ತಕದೊಳಂ ಪತ್ತುಲಕ್ಕೆ ಧೂಮಪ್ರಭೆಯಯ್ದು ಪಟಲದೊಳಂ ಮೂಱು ಲಕ್ಕೆ ತಮಃ ಪ್ರಭೆಯ ಮೂಱು ಪಟಲದೊಳಮಯ್ದುಗುಂದಿದೊಂದು ಲಕ್ಕೆ ಮಹಾತಪಃ ಪ್ರಭೆಯೊಂದು ಪಟಲದೊಳಮಯ್ದು ಬಿಲಂಗಳಕ್ಕುಂ ಅವೆಲ್ಲಂ ಇಂದ್ರಕ ಶ್ರೇಢೀಬದ್ಧಪ್ರಕೀರ್ಣಕವಿಕಳ್ಪದಿಂ ತ್ರಿವಿಧಮಾಗಿರ್ಪುವು ಅವಱಗಲಂಗಳಸಂಖ್ಯಾತ ಯೋಜನಂಗಳ್ ಕೆಲವು ಸಂಖ್ಯಾತ ಯೋಜನಂಗಳ್ ಪಟಳಮಧ್ಯದೊಳಿಂದ್ರಕಂಗಳಿರ್ಪುವು ಅವಱಿಣ್ದಿಸೆಯೊಳಂ ತರ ತರದಿಂ ಶ್ರೆಢೀಬದ್ಧಂಗಳಿರ್ಪುವು ಅವಱೆಡೆಯೆಡೆಯೊಳ್ ಪೂವಲಿಗೆದಱಿದಂದದಿಂ ಪ್ರಕೀರ್ಣಕಂಗಳಿರ್ಪುವು ರತ್ನಪ್ರಭೆಯಿಂದಂ ಧೂಮಪ್ರಭಾತ್ರಿಚರಣ ಭಾಗಂಬರಮಿರ್ದು ಬಿಲಂಗಳೊಳಗೆ ಮಂದರಮಹೀರಧರಪ್ರಮಾಣದಾಲಿಗೋಡುವ ಲೋಹಪಿಂಡಮಂ ಕೊಂಡೊಯ್ದೆತ್ತಾನುಮಿೞಿಪಿದೊಡಮಾಕ್ಷಣದೊಳೆ ಕರಗಿಸಲಾರ್ಪ ಘರ್ಮಮೊರ್ಮೆ ಮಾಣದೆ ಧಗದ್ಧಗಿಸುತ್ತುಮಿರ್ಪುದಲ್ಲಿಂದತ್ತ ಮಹಾತಮಃಪ್ರಭೆವರಮಿರ್ದು ಬಿಲಂಗಳೊಳಗೆ ತದ್ಗಿರೀಂದ್ರ ಸದೃಶಮಪ್ಪ ಕಡುಗಾಯ್ದು ಕೆಂಗಲಿಸಿದ ಲೋಹದಬಟ್ಟನುಯ್ದಿೞಿಪಲೊಡಂ ನೆಲನನೆಯ್ದೆ ಮುಟ್ಟದ ಮುನ್ನಂ ಮುರಿಂಟಿಸಲಾರ್ಪ ಹಿಮಮೆಂದುಂ ಕುಂದದತ್ಯದ್ಭುತ ಮಾಗಿರ್ಕುಮಂತನಿತು ಬಿಲಂಗಳೊಳವಱ ಮೇಗಣಟ್ಟುಗಳೊಳ್ –
ಕಂ || ತಲೆಕೆಳಗಾಗಿರ್ಪುವು ಬಾ
ವಲಂತೆ ವೀಭತ್ಸ ಕುತ್ಸಿತಾಕಾರಂಗಳ್
ಮಲಿನಂಗಳ್ ನಿಜಮುಖ ನಿ
ರ್ಗಲಿತ ಮಹಾಪೂತಿಗಂಧಭರಿತಾವನಿಗಳ್ || ೪
ಖರ ಜಂಬುಕೋಷ್ಟ ವೃಕ ಸೂ
ಕರ ಶುನಕ ಚಮೂರ ವಾನರಾದ್ಯಾನನದೊಳ್
ದೊರೆಯೆನಿಪಾಕೃತಿಗಳ ದು
ಸ್ತರ ಯೋನಿಮುಖಂಗಳೆಯ್ದೆ ಸಂಛನ್ನಂಗಳ್ || ೫
ಅವು ವಿಷದುರುಳಿಗಳಂ ಕಾ
ಱುವಂದದಿಂ ಧರೆಗೆ ತಮಮನುಗುೞ್ವಂದದಿನಿ
ರ್ಪುವು ನವನಾರಕತತಿಮುಖ
ವಿವರಂಗಳನಿೞಿದು ಬೇೞುತಿರ್ಪವಸರದೊಳ್ || ೬
ದಾರುಣಲೇಶ್ಯೆಗಳಿಂ ಬ
ಹ್ವಾರಂಭ ಪರಿಗ್ರಹತ್ವದಿಂದೊದವಿದ ದು
ರ್ವಾರ ದುರಿತಪ್ರಭಾವಂ
ಘೋರ ಮಹಾನರಕಯೋನಿಯೊಳ್ ಪುಟ್ಟಿಸುಗುಂ || ೭
ಅತಿರೌದ್ರರಾಜಿಲೋಲರ್
ಗತಧರ್ಮ ದಯಾಗುಣರ್ ಸದಾ ವೈರಸಮ
ನ್ವಿತರಾರ್ಗಮೆಱಗದತ್ಯು
ದ್ಧತರೆನಿಪ ದುರಾತ್ಮರುಗ್ರನರಕದೊಳಾಳ್ಗುಂ || ೮
ಎನಿತು ಧನಲಾಭಮಾದೊಡ
ಮನವರತಂ ಮನದ ಬಡತನಂ ಪೋಗದೆ ಕೆ
ಮ್ಮನೆ ಕುದಿವ ತೀವ್ರತೃಷ್ಣೆಯ
ಮನುಜರ್ ವೈತರಣಿಯೊಳಗೆ ಪುಗುವರವಶ್ಯಂ || ೯
ಕನಸಿನೊಳಮಳಿಪಲಾಗದು
ಮುನಿದಂಗಂ ಮುನಿಯಲಾಗದೆಂಬಾರ್ಹತಮಂ
ಜನಹಿತಮಂ ದುರ್ವ್ಯಸನಿಗ
ಳೆನಸುಂ ಸೈರಿಸದೆ ಪೞಿದಧೋಗತಿಗಿೞಿಗುಂ || ೧೦
ಬ್ರತಗುಣ ಚಾರಿತ್ರಯಶೋ
ಲತೆಗಳನೊರ್ಮೊದಲೆ ಸುಡುವ ದಾವಾಗ್ನಿಯೆನಿ
ಪ್ಪತಿಪಾತಕಮನ್ಯಸ್ತ್ರೀ
ರತಿಲೋಲತೆ ನರಕಗತಿಯ ಪೆರ್ವಟ್ಟೆ ವಲಂ || ೧೧
ಪೆಱರಂ ಪೞಿದುತ್ಸಾಹಿಪ
ಪೆಱರಂ ಪರಿಭವಿಸಿ ಸುಖಮನೆಯ್ದುವ ಮನದೊಳ್
ಪೆಱರುನ್ನತಿಯಂ ಸೈರಿಸ
ದಱಗುಲಿಗಳ್ ನರಕದುಃಖಭಾಜನರಪ್ಪರ್| ೧೨
ಮ || ಸಮಸಂದಿಂದ್ರಿಯ ದರ್ಪದಿಂ ಪ್ರಬಳಮೋಹಾವೇಶದಿಂ ಕ್ರೂರಭಾ
ವಮನೆಯ್ದುತ್ತುಮಸಂಜ್ಞಿಗಳ್ ಸರಿಸೃಪಂಗಳ್ ಪಕ್ಷಿಜಾಳಂ ಭುಜಂ
ಗಮಯೂರಂ ಗಜವೈರಿಗಳ್ ವನಿತೆಯರ್ಕಳ್ ಮರ್ತ್ಯ ಮತ್ಸ್ಯೋತ್ಕರಂ
ಕ್ರಮದಿಂ ಪುಟ್ಟುಗುಮಾದ್ಯ ಭೂಮಿಯಿನಧೋಧೋಭೂಮಿಸೀಮಂಬರಂ || ೧೩
ಕಂ || ಮದದಿಂ ಮೆಯ್ಯಱಿಯದೆ ಮಾ
ಣದಿಲ್ಲಿ ದುರ್ವಿಷಯಸುಖಮನನುಭವಿಸಿದವರ್
ಮದಮುಡುಗಿ ನಡುಗುತುಂ ನರ
ಕದೊಳೆಯ್ದುವ ದುಃಖಕೋಟಿಗಳ್ ವಿಷಮಂಗಳ್ || ೧೪
ವ || ಅದೆಂತೆನೆ-
ಕಂ || ಮೊದಲಚ್ಚಿಗಮನದೇವೇ
ೞ್ವುದೊ ಗರ್ದುಗಿನಕಾಯನೊಳಗು ಪೊಱಗಾಗಿ ಮಗು
ೞ್ಚಿದ ತೆಱದಿನಿರ್ದ ದುಸ್ಪ
ರ್ಶದ ಯೋನಿಗಳೊಳಗೆ ನೆಲಸುವುವು ಜೀವಂಗಳ್ || ೧೫
ವ || ಅಂತು ನೆಲಸಿದಂತರ್ಮುಹೂರ್ತದೊಳ್ ಆಹಾರಶರೀರೇಂದ್ರಿಯೋಚ್ಛ್ವಾಸ ಭಾಷಾ ಮನಃ ಪರ್ಯಾಪ್ತಿಗಳ್ ನೆಱೆವುದುಂ ರೋಮರೋಮಂದಪ್ಪದೆ ಸರ್ವಾಂಗಮಂ ವೃಶ್ಚಿಕಸಹಸ್ರಂಗಳೊಡನೆ ಮಿಡಿದಂತಪ್ಪ ಬೇನೆಗಮನಂತಗುಣಮೆನಿಪ ದೇಹ ವ್ಯಥೆಯ ನೊದವಿಸುತ್ತುಂ ಉದಯಿಸುವ ಹಾಳಾಹಳಸಮಾನ ತೀವ್ರಾನುಭಾಗದ ದುರಿತಭಾರದಿಂ ಬೀೞ್ವಂತೆ ದೊಕ್ಕನೆ ಬಿೞ್ದು ಗಗನಾಗ್ರದಿಂ ಶಿಲಾತಳದೊಳ್ ಬಿೞ್ದಲೋಹದ ಗುಂಡಿನಂತೆ ಪುಟನೆಗೆದು ಪಲಸಿನಪಣ್ಣನನುಕರಿಪ ಮೊನೆದುಱುಗಲ ವಜ್ರದಶಿಲೆಯೊಳಪ್ಪಳಿಸಿ ಮಗುೞೆ ಬಿರ್ದು ಜರ್ಜರಿತಗಾತ್ರರಾಗಿ ಬಾಯೞಿದೊಳಱಿ ಪೊರಳುತ್ತುಮೆೞ್ದು ನಿಂದಿರ್ದು ದೆಸೆಗಳಂ ನೋೞ್ಪಾಗಳ್ –
ಕಂ || ಪೊಡೆವ ಬಱಸಿಡಿಲ ತೆಱದಿಂ
ಕಡಂಗಿ ಗರ್ಜಿಪ ಪುರಾಣನಾರಕನಿವಹಂ
ತಡೆಯದೆ ನುಂಗುವವೋಲ್ ಕ
ಣ್ಕಿಡಿಯಂ ಕಂಡಮುಮನುಗುೞೆ ಮುಳಿದೀಕ್ಷಿಸುತುಂ || ೧೬
ಪರಿತಂದು ಗಂಟಲಂ ಮುರಿ
ಮುರಿ ಸೀೞ್‌ಸೀೞೆಂಬ ನುಡಿಗೆ ಭಯದಿಂ ನಡುಗು
ತ್ತಿರೆಯಿರೆ ಮನದೊಳ್ ದಿಗಿಲೆಂ
ದುರಿ ನೆಗೆವವೊಲುದಯಿಕುಂ ವಿಭಂಗಜ್ಞಾನಂ || ೧೭
ವ || ಅಂತು ತಮಗಂ ಪೆಱರ್ಗಂ ದುರಂತಸಂತಾಪನಿಮಿತ್ತಮಾಗೆ ಪುಟ್ಟಿದ ವಿಭಂಗಜ್ಞಾನದಿಂ ನರಕಲೋಕ ವೃತ್ತಾಂತಮನಱಿದು –
ಮ || ಜಿನಧರ್ಮಕ್ಕೆ ದಯಾರಸಾಬ್ಧಿಗೆ ವೃಥಾ ವಿದ್ವೇಷಮಂ ಮಾೞ್ಪ ಮು
ನ್ನಿನ ದುರ್ಭಾವದಿನಾದ ಪಾಪಾದ ಫಲಂ ನಿಷ್ಕಾರಣಂ ದ್ವೇಷದು
ರ್ವಿನಮಂ ನಾರಕಕೋಟಿಯೊಳ್ ಪಡೆವುದುಂ ನಾಯ್‌ನಾಯ್ಗಳೊಳ್‌ಪೋರ್ವವೋಲ್
ಮುನಿದಾರ್ದೊರ್ವರನೊರ್ವರೆಯ್ದೆ ಕಡಿಖಂಡಂ ಮಾಡುತುಂ ದಂಡಿಪರ್ || ೧೮
ವ || ಅದಲ್ಲದೆಯುಂ –
ಕಂ || ಉರಿವನಳಂಗಾಜ್ಯಾಹುತಿ
ದೊರೆಕೊಂಡವೊಲುಂತೆ ತಮ್ಮೊಳಿಱಿವವರ್ಗಸುರಾ
ಮರಸಮಿತಿ ಪೂರ್ವವೈರ
ಸ್ಮರಣಮನೆೞ್ಚಱಿಸೆ ಕೋಪಶಿಖಿ ದಳ್ಳಿಸುಗುಂ || ೧೯
ವ || ಮತ್ತಂ ಕೞ್ತಲಿಸುವ ರಾತ್ರಿಯೊಳ್ ಕಾಣ್ಬ ಗೂಗೆಗಳಂತೆ ವಿಭಂಗಜ್ಞಾನದಿನವರವರ ಪೂರ್ವಭವದೋಷಾವಿದ್ಧಮಪ್ಪ ಚೇಷ್ಟೆಗಳನಱಿವುತ್ತುಂ ತಮ್ಮ ದೋಷಮಂ ತಾವೆಣಿಸದೆ ಕಳ್ಳರ್ ಕಳ್ಳರಂ ಪಾಂಬರ್ ಪಾಂಬರಂ ಮುನಿದು ಮೂದಲಿಸುವಂತೆ ಮೂದಲಿಸುತ್ತುಂ-
ಕಂ || ಇವಱಿಂದಿವು ಸವಿಯೆನುತುಂ
ಸವಿನೋೞ್ಪೈ ಪಲವು ತೆಱದ ಮೃಗದಡಗನಿವಾ
ವುವು ಸವಿ ಪೇೞೆಂದೆನುತದ
ನವಯವಗಳಂ ಕೊಯ್ದು ಗಿಡಿವರವನಾನನದೊಳ್ || ೨೦
ಮೊಱೆಯೞಿವ ಮದ್ಯಪಾನಮ
ನಱನೆಂದುಂ ಮಧುವನಂಟು ತಲೆಯೊಳ್ ತಳಿಯಿ
ಪ್ಪಱಗುಲಿಗಳ ತಲೆಯಿಂದಿೞಿ
ಯೆಱೆವರ್ ತಳ್ತಳಿಸಿ ಕುದಿವ ಲೋಹದ್ರವಮಂ || ೨೧
ಎಲವೆಲವೊ ನೀನಗಲ್ದೊಡೆ
ನಿಲಲಾಱದ ಪಾಂಬೆ ಬಂದಳೀಯಿರ್ದಳೆ ಬಾ
ನಲಿದು ನೆರೆಯೆಂದು ಕಡುಗಾ
ಯ್ದಲೋಹಪುತ್ರಿಕೆಯನಾಗ್ರಹದಿನಪ್ಪಿಸುವರ್ || ೨೨
ವ || ಅಂತಪ್ಪಿಸುವುದುಂ ಮೆಯ್ ಬೇಯೆ ಕುದಿದು ನೊರೆಗೊಂಡು ರಸರುಧಿರ ಬಿಂದುಗಳುಚ್ಚಳಿಸೆ ಮುನ್ನುಂ ಪರಕಾಂತಾರತರೇಕಾಂತದೊಳ್ ಘರ್ಮಬಿಂದುಗಳೊಳಗೆಯೇ ಹಮ್ಮದಂ ಬೋಗಿರ್ಪುದನನುಕರಿಸುವಂತೆ ಮುಚ್ಚೆವೋಗಿ ಕಿಱಿದುಬೇಗದಿನೆೞ್ಚತ್ತು ಸಂತಾಪದಿಂ ನೀರಡಸಿ ನಿಲಲಾಱದೆ ದೆಸೆದೆಸೆಗಳನಾರಯ್ದು ನೋೞ್ಪಾಗಳ್ –
ಕಂ || ಪೆಱರಂ ಮಱುಗಿಪ ತಾಮುಂ
ಮಱುಗುವ ಕಷ್ಟರ ಕಷಾಯ ಕಾಲುಷ್ಯಮದೀ
ತೆಱನೆಂದು ಪೇೞ್ವವೋಲ್ ಸು
ತ್ತಿಱಿದುಲಿಗುಂ ಕುದಿದು ಪರಿಯುತುಂ ವಿಷನದಿಗಳ್ || ೨೩
ವ || ಅದಲ್ಲದೆಯುಂ ಕುತ್ಸಿಕ ವಿಷಯಸೇವೆಯಿಂ ಮಧ್ಯಲೋಕವರ್ತಿಗಳ ಚೈತನ್ಯದೊಳಾದ ನಾನಾವರ್ಣ ಕುಷ್ಟರೋಗಂಗಳೆನಿಸುವತ್ಯಶುಭಂಗಳಪ್ಪ ವೀರ ಭೀಭತ್ಸ ಹಾಸ್ಯ ರೌದ್ರ ರಸಂಗಳುಂ ಅತ್ಯುತ್ಕಟಂಗಳಾಗೆ ಪೊಱಪಾಯ್ದು ಪೊನಲ್ವರಿದು ನೀಚಗತಿ ಪರಿಣತಂಗಳಾಗಿ ನರಕಭೂಮಿಗವತರಿಸಿ ಕಾೞ್ಪುರಂ ಮಸಗಿದಂತಿರ್ಪ ಜಳಚರವಿದಾರಿತ ನಾರಕಶರೀರ ಧಾತು ಸಮ್ಮಿಶ್ರಿತ ನಾನಾವರ್ಣ ವಿಷಜಳಪ್ರವಾಹದ ವೈತರಣಿಯಂ ಕಂಡು ನೀರ್ಗುಡಿ ಯಲೆಂದು ಪೋಗಿ –
ಕಂ || ಪುಗಲೊಡಮಲ್ಲಿಯ ಮಕರಾ
ದಿಗಳುಗಿಬಗಿಮಾೞ್ಕುಮಾಸೆಯಿಂ ವಿಷಜಳಮಂ
ಮೊಗೆದು ಕುಡಿಯಲೊಡಮೆರ್ದೆ ಕರ
ಗುಗುಮರಿದಾಯ್ತೆಂದು ನಾರಕರ್ ಪೆಳಱುವಿನಂ || ೨೪
ವ || ಮತ್ತಮಾನದಿಯ ತಡಿವಿಡಿದಿರ್ದ ಬನದ ನೆೞಲನಾಸೆವಟ್ಟು ಪೋಪಾಗಳ್ –
ಕಂ || ಕುಲಟಾ ಯೌವನವನದೊಳ್
ವಿಳಾಸಮಂ ಮೆಱೆದು ಭೋಗಿಪವರ್ಗಗಳ ಪಾಪಂ
ಫಲಿಯಿಸಿದುದೆನಿಸುಗುಂ ಪೊ
ರ್ದಲೊಡಂ ಸಿೞ್ವಿಱಿವ ಖಂಡಿತಪಸಿಪತ್ರವನಂ || ೨೫
ನನೆಗಣಿ ನಡುಗುಂ ಕಾಮಿಗ
ಳನೆಂಬ ಮಾತಿಲ್ಲಿ ಪುಸಿ ಪರಸ್ತ್ರೀರತರಂ
ನನೆಯ ಮೊನೆಯಂಬು ಮಲರಲ
ಗಿನಂಬುಮಾ ಬನದೊಳುರ್ಚಿ ನೋಯಿಪುದು ದಿಟಂ || ೨೬
ವ| ಅದಲ್ಲದೆಯುಂ –
ಕಂ || ಒಳಗೊಳಗೆ ಕಳ್ದರಂ ಪುಸಿ
ಗೆಳೆಯಿಂದೊಳಗೊಳಗೆ ಸುೞಿದು ಪರವನಿತಾಸಂ
ಕುಳದೊಳ್ ನೆರೆದರನವರಘ
ಮೊಳಮೊಳಗಿ ಱಿಗುಂ ವಿಚಿತ್ರರೋಗಚ್ಛಲದಿಂ || ೨೭
ಮ || ಸ || ಜ್ವರ ದಾಹ ಶ್ವಾಸ ಕಾಸ ಬ್ರಣ ಪಿಟಕ ಶಿರೋರೋಗ ಸರ್ವಾಂಗಶೂಲಾ
ದಿ ರುಜಾಸಂದೋಹಪೀಡಾಭರದಿನೊಳಱುತುಂ ಸುತ್ತಲುಂ ಬೇನೆಯಿಂದಂ
ಬಿರಿಯುತ್ತುಂ ನಾರಕರ್ಕಳ್ ಬಿರಿಕಿನೆಡೆಗಳಂ ಶಸ್ತ್ರದಿಂ ಸೀೞ್ವುದುಂ ಗೋ
ಳ್ಗರೆಯುತ್ತುಂ ಕೂಗಿಡುತ್ತುಂ ಮೊಱಿಯಿಡುತುಮತಿಕ್ಲೇಶದಿ ಬರ್ದುಕಿರ್ಪರ್ || ೨೮
ವ || ಮತ್ತಮಾ ನಾರಕನಿಕಾಯಕ್ಕೆ –
ಕಂ || ಧಾರಿಣಿಯನೆಯ್ದೆ ನುಂಗುವ
ವಾರಾಶಿಯನೆಯ್ದೆ ಪೀರ್ವ ತವಕದ ಪಸಿವುಂ
ನೀರೞ್ಕೆಯುಮೆಂದುಂ ಕಿಡ
ವೋರೊರ್ಮೆಯುಮನ್ನಪಾನಲವಮಂ ಪಡೆಯರ್ || ೨೯
ಪಸಿದು ಲವಲವಿಸೆ ಬಿಸಿಱಂ
ಪೊಸೆಯುತ್ತುಂ ಬಿೞ್ದು ನೆಲದ ಮಣ್ಣಂ ಕಾರ್ವರ್
ಬಸಮೞಿಯುತಿರ್ಪರವರಾ
ರ್ಜಿಸಿದುತ್ಕಟಮಪ್ಪ ಪಾಪಮೇನಿನಿವಿರಿದೋ || ೩೦
ಆ ವಿಷಮೃತ್ತಿಕೆಯಂ ತಂ
ದೀ ವಸುಧೆಯೊಳೆತ್ತಲಾನುಮಿಕ್ಕಿದೊಡೞಿಗುಂ
ಗಾವುದರಱೊಳಗಿರ್ದನಿತುಂ
ಸ್ಥಾವರಜಂಗಮಮೆನಿಪ್ಪ ಜೀವನಿಕಾಯಂ || ೩೧
ವ || ಮತ್ತಮಾ ದುಃಖಜೀವಿಗಳ್ –
ಕಂ || ಉದಧಿಗೆಣೆಯಿನಿಸಿದಾಯು
ಷ್ಯದ ಕಡೆವರಮೆಯ್ದೆ ಘಟ್ಟಿಗಾಳೆಗದವರಂ
ದದಿನಶುಭಕರ್ಮದಾವೇ
ಶದಿನೊರ್ವರನೊರ್ವರಿೞಿದು ನಮೆಯುತ್ತಿರ್ಪರ್ || ೩೨
ನರಕದ ವಿಚಿತ್ರ ದುಃಖೋ
ತ್ಕರಮಂ ತಾವುಣುತುಮಿದಿರುಮಂ ಬಾಧಿಸುವರ್
ಪೊರೆದ ದವಾಗ್ನಿಯಿನಡವಿಯ
ಮರಂಗಳುರಿಯುತ್ತುಮೊಂದನೊಂದುರಿಪುವವೋಲ್ || ೩೩
ಪರಿವಿಡಿಯಿನೊಂದು ಮೂಱಾ
ಯುರಬ್ಧಿ ಬೞಿಕೇೞು ಪತ್ತು ಪದಿನೇೞಿಪ್ಪ
ತ್ತೆರಡಕ್ಕುಮಾಱನೆಯ ಧರೆ
ವರೆಗಂ ಮೂವತ್ತುಮೂಱು ಚರಮಾವನಿಯೊಳ್ || ೩೪
ಮೊದಲವರ ಶರೀರೋದಯ
ಮದೇೞೆ ಬಿಲ್ ನೂಱು ಹಸ್ತಮಾಱಂಗುಲಮಂ
ತದಱಿಂ ದ್ವಿಗುಣ ಕ್ರಮಮ
ಪ್ಪುದು ಕಡೆವರಮಲ್ಲಿ ಪಂಚಶತ ಧನುವಕ್ಕುಂ || ೩೫
ಸೆರೆಗಳ್ ಪರ್ವಿರೆ ತುಱಿಯುಂ
ಕೆರಕುಂ ದುಷ್ಟ ಬ್ರಣಂಗಳುಂ ಕುಂದದವಂ
ದಿರ ತನುಗಳ್ ಪಾಪದಫಲ
ದ ರಾಶಿಗಳ್ ಲಚ್ಚಿಸಿರ್ದ ತೆಱದಿಂದಿರ್ಕುಂ || ೩೬
ಮಿದಿಯದ ಕೊಳೆ ಮಣ್ಣಿಂದಱಿ
ಯದವರ್ ಚೆಚ್ಚರಮವಜ್ಞೆಯಿಂ ನೋಡದೆ ಮಾ
ಡಿದ ರೂಪಿನಂತೆ ನೇರ್ಪಿ
ಲ್ಲದ ವಿಕಟಾಕೃತಿಯ ಹುಂಡಸಂಸ್ಥಾನಂಗಳ್ || ೩೭
ಒಳಗಣ ದುರ್ಗಂಧಮದ
ಗ್ಗಳಿಸಿರೆ ಮೆಯ್ ತಾನೆ ಪೇಸಿ ಬಹುಮುಖದಿಂದಾ
ಗಳುಮುಗುೞ್ವ ಮಾೞ್ಕೆಯಿಂ ಪು
ಣ್ಗಳ ಬಾಯಿಂ ಪಡಿಕೆನಾರ್ಪರಸಿಗೆಗಳೊಸರ್ಗುಂ || ೩೮
ಗಱಿ ಕಿೞ್ತ ಕೀತಬಾವಲ
ತೆಱದಿಂ ಬೀಭತ್ಸಮಪ್ಪೊಡಲ್ಗೆ ಕೆಲರ್ ಬೇ
ಸಱುತುಂ ನೆನೆವರ್ ಮುನ್ನಿನ
ಪೆಱರಂಗನೆಯರ್ಗೆ ಮೆಱೆದ ಚೆನ್ನಿಗತನಮಂ || ೩೯
ಸೀರುಡುವಿನ ಕರಡಿಯ ಮಾ
ರ್ಜಾರದ ವಾಯಸದ ದನಿಗಮತಿಕಷ್ಟಂಗಳ್
ನಾರಕರ ದುಃಸ್ವರಂಗಳ
ಘೋರಂಗಳ್ ಕರ್ಣಶೂಲಮಂ ಪುಟ್ಟಿಸುಗುಂ || ೪೦
ನೆನೆದು ಕೆಲರ್ ಮಱುಗುವರೊಡನೆ
ದ ನಿಜಧ್ವನಿ ಭಿನ್ನಕಂಠ ಗರ್ದಭ ಕರಭ
ಧ್ವನಿಗಂ ಕರ್ಕಶಮಾಗಿರೆ
ವನಮೃಗಮಂ ಗೋರಿಗೊಳಿಪ ಮುನ್ನಿನ ದನಿಯಂ || ೪೧
ವ || ಅದಲ್ಲದೆಯುಂ –
ಕಂ || ದಾವಾಗ್ನಿಯನೆೞ್ಚಱಿಪ ಮ
ಹಾವಾಯುವಿನಂತೆ ತಮ್ಮ ಮನದಳಿಪಂ ನಾ
ನಾವಿಧ ದುರಾಗಮೋಕ್ತಿಗ
ಳಾವಗಮೆೞ್ಚಱಿಸೆ ಪೂರ್ವಜನ್ಮಾಂತರದೊಳ್ || ೪೨
ವ || ಮೆಚ್ಚಿದಂತಾಡಿ ದುರಾಚಾರಂ ಪೆಸರ್ಗೊಂಡು ಮೂದಲಿಸುತ್ತುಮಿರೆ ಮುನ್ನಮೋರೊರ್ಮೆ ವಿನೋದದಿಂ ಕೇಳ್ದ ಜೈನಾಗಮೋಕ್ತಿಗಳಂ ನೆನೆದು –
ಕಂ || ಅಮಮ ಜಿನಮತಮೆ ಸಕಳಾ
ಗಮ ತಿಳಕಮೆ ಜೀವಹಿಂಸೆಯಿಂ ದುರ್ಗತಿಯ
ಕ್ಕುಮಮೋಘಮೆಂಬ ಜಿನವಾ
ಕ್ಯಮೆ ದಿಟಮೆಂದೀಗಳಱಿದೆವೆಂಬರ್ ಕೆಲಬರ್ || ೪೩
ವ || ಮತ್ತಮೋರೊರ್ವರ್ –
ಕಂ || ಮಱುಭವಮುಳ್ಳುದು ದಿಟಮೆಂ
ದಱಿವೊಡಮೀ ತೆಱದವಸ್ಥೆ ನರಕದೊಳುಂಟೆಂ
ದಱಿವೊಡಮಾ ಮೃಗಗಣಮಂ
ತಱಿವೆವೆ ಜೈನಾಗಮೋಕ್ತಿಯಂ ಮೀಱುವೆವೇ || ೪೪
ಕೊಲೆಯುಂ ಪುಸಿಯುಂ ಕಳವುಂ
ಕುಲಟಾರತಿಯುಂ ವಿಮೋಹಮುಂ ಪಾತಕಮೆಂ
ದಲಸದೆ ತಿಳಿಪುವ ಮುನಿಸಂ
ಕುಳಕ್ಕೆ ಕಡುಮುಳಿವ ಪಾಪಿಗೆನಗಿದು ಪಿರಿದೇ || ೪೫
ಅಂದು ಜಿನಮತದೊಳೆಸಗಿದೊ
ಡಿಂದೆನಗೀ ದುಃಖಮಾಗಲಱಿಯದು ಹಿಂಸಾ
ನಂದದ ಕಳ್ಗುಡಿವ ಮೃಷಾ
ನಂದದ ದುರ್ಮತದೊಳೆಱಗಿ ನರಕಕ್ಕಿೞಿದೆಂ || ೪೬
ಎಂದೊರ್ವರೊರ್ವರೀತೆಱ
ದಿಂದಂ ನೆನೆದುಂ ಗತಿ ಸ್ವಭಾವದೆ ಮತ್ತಂ
ಕುಂದದೊಗೆವ ಶುಭಲೇಶ್ಶೆಗ
ಳಿಂದಂ ಕಡುಮುಳಿದು ತಮ್ಮೊಳಿಱಿಯುತ್ತಿರ್ಪರ್ || ೪೭

ಮ || ಉರಿಯಂ ಕಾಱುತುಮೈಕಿಲಂ ಕೆದಱುತುಂ ತದ್ಭೂಮಿಗಳ್ ಪೀಡಿಸು
ತ್ತಿರೆಯುಂ ಕ್ರೋಧದಿನಾಗಳುಂ ಮಱುಗುತುಂ ಪ್ರಾಣಂಗಳಾವರ್ತಿಸು
ತ್ತಿರೆಯುಂ ನಾರಕಶಸ್ತ್ರಮುರ್ಚುತಿರೆಯುಂ ಕ್ಷುತ್ತೃಣ್ಮಹಾಬಾಧೆ ತ
ಳ್ತಿರೆಯುಂ ಕುತ್ತದ ಮೊತ್ತಮೊತ್ತುತಿರೆಯುಂ ಮತ್ತಂ ಚಿರಂಜೀವಿಪರ್ || ೪೮
ಕಂ || ಚಲದಿಂದನೇಕ ಜೀವಾ
ವಳಿಯಂ ಮುಂ ಬಾೞೆವಾೞೆ ಘಾತಿಸುತುಂ ಮ
ಮ್ಮಲ ಮಱುಗಿಸದಘಬೀಜದ
ಫಲದಿಂ ಚಿರಕಾಲಮೇಕೆ ನಮೆಯದೆ ಮಾಣ್ಬರ್ || ೪೯
ನರ ತಿರ್ಯಗ್ಯೋನಿಯ ಜೀ
ವರಾಶಿಗಳ ತೀವ್ರದುಃಖಮೆನಿತೊಳವನಿತುಂ
ನೆರೆದೊಡಮೇಂ ನರಕದೊಳೊ
ರ್ವರ ನಿಮಿಷದ ದುಃಖಲವಮುಮಂ ಪೋಲ್ತಪುವೇ || ೫೦
ಚಂ || ನಲಿನಲಿದಾಡಿ ಪಾಪಮನುಪಾರ್ಜಿಸಿ ತತ್ಪರಿಪಾಕದಿಂದೆ ಕೋ
ಟಲೆಗೊಳಗಾಗಿ ಬಾಯ್ವಿಡುವ ಮೂಢಜನಂಗಳ ಕೆಯ್ತಮರ್ತ್ಥಿಯಿಂ
ಜಲಜಲಿಪಗ್ನಿಯಂ ಪಿಡಿದು ಬೆಂದ ಬೞಿಕ್ಕೆ ಕನಲ್ದೊನಲ್ದು ಮ
ಮ್ಮಲ ಮಱುಗುತ್ತೆ ಬಾಯೞಿವ ಬಾಳಕಜಾಳಕದಂದಮಲ್ಲದೇ || ೫೧
ಕಂ || ಇದು ನರಕದುಃಖದೊಂದೇ
ಕದೇಶ ಕಥನಂ ಮೃಗೇಂದ್ರ ನಿಸ್ಸೀಮಮದೆಂ
ಬುದನಱಿಯೈ ಪೆಱತೇಂ ನೀ
ನದೆಲ್ಲಮಂ ಕಂಡುಮುಂಡುಮಱಿವುತ್ತಿರ್ದೈ || ೫೨
ವ || ಎಂಬುದುಮಾ ಸಕಳರ್ದ್ಧಿಸಂಪನ್ನರಪ್ಪ ಬೋಧನಿಧಿಗಳ ಸನ್ನಿಧಿಯ ಸಾಮರ್ಥ್ಯದಿಂ ಮೊದಲೊಳೆ ಜಾತಿಸ್ಮರನಾಗಿ ಕೇಳುತ್ತುಮಿರ್ದುದಱಿನನಿತುಮನವಧಾರಿಸಿ –
ಕಂ || ಮುನಿ ಪೇೞ್ದ ನರಕಗತಿಯೆನ
ಗನುಭೂತಂ ದೃಷ್ಟಮಿವರ್ಗಿದಂ ಪೇೞ್ದ ಮಹಾ
ತ್ಮನೆ ಸರ್ವಜ್ಞಂ ಪೆಱನ ಱಿ
ವನೆ ಸೂಕ್ಷ್ಮಾಂತರಿತ ದೂರವಸ್ತು ಸ್ಥಿತಿಯಂ || ೫೩
ಆ ನರಕಬಿಲದ ಯೋನಿ
ಸ್ಥಾನದ ನಾರಕರ ವಿವಿಧದುಃಖದ ತೆಱನಂ
ನಾನಾಪರಿಣಾಮಮನಿಂ
ತೇನುಂ ಪೊಱಗಾಗದಂತು ಪೇೞ್ವರುಮೊಳರೇ || ೫೪
ವ || ಎಂದು ಪರಿಭಾವಿಸಿ ಮತ್ತಂ ತನ್ನ ಮುನ್ನಿನ ಮರೀಚಿಯಾದಿಯಾದ ಭವದೊಳ್ ತನಗೆ ಸಮನಿಸಿದ ಸನ್ಮಾರ್ಗಮಂ ದೊರೆಕೊಂಡ ನಿಧಿಯನೊಡೆದು ಕಳೆವ ಮರುಳಿನಂತೆ ಗರ್ವದಿನವಜ್ಞೆಗೆಯ್ದು ಕೆಟ್ಟ ಕೇಡುಮಂ ವಿಶ್ವನಂದಿಯಾದಂದು ಕಾರುಣ್ಯರಸದಿಂ ಕವಲ್ತು ಪಲ್ಲವಿಸಿದೊಳ್ಗುಣಂಗಳಂ ತಳಿರ್ತ ಬನಮಂ ಕಾೞ್ಗಿಚ್ಚು ಪರ್ವಿದಂತೆ ಕಿಡಿಸಿದ ಕೋಪದಿನೆಯ್ದಿದಾಪತ್ತುಮುಂ ಪ್ರಥಮವಾಸುದೇವನಾಗಿ ತನ್ನ ನೆರಿಪಿದ ಶುಭಕರ್ಮದಾರುಣ ಸಮೀರಣಂ ತೇಜೋಮಯ ನಿಜಾಯುಃಪ್ರಾಣದೀಪಾಂಕುರಮಂ ಭೋಂಕೆನೆ ಬೀಸುವುದುಂ ಸ್ವಯಂಪ್ರಭೆಯನಗಲ್ದು ಮಹಾತಮಃಪ್ರಭೆಯೊಳೆಯ್ದಿದ ತೀಬ್ರದುಃಖ ಮುಮಂ ವರ್ತಮಾನಭವದೊಳ್ ತನ್ನ ನಖಮುಖಹತಿಯಿಂ ಮಿಡುಮಿಡಂ ಮಿಡುಕೆ ಬಾಯೞಿದೊಳಱಿ ಮರಣಮನೆಯ್ದಿದ ಹರಿಣಾದಿ ವನಮೃಗಂಗಳ ಗೋಳುಂಡೆಯುಮಂ ನೆನೆನೆನೆದು ಕರಮೞಲ್ದು ಕಣ್ಣನೀರ ಪೊನಲೊಳ್ ತೇಂಕುತ್ತುಮಿರೆ ಮುನೀಂದ್ರರಿಂತೆಂದರ್ –
ಕಂ || ಪೋದುದನಿಂತೆಣಿಸಿ ಕರಂ
ಖೇದಿಸುತಿರವೇಡ ಮುಂದೆ ನಿನಗೆಂದುಂ ದುಃ
ಖೋದಯಮಂ ಮಾಣಿಪ ಸೌ
ಖ್ಯೋದಯಮಂ ಮಾೞ್ಪ ಧರ್ಮಮಂ ನೆನೆ ಮನದೊಳ್ || ೫೫
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಏಕಾದಶಾಶ್ವಾಸಂ (೨)
ವ || ಎಂಬುದುಮಾ ನುಡಿಗೆ ಸಂತಸಂಬಟ್ಟು –
ಕಂ || ಎನಗೀ ಮಹಾತ್ಮರಂದದಿ
ರನುಗ್ರಹಂಗೆಯ್ವ ಪರಮಗುರುಗಳ್ ಪೆಱರಾರ್
ಎನುತುಂ ನಲಿದೀಕ್ಷಿಸಿದುದು
ಮುನಿರಾಜನ ವದನವನಜಮಂ ಮೃಗರಾಜಂ || ೫೬
ವ || ಅಂತಧಿಕ ಭಕ್ತಿಯುಕ್ತಪ್ರಮೋದದಿಂ ನೋಡಿ –
ಕಂ || ಮನಮೊಸೆದು ಪೊಗೞ್ವ ದಿವ್ಯಾ
ರ್ಚನೆಗಳಿನರ್ಚಿಸುವ ಬಗೆದುದಂ ಬೆಸಗೊಳುತಿ
ರ್ಪನಿಕರ್ತೆ ಯೋಗ್ಯಮಲ್ಲದ
ತನುವಾಯ್ತೆನಗೆಂದು ಪಿರಿದುಮುಮ್ಮಳಿಸುತ್ತುಂ || ೫೭
ಇರಲೊಡಮಿಂಗಿತಮಂ ಮುನಿ
ವರರೀಕ್ಷಿಸಿ ತಿಳಿದು ಕೆಲವು ಜನ್ಮದೊಳೆ ಜಗ
ದ್ಗುರುವಾಗಲಿರ್ದ ಜೀವಂ
ದುರಘದೆ ನುಡಿಯಲ್ಕಮಱಿಯದಿರ್ದುದೆನುತ್ತುಂ || ೫೮
ಕಾರುಣ್ಯದೃಷ್ಟಿಯಿಂ ಕಂ
ಠೀರವಮಂ ನೋಡಿ ಕಡೆಯದಾಗಾಮಿ ಭವಾ
ಕಾರಮುಮನವಧಿದೃಷ್ಟಿಯಿ
ನಾರಯ್ದತಿವಿಶದಮಾಗೆ ನೋಡಿದರಾಗಳ್ || ೫೯
ವ || ಅಂತು ನೋೞ್ಪುದುಂ ವರ್ತಮಾನಸಿಂಹಪರ್ಯಾಯವಿಶೇಷಮುಂ ಪುರೂರವ ಪರ್ಯಂತಮಾದತೀತಜನ್ಮಪರ್ಯಾಯಕೋಟಿಗಳುಂ ಮಿಥ್ಯಾತ್ಮಂ ವಿಷಜಳಧಿಯ ತೆರೆದುಱುಗಲೆನಿಸಿ ಪೊಱಪೊಣ್ಮಿದಸಂಖ್ಯಾತ ಲೋಕಮಾತ್ರ ದುಃಪರಿಣಾಮಂಗಳುಂ ಕರ್ಮುಗಿಲೊಡ್ಡಿನಿಂ ಕಱಂಗಿದ ಕಾರಿರುಳ ಘೋರಾಂಧಕಾರದೊಳ್ ಓರೊರ್ಮೆ ವಸ್ತು ವೈಚಿತ್ಯ್ರದಿಂ ಪೊಳೆವ ಮಿಂಚಿನಂತೆ ಮೋಹೋದಯದಿಂ ಕಳ್ತಲಿಸುವಂತರಂಗದಾರ್ತ ರೌದ್ರ ಪರಿಣಾಮಮಾಳಾಸಹಸ್ರದೆಡೆಯೆಡೆಯೊಳೇನಾನುಂ ಕಾರಣದಿನೊಗೆದ ಕೆಲಕೆಲವು ಶುಭ ಪರಿಣಾಮಂಗಳುಂ ತೀರ್ಥಕರ ಪುಣ್ಯನಾಮಾವಧಿಯಪ್ಪನಾಗತ ಜನ್ಮಪರ್ಯಯಂಗಳುಂ ಲಬ್ಧಿವಶದಿನುದಯಿಸುವ ಜಿನಭಕ್ತಿದಯಾರಮಣಿಯೇಱುಂಜವ್ವನದ ಚೆಲ್ವುಗಳೆನಿಸುವುತ್ತರೋತ್ತರ ಪ್ರಶಸ್ತಪರಿಣಾಮಂಗಳುಂ ಘಾತಿಕ್ಷಯದಿನಪ್ಪ ಪರಮಾರ್ಹಂತ್ಯ ಲಕ್ಷ್ಮಿಯುಂ ನಿಜಾವಧಿಬೋಧಮಣಿದರ್ಪಣದೊಳೊರ್ಮೊದಲೆ ಪೊಳೆಯೆ ಪರಿಭಾವಿಸಿ –
ಕಂ || ಆವಾದ ನೀಚಯೋನಿಯ
ನಾವಾದ ದುರಂತ ದುಃಖಮಂ ಮಿಥ್ಯಾತ್ವಂ
ಜೀವಕ್ಕೆ ಮಾಡದಿರ್ದಪು
ದಾವಾವೊಳ್ಪುಗಳನಾಗಿಸದು ಸಮ್ಯಕ್ತ್ವಂ || ೬೦
ಎಂದು ಬಗೆಯುತ್ತುಮವರಿಂ
ತೆಂದರ್ ಭುವನೈಕಪಾವನಂ ಭವ್ಯಜನಾ
ನಂದಕರಮೆನಿಪ ಸಮ್ಯ
ಕ್ತ್ವಂ ದೊರೆಕೊಂಡವರೆ ಧನ್ಯರಲ್ತೆ ಮೃಗೇಂದ್ರಾ || ೬೧
ವ || ಆ ಸಮ್ಯಕ್ತ್ವಮಂ ಸಪ್ತಪ್ರಕೃತಿಗಳಾಗಲೀಯವವಱೊಳ್ ಮಿಥ್ಯಾತ್ಮ ಸಮ್ಯಗ್ಮಿಥ್ಯಾತ್ವ ಮಸ್ಯಕ್ತ್ವ ಪ್ರಕೃತಿಗಳೆಂಬ ದರ್ಶನಮೋಹನೀಯತ್ರಯದ ಮೊದಲ ಮಿಥ್ಯಾತ್ಮಕರ್ಮಶಕ್ತಿಯಂ ಪೇೞ್ವೊಡೆ ಪಂಚೇಂದ್ರಿಯವಿಷಯಸೇವಾಚತುರನಪ್ಪ ನಿಶಿತಮತಿಗಂ ಮರಿಚಮಂ ಮಧುರಮೆಂಬ ಕಳಮತಂಡುಳಮಂ ಕೃಪೆಯೆಂಬ ದುಃಖಪ್ರತೀತಿಯಂ ರಸನೇಂದ್ರಿಯದೊಳ್ ಪುಟ್ಟಿಸುವ ವಿಷಮವಿಷಧರವಿಷದಂತೆ ಸಕಳಕಳಾ ಪ್ರವೀಣರಪ್ಪ ಪಟುಮತಿ ಗಳುನ್ಮಾರ್ಗಮನುಪಾದೇಯಮೆಂಬ ಸನ್ಮಾರ್ಗಮಂ ಹೇಯಮೆಂಬ ವಿಪರೀತ ಪ್ರತೀತಿಯಂ ತತ್ವವಿಚಾರದೊಳ್ ಪುಟ್ಟಿಸುವುದು ಮತ್ತಮನಳಜ್ವಾಳೆಯುಮಂ ಜಳಪ್ರವಾಹ ಮುಮಂ ಕಂಡಂದೆ ಕೆಳರ್ವಪಸ್ಮಾರದಂತೆ ಮಹಾ ತಪೋಧನರ ತಪಸ್ಸಮೃದ್ಧಿಯುಮಂ ನಿರ್ಮಳ ಧರ್ಮತೀರ್ಥಪ್ರವರ್ತನಮುಮಂ ಕಂಡೊಡುದ್ರೇಕಿಸುವುದಂತುಮಲ್ಲದೆಯುಂ –
ಕಂ || ಸಾರತರ ಮೋಕ್ಷಮಾರ್ಗ ವಿ
ಚಾರಮನಣಮಾಗಲೀಯದತಿಕಷ್ಟತರಂ
ದಾರುಣ ದೋಷವಿಷಾವನಿ
ಜಾರಾಮಕ್ಷೇತ್ರಸನ್ನಿಭಂ ಮಿಥ್ಯಾತ್ವಂ || ೬೨
ವ || ಅಂತನಂತ ಸಂಸಾರ ದುಃಖಮೂಳಮುಂ ಮೋಕ್ಷಮಾರ್ಗದಿಂ ಪ್ರತಿಕೂಲಮುಂ ಎನಿಸಿ ಭವಭವದೊಳ್ ಹಿತಾಹಿತ ವಿವೇಕಮನಾಗಲೀಯದ ಮಿಥ್ಯಾತ್ವ ಮಹಾಮದಿರಾ ಮದಮಂ ನೆರಂಬಡೆದು –
ಕಂ || ಆವರಣದ ತೀವ್ರೋದಯ
ಮಾವಗಮಾವರಿಸೆ ನಿದ್ರೆತಿಳಿಯದ ಮರುಳಂ
ತಾವುದುಮನಱಿಯದಿರ್ಕುಂ
ಸ್ಥಾವರಯೋನಿಯೊಳನಂತ ಜೀವನಿಕಾಯಂ || ೬೩
ಮಱೆದೊಱಗಿದ ಮರುಳಿನಿಸೆ
ೞ್ಚಱುವಂತೇನಾನುಮೊಂದು ನೆವದಿಂದಲ್ಲಿಂ
ಪೊಱಮಟ್ಟು ಜೀವನುಂ ಪಲ
ತೆಱದಿಂ ತ್ರಸಮಾಗಿ ಪುಟ್ಟಿ ನಮೆಯುತ್ತಿರ್ಕುಂ || ೬೪
ವ || ಮತ್ತಂ ಬಹಿರಂತರಂಗ ನಿಮಿತ್ತಾಂತರದಿನೊರ್ಮೊರ್ಮೆ ಮನುಷ್ಯಗತಿವಡೆದೊಡಂ ಮೂಕಾಂಧಬಧಿರ ಪಿಶಾಚ ಚೇಷ್ಟೆಗಳೊಂದಾದಂತೆ –
ಕಂ || ಬೆಸಗೊಳಲಱಿಯವು ಸುಪಥದ
ದೆಸೆಗಾಣವು ಪೇೞೆ ಕೇಳಲಱಿಯವು ತಮ್ಮು
ದ್ದೆಸಕೆ ವಿಪರೀತಮಂ ಚ
ರ್ಚಿಸುವುವು ಮಿಥ್ಯಾತ್ವದುದಯದಿಂ ಜೀವಂಗಳ್ || ೬೫
ವ || ಅದಲ್ಲದೆಯುಮಾಮಳಕರಸದಿಂ ಕಷಾಯಿತಾಸ್ಯನಾದಂಗೆ ನೀರುಂ ಕ್ಷೀರ ರುಚಿಯಾಗಿ ತೋರ್ಪಂತೆ ಸಮ್ಯಗ್ಮಿಥ್ಯಾತ್ವಾಧೀನಮಾನಸಂಗೆ ಯುಕ್ತಿಯಲ್ಲದುದುಂ ಯುಕ್ತಿಯಾಗಿ ತೋರ್ಪುದದು ಕಾರಣದಿಂ –
ಕಂ || ಭ್ರಮೆಗೊಂಡು ಪಲಬರುಂ ಮೋ
ಕ್ಷಮನೆಯ್ದಿಪ ಪರಮ ತತ್ವಮಂ ತತ್ವಾಭಾ
ಸಮುಮಂ ಸಮನೆನುತಿರ್ಪರ್
ಸಮಾನಮೆಂಬಂತೆ ರತ್ನಮಂ ಕಾಚಮುಮಂ ೬೬
ತೆರೆಮಸಗಿ ಕದಡುಗುಂ ನಿ
ಸ್ತರಂಗ ನಿರ್ಮಳ ತಡಾಗಮನಿಲನಿನೆಂತಂ
ತಿರೆ ಸಮ್ಯಕ್ತ್ವಪ್ರಕೃತಿ
ಸ್ಫುರಿತದೆ ಚಳಮಳಿನಮೆನಿಸುಗುಂ ಸಮ್ಯಕ್ತ್ವಂ || ೬೭
ವ || ಮತ್ತಮತಿದಾರುಣಂಗಳಪ್ಪನಂತಾನುಬಂಧಿಕ್ರೋಧಮಾನಮಾಯಾಲೋಭಂಗಳ್ ಸಮ್ಯಗ್ದರ್ಶನ ವಿರೋಧಿಗಳಪ್ಪುವದೆಂತೆನೆ –
ಕಂ || ಮುನಿದೊಡೆ ಕೊಂಡುಂ ತಣಿಯದೆ
ಕನಲ್ವ ಭವಬ್ಧ ವೈರಮಂ ತಾಳ್ದಿದವರ್
ಜಿನಮತಮಂ ಕ್ಷಮೆಯ ತವ
ರ್ಮನೆಯಂ ಕಾರುಣ್ಯಜಲಧಿಯಂ ಮೆಚ್ಚುವರೇ || ೬೮
ಅವಿನಯದ ಮೊತ್ತಮೊದಲೆನಿ
ಸುವ ಮಿಥ್ಯಾಜ್ಞಾನ ಗರ್ವದಿಂ ಕರ್ಕಶರ
ಪ್ಪವರ್ಗೆಂತುಮಸಹ್ಯಂ ಮಾ
ರ್ದವಬೀಜಂ ವಿನಯಮೂಲಮರ್ಹನ್ಮಾಗಂ || ೬೯
ವ || ಅದಲ್ಲದೆಯುಂ ನೀಂ ಮರೀಚಿಯಾದಂದು –
ಕಂ || ನಿನಗೆಸೆವ ಕುಮತಿ ಕುಶ್ರುತ
ಜನಿತ ಮದಂ ಮರುಳ ಕೆಯ್ಯ ಮಸೆದಲಗಿನವೋಲ್
ನಿನಗಂ ಪೆಱರ್ಗಂ ಬಾಧೆಯ
ನನೇಕ ವಿಧದಿಂದಮೀಯೆ ನಮೆಯುತ್ತಿರ್ದೈ || ೭೦
ಮೃದುಶಠವಚನದ ಬಕವೇ
ಷದ ಮಱೆಯೊಳ್ ಸವಿಯಮಱೆಯ ವಿಷದುಗ್ರತೆಯಂ
ದದಿನಿರ್ಪವಗುಣದವರ್ಗಾ
ಗದು ಸತ್ಯಾಧಿಷ್ಠಿತಂ ಜಿನೇಶ್ವರಮಾರ್ಗಂ || ೭೧
ಇದು ಯೋಗ್ಯಮಯೋಗ್ಯಮಿದೆ
ನ್ನದೆ ವಿಷಯದಲಂಪು ನಿಮಿರೆ ಗತಿಹಾನಿಗಮ
ೞ್ಕದೆ ನಡೆವ ಕಾತರಂಗಾ
ಗದು ಸಕಳ ತ್ಯಾಗಸಾಧಕಂ ಜೈನಮತಂ || ೭೨
ವ || ಇಂತು ಮೋಕ್ಷಮಾರ್ಗಪ್ರತಿಕೂಲಂಗಳಪ್ಪ –
ಕಂ || ಇವು ಸಪ್ತಪ್ರಕೃತಿಗಳಿಂ
ತಿವಱುಪಶಮದಿಂ ಕ್ಷಯೋಪಶಮದಿಂ ಕ್ಷಯದಿಂ
ಪವಣಿಲ್ಲದ ಭವಸಮಿತಿಗೆ
ಪವಣಂ ಮಾಡುತ್ತುಮುದಯಿಪುದು ಸಮ್ಯಕ್ತ್ವಂ || ೭೩
ಎಂದು ಬೆಸಸುವುದುಮತ್ಯಾ
ನಂದದಿನಾಲಿಸಿ ವಿಚಾರಿಸುತ್ತಿರೆಯಿರೆ ಮು
ನ್ನೆಂದುಂ ಭವಭವದೊಳ್ ಬೞಿ
ಸಂದ ಕುಮಾರ್ಗಾನುಬಂಧಮಂ ತೊಱೆಯುತ್ತುಂ || ೭೪
ಚಂ || ಇರದಡರುತ್ತುಮಾರ್ಹತಸುರದ್ರುಮಮಂ ಖಳಮೋಹವಾಯುವಿಂ
ಮುರಿವ ಮರಳ್ವ ಜೋಲ್ವಿೞಿವ ಸಿಂಹಮನೋಲತಿಕಾಗ್ರಮಂ ನಿರಂ
ತರ ಶುಭಧಾಮಮಪ್ಪವಧಿಲೋಚನದಿಂ ನಡೆನೋಡಿ ತನ್ಮುನೀ
ಶ್ವರರನುಕಂಪೆಯಿಂ ನೆಗಪಿ ತಮ್ಮ ವಚಸ್ಸುಕುಮಾರ ಹಸ್ತದಿಂ || ೭೫
ಕಂ || ನಯಸೂತ್ರದಿನಲ್ಲಲ್ಲಿಗೆ
ನಿಯಮಿಸುತುಂ ನವಪದಾರ್ಥಿ ಕೋಮಳಶಾಖಾ
ಚಯದೊಳ್ ಪರ್ವಿಸುತುಂ ಮು
ಕ್ತಿಯ ಪಥಮರಿದಾರ್ಗಮಱಿಯಲೆಂದಿಂತೆಂದರ್ || ೭೬
ಚಂ || ಬಯಸಿ ನಿದಾನಮಂ ಸುಕೃತಮಿಲ್ಲದವರ್ ಭರದಿಂ ತದಗ್ರಭೂ
ಮಿಯನಗುೞುತ್ತುಮಿರ್ದು ನಿಧಿಗಾಣ್ಬೆಡೆಯೊಳ್ ಮರುಳಾಗಿ ಪೋಪ ಮಾ
ೞ್ಕೆಯಿನಪವರ್ಗಮಾರ್ಗದೊಲವಿಂ ಪಲರುಂ ಪಿರಿದೋದಿ ತತ್ವನಿ
ರ್ಣಯಜನಕೋಕ್ತಿಯಲ್ಲಿ ಜಡರಪ್ಪರಿದೇನಘಶಕ್ತಿ ಚಿತ್ರಮೋ || ೭೭
ವ || ಅದಲ್ಲದೆಯುಂ –
ಕಂ || ಜಿನದೀಕ್ಷೆಗೊಳ್ಗುಮಹಮಿಂ
ದ್ರನಾಗಿ ಪುಟ್ಟುಗುಮನಂತಭವದೊಳ್ ಜೀವಂ
ಮನದೊಳ್ ಸಮ್ಯಗ್ದರ್ಶನ
ಮನೊರ್ಮೆಯುಂ ಪೊರ್ದದಿನ್ನವಘಟಿತಮೊಳವೇ || ೭೮
ಅದು ದೂರಭವ್ಯನೊಳ್ ಕೂ
ಡದದೆಂತುಮಭವ್ಯ ಜೀವನೊಳ್ ಘಟಿಯಿಸದಂ
ತದು ದುರ್ಲಭಮದು ಭವಭಯ
ಭಿದುರಮದಾಸನ್ನಭವ್ಯನೊಳ್ ಸಮನಿಸಗುಗುಂ ||
ವ || ಅದೆಂತೆಂದೊಡೆನಿತು ಬೆಳಗಾದೊಡಂ ಕಾಣದ ಜಾತ್ಯಂಧದನಂತೆ ಪರಮಾಗಮಶ್ರವಣ ಮೆನಿತಾದೊಡಮಭವ್ಯಜೀವಂ ಸನ್ಮಾರ್ಗಮಂ ತಿಳಿಯಲಱಿಯಂ ಕಣ್ಬೇನೆ ಮಾಣ್ದಂದು ಕಾಣ್ಬಕ್ಷಿ ರೋಗಿಯಂತೆ ದೂರಭವ್ಯಂ ಕರ್ಮೋಪಶಮಮಾದಾಗಳಱಿಗುಂ ಬೆಳಗುವಡೆಯ ಲೊಡಂ ಕಾಣ್ಬ ನಿರ್ಮಳದೃಷ್ಟಿಯಂತೆ ಧರ್ಮೋಪದೇಶಮಾಗಲೊಡಮಾಸನ್ನಭವ್ಯಂ ತಿಳಿಗುಂ ಅಪ್ತಾಗಮ ತಪೋಲಕ್ಷಣಮಂ ತಿಳಿದು ನಂಬುವ ಪರಿಣಾಮಂ ಸಮ್ಯಕ್ತ್ವ ಮಕ್ಕುಮದೆಂತೆನೆ –
ಕಂ || ಸಕಳಾರ್ಥವೇದಿ ಕಾಮಾಂ
ತನಷಯಸೌಖ್ಯರಾಶಿ ಮೋಕ್ಷಪಥದ್ಯೋ
ತಕ ದಿವ್ಯವಾಕ್ಯನಿಂದ್ರ
ಪ್ರಕಾರಾರ್ಚಿತ ಪಾದಪೀಠನಾಪ್ತನೆನಿಕ್ಕುಂ || ೮೦
ಪರಿಕಿಸುವೊಡೆ ಪೂರ್ವಾಪರ
ವಿರೋಧರಹಿತಂ ದಯಾಕರಂ ಜಾತಿಜರಾ
ಮರಣ ವಿನಾಶಕರಂ ವೀ
ತರಾಗ ಸರ್ವಜ್ಞವಚನಮಾಗಮಮೆನಿಕುಂ || ೮೧
ಪರಪೀಡೆಯ ನುಡಿಗಂ ಕೊ
ಕ್ಕರಿಪ ಕಷಾಯಾಸ್ತ್ರಮುರ್ಚದಂತಿರೆ ಮನಮಂ
ಪರಿರಿಕ್ಷಿಸುತಿರ್ಪ ದಯಾ
ಪರತೆಯೆ ತಪಮದೆ ಚರಿತ್ರಮದೆ ಸದ್ಧರ್ಮಂ || ೮೨
ಆರಾಧ್ಯನುಮಾಗಮಮುಂ
ಚಾರಿತ್ರಮುಮೆಂತು ನೋೞ್ಪೊಡಂ ಪರಮದಯಾ
ಧಾರಂ ಗಡ ಮಾಧ್ಯಸ್ಥ್ಯದಿ
ನಾರಯ್ವೊಡೆ ಮೋಕ್ಷಮಾರ್ಗದಿಂ ಪೆರತುಂಟೇ || ೮೩
ಜಳರೇಖಾಶದೃಶಂ ಸಂ
ಜ್ವಳನ ಕ್ರೋಧಾಂಶಮೊರ್ಮೆ ತೋಱಿದೊಡಂ ನಿ
ರ್ಮಳದಯಗೆ ಭಂಗಮೆನುತುಂ
ತಿಳಿಪುರ ಜಿನಮತಮೆ ಲೋಕಪಾವನಮಲ್ತೇ || ೮೪
ಪರಮಗುರುವಚನ ದೀಪ್ತಿ
ಸ್ಫರಿತದ ಬಲದಿಂ ಸುಯುಕ್ತಿಲೋಚನದಿಂ ನೋ
ೞ್ಪರ ಮನದೊಳಾದ ವಸ್ತು
ಸ್ವರೂಪ ಯಾಥಾತ್ಮ್ಯನಿಶ್ವಯಂ ಸಮ್ಯಕ್ತ್ವಂ || ೮೫
ಸ್ಥಿರತೆಯೊಳಮಱಿವಿನೊಳಮೊ
ರ್ವರನೊರ್ವರ್ ಮಿಗುವ ಪುರುಷರುಳ್ಳುದಱಿಂದೆ
ಲ್ಲರುಮಂ ಮಿಗುವನುಮೊಳನಾ
ಪರಮಾತ್ಮನೆ ದೈವಮೆಂಬ ಬಗೆ ಸಮ್ಯಕ್ತ್ವಂ || ೮೬
ಸಕಳ ವಿಮೋಹ ಕ್ಷಯದಿಂದ
ಸಕಳ ಜಗದ್ವಂದ್ಯ ವೀತರಾಗತೆ ಜಿನರೊಳ್
ಸಕಳಾವರಣ ಕ್ಷಯದಿಂದ
ಸಕಳಜ್ಞತೆಯೆಸೆಗುಮೆಂಬ ಬಗೆ ಸಮ್ತಕ್ತ್ವಂ || ೮೭
ಮನದೊಳ್ ವಿಚಾರಮುಳ್ಳವ
ರ್ಗನಂತ ಸುಖಮಯಮನಂತಬೋಧಮಯಂ ನೆ
ಟ್ಟನೆ ದೋಷರಹಿತನೆನಿಸಿದ
ಜಿನೇಶ್ವರನೆ ದೈವಮೆಂಬ ಬಗೆ ಸಮ್ಯಕ್ತ್ವಂ || ೮೮
ಎನಿತುಂಟು ಮೋಹಪಾಶಮ
ದನಿತುಂ ಬಿಡೆ ಮೋಕ್ಷಮದಱಿನಳಿಪೆಂಬುದನೆ
ಳ್ಳನಿತುಮನೊಲ್ಲದು ಮುಕ್ತಿಗೆ
ಜಿನಮಾರ್ಗಮೆ ಮಾರ್ಗಮೆಂಬ ಬಗೆ ಸಮ್ಯಕ್ತ್ವಂ || ೮೯
ಇದು ಪಾಪಾಸ್ರವಕಾರಣ
ಮಿದು ಪುಣ್ಯಾಸ್ರವನಿಮಿತ್ತಮಿಂತಿದು ಮೋಕ್ಷ
ಪ್ರದಮೆಂದು ಜೀವಪರಿಣಾ
ಮದ ತೆಱನಂ ದಿಟದಿನಱಿವ ಬಗೆ ಸಮ್ಯಕ್ತ್ವಂ || ೯೦
ಮನದಪಪಳಿಕೆಗೆ ಕಂಟಕ
ಮೆನಿಪ ಬಹಿರ್ವಿಷಯ ವಿಷಮದೇವುದು ಚಿತ್ಸಂ
ಜನಿತ ಸ್ವಾಸ್ಥ್ಯಸುಧಾರಸ
ಮನುಪಮಮೆಂದದನೆ ಮೆಚ್ಚುವುದು ಸಮ್ಯಕ್ತ್ವಂ || ೯೧
ಮಾನಧನಮೆನಿಪ ಸಮ್ಮ
ಜ್ಞಾನಿಗೆ ತಕ್ಕುದು ನಿಜೋಪಶುಮಜನಿತಸ್ವಾ
ಧೀನಸುಖಂ ಪರವಿಷಯಾ
ಧೀನಸುಖಂ ಕಷ್ಟಮೆಂಬ ಬಗೆ ಸಮ್ಯಕ್ತ್ವಂ || ೯೨
ಇದು ಮೋಕ್ಷಮಾರ್ಗಮಿದು ಮೋ
ಕ್ಷದ ಲಕ್ಷಣಮಿದುವೆ ಮೋಕ್ಷಫಲಮೆಂಬುದನು
ಳ್ಳುದನುಳ್ಳ ಮಾೞ್ಕೆಯಿಂ ತ
ಪ್ಪದೆ ಮನದೊಳ್ ತಿಳಿದು ನಂಬುವುದು ಸಮ್ಯಕ್ತ್ವಂ || ೯೩
ವರಬೋಧಚರಿತ್ರಂಗಳ
ನೆರವಂ ಪಾರದೆಯುಮೇಕಚತ್ವಾರಿಂಶ
ದ್ದುರಿತಂಗಳ ಬಂಧಮನಪ
ಹರಿಪುದಚಿಂತ್ಯಪ್ರಭಾವನಿಧಿ ಸಮ್ಯಕ್ತ್ವಂ || ೯೪
ಪರಮಜಿನೇಶ್ವರರಂ ಸಿ
ದ್ಧರನಾಚಾರ್ಯಾದಿ ದಿವ್ಯಮುನಿಗಳನಱಿದಾ
ದರದಿನಡಿಗಡಿಗೆ ತತ್ವ
ಸ್ವರೂಪಮಂ ನೆನೆದು ನಲಿವ ಬಗೆ ಸಮ್ಯಕ್ತ್ವಂ || ೯೫
ಜಿನಬಿಂಬಾಕೃತಿಯಂ ಲೋ
ಚನದಿಂ ಕಾಣ್ಬಂತೆ ತಿಳಿದು ಸಿದ್ಧಾಕೃತಿಯಂ
ನೆನೆಯಲೊಡಂ ಪ್ರವ್ಯಕ್ತಮಿ
ದೆನೆ ಮನದಿಂ ಕಾಣ್ಬಕಾಣ್ಕೆಯದು ಸಮ್ಯಕ್ತ್ವಂ || ೯೬
ಅನಿಮಿಷವಲ್ಲಭ ಸಿಂಹಾ
ಸನ ಕಂಪನಿಮಿತ್ತ ತೀರ್ಥಕರ ಪುಣ್ಯ ನಿಬಂ
ಧನಮೆನಿಸುವ ಷೋಡಶಭಾ
ವನೆಯೊಳ್ ತಾನಗ್ರಗಣ್ಯಮಿದು ಸಮ್ಯಕ್ತ್ವಂ || ೯೭
ಜಿತಮೂಢತ್ರಯಮಪಸಾ
ರಿತ ಷಡನಾಯತನಮಪಗತಾಷ್ಟಮದಂ ವ
ರ್ಜಿತ ಶಂಕಾದ್ಯಷ್ಟಮಳಂ
ಪ್ರತೀತ ನವಸಪ್ತತತ್ವಮಿದು ಸಮ್ಯಕ್ತ್ವಂ || ೯೮
ಇನಿತುಂ ಮೃಗೇಂದ್ರ ಕೇಳ್ ಪಾ
ವನ ಸಮ್ಯಕ್ತ್ವದೊಳೆ ವರ್ತಿಕುಂ ಶ್ರದ್ಧಾನಂ
ಜಿನಭಕ್ತಿತತ್ವರುಚಿ ದ
ರ್ಶನಮಾತ್ಮ ಜ್ಞಾನಮೆಂಬ ಪರ್ಯಾಯಂಗಳ್ || ೯೯
ವ || ಅದೆಂತೆನೆ –
ಚಂ || ಜಿನಪತಿ ಕಾಳಿಕಾರಹಿತ ಕಾಂಚನದಂತೆ ನಿರಸ್ತಕರ್ಮಬಂ
ಧನನೆಸೆದಿರ್ದನಾಂ ದುರಿತಬಂಧನೆ ಕಾಳಿಕೆ ಪರ್ವಿದುದೊಂದು ಕಾಂ
ಚನದಮೊಲಿರ್ದೆನೀ ದುರಿತಮೀ ತೆಱದಿಂದಮಗಲ್ವುದುಂ ಜಿನೇಂ
ದ್ರನ ದೊರೆಯಪ್ಪೆನೆಂದು ತಿಳಿದಾತನೆ ದರ್ಶನಶುದ್ಧನುತ್ತಮಂ || ೧೦೦
ಕಂ || ನೀನುಮಿದಂ ತಿಳಿ ನಾನಾ
ಯೋನಿಯ ದುಃಖಾಗ್ನಿತಾಪಮಂ ನೀಗುವೊಡಂ
ಜ್ಞಾನಮಯ ಶಾಶ್ವತ ಸ್ವಾ
ಧೀನ ಸುಖಾಮೃತದ ಕಡಲೊಳೋಲಾಡುವೊಡಂ || ೧೦೧
ವ || ಎಂದು ಮತ್ತಂ ರತ್ನತ್ರಯಾತ್ಮಕಮಪ್ಪ ಮೋಕ್ಷಮಾರ್ಗಮುಮಂ ಸಕಳ ಕರ್ಮಬಂಧ ಚ್ಛೇದರೂಪಮಪ್ಪ ಮೋಕ್ಷಮುಮನತೀಂದ್ರಿಯ ಜ್ಞಾನಾನಂದಮಯಮಪ್ಪ ಮೋಕ್ಷ ಫಲಮುಮನನೇಕ ನಯಪ್ರಮಾಣಂಗಳಿಂ ತಿಳಿಪುವಾಗಳಾ ಮುನಿಪತಿಯ ಪರಮಾನಂದಾ ಮೃತಸ್ಯಂದಿಯಪ್ಪ ವಾಗ್ವಿಳಾಸಕಾಮಧೇನು ತನ್ನ ಬೞಿಸಲ್ವ ಮೃಗಪತಿಯ ಮನಮೋ ರೊರ್ಮೆ ವಿಶೋಧಿವಶದಿಂ ನಲಿನಲಿದು ಧಿಂಕಿಟ್ಟು ತಾಯ ಮುಂದೆ ಪರಿವೆಳಗುಱುವಿನಂತೆ ಕಿಱಿದೆಡೆಯಂ ತತ್ವವಿಚಾರಮಾರ್ಗದೊಳ್ ಮುಂದೆ ಮುಂದೆ ಪರಿದು ನಿಂದಾರಯ್ವುತ್ತು ಮಿರೆ ತಾನುಮದನೆಯ್ದಿ ಪೆಱಗಿಕ್ಕಿ ಮೃದುಪದನ್ಯಾಸದಿಂ ಮುಂದೆ ಮುಂದೆ ನಡೆವಾಗಳ್ –
ಕಂ || ಮುನಿವಚನಾಮೃತ ಸೇವೆಯ
ಮುನಿತನುಸೌರಭ ಪವಿತ್ರಪವಮಾನಸ್ಪ
ರ್ಶನದ ಮುನೀಂದ್ರಮುಖಾಳೋ
ಕನದೊಳ್ಪಿಂದಾಯ್ತಪೂರ್ವ ಹರ್ಷೋತ್ಕರ್ಷಂ || ೧೦೨
ವ || ಅಂತಳವಿಗೞಿದ ಹರ್ಷರಸವರ್ಷದಿಂ ಪ್ರತಿಕ್ಷಣಮುದೀರಣಾರೂಪದಿನಶುಭಕರ್ಮ ಶಕ್ತಿಗಳನಂತಗುಣಹೀನಂಗಳಾಗೆ ಸಮನಿಸಿದ ನಿರ್ಮಳಕ್ಷಯೋಪಶಮಲಬ್ಧಿಯೊಳಮಗಣ್ಯ ಪುಣ್ಯಾನುಬಂಧಿಯುಂ ಗುಣಾನುರಾಗದಾಗರಮಾದ ವಿಶೋಧಿಲಬ್ಧಿಯೊಳಂ ಮನಸ್ತಮ ಮನಲೆವ ಸೊಡರ್ಗುಡಿಯಿದೆನಿಸಿದುಪದೇಶಲಬ್ಧಿಯೊಳಂ ಪ್ರಬಳ ಕರ್ಮಸ್ಥಿತಿಯನಂತಃ ಕೋಟೀಕೋಟೀಸಾಗರೋಪಮಪ್ರಮಿತಮುಂ ತೀವ್ರಾನುಭಾಗಮಂತಲತೆಯುಂ ದಾರು ವಿನನಂತೈಕಭಾಗಮುಮಾಗೆ ನಿಯಮಿಸುವಪ್ರತಿಮ ಪ್ರಾಯೋಗ್ಯತಾಲಬ್ಧಿಯೊಳಂ ನೆಱೆದು ಮತ್ತಮತಿ ಸೂಕ್ಷ್ಮತರಮಪ್ಪ –
ಚಂ || ಚರಮಪದಾರ್ಥಮಂ ಬೆಸಗೊಳುತ್ತಿರೆ ನೋಡುವ ಚೇಷ್ಟೆಯಂ ಮುನೀ
ಶ್ವರರದನಂತೆ ತಾಮಱಿಯುತುಂ ದಯೆಯಿಂ ಬೆಸಸುತ್ತುಮಿರ್ದರಾ
ಪರಮಮುನೀಂದ್ರರಿರ್ಪ ಪದದೊಳ್ ತಲೆದೋಱಿದುದೊಲ್ದು ಕೇಳ್ವ ಕೇ
ಸರಿಯುಪಭೋಗದೊಳ್ ಕರಣಲಬ್ಧಿ ಮನಸ್ತಮಮಂ ತೆರಳ್ಚುತುಂ || ೧೦೩
ಕಂ || ಅದು ದರ್ಶನರತ್ನಪ್ರದ
ಮದು ಸುಚರಿತಜನ್ಮಭವನಮಂತದು ಭವ್ಯ
ತ್ವದ ಕಣ್ದೆಱವಿ ವಿವೇಕ
ಕ್ಕದು ಫಲಮದು ಬುಧಜನಪ್ರಣೂತಂ ಖ್ಯಾತಂ || ೧೦೪
ವ || ಅಂತಾಲಬ್ಧಿ ಸಮನಿಸುವ ಸಮಯದೊಳ್ –
ಚಂ || ತನಗಪವರ್ಗಮಾರ್ಗದ ಮುಮುಕ್ಷುನಿಕಾಯದ ಮುಕ್ತರಂದಮಂ
ಮುನಿಪತಿ ಪೇೞೆ ವಾಸ್ತವಮಿದಾಗದೆ ಮಾಣದೆನುತ್ತಮೊಯ್ಯನೊ
ಯ್ಯನೆ ತಿಳಿವಲ್ಲಿ ಲಬ್ಧಿವಶದಿಂದಿದಿರ್ವಂದಿರೆ ಯುಕ್ತಿಗಳ್ ಜಲ
ಕ್ಕನೆ ತಿಳಿಯುತ್ತುಮೆಯ್ದಿದುದನೂನ ವಿಶೋಧಿಯನಾ ಮೃಗಾಧಿಪಂ || ೧೦೫
ಕಂ || ಒದವಿದ ವಿಶೋಧಿಯಿಂದಾ
ದುದು ಮೊದಲೊಳಧಃಪ್ರವೃತ್ತ ಕರಣಂ ಬೞಿಕಾ
ದುದಪೂರ್ವಕರಣಮಮರ್ದೆಸೆ
ದುದು ನೆಗೞ್ದ ನಿವೃತ್ತಿಕರಣಮಲ್ಲಿಂ ಬೞಿಕಂ || ೧೦೬
ವ || ಅಂತುತ್ತರೋತ್ತರ ವಿಶುದ್ಧ್ವತಿಶಯಾಭಿರಾಮಂಗಳಾದ ಕರಣತ್ರಯಂಗಳೊಳ್ ಅಧಃಪ್ರವೃತ್ತ ಕರಣದಿಂ ಸ್ಥಿತಿಬಂಧಾಪಸರಣಸಹಸ್ರಮುಂ ಅಪೂರ್ವಕರಣದಿಂ ಅನೇಕ ಸಹಸ್ರ ಸ್ಥಿತಿ ಬಂಧಾಪಸರಣಸ್ಥಿತ್ಯನುಭಾಗಕಾಂಡಕಘಾತನಸಂಘಾತಮುಂ ಗುಣಸಂಕ್ರಮಣ ಗುಣಶ್ರೇಣಿಗಳುಮಾಗಿ ತದನಂತರಂ ಮಹಾಮೋಹದರ್ಪ ನಿವಾರಣಮುಂ ಗುಣಶ್ರೇಷ್ಠಾದಿ ಕಾರಣಮುಮಪ್ಪ ನಿವೃತ್ತಿಕರಣ ಸಾಮರ್ಥ್ಯಮುಮೆಂಬ ವಜ್ರದಂಡಘಾತದಿಂ ಖಂಡಿವೋದ ಸಂಸರದುರ್ಗವಿವರಮೆನಿಸಿ ಮಿಥ್ಯಾತ್ವೋದಯಮಂತರ್ಮುಹೂರ್ತ ವ್ಯವಹಿತಮಾಗೆ ಸಮ್ಯಗ್‌ಜ್ಞಾನಲಕ್ಷ್ಮೀಸಂಗಮೋಚಿತ ಶುಭಮುಹೂರ್ತಮೆನಿಸಿದಂತರಕಾಲದಂತರ್ಮುಹೂರ್ತದ ಮೊದಲ ಸಮಯದೊಳ್ –
ಕಂ || ಉದಯಿಸಿದುದು ಮೃಗರಾಜನ
ಹೃದಯದೊಳಘತಿಮಿರತರಣಿ ಸಕಳಾಭಿಮತ
ಪ್ರದಚಿಂತಾಮಣಿ ತವಿಲಿ
ಲ್ಲದ ಸಂವೇದಾದಿ ಗುಣದಕಣಿ ಸಮ್ಯಕ್ತ್ವಂ || ೧೦೭
ವ || ಆ ಸಮಯದೊಳ್ –
ಚಂ || ಮುನಿವದನಾಬ್ಜಮಂ ಪದೆದು ನೋೞ್ಪ ತದುಕ್ತಿಯನೊಲ್ದು ಕೇಳ್ವಲಂ
ಪಿನ ಜವಮಾವಗಂ ಮಸುಳ್ವಿನಂ ಪರಮಾತ್ಮಪದಂ ಸುಯುಕ್ತಿ ಲೋ
ಚನಪಥದೊಳ್ ಕರಂ ವಿದಿತಮಾಗಿರೆ ಸಂತಸಮೊರ್ಮೆಗೊರ್ಮೆ ತ
ಣ್ಣನೆ ತಣಿವನ್ನಮುಚ್ಚರಿಸುತಿರ್ದುದು ಚಿತ್ತದೊಳಾ ಮೃಗೇಂದ್ರನಾ || ೧೦೮
ಪರಮದಯಾಕರಂ ನೆಗೞ್ದರಿಂಜಯಯೋಗಿ ಜನಾಗ್ರಗಣ್ಯನಾ
ದರದಿನನುಗ್ರಹಂಗೆಯೆ ಸಮಸ್ತಯಥಾಸ್ಥಿತವಸ್ತುತತ್ವಮಂ
ಸುರುಚಿರ ದೃಷ್ಟಿಪುಷ್ಟಿವಡೆದಷ್ಟಗುಣಂಗಳನಂದೆ ಪೆತ್ತವೋಲ್
ಹರಿ ಕರಮೊಪ್ಪಿದತ್ತು ತಳೆದುತ್ಸವಮಂ ವಸುಧೈಕಬಾಂಧವಂ || ೧೦೯
ಗದ್ಯ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರ ಪ್ರಸಾದ ವಾಚಾಮಹಿತ
ಕೇಶವರಾಜಾನಂದ ನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನ ಪುರಾಣದೊಳ್
ಸಿಂಹಸಮ್ಯಕ್ತ್ವ ಮಹಾತ್ಮ್ಯವರ್ಣನಂ
ಏಕಾದಶಾಶ್ವಾಸಂ.
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ದ್ವಾದಶಾಶ್ವಾಸಂ (೧)
ಕಂ || ಶ್ರೀಮಚ್ಚಾರಣ ಚಾರು ವ
ಚೋಮೃತದಿಂ ಮೞ್ಗೆ ಬಳೆದ ಮಿಥ್ಯಾತ್ವದವಂ
ಕ್ಷೇಮಂಬಡೆದೆಸೆದುದು ನೆಗ
ೞ್ದಾ ಮೃಗಪತಿ ಪಂಚಪರಮಗುರುಪದವಿನತಂ || ೧
ವ || ಅಂತು ಪರಮಾತ್ಮಪದಮನನಂತಜ್ಞಾನಾದಿ ಗುಣಗಣಭ್ರಾಜಿತಮಂ ಭ್ರಾಂತಿಸದೆ ಲಬ್ಧಿವಶದಿಂ ತಿಳಿದಡಿಗಡಿಗೆ ರಾಗಿಸುತ್ತಿರ್ಪಾಗಳ್ –
ಚಂ || ಬಿಗಿಪು ಸಡಿಲ್ವ ಭೋಂಕೆನೆ ಕೞಳ್ವ ಪುರಾತನ ಪಾಪಬಂಧದೊ
ಡ್ಡುಗಳುಮನೆಯ್ದೆ ತಳ್ತಿಡಿದು ಪತ್ತುವ ನೂತನಪುಣ್ಯರೇಣುರಾ
ಶಿಗಳುಮನಾ ಮೃಗಾಧಿಪನ ದರ್ಶನಶುದ್ಧಿಯಮಂ ಮುನೀಂದ್ರನಾ
ವಗಮನುರಾಗದಿಂದವಧಿದೃಷ್ಟಿಯಿನೀಕ್ಷಿಸುತಿರ್ದರಿರ್ಪಿನಂ || ೨
ಕಂ || ಚಿರಕಾಲಂ ಬಂಧನದೊಳ್
ಮರುಳಾಗಿರ್ದನ ಮರುಳ್ತನಂ ತಿಳಿದವೊಲೋ
ಸರಿಸಿರೆ ಮಿಥ್ಯಾತ್ವಂ ಕೇ
ಸರಿ ಬಂಧನ ಬಿಡುವುಪಾಯಮಂ ಚಿಂತಿಸುತುಂ || ೩
ವ || ಮುನೀಂದ್ರವದನಾರವಿಂದಮಂ ನೋಡಿ –
ಚಂ || ಕನಸಿನೊಳಂ ಮದೇಭಚಯಮಂ ಸಿಡಿಲಂತಿರೆ ಪೊಯ್ದು ಕೊಲ್ವ ಕಾ
ಯ್ಪಿನ ಗಜಕುಂಭರಕ್ತ ಪಿಶಿತೋತ್ಕರದಿಂ ತಣಿದುಂ ಮೃಗಂಗಳಂ
ಬಿನದದೆ ಕೊಲ್ವರೌದ್ರತೆಯ ಕಾರಣದಿಂದೆನಗಾದ ಪಾಪಬಂ
ಧನದ ತೊಡರ್ಪಿದೆಂತು ಪಱಿಗುಂ ದಯೆಯಿಂ ಬೆಸಸಿಂ ಮುನೀಶ್ವರಾ || ೪
ಕಂ || ಎಂದಿಂತು ವಿಳೋಚನಮುಖ
ದಿಂದಂ ಬಿನ್ನವಿಸಿ ತತ್ಪದೋಜ್ವಳ ನಖರು
ಕ್ಸಂದೋಹ ವಜ್ರಪಂಜರ
ಮಂ ದುರಿತಕ್ಕಂಜಿ ಪುಗುವ ತೆಱದಿಂದಾಗಳ್ || ೫
ವ || ಸರ್ವಾಂಗಪ್ರಣತಮಾಗಿರ್ಪಿನಂ –
ಚಂ || ವನಚರನೆತ್ತ ಮದ್ಯಮಧುಮಾಂಸನಿವೃತ್ತಿಯದೆತ್ತ ತೀರ್ಥನಾ
ಥನ ಸುತನಪ್ಪ ಚಕ್ರಿಯತನೂಭವನೆತ್ತ ಕುಮಾರ್ಗಮೆತ್ತ ಸ
ನ್ಮುನಿಪತಿಯೆತ್ತ ಕೋಪದೊದವೆತ್ತತಿರೌದ್ರಮನಂ ಮೃಗಾರಿಯೆ
ತ್ತಿನಿತುಪಶಾಂತಿಯೆತ್ತ ತನುಭೃತ್ಪರಿಣಾಮಮಿದೇಂ ವಿಚಿತ್ರಮೋ || ೬
ಕಂ || ಮುನಿವೃಷಭರಱಿದು ಪಂಚಾ
ಸ್ಯನಳವುಮಂ ಕೆಲವು ದೆವಸದಾಯುಷ್ಯಮುಮಂ
ಮನದ ವಿರಕ್ತಿಯುಮಂ ಸಹ
ಳನಿವೃತ್ತಿಗೆ ಪದನಿದಪ್ಪುದೆಂದಿಂತೆಂದರ್ || ೭
ಎಲೆ ಭವ್ಯಸಿಂಹ ನಿನಗಿಭ
ಕುಲಂಗಳತಿಭಯದಿ ನೋಡುತಿರ್ಪುವವಂ ನೋ
ಡಲೆವೇಡ ನಿನ್ನನಾಗಳ್
ಮಲೆವಿಂದ್ರಿಯಗಜದ ದರ್ಪಮಂ ಕಿಡಿಸೀಗಳ್ || ೮
ಮನಮಂ ಜಿನೇಂದ್ರಪದದೊಳ್
ತನುವಂ ಪ್ರಾಯೋಪಗಮನದೊಳ್ ನಯಮಿಸಿ ಮು
ನ್ನಿನ ನಿನ್ನ ರೌದ್ರಭಾವಮ
ನನಾಕುಳಂ ತೊಱೆಯೆ ಪಾಪಬಂಧಂ ಕಿಡುಗುಂ || ೯
ಪರಮಜಿನಸ್ಮರಣಮೆ ಭವ
ಹರಣಮದೀ ಘೋರತಪದೊಳೊಡಗೂಡಲೊಡಂ
ದುರಿತೇಂಧನಮಂ ಚೆಚ್ಚರ
ಮುರಿಪುಗುಮುಗ್ರಾಗ್ನಿ ಗಾಳಿಯೊಳಗೂಡಿದವೋಲ್ || ೧೦
ವ || ಅದಱಿನೀಗಳ್ ಜಿನಸ್ಮರಣಪೂರ್ವಕಂ ಪ್ರಾಯೋಪಗಮನಮೆಂಬ ನೋಂಪಿಯೆನಗೆ ಕರಣೀಯಮದಂ ನೋಂಪೊಡೆ ದುಸ್ಸಹಪರೀಷಹಂಗಳ್ ಬಿಡದಡಸಿ ಪೀಡಿಸುತ್ತಿರೆಯುಂ ನಿಜಾಯುರವಸಾನಂಬರಂ ಸ್ವಂಪರವೈಯ್ಯಾಪೃತ್ಯ ನಿರಪೇಕ್ಷೆಯಿಂ ನಿಷ್ಕಂಪಿತಶರೀರನಾಗಿ ಧೈರ್ಯಂಗಿಡದಿರಲ್ವೇೞ್ಕುಮೆಂಬುದುಂ –
ಕಂ || ಇಲ್ಲಿಂದರಿದುಳ್ಳೊಡಮಾ
ನೊಲ್ಲೆನೆ ಲೀಲೆಯೊಳೆ ನೋಂಪೆನೀ ಪಾಪಮದಿಂ
ತಲ್ಲದೆ ಪೋಕುಮೆ ದರವುರ
ಮಲ್ಲದ ರುಜೆ ತುಚ್ಛವೈದ್ಯರಿಂ ತೀರ್ದಪುದೇ || ೧೧
ವ || ಮಹಾಪ್ರಸಾದಮೆಂದು ಕೆಯ್ಕೊಳ್ವುದುಂ ಅಪ್ರತ್ಯಾಖ್ಯಾನವಾಸನಾವಶದಿನಪ್ರಶಸ್ತ ವಿಷಯಕ್ಕೆ ಪರಿವ ಮನಮಂ ನಿಯಮಿಸುವುಪಾಯಮನಿಂತೆಂದು ಬೆಸಸಿದರ್ –
ಕಂ || ಜಿನಸಭೆಯ ಜಿನವಿಭೂತಿಯ
ಜಿನದೇಹಪ್ರಭೆಯ ಜಿನಗುಣಾವಳಿಯೊಳ್ಪಂ
ನೆನೆ ಮದದೊಳ್ ನೆನೆಯದೆ ಮು
ನ್ನಿನ ದುರ್ವಿಷಯೋಪಭೋಗರಾಗಾದಿಗಳಂ || ೧೨
ವ || ಅದೆಂತೆನೆ-
ಕಂ || ಧರೆಯಿಂ ಗಗನಕ್ಕಯ್ಸಾ
ಸಿರ ಬಿಲ್ಲಂತರದಿನೊಗೆದು ಘಾತಿಕ್ಷಯದಿಂ
ಪರಮೇಶ್ವರನೆಸೆದಿರ್ದಮ
ಸುರವಿರಚಿತ ಸಮವಸರಣಭೂಮಂಡಳದೊಳ್ || ೧೩
ಮ || ಸ್ರ || ವಿನುತಪ್ರಾಸಾದಚೈತ್ಯಕ್ಷಿತಿಜಳವಿಳಸತ್ ಖಾತಿಕಾಲೇಖವಲ್ಲೀ
ವನಮುದ್ಯಾನಂ ಧ್ವಜೋರ್ವೀತಳಮಮರಕುಜ ಕ್ಷೋಣಿ ಸಂಗೀತಹರ್ಮ್ಯಾ
ವನಿ ಲಕ್ಷ್ಮೀಮಂಡಪಂ ಶೋಭಿಸೆ ಗಣವೃತಪೀಠತ್ರಯಾಗ್ರಸ್ಥ ಸಿಂಹಾ
ಸನದೊಳ್ ಚಂದ್ರಾರ್ಕಕೋಟಿಪ್ರಭನೆಸಗುಮಶೇಷೇಂದ್ರವಂದ್ಯಂ ಜಿನೇಂದ್ರಂ ||
ಕಂ || ಉರಗವಿಷಮಮೃತಜೀವಾ
ಕ್ಷರಮಂತ್ರಧ್ಯಾನದಿಂದಮುಪಶಮಿಸುವವೋಲ್
ದುರಘಮುಪಶಮಿಸುಗುಂ ಶಾಂ
ತರಸಾಮೃತಮಯನನರ್ಹನಂ ನೆನೆಯಲೊಡಂ || ೧೫
ಕುಗತಿಯನೆಯ್ದೆ ನಿವಾರಿಪ
ಸುಗತಿಯನವಯವದಿನೀವ ಶಾಶ್ವತಪದಮಂ
ಬಗೆದಂತೆ ಮಾೞ್ಪ ಮೈಮೆಗೆ
ಜಗದೊಳ್ ಜಿನಭಕ್ತಿ ತಾನೆ ತಾಯ್ವನೆಯಲ್ತೇ || ೧೬
ಎತ್ತಾನುಮೊರ್ಮೆ ನಸುದೋ
ಱುತ್ತುಂ ಜಿನಭಕ್ತಿ ಮಾಣ್ದುದಾದೊಡಮಾ ಭ
ವ್ಯೋತ್ತಮನಘಮುರಿತಾಗಿದ
ಬಿತ್ತಿಂಗೆಣೆಯಕ್ಕುಮೆಂದೊಡೇವಣ್ಣಿಪುದೋ || ೧೭
ವ || ಅದುಕಾರಣದಿಂ-
ಕಂ || ಪರಮಜ್ಞಾನಾನಂದ
ಸ್ವರೂಪನಂ ವೀತರಾಗನಂ ಸಕಳಜಗ
ದ್ಗುರುವಂ ಜಿನೇಂದ್ರನಂ ಭಾ
ಸ್ಕರಕೋಟಿಪ್ರಭನನಾಗಳುಂ ನೆನೆ ಮನದೊಳ್ || ೧೮
ತ್ರಿದಶದಿನಂ ತೀವಲೊಡಂ
ತ್ರಿದಶತ್ವಮನೆಯ್ದಿ ನೀನೆ ಬಂದು ಸಮಸ್ತ
ತ್ರಿದಶೇಂದ್ರವಂದಿತ ಶ್ರೀ
ಪದನಂ ಪ್ರತ್ಯಕ್ಷಮಾಗೆ ನಲಿದೀಕ್ಷಿಸುವೈ || ೧೯
ಆ ದೊರೆಯ ಜಿನವಿಭೂತಿಯ
ನಾದರದಿಂ ನೋೞ್ಪ ನಿನಗೆ ಪತ್ತನೆಯ ಭವ
ಕ್ಕಾದಪುದು ತೀರ್ಥಕರಪು
ಣ್ಯೋದಯಮತಿಸೇವ್ಯಮತಿವಿಚಿತ್ರಾಭ್ಯುದಯಂ || ೨೦
ವ || ಎನಲೊಡಮಾ ಬೋಧನಿಧಿಗಳ ವಚನಮಮೋಘಮೆಂದು ನಿಶ್ಚಯಿಸಿ –
ಕಂ || ಆಗಳೆ ತನಗಿದಿರ್ವಂದವೊ
ಲಾಗಿರೆ ಸರ್ವಜ್ಞಲಕ್ಷ್ಮಿ ಜನಿಯಿಸಿದ ಮನೋ
ರಾಗದ ಪೆರ್ಚಂ ನೆಱೆ ಪೊಗ
ೞ್ವಾಗಳವಾಗ್ಮನಸಗೋಚರಂ ಮೃಗಪತಿಯಾ || ೨೧
ಮೃಗರಾಜಂಗಾನಂದಾ
ಶ್ರುಗಳೊಗೆದುವು ತೊಳೆದು ಕಳೆವ ತೆಱದಿಂ ಕೊಲ್ವು
ಜ್ಜುಗದೆ ಕಡು ಮುನಿದು ಮುನ್ನಂ
ಮೃಗಂಗಳಂ ನೋಡೆ ನೆರೆದ ದುರಿತಾಂಜನಮಂ || ೨೨
ವ || ಅಂತು ರಾಜಪ್ರಸಾದದಿಂ ಮೇಲೆ ಸಾಮ್ರಾಜ್ಯಪಟ್ಟಮಪ್ಪಂತೆ ಸುವರ್ನಲಾಭದಿಂ ಮೇಲೆ ಚಿಂತಾಮಣಿಯ ಕಣಿ ದೊರೆಕೊಳ್ವಂತೆ ಸರ್ವಜ್ಞ ದರ್ಶನೋತ್ಸವದಿಂ ಮೇಲೆ ತನಗೆ ಪರಮಾರ್ಹಂತ್ಯಮಪ್ಪುದನಱಿದು ರಾಗರಸದೊಳೋಲಾಡುತ್ತುಂ ಅಕಾರಣ ಬಂಧುಗಳಪ್ಪ ಚಾರಣರಂ ನೋಡಿ ಪರಮೋಪಕಾರಸ್ಮರಣದಿನಡಿಗಡಿಗೆ ಪೊಡೆವಡು ವುದುಂ –
ಕಂ || ದಯೆಯುಂ ಕ್ಷಮೆಯುಂ ಬ್ರತಶು
ದ್ಧಿಯುಮಗಲದೆ ನಿನ್ನ ಹೃದಯದೊಳ್ ನೆಲಸಿ ಸಮೃ
ದ್ಧಿಯನೆಯ್ದುತಿರ್ಕೆ ದುಷ್ಕೃತ
ಚಯಮದು ಹೀನಬಳಮಾಗುತಿರ್ಕನವರತಂ || ೨೩
ನಿನಗೀಗಳಾದ ಸದ್ದ
ರ್ಶನರತ್ನಂ ಮುನ್ನಿನಂತೆ ಮಸುಳದೆ ನಯದಿಂ
ದನುದಿನಮುಜ್ವಳಿಸುಗೆ ಪಾ
ವನತರ ಪರಮಾವಗಾಢರುಚಿಯಪ್ಪಿನೆಗಂ || ೨೪
ವ || ಎಂದವರ್ ಪರಸಿ ಗಮನೋದ್ಯುಕ್ತಚಿತ್ತರಾಗಿ ನಿಂದಿರ್ದು ತಮ್ಮಗಲ್ಕೆಗೆ ಸೈರಿಸಲಾಱದೆ ಖೇದಿಸುವ ಮೃಗಪತಿಯ ಚೇಷ್ಟೆಯಂ ಕಂಡು ತತ್ಸಮೀಪಕ್ಕೆ ಬಂದು ಪಂಚೇಂದ್ರಿಯ ಗ್ರಹಪೀಡಾವಿನಾಶನಾರ್ಥ ಮಿಕ್ಕಿದ ರಕ್ಕೆವಣಿಗಳಂತೆಯುಂ ಪಂಚಮಹಾಕಲ್ಯಾಣಫಳಮಂ ದಯೆಗೆಯ್ಕೆಲೆಂದು ತಳಿದ ಪುಣ್ಯಂಗಳ ಬೀಜಂಗಳಂತೆಯುಂ ನಖಮಣಿಗಳತಿರಮಣೀಯಂಗಳಾಗೆ ಕಾರುಣ್ಯದಿಂ ತದೀಯ ಮಸ್ತಕಮಂ ನಿಜಶ್ರೀಹಸ್ತದಿಂ ಮುಟ್ಟಿ –
ಕಂ || ನಿನಗಮೆಮಗಂ ಪುನರ್ದ
ರ್ಶನಮಾದಪುದೊಂದೆತಿಂಗಳಿಂಗೆಲೆ ಪಂಚಾ
ನನ ನೀಂ ಸುರನಾಗಿ ಜಿನೇಂ
ದ್ರನನರ್ಚಿಸಲೆಂದು ಬರ್ಪುದುಂ ತತ್ಸಭೆಯೊಳ್ || ೨೫
ವ || ಎಂದು ಸಂತಸಂಬಡಿಸಿ ಗಗನಕ್ಕೊಗೆದು ಬಿಜಯಂಗೆಯ್ದಾಗಳ್ –
ಕಂ || ಅವರ ಪದನಖರ ವಜ್ರ
ಚ್ಛವಿಗಳ್ ಚರಣಾರುಣಾಬ್ಜರುಚಿಗಳ್ ಕಂಠೀ
ರವನ ಮನದೊಳಗೆ ನೆಲಸಿ
ರ್ದುವು ತೇಜಃಪದ್ಮಲೇಶ್ಮೆಗಳ್ ನೆಲಸುವವೋಲ್ || ೨೬
ವ || ಮತ್ತಮವರ ಧರ್ಮೋಪದೇಶಕೌಶಲಮುಂ ಪರಾನುಗ್ರಹಾಗ್ರಹಮುಂ ಮನದೊಳ್ ತಣ್ಮಲೆಯೆ –
ಕಂ || ಕಿವಿಗಿಂಪನೀವ ಬಗೆಗು
ತ್ಸವಮಂ ಪುಟ್ಟಿಸುವ ಸಂಶಯಮನೆಂತುಂ ತೂ
ಳ್ದುವ ಹಿತಮನಾವಗಂ ಮಾ
ಡುವ ಮಾತಿನ ಬಲ್ಮೆ ಕೌತುಕಂ ಮುನಿಪತಿಯಾ || ೨೭
ಕರುಣದಿನಿಂತೀ ಗಹನಾಂ
ತರದೊಳಗೆನ್ನನಱಸಿ ಬಂದೆನಗಱಿವಂ
ತಿರೆ ಧರ್ಮಮನಱಿಪಿ ಸಮು
ದ್ಧರಿಸಿದರಲ್ಲದೊಡೆ ಮಗುೞೆ ನರಕಂಬುಗೆನೇ || ೨೮
ವ || ಎಂದು ಕಿಱಿದುಬೇಗಂ ನೆನೆಯುತ್ತುಮಿರ್ದು –
ಕಂ || ಅವರ ಪದಸ್ಪರ್ಶನದಿಂ
ಪವಿತ್ರಮಾಗಿರ್ದ ತಚ್ಛಿಲಾಪಟ್ಟದೊಳು
ತ್ಸವದಿಂ ಪಟ್ಟಿರ್ದುದು ತಳೆ
ದವಿಚಳಮಪ್ಪೇಕಪಾರ್ಶ್ವನಿಯಮಸ್ಥಿತಿಯಂ || ೨೯
ವ || ಅಂತು ಪಟ್ಟಿರ್ದು –
ಕಂ || ಅನವರತಂ ಮೃಗಮಾಂಸಾ
ಶನದಿಂದಮೆ ಕೊರ್ಬಿದಶುಭಮಶುಚಿತ್ವದ ಭಾ
ಜನಮೆನಿಪವಲಕ್ಷಣಮೀ
ತನುವೆಂದಡಿಗಡಿಗೆ ಪೇಸುತಿರ್ದುದು ಮನದೊಳ್ || ೩೦
ತನಗೆ ವಿಷಯಾಮಿಷದ ವಾ
ಸನೆ ಕಿಱಿದೊರ್ಮೊರ್ಮೆ ಕನಸಿನೊಳ್ ತೋಱದೊಡಂ
ಮನಮಂ ತೊಳೆಯುತ್ತಿರ್ದುದು
ಜಿನಚರಣಸ್ಮರಣಮೆಂಬ ತೀರ್ಥೋದಕದಿಂ || ೩೧
ಇರುಳುಂ ಪಗಲುಂ ಬಹುವಿಧ
ಪರೀಷಹಂ ಬಿಡದೆ ಪೀಡಿಸುತ್ತಿರೆ ತಿಂಗ
ಳ್ವರಮೊಂದೆ ಮಗ್ಗುಲೊಳ್ ಕೇ
ಸರಿ ಕರುವಿಟ್ಟಂತಿರಿರ್ದುದಚಳಿತ ಧೈರ್ಯಂ || ೩೨
ವ || ಅಂತಿರ್ಪಾಗಳ್ –
ಕಂ || ದನಿಗೆಯ್ಯದು ಮಿಸುಕದಿದೇ
ಕೆನುತುಂ ಮೃಗಧೂರ್ತಸಮಿತಿ ಸಾರ್ತರೆ ಪಂಚಾ
ನನನಿರ್ದುದು ಪಂಚತ್ವಮ
ನನಾಕುಳಂ ಪೊರ್ದಿದಂತೆ ನಿಷ್ಕಂಪತೆಯಿಂ || ೩೩
ವ || ಅದಂ ಕಂಡು ಕೌತುಕದಿಂ ನೋಡಲೆಂದು –
ಕಂ || ಕುಂಜರಘಟೆ ಸಾರ್ತಂದೊಡಿ
ವಂಜುಗುಮೆಂದಂಜಿ ಕಣ್ಗಳಂ ತೆಱೆಯದೆ ಸಿಂ
ಹಂ ಜಾನಿಸುತಿರೆ ಜಿನಪತಿ
ಯಂ ಜಗುೞ್ದೋಡಿದುವು ದುರಿತಕುಂಜರಘಟೆಗಳ್ || ೩೪
ಚಂ || ಉಗಿಬಗಿಮಾೞ್ಪ ದಂಶ ಮಶಕಂಗಳ ಕೋಳ್ಗೆ ಮಹಾಕ್ಷುಧಾಗ್ನಿಯೇ
ೞ್ಗೆಗೆ ಬಿಸಿಲ ೞ್ವೆ ಪೆರ್ಚುವ ಪಿಪಾಸೆಗೆ ಚುಱ್ಱೆನುತಿರ್ಪ ಕಲ್ಲ ಬೆಂ
ಕೆಗೆ ಬಿಡದೊಂದುಮಗ್ಗುಲಿರವಿಂಗಿನಿತೞ್ಕದೆ ತತ್ವಚಿಂತೆ ಕೆ
ಯ್ಮಿಗೆ ಹೃದಯಂ ಕುಳಿರ್ಕೊಳುತುಮಿರ್ದುದಿದೇಂಧೃತಿಯೋ ಮೃಗೇಂದ್ರನಾ || ೩೫
ವ || ಮತ್ತಮಾ ಭವ್ಯೋತ್ತಮನಪ್ಪ ಸಿಂಹಂ ತನ್ನ ಸಮ್ಯಕ್ತ್ವಗ್ರಹಣಕಾಲದೊಳರಿಂಜಯ ಮುನೀಂದ್ರೋಪದಿಷ್ಟ ಪರಮಾಗಮಯುಕ್ತಿ ವ್ಯಕ್ತಿಗಳಪೂರ್ವ ಸೂರ್ಯಾಂಶುಜಾಳದಂತೆ ಕರ್ಣಗವಾಕ್ಷಜಾಳದಿಂ ಪೊಕ್ಕು ಮನದೋವರಿಯೊಳಿರ್ದ ಮಿಥ್ಯಾತ್ವತಿಮಿರಮಂ ತೂಳ್ದಿ ದಂದು ಮೊದಲ್ಗೊಂಡಹರ್ನಿಶಂ ತೊಲಗದೆ ಸಂಶಯಲವಮೆಂಬ ನಸುಗೞ್ತಲೆಯುಮಂ ತಲೆದೋಱಲೀಯದೆ ತೊಳಗಿ ಬೆಳಗುತ್ತುಂ ಪರಮ ರಸಾಯನದಂತೆ ಸಮ್ಯಗ್ಧರ್ಶನಂ ಸರ್ವಾಂಗ ಶಕ್ತಿಯಂ ಕೊರ್ವಿಸುತ್ತಿರೆ ಸನ್ಮಾರ್ಗ ಲಾಭಜನಿತ ಸಂತೋಷಾಮೃತಮಂ ಸೇವಿಸುತ್ತುಂ ನಿರಾಯಾಸ ಪ್ರಾಯೋಪಗಮನಮಂ ನೋಂತು ನಿಜಾಯುರವಸಾನ ಸಮಯದೊಳ್ ಆತ್ಮಪ್ರದೇಶಂಗಳೆಲ್ಲಮುಡುಗಿ ಬರುತ್ತಿರ್ಪುದಂ ಕಂಡು –
ಕಂ || ಪಂಚಾಣುವ್ರತಮಂ ಶ್ರೀ
ಪಂಚಪದಂಗಳನರಿಂಜಯವ್ರತಿಪದಮಂ
ಸಂಚಳಿಸದೆ ಭಾವಿಸಿದುದು
ಪಂಚತ್ವಮನೆಯ್ದುವೆಡೆಯೊಳಂ ಪಂಚಾಸ್ಯಂ || ೩೬
ವ || ಅದಲ್ಲದೆಯುಂ –
ಉ || ಇಂದಮರೇಂದ್ರವಂದ್ಯನ ಸಭಾಂತರಮಂ ಪುಗುವೆಂ ನಿರಂಜನಾ
ನಂದನನಾ ಜಿನೇಂದ್ರನನಲಂಪಿನೊಳರ್ಚಿಸುವೆಂ ವಿಶೋಧಿಯಿಂ
ಬಂದಿಪೆನೆನ್ನ ಕಣ್ತಣಿಯೆ ನೋಡುವೆನೀದಿನಮೆನ್ನಭೀಷ್ಟಮಾ
ಯ್ತೆಂದನುರಾಗಮಂ ತಳೆದುದೇಂ ಮತಿನಿಶ್ಚಳನೋ ಮೃಗೇಂದ್ರನಾ || ೩೭
ಕಂ || ಇದು ನೀಚಗತಿಯ ಸಂಕ್ಲೇ
ಶದೊಳೆಂದುಂ ಪುಗದುಪಾಯಮೆನಗೆಂದರ್ಹ
ತ್ಪದಯುಗಮಂ ನೆನೆಯುತ್ತುಮೆ
ಮುದದಿಂ ಬಿಟ್ಟುದು ಶರೀರಮಂ ಮೃಗರಾಜಂ || ೩೮
ವ || ಅಂತು ದರ್ಶನಾವರಣೀಯದೊಳ್ ಸ್ತ್ಯಾನಗೃದ್ಧಿತ್ರಯಮುಂ ಮೋಹನೀಯದೊಳ್ ಮಿಥ್ಯಾತ್ಮತ್ರಯಮುಮನಂತಾನುಬಂಧಿ ಚತುಷ್ಟಯಮುಂ ನಪುಂಸಕ ವೇದಮುಂ ಸ್ತ್ರೀವೇದಮುಂ ಆಯುಷ್ಯದೊಳ್ ನರಕತಿರ್ಯಗಾಯುಷ್ಯಮುಂ ನಾಮಕರ್ಮದೊಳ್ ನರಕದ್ವಿಕಮುಂ ತಿರ್ಯಗ್ದ್ವಿಕಮುಂ ಮೊದಲಿಂದ್ರಿಯ ಚತುಷ್ಕಮುಂ ಕಡೆಯಯ್ದುಂ ಸಂಸ್ಥಾನಮುಂ ಕಡೆಯಯ್ದುಂ ಸಂಹನನಮುಂ ಉದ್ಯೋತಮುಂ ಅಪ್ರಶಸ್ತ ವಿಹಾಯೋಗತಿಯುಂ ಸ್ಥಾವರಮುಂ ಸೂಕ್ಷ್ಮತ್ರಯಮುಂ ದುರ್ಭಗತ್ರಯಮುಂ ಗೋತ್ರಕರ್ಮದೊಳ್ ನೀಚೈರ್ಗೋತ್ರಮುಮೆಂಬ ನಾಲ್ವತ್ತೊಂದು ಪ್ರಕೃತಿಗಳ ಬಂಧಾನು ಬಂಧಮನೆಂದಿಂಗಮೊಲ್ಲೆನೆಂದು ತೊಱೆದು ಕಳೆದು ಮುಳ್ಳನೆ ೞೆದೀಡಾಡುವಂದದಿಂ ಕ್ರೂರಾಕಾರಮಪ್ಪ ಸಿಂಹಪರ್ಯಾಯಮನೀಡಾಡಿ ಕಳೆದು ಪರಮೈಶ್ಚರ್ಯ ಭಕ್ತಿಯ ಮೆಯ್ಮೆಯಿಂ ಪ್ರಥಮಕಲ್ಪಪ್ರಾಪ್ತಮಾದುದಾ ದೇವಗತಿಗೆಯ್ದಿದಂದಮೆಂತಿರ್ದುದೆಂದೊಡೆ –
ಕಂ || ಸೆಱೆಯಿಕ್ಕಿ ನೀಚಯೋನಿಯೊ
ಳಱೆ ದಂಡಿಸುವಶುಭಕರ್ಮರಿಪುಗಳ ಕೋಪಂ
ಪಱಿಪಡಿಸಿ ಶುಭಾಸ್ರವಮೆಂ
ಬಱಿಕೆಯ ಶೇಷಾಕ್ಷತಂಗಳಂ ತಳಿಯುತ್ತುಂ || ೩೯
ಭವಭಯಹರನಂ ಕಾಣಿಸ
ಲವಯವದೊಡಗೊಂಡು ಪೋಪ ಜಿನಭಕ್ತಿಮಹೋ
ತ್ಸವದಿನಳಂಕಾರಂಗೆ
ಯ್ಯುವೆಡೆಗೆ ಮುನ್ನುಯ್ದುದೆಂಬ ತೆಱನಂ ಪೋಲ್ಕುಂ || ೪೦
ಮ || ಪಲವುಂ ರತ್ನಗೃಹಂಗಳಿಂ ಸುರಕುಜಾರಾಮಂಗಳಿಂ ನಿತ್ಯನಿ
ರ್ಮಳ ರತ್ನಾತ್ಮಕ ಜೈನಸದ್ಮಚಯದಿಂದಾಸನ್ನಭವ್ಯಾಮರಾ
ವಳಿಯಿಂ ಧರ್ಮಕಥಾಪ್ರಸಂಗಧರನಾಗಿರ್ಪಿಂದ್ರನಾಸ್ಥಾನದಿಂ
ಲಲಿತೈಶ್ವರ್ಯದ ದೇವಕೋಟಿಗಳಿನಾ ಕಲ್ಪಂ ಕರಂ ರಂಜಿಕುಂ || ೪೧
ಕಂ || ದಿವಿಜಪತಿ ಮಾೞ್ಪ ಧರ್ಮ
ಶ್ರವಣಂ ಧರ್ಮಾನುರಾಗಮರ್ಹತ್ಪೂಜೋ
ತ್ಸವಮಾಗಳುಮಘಮಂ ತೂ
ೞ್ದುವುದಱಿನಾ ಕಲ್ಪಮಲ್ತೆ ಭವ್ಯಮನೋಜ್ಞಂ || ೪೨
ವ || ಅಂತು ಪೊಗೞ್ತೆವೆತ್ತ ಸೌಧರ್ಮಕಲ್ಪದ ಸಿಂಹಧ್ವಜಮೆಂಬ ವಿಮಾನದುಪಪಾದ ಭವನದೊಳಗೆ ಪುಣ್ಯಪ್ರಭಾವದಿಂ ಕಲ್ಪವೃಕ್ಷಕುಸುಮಂಗಳ ಸುಗಂಧಸ್ನಿಗ್ಧ ಸುಚ್ಛಾಯ ಮಕರಂದ ಸಂದೋಹಮೊಂದೆಡೆಯೊಳ್ ರಾಶಿಗೊಂಡು ಪಾಸಾದಂತೆ ಮನೋಹರ ಮಾಗಿರ್ದ ಮೃದುತಳ್ಪಸಂಪುಟದೊಳಾ ಪುಣ್ಯಜೀವಂ ಬಂದು ನೆಲಸಿ ಷಟ್ಪರ್ಯಾಪ್ತಿಗಳ್ ನೆಱೆವುದುಂ ವಿಕಸಿತಮಾದ ಶಯ್ಯಾಸಂಪುಟಮೆಂಬ ಶುಕ್ತಿಕಾಸಂಪುಟದೊಳಗೆ ಕಾಂಚನ ಚ್ಛವಿಯನೊಳಕೊಂಡು ತೊಳಗಿ ಬೆಳಗುತ್ತುಮಿರ್ದಪೂರ್ವ ಮುಕ್ತಾ ಫಳಮಿದೆಂಬಂತೆ ದಿವ್ಯಾಕಾರಮಂ ತಾಳ್ದಿ ದಿವ್ಯವಸ್ತ್ರಾಭರಣಮಾಲ್ಯಾಳಂಕೃತನಾಗಿ ಕುಳ್ಳಿರ್ಪುದುಂ –
ಕಂ || ತೆಱೆದುವುಪಪಾದ ಭವನದ
ಮಿಱುಗುವ ಮಾಣಿಕದ ಪಡಿಗಳೊಡನೊಡನಾಗಳ್
ಪೊಱಪೊಣ್ಮಿದುದಾ ದೇವನ
ಮೆಱೆವಂಗಪ್ರಭೆಯುಮತನು ತನುಸೌರಂಭಮುಂ || ೪೩
ಕನಕಾಬ್ಜಾಕರಮಲರ್ದ
ತ್ತೆನೆ ಚಂಪಕ ಮಲ್ಲಿಕಾಕುಸುಮವೃಷ್ಟಿ ಸುರಿದ
ತ್ತೆನೆ ಕಂಪಿನ ಪೊಂಪುೞಿವೋ
ಪ ನಿಳಿಂಪನ ಮೆಯ್ವೆಳಗೇಂ ಕರಂ ಮನಂಗೊಳಿಸಿದುದೋ || ೪೪
ವ || ಆ ಶುಭಮುಹೂರ್ತದೊಳ್ –
ಕಂ || ಧವಳಾಕ್ಷತಂಗಳಂ ತಳಿ
ವವೊಲೆಸೆದುದು ಪುಣ್ಯಪುದ್ಗಳಾತ್ಮಕಮಂ ತ
ದ್ದಿವಿಜ ಶ್ರೀಮುಖಮಂ ನೋ
ಡುವ ದೇವೀಜನದ ಪೊಳೆವಪಾಂಗಪ್ರಭೆಗಳ್ | ೪೫
ವ || ಮತ್ತಮಾ ಸಮಯದೊಳ್ –
ಕಂ || ಪರಿವಾರಾಮರರೆಲ್ಲಂ
ಪರಸುತ್ತುಂ ಪೊಡೆವಡುತ್ತುಮಿರೆ ನಭದೊಳ್ ಭೋ
ರ್ಗರೆಯುತ್ತಿರೆ ಸುರದುಂದುಭಿ
ಪರಿಮಳಮಯಮಾಗಿ ತೀಡುತಿರೆ ಗಂಧವಹಂ || ೪೬
ಮಗಮಗಿಪ ನಮೇರುವ ಬಾ
ಸಿಗದಿಂ ಪಜ್ಜಳಿಪ ರತ್ನಭೂಷಣದಿಂ ಚೆ
ಲ್ವಗಲದ ದಿವ್ಯಾಂಬರದಿಂ
ಸೊಗಯಿಸುತಿರೆ ತನ್ನ ಕೋಮಳಾಂಗವಿಳಾಸಂ || ೪೭
ವ || ಅನಿತುಮಂ ಕಂಡು ವಿಸ್ಮಯಂಬಟ್ಟು –
ಮ || ಸ್ರ || ಪದುಳಂ ಕುಳ್ಳಿರ್ದ ನಾನಾರ್ ಪೊಡವಡುವಿವರಾರ್ ಆವುದೀ ಲೋಕಮೀಸ್ಥಾ
ನ್ನೊಲವಿಂ ಧರ್ಮಮನಾಯ್ತು ತತ್ಫಲದಿನೀ ದೇವತ್ವಮೆನ್ನೊಳ್ ಸುನಿ
ಶ್ಚಳಮಿಲೋಕಮಮರ್ತ್ಯಲೋಕಮಿದು ದೇವಸ್ತೋಮಮೀಸರ್ವಕೋ
ಮಳೆಯರ್ ದೇವಿಯರಿಂತಿದೆನ್ನಯ ವಿಮಾನಂ ರಮ್ಯ ಸಿಂಹಧ್ವಜಂ || ೪೯
ಕಂ || ದೂರದೊಳೆ ಕೇಳ್ದು ನಲಿವೆನ
ಗೀ ರಮ್ಯಮಹರ್ದಿಕತ್ವಮಾಯ್ತೆಂದೊಡೆ ಕ
ಣ್ಣಾರೆ ಜಿನೇಶ್ವರನಂ ಕಂ
ಡಾರಾಧಿಸುತಿರ್ಪ ಪುಣ್ಯನಿಧಿಗರಿದುಂಟೇ || ೫೦
ವ || ಎಂದು ಪರಿಭಾವಿಸಿ ದೆಸೆಗಳಂ ನೋೞ್ಪಾಗಳ್ –
ಕಂ || ಜಿನಮತದೊಳ್ಪನೆ ತಾಂ ಮು
ನ್ನಿನ ಭವದೊಳ್ ಮೆಚ್ಚುತಿರ್ದ ಫಲದಿಂ ದಿವಿಜಾಂ
ಗನೆಯರುಮನಿಮಿಷರುಂ ತ
ನ್ನನೆ ಮೆಚ್ಚಿ ಕರಂ ಮರಳ್ದು ನೋಡುತ್ತಿರ್ದರ್ || ೫೧
ವ || ಇರ್ಪಿನಂ –
ಕಂ || ಎನಗಿನಿತೈಶ್ಚರ್ಯಂ ಶ್ರೀ
ಜಿನೇಶ್ವರಸ್ಮೃತಿಯಿನಾ ಮುನೀಶ್ವರರುಪದೇ
ಶನದಿಂದೆ ಸಮನಿಸಿತ್ತದ
ಱಿನಿಂದೆ ತತ್ಪದಪಯೋಜಮಂ ಪೂಜಿಸುವೆಂ || ೫೨
ವ || ಎಂದು ಪರಿಭಾವಿಸಿ ಭವ್ಯಜನಕಮಳಮಾರ್ತಂಡನಾ ಸಿಂಹಧ್ವಜವೈಮಾನಿಕ ಪ್ರಕಾಂಡಂ ಸ್ವಕೀಯ ಸಕಳ ಪುರಜನಪುರಸ್ಸರಂ ಸಮಸ್ತ ಪ್ರಶಸ್ತಾರ್ಚನಾವಸ್ತು ಸಮಿತಿ ಸಮೇತನಾಗಿ ರಾಗದಿನಲ್ಲಿಂ ತಳರ್ದು ನಡೆವಾಗಳ್ –
ಕಂ || ದಿವಿಜಾಂಗನೆಯರ ವಿಳಸಿತ
ಧವಳಾಪಾಂಗ ಪ್ರಭಾಲಸಚ್ಚಂದ್ರಿಕೆ ಪ
ರ್ವೆ ವಿಯತ್ತಳದೊಳ್ ತಳೆದಂ
ಸುವಿಮಳವಪು ಚಂದ್ರಲೀಲೆಯಂ ರುಂದ್ರಯಶಂ || ೫೩
ಮಣಿಮಯ ನಾನಾವಿಧ ಭೂ
ಷಣ ದೀಧಿತಿ ಗಗನವಳಯಮಂ ಬಳಸಿದುದಾ
ಗುಣನಿಧಿಯ ಹೃದಯದಿಂ ತಿಂ
ತಿಣಿಯೆನೆ ಪೊಱಮಟ್ಟ ರಾಗರಸಮೆಂಬಿನೆ ಸಂ || ೫೪
ವ || ಅಂತು ಮಹಾವಿಭವದಿಂ ನಡೆದು ಪರಮಾರ್ಹಂತ್ಯ ಕಮಳಾಧರರೆನಿಸಿದ ಕಮಳಾಧರ ಜಿನೇಂದ್ರನ ದಿವ್ಯಮಂದಿರಮನವ್ಯಗ್ರದಿಂ ಭವ್ಯಾಗ್ರಣಿಪ್ರಣುತಮಂ ಪೊಕ್ಕು ಕೃತತ್ರಿಪಕ್ಷಿಣಂ ಕೇವಲಜ್ಞಾನವೀಕ್ಷಣನ ಪಾದಪೀಠೋಪಾಂತಮಂ ಕಾಂತಾರ್ಚನೆಗಳಿನರ್ಚಿಸಿ ಸರ್ವಾಂಗಲಿಂಗಿತೋರ್ವೀತಳಪುಳಕಿತಾಂಗಂ ತದಭಿಮುಖಂ ನಿಂದಿರ್ದು ನಿಟಿಳತಟ ಘಟಿತ ಕುಟ್ಮಳಿತಕರಸರೋಜನಾಗಿ –
ಕಂ || ಜಯಜಯ ನಿರಾಮಯ ಶ್ರೀ
ಪ್ರಿಯ ಜಯಜಯ ಸಕಳ ಭುವನವಂದಿತ ಪಾದ
ದ್ವಯ ಜಯಜಯ ವರ ಬೋಧೋ
ದಯ ಜಯಜಯ ನಿಖಿಳ ದುರಿತಹರ ಪರಮಜಿನಾ || ೫೫
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ದ್ವಾದಶಾಶ್ವಾಸಂ (೨)
ಚಂ || ಜಯಜಯ ಭವ್ಯಸೇವ್ಯ ಭುವನತ್ರಯವಲ್ಲಭ ದೇವದೇವ ನಿ
ರ್ಭಯ ನಿರವದ್ಯ ನಿರ್ಮಳ ನಿರಾಮಯ ನಿರ್ಮದ ನಿರ್ವಿಕಾರ ನಿ
ರ್ವ್ಯಯಪದ ನಿಶ್ಚಿತಾಖಿಳಪದಾರ್ಥ ನಿರಂಜನ ನಿರ್ಜಿತಾಶ ನಿ
ನ್ನಯ ಪದಪಂಕಜಕ್ಕೆಱಗುವಂಗರಿದುಂಟೆ ಜಗಂಗಳೊಳ್ ಜಿನಾ || ೫೬
ಕಂ || ಜಿನ ನಿನತು ಮತದೊಳೆಸಗಿದ
ಜನತೆಗೆ ಜನಿಯಿಸುಗುಮಖಿಳಮಭ್ಯುದಯಂ ನೆ
ಟ್ಟನೆ ನಿಶ್ಶ್ರೇಯಸಮದಱಂ
ಜನಹಿತಮಿತವಚನ ನಿನ್ನಚರಣಂ ಶರಣಂ || ೫೭
ವ || ಎಂದನೇಕ ಸ್ತೋತ್ರಪವಿತ್ರಂಗಳಿಂ ಸ್ತುತಿಯಿಸಿ –
ಕಂ || ತದನಂತರಮಲ್ಲಿಂ ತಳ
ರ್ದುದಾತ್ತಗುಣರೆನಿಪರಿಂಜಯಾಮಿತಗುಣನಾ
ಮದಿನೊಪ್ಪಿರ್ದ ಮುನೀಂದ್ರರ
ಪದಪದ್ಮ ಮನಮಳಭಕ್ತಿಯಿಂದಾ ದಿವಿಜಂ || ೫೮
ವಿವಿಧಾರ್ಚನೆಗಳಿನರ್ಚಿಸಿ
ಸುವಿಶುದ್ಧ ತಪೋನಿಧಾನರಂ ಬಂದಿಸಿ ನಿ
ಮ್ಮ ವಚಶ್ರುತಿಯಿಂದೆನಗಿನಿ
ತು ವಿಭವಮಾಯ್ತಾಪ್ತವಚನದಿಂದಾಗದುದೇಂ || ೫೯
ವ || ಎಂದು ಮತ್ತಮಿಂತೆಂದಂ –
ಕಂ || ಭವವಾರಿರಾಶಿಯೊಳ್ ಕ
ರ್ಮವಶದಿನೞ್ದಿರ್ದ ಜಂತುಸಂತಾನಮನು
ತ್ಸವದೆತ್ತುವ ದಕ್ಷತೆ ನಿಮ
ಗೆ ವಲಂ ನಿಜಮೇನದನ್ಯಸಾಧಾರಣಮೇ || ೬೦
ಕೇಸರಿ ರೌದ್ರಾತ್ಮಕದಾ
ವಾಸಂ ಚಿಃ ಪೇಸುಪಥದ ನೆಲೆ ಕಾನನಮೆಂ
ದೋಸರಿಸದೆ ತಿಳಿಪಿ ಭವ
ದ್ದಾಸನನೆನ್ನಂ ಮಹೊನ್ನತಿಯನೆಯ್ದಿಸಿದಿರ್ || ೬೧
ಎಂದಾ ಮುನೀಂದ್ರರಂತಾ
ನಂದಾನಂದದೊಳೆ ಪೊಗೞ್ದು ತತ್ಪದಯುಗಮಂ
ಬಂದಿಸಿ ನಿಜಾಸ್ಪದಕ್ಕೆ
ಯ್ತಂದು ಸುಖಾಮೃತದೆ ತಣಿಯುತಿರ್ದಂ ದಿವಿಜಂ || ೬೨
ವ || ಅಂತಾ ಸಿಂಹಚರಸುಪರ್ವಂ ಸ್ವರ್ಬಹುಳಸುಖಮನನುಭವಿಸಿ ಜಿನಾಮಹಾಮಹಿಮೆಗಳಿಂ ನಿಜಾಯುವಂ ತವಿಸಿ ನಿಖಿಳಶೋಭಾಕರಂಡದ ಧಾತಕೀಷಂಡದ ವಿಚಿತ್ರ ರತ್ನಕಂದರದ ಮೂಡಣಮಂದರದ ಸಕಳಸಂಪತ್ತಿಗೇಹದ ಪೂರ್ವವಿದೇಹದ ಜಳವಿಹಗಕಳಧ್ವನಿಯ ಸೀತಾತರಂಗಿಣಿಯ ಸುಕವಿಸಂಸ್ತವಾಧಾರದ ಬಡಗಣ ತೀರದ ಸಮಸ್ತ ವಸ್ತು ವಿಷಯದ ಕಚ್ಛಮಹಾವಿಷಯದ ಜಿನಭವನಭೂಷಿತಮೂರ್ಧದಪರಾರ್ಧ್ಯ ವಿಜಯಾರ್ಧದ ವಿದ್ಯಾಧರವಿಳಾಸಕ್ಷೋಣಿಯ ತದೀಯದಕ್ಷಿಣಶ್ರೇಣಿಯ ಕನತ್ಕನಕಗೋಪುರದ ಕನಕ ಪುರದೀಶ್ವರನುಂ ವಿಯಚ್ಛರನುಮಪ್ಪ –
ಕಂ || ಕನಕಪ್ರಭಂಗಮೆಸೆವಾ
ತನ ವಲ್ಲಭೆ ಕನಕಮಾಲೆಗಂ ತತ್ಪಂ ಚಾ
ನನಚರಸುರವರನೊಲವಿಂ
ಕನಕಧ್ವಜನೆಂಬ ಪೆಸರ ನಂದನನಾದಂ || ೬೩
ಆ ನಂದನಂಗೆ ಸಕಳಜ
ನಾನಂದಕರಂಗೆ ವಿನುತ ರೂಪವಿಳಾಸ
ಶ್ರೀನಂದನಂಗೆ ಮಾನಿನಿ
ಭೂನುತೆ ಕನಕಪ್ರಭಾಖ್ಯೆ ವಲ್ಲಭೆಯಾದಳ್ || ೬೪
ಉ || ಆ ಕನಕಧ್ವಜಂಗಮೆಸೆವಾ ಕನಕಪ್ರಭೆಗಂ ಜಗಜ್ಜನಾ
ನೀಕ ನುತಂ ಸುತಂ ಕನಕಪೂರ್ವರಥಂ ಪೃಥುಪುಣ್ಯನಾದನಂ
ತಾ ಕಮನೀಯ ಪುತ್ರವರ ಪೌತ್ರಯುಗಂಬೆರಸಾ ಖಗೇಶ್ವರಂ
ಶ್ರೀಕನಕಪ್ರಭಂ ಸುಖದೆ ವರ್ತಿಸಿದಂ ಚಿರಮುದ್ಘರಾಜ್ಯದೊಳ್ || ೬೫
ಒಂದಿ ದಿನಂ ಮನೋಜನ ವಿರಾಜಿಪ ಕೆಯ್ದುವಿದೆಂಬಿನಂ ಮಹಾ
ನಂದದಿನಾಂತು ಮಂಡನಮನೀಕ್ಷಿಸುತುಂ ಮುಕುರುಂದದೊಳ್ ನಿಜಾ
ಸ್ಯೇದುವನಾವಗಂ ವರವಿರಕ್ತಿ ನಿಯೋಜಿಸೆ ಬಂದ ದೂತಿಯೆಂ
ಬಂದದ ಶುಕ್ಲಕೇಶಲತೆಯಂ ಕನಕಪ್ರಭನೊಲ್ದು ನೋಡಿದಂ || ೬೬
ವ || ಅಂತು ನೀಡುಂ ನೋಡಿ –
ಕಂ || ವಿರಸಾವಸಾನಮಾಯಾ
ಸರಚಿತಮಚಿರ ಪ್ರವೃತ್ತಮುಪಚಿತ ಬಾಧಾ
ಪರಿಕರಮಸಾರಭೂತಂ
ಪರಿಕಿಪೊಡಿಂದ್ರಿಯಸುಖಂ ವಿಷಾದಾಭಿಮುಖಂ || ೬೭
ಉ || ಎಂದು ವಿರಾಗಭಾವಮನೆ ಭಾವಿಸಿ ಭಾವಕಲೋಕಬಾಂಧವಂ
ಸಂದ ಖಗೇಶ್ವರಂ ಕನಕಕೇತುಗೆ ರಾಜ್ಯಮನಿತ್ತು ಮೇದಿನೀ
ವಂದಿತಪಾದಪದ್ಮ ಸುಮತಿಬ್ರತಿ ಸನ್ನಿಧಿಯೊಳ್ ಜಗತ್ರಯಾ
ನಿಂದಿತಲಕ್ಷ್ಮಿಯಂ ಜಿನರ ದೀಕ್ಷೆಯನುತ್ಸವದಿಂದೆ ತಾಳ್ದಿದಂ || ೬೮
ವ || ಇತ್ತಲಾ ಕನಕಧ್ವಜಂ ನಿತಂಬಿನೀನಿಕರಮಕರಧ್ವಜಂ ರಿಪುವಿಪಿನ ಧೂಮಧ್ವಜನುಮೆನಿಸಿ ಖಗೇಶ್ವರವಿಭೂತಿಯಂ ತಳೆದು ವಿವಿಧವಿನೋದಪರಂಪರೆಗಳಿಂ ಸಫಳೀಕೃತರಾತ್ರಿಂದಿವ ನಿವಹನಾಗಿ ವರ್ತಿಸುತ್ತುಮಿರ್ದು –
ಚಂ || ಮಿಸುಪ ವಸಂತದೊಳ್ ಕಿಸಲಯ ಪ್ರಸವೋದ್ಘ ಫಳಂಗಳಿಂ ವಿರಾ
ಜಿಸುವ ವನಾಂತರಾಳದೊಳಗೊರ್ಮೆ ಸನರ್ಮ ಸುಹೃಜ್ಜನಂ ವಿಹಾ
ರಿಸುತುಮದೊಂದು ಚಾರುಪುಳಿನಸ್ಥಳದಗ್ರದೊಳಿರ್ದನಂ ದಯಾ
ವಸಥನನೊಲ್ದು ಸುಬ್ರತಮುಮುಕ್ಷುವನೀಕ್ಷಿಸಿ ತತ್ಖಗೇಶ್ವರಂ || ೬೯
ವ || ಕರಂ ಸಂಭ್ರಮದಿಂ ಸಮುತ್ಸವಾಂತಃಕರಣಂ ಯಮಿಕುಳಾಭರಣನಲ್ಲಿಗೆ ಪೋಗಿ ಕೃತ ಪ್ರದಕ್ಷಿಣಂ ತದೀಯ ಪದಪದ್ಮಂಗಳಂ ದಿವ್ಯಾರ್ಚನೆಗಳಿನರ್ಚಿಸಿ ವಿದಿತ ವಂದನಂ ತದಾಶೀರ್ವಚಃಪೀಯೂಷಪೂರ್ಣಕರ್ಣಕುಹರನಾಗಿ ಪುರೋಧರಿತ್ರಿಯೊಳ್ ಕುಳ್ಳಿರ್ದು –
ಕಂ || ಜ್ಞಾತವ್ಯಂ ತನಗೆನಿಸಿದ
ಭೂತಳಸಾರಮನುಪಾಸಕಾಚಾರಮನಾ
ಖ್ಯಾತ ಯತಿಗಳೊಳೆ ತಿಳಿದು ಗೃ
ಹೀತ ಬ್ರತನಾದನಿದು ವಿಚಾರಕ್ಕೆ ಫಲಂ || ೭೦
ವ || ಅಂತನಣುಫಲಾಣುಬ್ರತಧಾರಿಯಾಗಿ ಧಾರಣೀಶ್ವರಂ ಮುನೀಶ್ವರನಂ ಬೀೞ್ಕೊಂಡು ನಿಜನಿವಾಸಕ್ಕೆ ಪೋಗಿ –
ಕಂ || ಲೀಲೆಯೊಳೆ ದಾನ ಪೂಜಾ
ಶೀಲಾನಶನಂಗಳೆಂಬ ಧರ್ಮಂಗಳನಾ
ಭುಲಲನಾಪತಿ ಸತತಂ
ಪಾಲಿಸಿದಂ ಭವ್ಯಭಾನುವಾಣೀಕಾಂತಂ || ೭೧
ವ || ಒರ್ಮೆ ಪೆರ್ಮೆವೆತ್ತ ನಿಜ ಭರ್ಮನಿರ್ಮಿತ ಹರ್ಮ್ಯೋಪರಿಮ ಭೂಮಿಕೆಯೊಳಾ ಮಹಾವಿಯಚ್ಚರೇಶ್ವರಂ ವಿನೋದಾನುಕೂಲ ಮೂಲ ಕತಿಪಯ ಪರಿಜನ ಪರಿವೃತನಾಗಿ ದಿಗವಳೋಕನಾಕಳಿತ ಕೌತುಕೇಕ್ಷಣನಿರ್ಪುದುಮಾ ಕ್ಷಣದೊಳ್ –
ಕಂ || ಗಗನಾಂತರದೊಳ್ ಸಲೆ ಪೆ
ರ್ಮುಗಿಲೊಂದು ವಿಚಿತ್ರಕೂಟಕೋಟಿಕ್ರಮದಿಂ
ನೆಗೆದುದು ಬಳೆದುದು ಬೇಗದೆ
ಮುಗಿದುದು ಕರಗಿದುದು ನರರ ಸಿರಿಗನುರೂಪಂ || ೭೨
ಅದನೆಮೆಯಿಕ್ಕದೆ ಈಕ್ಷಿಸಿ
ವಿದಗ್ಧತಾವೃತ್ತಿ ವಿದಿತ ವಸ್ತುಸ್ಥಿತಿಕಂ
ಹೃದಯದೊಳೊದವಿದ ವೈರಾ
ಗ್ಯದ ಸಂಪತ್ತಿಗೆ ಖಗೇಶ್ವರಂ ನೆಲೆಯಾದಂ || ೭೩
ದಂಡಧರನೆಂಬ ಸೊರ್ಕಿದ
ಶುಂಡಾಳದ ದಂತದಂತರಾಳದೊಳಿರ್ಪೀ
ಭಂಡಮೆನಿಪ್ಪೊಡಲಂ ಕೆ
ಯ್ಕೊಂಡುಂ ಗಡ ಜೀವನಾವಗಂ ಮುಯ್ವಾಂಪಂ || ೭೪
ವ || ಎಂದು ಸಂಸಾರಶರೀರಾಸಾರತೆಗೆ ಧಾರಾಧರಂ ಕಾರಣಮಾಗೆ ಧಾರಿಣೀಶ್ವರನವಧಾರಿಸಿ –
ಚಂ || ಕನಕರಥಂಗೆ ರಾಜ್ಯಭರಮಂ ಭರದಿಂದಮೆ ಕೊಟ್ಟು ಸುವ್ರತಾ
ವನಿನುತ ಯೋಗಿನಾಯಕನ ಪಾದಪಯೋರುಹ ಸನ್ನಿಧಾನದೊಳ್
ಜಿನಪತಿದೀಕ್ಷೆಯಂ ಪರಮ ಪಾವನಮಂ ಭುವನೈಕವಂದ್ಯಮಂ
ಮನದನುರಾಗದಿಂ ತಳೆದು ಸಂಯಮವಾರಿಧಿಯಾದನಾ ನೃಪಂ || ೭೫
ವ || ಅಂತು ದುರ್ಧರ ತಪೋನುಷ್ಠಾನನಿಷ್ಠೆಯಿಂ ನಿಜಾಯುಃಪಾರಮನೆಯ್ದಿದ ಕನಕಧ್ವಜ ಮುನಿವರಂ ಕನತ್ಕಾಪಿತ್ಥಕಲ್ಪದೊಳ್ ದೇವಾನಂದನೆಂಬ ವೃಂದಾರಕನಾಗಿ ಪುಟ್ಟಿ –
ಕಂ || ಪದಿನಾಲ್ಕುಸಾಗರೋಪಮ
ಮದುಪರಮಾಯುಃ ಪ್ರಮಾಣಮನಿತೆಸಹಸ್ರಾ
ಬ್ದದೊಳೊರ್ಮೆ ನೆನೆವನುಣಿಸಂ
ಮುದಮೊದವಿರೆ ಸುಯ್ವನೇೞು ತಿಂಗಳ್ಗಮರಂ || ೭೬
ಆ ಕಾಪಿತ್ಥದ ಸುಖಮನ
ನಾಕುಳಮನನೇಕ ಸಾಗರೋಪಮಯುತಮಂ
ನಾಕಜನನುಭವಿಸಿದನ
ಸ್ತೋಕಮನಾಸ್ಥಿತಿಯಗತಿಯಪಾರಂಬರೆಗಂ || ೭೭
ವ || ತದನಂತರಂ –
ಉ || ಭೂಲಲನಾಸಲ್ಲಪನಮಂಡಳಮೆಂಬಿನಗಂ ವಿರಾಜಿಪಾ
ಮಾಲವದೇಶದೊಳ್ ಸೊಗಯಿಪುಜ್ಜಯಿನೀ ಪುರದೊಳ್ ವಿಪಕ್ಷ ನಿ
ರ್ಮೂಲನ ದಕ್ಷನುಜ್ವಳಯಶೋರಮಣೀಪತಿ ವಜ್ರಸೇನ ಭೂ
ಪಾಲವರಂಗಮಾತನ ಪುರಂಧ್ರಿ ಸುಶೀಲೆಗಮಾ ಮರುದ್ವರಂ || ೭೮
ಕಂ || ಹರಿಷೇಣನೆಂಬ ಪೆಸರಿಂ
ಕರಮೆಸೆವ ತನೂಜನಾಗಿ ತತ್ತದಭಿಜ್ಞೋ
ತ್ಕರಮಂ ಮೆಚ್ಚಿಸಿದಂ ಸ
ಚ್ಚರಿತಂ ಭಾಸುರ ಕಳಾಕಳಾಪಜ್ಞತೆಯಿಂ || ೭೯
ಧರೆಯಂ ಪಾಲಿಸಿ ರಿಪುಭೂ
ಪರನಲೆದು ಶುದ್ಧಕೀರ್ತಿಯಂ ವಿಶ್ವದಿಗಂ
ತರದೊಳ್ ಪಸರಿಸಿದಂ ಸುರ
ತರುದಾನಂ ವಜ್ರಸೇನನಪ್ರತಿಮಾನಂ || ೮೦
ವ || ಅಂತು ಪಲಕಾಲಂ ಪ್ರಾಜ್ಯರಾಜ್ಯಸುಖದೊಳ್ ನಲಿದೊರ್ಮೆ ಪೆರ್ಮೆವೆತ್ತ ಮುಮುಕ್ಷು ಮುಖ್ಯನಂ ಶ್ರುತಸಾಗರಾಖ್ಯನಂ ಕಂಡು –
ಕಂ || ಮನದೊಲವಿಂ ಬಂದಿಸಿ ತ
ನ್ಮುನಿಪತಿಯಂ ಸುಪ್ರಚಂಚ ಪಂಚಪರಾವ
ರ್ತನ ವರ್ತನಮಂ ಕೇಳ್ದಾ
ಜನಪತಿ ವೈರಾಗ್ಯರಸಮನವಲಂಬಿಸಿದಂ || ೮೧
ವ || ಅಂತು ವಿರಕ್ತಿಯುಕ್ತನಾಗಿ ಹರಿಷೇಣಯುವರಾಜಂಗೆ ರಾಜಿಸುವ ನಿಜಾಧಿರಾಜ ಪದಮ ನಿತ್ತು ತತ್ತಪೋನಿಧಿಯ ಸಮಕ್ಷದೊಳ್ ದೀಕ್ಷೆಯಂ ತಳೆದು ಪರಮಾಗಮಪ್ರವೀಣನುಂ ಸಂಪ್ರಾಪ್ತ ಸಂಯಮತ್ರಾಣಮಾದನಿತ್ತಲಾ ಹರಿಷೇಣಕ್ಷೋಣೀಪಾಳನುಂ –
ಕಂ || ಅನತರಱಗಿಸಿ ನಿಜಪದ
ವಿನತರನನುರಾಗದಿಂದೆ ರಕ್ಷಿಸಿ ಜಗದೊಳ್
ಘನತರ ಕೀರ್ತಿಯನಾಂತಂ
ಜಿನತರುಣಿಮತೈಕಮಾನಸಂ ಮಾನಿ ನೃಪಂ || ೮೨
ವ || ಒಂದು ದೆವಸಮಾನರೇಂದ್ರಚಂದ್ರಮನಮಂದಸೌಂದರ್ಯ ಮಂದಿರಮಾದ ಬಹಿರುದ್ಯಾನದ ನಿರ್ಜಂತುಕಸ್ಥಾನದೊಳ್ ಬಿಜಯಂಗೆಯ್ದಿರ್ದ ಸುಪ್ರತಿಷ್ಠ ಯತಿಶ್ರೇಷ್ಠನಂ ಪರಮ ತಪೋವರಿಷ್ಠನಂ ಸಂಯಮಿಸಮುದಾಯಸಮೇತನಂ ಸಮಸ್ತ ಭೂತಳಖ್ಯಾತನಂ ವನಪಾಳ ವಿಜ್ಞಾಪನದಿನಱಿದು ಪರಮ ಪ್ರಮೋದದಿಂ ಪೋಗಿ –
ಕಂ || ಮೂಮೆ ಬಲಗೊಂಡು ತನ್ಮುನಿ
ಕೋಮಳ ಪದಕಮಳಯುಗಳಮಂ ಪೂಜಿಸಿ ಸು
ತ್ರಾಮನಿಭಂ ಬಂದಿಸಿಯು
ದ್ದಾಮಾಶೀರ್ಜ್ಜುಷ್ಟನಾದನಂದುಪವಿಷ್ಟಂ || ೮೩
ವ || ಅನಂತರಂ ಕೃತಪರ್ಯನುಯೋಗನಾಭೂಗಧೀಶ್ವರಂ ಯೋಗೀಶ್ವರೋಪದೇಶದಿಂ ಜೀವಾದಿ ತತ್ವಸ್ಥಿತಿಯಮಂ ಚತುರ್ಗತಿಲತಾಕೃತಿಯುಮಂ ಸವಿಸ್ತರಮಱಿದು ವಿರಾಗ ವೃತ್ತಿಯೊಳ್ ನೆಱೆದು ವಿಷಯಾಮಿಷಾಭಿಲಾಷೆಯಂ ತೊಱೆದು ಪರಿಗ್ರಹಪಾಶಮಂ ಪಱಿದು ವಿನೂತಜಾತರೂಪತೆಯನಾಂತು ಮೆಱೆದು –
ಪೃಥ್ವಿ || ಮಹಾಬ್ರತವಿಭೂಷಿತಂ ಸಮಿತಿ ಸಂಗತಂ ಗುಪ್ತಿ ಸ
ದ್ಗೃಹಂ ಸದವನಪ್ರಿಯಂ ದೃಢಮನಷ್ಷಡಾವಶ್ಯಕಂ
ಸಹಿಷ್ಣು ಸಮಯಪ್ರಕಾಶನಸಮಗ್ರನಂ ಹಸ್ತಮೋ
ಪಹಂ ಮಹಿಮೆವೆತ್ತನಿಂತು ಹರಿಷೇಣಯೋಗೀಶ್ವರಂ || ೮೪
ವ || ಆ ಮಹಾನುಭಾವಂ ಭಾವಿತಾತ್ಮನಾಗಿ ನೆಗೞ್ದು ಸಲ್ಲೇಖನೆಯಿಂ ಸಮಾಧಿವಡೆದು ಮಹಾಶುಕ್ಲಕಲ್ಪದ ಪರಮಪ್ರೀತಿವರ್ಧಮಪ್ಪ ಪ್ರೀತಿವರ್ಧನ ವಿಮಾನದೊಳ್ –
ಕಂ || ಪ್ರೀತಿಂಕರನೆಂಬ ಸಮಾ
ಖ್ಯಾತಿಯ ದಿವಿಜೋತ್ತಮಂ ಮಹರ್ದ್ಧಿಕನಾದಂ
ಭೂತಳನುತ ಜಿನಪತಿ ಮತ
ಕೌತುಕಕರ ಪರಮತಪಕಿದಾವುದೊ ಗಹನಂ || ೮೫
ಮ || ಸುರನಾರೀ ನಯನಾರ್ತಿಕೌತುಕಕರ ಶ್ರೀರೂಪಸೌಂದರ್ಯಮಂ
ದಿರನುದ್ಯತ್ಸಹಜಾಂಬರಾಭರಣ ಮಾಲ್ಯಂ ಲಬ್ಧ ನಾನಾ ವಿನೋ
ದರಸಂ ದಿಬ್ಯ ಸಮಸ್ತಭೋಗನಿಯುತಂ ತಾನಾಗಿ ಸಂಸಾರ ನಿ
ರ್ಭರಸೌಖ್ಯಂ ಬಡೆದಂ ದಶಾರ್ಣವಮಿತಾಯುಷ್ಯಾವಸಾನಂ ಬರಂ || ೮೬
ವ || ಅಂತಾ ದೇವಂ ದೇವಲೋಕದನೇಕ ಭೋಗಂಗಳಂ ಭೋಗಿಸಿ ಕುಪಿತ ಕೃತಾಂತಾಕ್ರಾಂತ ನಪ್ಪುದುಂ ನಿಜಾಯುವಿನೊಡನೆ ಕನಕಚ್ಛಾಯಕಾಯಂ ಭೋಂಕೆನೆ ಕರಗಿ ದಿವದಿನವತರಿಸಿ ಕೌತುಕಾಕಾರಿಯಾದ ಧಾತಕೀಷಂಡದ ರೂಢಿಗೆ ಸಂದ ಮೂಡಣಮಂದರದ ಸರ್ವ ಸಂಪದ್ಗೇಹಮಾದ ಪೂರ್ವವಿದೇಹದ ನಿಷ್ಕಳಂಕಜನ ವಿಷಯಮಾದ ಪುಷ್ಕಲಾವತೀ ವಿಷಯದ ಪುಂಡ್ರೇಕ್ಷುವಣದಿನೆಸೆವ ಪುಂಡರೀಕಿಣೀಪುರದ ಸುಮಿತ್ರ ಧಾತ್ರೀಪಾಳಂಗಂ ಆತನ ಚಿತ್ತನೇತ್ರಪ್ರಿಯೆ ಸುಮಿತ್ರೆಗಂ ಪ್ರಿಯಮಿತ್ರನೆಂಬ ಪೆಸರಿನೆಸೆವ ಸುಪುತ್ರನಾಗಿ –
ಕಂ || ಕರಿತುರಗಾರೋಹಣದೊಳ್
ಶರಾಸನಾದ್ಯಾಯುಧ ಪ್ರವೀಣತೆಯೊಳ್ ಭಾ
ಸುರ ಶಾಸ್ತ್ರಾಭ್ಯಾಸದೊಳೆ
ನ್ನರುಮಂ ಮೆಚ್ಚಿಸುವನಾ ಕುಮಾರನುದಾರಂ || ೮೭
ವ || ಒಂದು ದೆವಸಂ –
ಕಂ || ಕ್ಷೇಮಂಕರಜಿನಪನ ಸು
ತ್ರಾಮಾರ್ಚಿತ ಸಮವಸರಣಮೆಯ್ತರೆ ಪರಮ
ಪ್ರೇಮದೆ ಬಂದಿಪ ಬಗೆಯಿಂ
ಭೂಮೀಶಂ ಸವಿಭವಂ ಸುಮಿತ್ರಂ ನಡೆದಂ || ೮೮
ವ || ಅಂತು ನಡೆದು ವಿನಯಜನ ಶರಣಮಂ ಭವಭವಹರಣಮಂ ಸಮವಸರಣಮಂ ಪೊಕ್ಕು ಭುವನತ್ರಯಸ್ವಾಮಿಯಂ ತ್ರಿಃಪ್ರದಕ್ಷಿಣಂಗೆಯ್ದು ನವ್ಯದಿವ್ಯಾರ್ಚನೆಗಳಿನರ್ಚಿಸಿ ಕೃತಸ್ತುತಿಶತಂ ವಿತತಗುಣಗಣಧರನಂ ಬಂದಿಸಿ ನಿಜೋಚಿತ ಕೋಷ್ಠದೊಳ್ ಕುಳ್ಳಿರ್ದು
ನಿರ್ದುಷ್ಟ ಶ್ರವ್ಯ ದಿವ್ಯ ಭಾಷಾಕರ್ಣನದಿಂ ತನಗೆ ಹೇಯೋಪಾದೇಯ ತತ್ವಮತ್ಯಂತಂ ವಿದಿತಮಾಗೆ ನಿಸ್ಸಾರ ಸಂಸಾರ ಶರೀರ ವೈರಾಗ್ಯಪರಾಯಣನಾಗಿ –
ಕಂ || ಪ್ರಿಯಮಿತ್ರಂಗೆ ಸಮಸ್ತೋ
ರ್ವಿಯ ರಾಜ್ಯಮನಿತ್ತು ಪರಮಪಾವನ ಜಿನದೀ
ಕ್ಷೆಯನಾಂತಂ ವೈರಾಗ್ಯೋ
ದಯಕ್ಕೆ ಭಾವಿಸುವವಂಗಮಿದೆ ಫಲಮಲ್ತೇ || ೮೯
ವ || ಇತ್ತಲ್ –
ಕಂ || ಗುರುವಿತ್ತ ರಾಜ್ಯಭರಮಂ
ಧರಿಯಿಸಿ ನಯ ವಿಕ್ರಮಂಗಳಿಂ ರಂಜಿಸಿದಂ
ಶರದಮಳ ಶಶಾಂಕಚ್ಛವಿ
ಗುರು ಕೀರ್ತಿವ್ಯಾಪ್ತ ದಿಕ್ಕನಾಪ್ರಿಯಮಿತ್ರಂ || ೯೦
ಚಂ || ಜನಿಯಿಸೆ ತನ್ನ ಪುಣ್ಯ ಪರಿಪಾಕದೆ ಭಾನುವ ಬಿಂಬಮಿಂತಿದೆಂ
ಬಿನಮೆಸೆವಾಯುಧಾಲಯದೊಳುತ್ಕಿರಣಂ ವರಚಕ್ರರತ್ನಮಾ
ಜನಪತಿ ದಿಗ್ಜಯಕ್ಕೆ ನಡೆದಾದಮೆ ಸಾಧಿಸಿದಂ ಷಡಂಶಭಾ
ಸುರಮನನುಕ್ರಮಂ ಧರಣಿಚಕ್ರಮನಪ್ರತಿಮಾನ ವಿಕ್ರಮಂ || ೯೧
ವ || ಅಂತಾ ಪ್ರಿಯಮಿತ್ರ ಚಕ್ರೇಶ್ವರಂ ತನಗೆ ಚತುರ್ದಶ ರತ್ನಂಗಳುಂ ನವನಿಧಿಗಳುಂ ಚತುರಶೀತಿಲಕ್ಷ ಭದ್ರಗಜಂಗಳುಂ ತಾವತ್ಪ್ರಮಿತ ರಥಂಗಳುಂ ಅಷ್ಟಾದಶ ಕೋಟಿ ಘೋಟಕಂಗಳುಂ ಚತುರಶೀತಿಕೋಟಿ ಪದಾತಿಗಳುಂ ಷಣ್ಣವತಿಸಹಸ್ರಾಂತಃ ಪುರಕಾಂತೆಯರುಂ ದ್ವಾತ್ರಿಂಶತ್ಸಹಸ್ರಗಣಬದ್ಧದೇವರುಂ ತತ್ಸಂಖ್ಯಾಪ್ರಮಿತ ಮೂರ್ಧಾಭಿಷಿಕ್ತ ಮಕುಟಬದ್ಧರುಂ ಮತ್ತಮನೇಕಪರಿಕರಂಗಳುಂ ಅಳವಟ್ಟೆಸೆಯೆ ದಶಾಂಗಭೋಗಾವ ಭಾಸಿತನುಂ ಪಂಚಶತಶರಾಸನೋತ್ಸೇಧದೇಹನುಂ ಪುಬ್ಬಕೋಟಿಸಂವತ್ಸರಪ್ರಮಿತಪರ ಮಾಯುಷ್ಯನುಮೆನಿಸಿ ನಿರಂತರಮೆಣ್ಬತ್ತು ಮೂಱುಲಕ್ಕೆ ಪುರ್ವಮತ್ಯಂತಲೀಲೆಯಿನರ ಸುಗೆಯ್ಯುತ್ತುಮಿರ್ದು –
ಕಂ || ಒಂದು ದಿನಂ ಮಣಿಮಯ ಮುಕು
ರುಂದದೊಳಾತ್ಮೀಯಕಾಯ ಶೃಂಗಾರಮನಾ
ನಂದದೆ ನೋಡುತ್ತಿರೆ ನರೆ
ಯೊಂದರಸಂಗಾಯ್ತು ಕಣ್ಬೊಲಂ ಮಸ್ತಕದೊಳ್ || ೯೨
ವ || ಅಂತು ಜರೋದಯಾಕಳಿತಮುಂ ಕರ್ಣಮೂಳೋಚ್ಚಳಿತಮುಂ ಅಪರವಯೋವಳಿ ತಮುಂ ಬುದ್ದಿವಿಶುದ್ಧಿಗಳಿತಮುಂ ಕರಣಪಾಟವಚಳಿತಮುಂ ದೌರ್ವಲ್ಯ ಫಳಿತಮುಂ ಮೃಣಾಳೋಜ್ವಳಿತಮುಮೆನಿಪ ಪಳಿತಂ ಪೞಿ ತನ್ನಂ ಪೊರ್ದದೆನಿಪ ಜನಪಶಿಖಾಮಣಿಯ ಲೋಚನಗೋಚರಮಾಗೆ
ಚಂ || ವಿಷಯಸುಖಂಗಳೊಳ್ ಮನಮನಿಟ್ಟು ನಿರಂತರಮಿನ್ನೆಗಂ ಮಹಾ
ವಿಷಮತರಂಗಳಪ್ಪ ಕರಣಂಗಳಧೀನತೆಯಿಂದೆ ಬಂದು ಕಿ
ಲ್ಮಿಷತತಿಗಾದೆನಾವಸಥಮೀ ವಸುಧೇಶತೆ ಕಷ್ಟಮೆಮದು ಸ
ದ್ವಿಷಯವಿದಂ ವಿರಾಗತೆಗೆ ಸಂದನನಿಂದಿತನಂದಿಳೇಶ್ವರಂ || ೯೩
ವ || ಮತ್ತಂ –
ಮಲ್ಲಿಕಾಮಾಲೆ || ಸಾವ ಪುಟ್ಟುವ ಕುತ್ತಮೊತ್ತುವ ಮುಪ್ಪು ಚಪ್ಪರಿಪೀಯವ
ಸ್ಥಾವಿಶೇಷಮೆ ತನ್ನ ಮೆಯ್ಸಿರಿಯಾದ ಸಂಸೃತಿವಾರ್ಧಿಯೊಳ್
ಜೀವಿಪಾಸೆ ಧನಾಸೆಯೆಂಬಪಗಂಟು ಪಣ್ಣಿದ ಕಣ್ಣಿಯಿಂ
ಜೀವನಂ ಗಡ ಕಟ್ಟೆ ನೆಟ್ಟನೆ ಕರ್ಮಮೞ್ದುಗುಮೊರ್ಮೆಯುಂ || ೯೪
ವ || ಎಂದು ಪರಮವೈರಾಗ್ಯರಸವಶವರ್ತಿಯಾದ ಚಕ್ರವರ್ತಿ ಸರ್ವಮಿತ್ರನೆಂಬ ನಿಜಾಗ್ರಪುತ್ರಂಗೆ ಧಾತ್ರೀಶತೆಯನಿತ್ತು ನಿರ್ವೇಗಪರಾಯಣರಾದ ಸಾಸಿರ್ವರರಸುಗಳ್ವೆರಸು –
ಕಂ || ಕ್ಷೇಮಂಕರತೀರ್ಥಕರನ
ಕೋಮಳ ಪದಕಮಳ ಸನ್ನಿಧಾನದೊಳಾಂತಂ
ಶ್ರೀಮಜ್ಜಿನದೀಕ್ಷೆಯನು
ದ್ದಾಮಗುಣಕ್ಷೇತ್ರನೆನಿಸಿದಾ ಪ್ರಿಯಮಿತ್ರಂ || ೯೫
ವ || ಅಂತಾ ಜಾತರೂಪಾಚಳಸ್ಥೈರ್ಯಂ ಜಾತರೂಪಾದಿಗಳೆಲ್ಲಮನುೞಿದು ಜಾತರೂಪ ಧರನಾಗಿ ಜಾತವಿವೇಕದಿಂ ಲಬ್ಧಪ್ರಶಂಸನಾಗಿ ಪರಮಸಂಯಮಧರನುಂ ವಿಶ್ರುತ ಶ್ರುತಧರನುಮೆನಿಸಿ ನೆಗೞ್ದು ನಿರತೀಚಾರಾಚರಣದಿಂ ನಿಜಾಯುರಂತಮನೆಯ್ದೆ –
ಕಂ || ಸುಕೃತಿನಿಳಯಂ ಸಹಸ್ರಾ
ರ ಕಲ್ಪದೊಳ್ ರುಚಿರಮಾದ ರುಚಾಕಾಖ್ಯವಿಮಾ
ನಕದೊಳ್ ಸೂರ್ಯಪ್ರಭ ಸಂ
ಜ್ಞಿ ಕನನಿಮಿಷಮುಖ್ಯನಾದನಾ ಮುನಿಮುಖ್ಯಂ || ೯೬
ಆ ಸುಮನಂ ಸುಜನೋಜ್ವಳ
ವಾಸೋಮಣಿಭೂಷಣೋಲ್ಲಸನ್ಮಾಲ್ಯಂ ಶೋ
ಭಾಸಂಪನ್ನಂ ಯೌವನ
ಭಾಸಿತನತಿ ಬಹಳ ಸುರಭಿಗಂಧಸಮೇತಂ || ೯೭
ವ || ಮತ್ತಮಾನಿಳಿಂಪಂ ವ್ಯಪಗತಧಾತುದೋಷನುಂ ಸಿತಸಿಂಧುವಾರಕುಸುಮಾಕಾರ ವರ್ಣ ವಿಶೇಷನುಂ ಚತುರರತ್ನಿಸಮುತ್ಸೇಧಶರೀರನುಂ ಶುಭಕರಲೇಶ್ಯಾಧಾರನುಂ ಅಷ್ಟಾದಶ ಸಾಗರೋಪಮಾಯುಷ್ಯಾಧೀನನುಂ ಅವಧಿಬೋಧನಿಧಾನನುಂ ಅಮರಾಂಗನಾಸರಸಮ ಧುರಶ್ರವ್ಯಶಬ್ಧ ಪ್ರವೀಚಾರಸುಖಸಾಗರನುಂ ಅಷ್ಟಾದಶಸಂವತ್ಸರಾಂತಸ್ಮೃತಾಮೃತಾ ಹಾರಾಭ್ಯವಹಾರನುಂ ನವಮಾಸಾಂತರಿತ ನಿರ್ಯತ್ಸುರಭಿನಿಶ್ವಾಸನುಂ ಅಣಿಮಾದಿಗುಣ ನಿವಾಸನುಮಾಗಿ –
ಮ || ತ್ರಿದಶಸ್ತ್ರೀನಯನೋತ್ಪಳೇಂದು ಸುರನಾರೀವಕ್ತ್ರನೀರೇಜ ಷ
ಟ್ಟದನ ಸ್ವಪ್ನವಧೂಘನಸ್ತನತಟ ಪ್ರೋತ್ತಾರಹಾರಂ ಮರು
ತ್ಸುದತೀ ಪೀನನಿತಂಬಬಿಂಬ ಕಳಕಾಂಚೀದಾಮನುದ್ಧಾಮ ಸಂ
ಪದನಾಕಳ್ಪಜನಿಂತನಲ್ಪಸುಖದೊಳ್ ತಾಂ ಮೂಡಿ ಮುೞ್ಕಾಡಿದಂ || ೯೮
ವ || ಅಂತಾ ದೇವಂಗೆ ಭಾವಭವಾಯತ್ತ ನಿರತಿಶಯ ಸುಖಸುಧಾಸೇವೆಯಿಂ ದೇವಾಯುಷ್ಯಾವ ಸಾನಮಾಗೆ –
ಕಂ || ವರ ಜಂಬೂದ್ವೀಪದ ಭಾ
ಸುರ ಭರತದ ಪೂರ್ವದೇಶಮೆಂಬೀ ಪೆಸರಿಂ
ಕರಮೆಸೆವ ದೇಶದೊಳ್ ಸು
ಸ್ಥಿರದಿಂ ಸಿತಕಚ್ಛಮೆಂಬ ಪುರಿ ರಂಜಿಸುಗುಂ || ೯೯
ಆ ರಾಜಧಾನಿಯೊಳ್ ಸಲೆ
ರಾರಾಜಿಪನವನತಾವನೀಪತಿಶತಚೂ
ಡಾರತ್ನೀಕೃತ ನಿಜಚರ
ಣಾರುಣಮಣಿ ಸಂದ ನಂದಿವರ್ಧನನೆಂಬಂ || ೧೦೦
ವೀರವತಿಯೆಂಬಳಂತಾ
ವೀರಾರಿವಿದಾರಿ ಧಾರಿಣೀರಮಣನ ಕಾಂ
ತಾರತ್ನಂ ಸ್ಮರಕರತರ
ವಾರಿ ಮನೋಹಾರಿಯಾಕೆಯೊಂದಾಕಾರಂ || ೧೦೧
ಆ ಜಂಪತಿಗಳ್ಗೆ ಕಳಾ
ರಾಜಿತಮತಿಗಳ್ಗೆ ತತ್ಸಹಸ್ರಾರದ ವಿ
ಭ್ರಾಜಿತ ಸುರವರನುರುತರ
ತೇಜಂ ನಂದನಸಮಾಖ್ಯನಂದನನಾದಂ || ೧೦೨
ನಂದನನನೊಂದೆನಾಲಗೆ
ಯಿಂದಂ ಬಂದಪುದೆ ಪೊಗೞಲುಂ ನಾಲಗೆಗಳ್
ಸಂದಣಿಸಿದ ವದನದ ಫಣಿ
ಸಂದೋಹಾಧೀಶ್ವರಂಗಮರಿದೆಂಬಿನೆಗಂ || ೧೦೩
ತ್ರಿವಿಧಿ || ನಂದನನಾಮದ ನಂದನನಂತಪ್ಪ
ನಂದನಂ ಜನಿಕೆ ತಮಗೆಂದು ಧರೆಯೊಳಾ
ನಂದದಿಂ ಬಯಸದವರಿಲ್ಲಾ || ೧೦೪
ಉ || ಆತಂ ನುತನ ಯೌವನೋದಯವಿರಾಜನ್ಮೂರ್ತಿ ಸತ್ಕೀರ್ತಿ ಸಂ
ಜಾತ ಶ್ವೇತದಿಶಾತಟಂ ವಿದಿತನಾನಾಶಸ್ತ್ರಶಾಸ್ತ್ರೋತ್ಕರಂ
ಚೇತೋಜಾತನಿಭಂ ಶುಭೈಕನಿಳಯಂ ಶೃಂಗಾರಸಾರಂ ದಯಾ
ನ್ವೀತಂ ಭೂತಳದಲ್ಲಿ ಪೆಂಪುವಡೆದಂ ಭವ್ಯಾದಿ ಭಾಳೇಕ್ಷಣಂ || ೧೦೫
ಚಂ || ವನನಿಧಿವೇಷ್ಠಿತಾವನಿಯೊಳಾವನಿವಂಗೆ ವಿಚಾರಿಪಂದು ಮಾಂ
ತನದಿನುದಾರದಿಂ ವಿಭವದಿಂ ನಯದಿಂ ಜಯದಿಂ ವಿವೇಕದಿಂ
ವಿನಯದಿನುತ್ತಮಾಚರಣದಿಂ ದೊರೆಯಪ್ಪವನೆಂದು ಕೂರ್ತು ತ
ನ್ನನೆ ಸಲೆ ಧಾತ್ರಿ ಕೀರ್ತಿಸೆ ವಿರಾಜಿಸಿದಂ ವಸುಧೈಕಬಾಂಧವಂ || ೧೦೬
ಗದ್ಯಂ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀ ನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದ ನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನ ಪುರಾಣದೊಳ್
ನಂದನ ಕುಮಾರಕೋದಯವರ್ಣನಂ
ದ್ವಾದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ತ್ರಯೋದಶಾಶ್ವಾಸಂ (೧)
ಶ್ರೀರಮಣಂ ನಿಜನಿಖಿಳಕ
ಳಾರಸಿಕತೆಯಿಂದೆ ಭಾವಕರ್ಕಳ ಹೃದಯಾಂ
ಭೋರುಹಮನಲರ್ಚಿದನವ
ದಾರಿತರಿಪು ಪಂಚಪರಮಗುರುಪದವಿನತಂ || ೧
ಆ ನಂದನಂಗೆ ಪಿರಿದ
ಪ್ಪಾನಂದಮನೀಯಲಾರ್ಪ ವಲ್ಲಭೆಯಾದಳ್
ಮಾನಿನಿ ಮದನಪತಾಕೆ ಕ
ಳಾನಿಧಿ ತಾನೆನಿಸಿದಾ ಪ್ರಿಯಂಕರಿಯೆಂಬಳ್ || ೨
ವ || ಮತ್ತಮಾ ನಂದಿವರ್ಧನಮಹಾರಾಜಂ ನೀತಿವಿದನುಂ ಕವಚಹರನುಂ ಸುವಚೋವರನುಂ ಆದ ಸುಕವಿನಿಕರಶುಕನಂದನದೊಳ್ ನಿಜನಂದನನೊಳ್ ನಂದನನೊಳ್ ಸಕಳರಾಜ್ಯಧುರಂಧತೆಯಂ ನಿಯೋಜಿಸಿ-
ಕಂ || ಮನಜಿಜಕೇಳೀಸೌಖ್ಯಮ
ನನುಭವಿಸಿದನನುಪಮಾನ ಶೃಂಗಾರರಸಾ
ವನಿಯೆನಿಸಿದ ವೀರವತೀ
ವನಿತೆಯೊಳನುದಿನಮನೂನ ವಿಭವವಿಳಾಸಂ || ೩
ಆ ಪೃಥ್ವಿವೀಶಂ ಪ್ರಾಸಾ
ದೋಪರಿಮ ಸ್ಥಳದೊಳೊರ್ಮೆ ಕುಳ್ಳಿರ್ದು ಜಗ
ದ್ವ್ಯಾಪಿ ಯಶೋನಿಧಿ ನಿಖಿಳ ದಿ
ಶಾಪಟಳ ವಿಳೋಕನ್ಯೆಕರತನಿರ್ಪಿನೆಗಂ || ೪
ಗಗನಪಯೋನಿಧಿಯೊಳು ಮಿಗೆ
ಸೊಗಯಿಪ ನೊರೆವಿಂಡಿದೆನಿಪ ಪಾಂಡುರವರ್ಣಂ
ಮುಗಿಲೊಗೆದು ವಿಚಿತ್ರತರಂ
ಜಗದೀಶನ ಬಗೆಗೆ ಪಡೆದುದತಿ ಕೌತುಕಮಂ || ೫
ಮಲ್ಲಿಕಾಮಾಲೆ || ನೋಡೆ ನೋಡೆ ತದಂಬುದಂ ಕ್ಷಣಮಾತ್ರದೊಳ್ ಕರಗಿತ್ತದಂ
ನೋಡುತಿರ್ದ ವಸುಂಧರಾರಮಣಂಗೆ ಭಾವದೊಳಾವಗಂ
ಮೂಡಿದತ್ತು ವಪುರ್ವಿಳಾಸವಯೋವಿಭೂತಿಗಳಿನ್ನವೆಂ
ಬೀಡಿತಂ ಸಫಳಂ ವಿರಕ್ತಿ ವಿಮುಕ್ತಿಸಂಗಮಕಾರಣಂ || ೬
ಕಂ || ಆಸನ್ನಭವ್ಯತಾಗುಣ
ಭಾಸಿತನೆನಿಸಿದ ಬುಧಂಗೆ ಸಂಸಾರಂ ಸಂ
ತ್ರಾಸಕರಮೆನಿಸದದು ಸುಖ
ವಾಸಂ ತನಗೆಂಬ ಬಗೆಯನೇಂ ಮಾಡುಗುಮೇ || ೭
ವ || ಅಂತು ವೈರಾಗ್ಯವರ್ಧನನಾದ ನಂದಿವರ್ಧನಂ ವಿನಯವಚನಾಮೃತಸ್ಯಂದನಂಗೆ ನಂದ ನಂಗೆ ವಿಭವಪ್ರಾಜ್ಯಮಂ ನಿಜರಾಜ್ಯಮನಿತ್ತು ವಿಗತತಂದ್ರನಂ ಪಿಹಿತಾಸ್ರವ ಮುನೀಂದ್ರನಂ ಪೊರ್ದಿ ಜಗದ್ವರ್ಯಮಂ ದೈಗಂಬರ್ಯಮಂ ತಳೆದು –
ಕಂ || ಅಪಗತ ಬಾಹ್ಯಾಭ್ಯಂತರ
ವಿಪುಳ ಪರಿಗ್ರಹ ದುರಾಗ್ರಹ ಗ್ರಹನುದ್ಯ
ತ್ತಪದೊಳ್ ನೆಗೞುತ್ತಿರ್ದಂ
ಸ್ವಪರಮತವಿಭಾವನಾಪಟು ಪ್ರತಿಭಾನಂ || ೮
ವ || ಮತ್ತಮಿತ್ರಮಾ ನಂದನಜನೇಶ್ವರಂ ವಿಶ್ವಜನತಾನಂದನಂದನನುಂ ಭೋಗೈಶ್ವರ್ಯ ಸಂಕ್ರಂದನನುಮಾಗಿ ನಂದನೆಂಬ ಪ್ರಿಯನಂದನನಂ ಪಡೆದು ಪ್ರಿಯಂಕರೀ ಮಹಾದೇವಿಯುಂ ತಾನುಂ ಅನ್ಯೂನ ಭೋಗೋಪಭೋಗಾನುಭೂತಿಯಿಂ ಪ್ರೀತಿವೆತ್ತು ನಿಜಾಜ್ಞಾನಿಯಮಿತಾನೇಕಮಂಡಳಿಕ ನಿಕಾಯನಾಗಿ ರಾಗದಿಂ ವರ್ತಿಸುತ್ತುಮಿರೆ –
ಮಾಳಿನೀ || ಅಳಿಶುಕಪಿಕರಾಗಾರಾವರಾಜದ್ದಿಗಂತಂ
ಮಳಯಪವನಪಾತೋದ್ಭೂತ ನಾನಾಲತಾಂತಂ
ಬಳವದತನುಚಕ್ರಾಧೀಶ ವಿಕ್ರಾಂತಕಾಂತಂ
ಬಳೆದುದಿಳೆಗೆ ಲೀಲಾಕಾರಿ ಸಂತಂ ವಸಂತಂ || ೯
ಚಂ || ಅಸುಕೆ ಮುಸುಂಕೆಕೆಂದಳಿರ್ಗಳಿಂ ವಕುಳಂ ಮುಕುಳಂಗಳಿಂ ವಿರಾ
ಜಿಸೆ ಫಳನಮ್ರಮಾಮ್ರತತಿ ಕಮ್ರತೆವೆತ್ತಿರೆ ಸುತ್ತಲುಂ ಪ್ರಕಾ
ಶಿಸೆ ಪೊಸಜೊನ್ನದುನ್ನತಿಗೆ ಕಂತುಗೆ ಸಂತಸಮಾಗೆ ಬೇಗೆ ದ
ಳ್ಳಿಸೆ ಪಥಿಕಾಳಿಗಿಂತಿಳೆಗೆ ಪೆತ್ತುದು ಚೈತ್ರಮತೀವ ಚಿತ್ರಮಂ || ೧೦
ವ || ಅಂತು ಜಗತ್ಕಾಂತಮುಂ ವಿದಗ್ಧವಿಶ್ರಾಂತಮುಮಾದ ವಸಂತಸಮಯದೊಳ್ ಬಹಳ ಶೋಭಾನಿಧಾನಮಾದ ಬಹಿರುದ್ಯಾನದಲ್ಲಿ-
ಕಂ || ಸವಿರಾಗಂ ಸುಮನೋವೈ
ಭವಂ ಸನಿರ್ಮಳದಿಗಂಬರಂ ಸಫಳ ಭವಂ
ಭುವನೋತ್ತಮಂ ವಸಂತೋ
ತ್ಸವ ಸದೃಶಂ ಪ್ರೋಷ್ಠಿಲಂ ಮುನೀಂದ್ರಶ್ರೇಷ್ಠಂ || ೧೧
ಸಕಳ ಸುರಾಸುರ ನರಮಾ
ನಕಂಜಸಂತಾನ ತುಹಿನಕರನಂ ಸ್ಮರನಂ
ತ್ರಿಕರಣಶುದ್ಧಿ ಸಮೃದ್ಧಿ
ಪ್ರಕಾಶ ಪೇಶಲ ತಪೋಗ್ನಿಯಿಂದಳುರ್ದದಟಂ || ೧೨
ಬಿಜಯಂಗೆಯ್ದಿರೆ ವನಪಾ
ಳಜನದ ಬಿನ್ನಪದಿನಱಿದು ಬಂದಿಸಲೆಂದಾ
ಸುಜನಾಗ್ರಣಿ ನಂದನ ಭೂ
ಭುಜಂ ಮಹಾವಿಭವದಿಂದಮಂದೆಯ್ತಂದಂ || ೧೩
ವ || ಆಗಳ್ –
ಚಂ || ಯತಿಪತಿಸನ್ನಿಧಾನದೊಳೆ ದೀಕ್ಷೆಯನಾಂತಪನಿಂದು ನಮ್ಮಸ
ತ್ಪತಿ ಸೊಬಗಂ ಸುರೂಪನಿರವೆಂತುಗೆ ಪೇೞ್ ನಮಗೆಂದು ತತ್ಪುರೀ
ಸತಿಯೊಡನಾ ಮನೋಹರ ವನಾಂಗನೆ ವಿಹ್ವಳೆ ಸಂಭ್ರಮೋಕ್ತಿಯಿಂ
ಕತಿಯಿಸುವಂತೆ ಪೊಣ್ಮಿದುದು ಕೋಕಿಳ ಕೀರ ಮದಾಳಿ ನಿಸ್ವನಂ || ೧೪
ವ || ಅಂತು ವಿವಿಧ ವಿಹಗ ವಿರುತಿ ವಾಚಾಳಿತಮುಂ ಮಂದಮಂದ ವಿಹರತ್ಸುರಭಿಗಂಧಿ ಗಂಧವಹಾಂದೋಳಿತಮುಮೆನಿಸಿ ಸೊಗಯಿಪವುಪವನಾವನಿಯನನುನಯದಿಂ ಪೊಕ್ಕು –
ಕಂ || ತಾರಗೆಗಳ ನಡುವಿರ್ದಾ
ತಾರಾಪತಿಯಂತೆ ಯತಿಜನಂಗಳ ನಡುವಿ
ರ್ದಾ ರಂಜಿತ ಯತಿಪತಿಯಂ
ಭೂರಿಯಶಂ ನೋಡಿ ನಾಡೆಯುಂ ಮುಯ್ವಾಂತು || ೧೫
ವ || ಅನಂತರಂ ತನ್ನಹೀಶನುನ್ಮೂಳಿತ ಮನ್ಮಥ ಮಹಾಮದೇಭದಂತನಂ ವಿನಯವಿಚಕ್ಷಣಂ ತ್ರಿಪದಕ್ಷಿಣಂಗೆಯ್ದು-
ಕಂ || ಜಳಗಂಧಾಕ್ಷತ ಕುಸುಮಾ
ವಳಿ ವರಚರು ಧೂಪ ದೀಪ ಫಳಕುಳದಿಂದಂ
ಮಳಕುಳ ವಿಳಯನ ಯತಿಪನ
ಚಳನಮನವಿಚಳಿತ ಭಕ್ತಿಯಿಂ ಪೂಜಸಿದಂ || ೧೬
ಬೞಿಕಮಳಕಂಗಳಳಿಕುಳ
ವಿಳಾಸಮಂ ಯಮಿನ ಚಳನ ನಳಿನಯುಗಳದೊಳ್
ತಳೆದಿರೆ ಬಂದಿಸಿ ತದ್ಭೂ
ತಳಪತಿ ತತ್ಸನ್ನಿಧಾನದೊಳ್ ಕುಳ್ಳಿರ್ದಂ | ೧೭
ವ || ಅಂತು ತದೀಯ ಪಾವನಮೃದುಪದಸ್ಪರ್ಶನದಿಂ ಪವಿತ್ರಮಾದ ಧಾತ್ರೀತಳಮನಳಂಕರಿಸಿ ಕರಕಮಳಯುಗಳಮಂ ಮುಗಿದು ಕೃತಪ್ರಶ್ನಂ ಗುರುನಿರೂಪಿತ ಚತುರ್ಗತಿ ಸ್ವರೂಪ ಮುಮಂ ಪುರೂರವ ಮರೀಚಿ ಮೊದಲಾದ ತನ್ನ ಮುನ್ನಿನ ಜನ್ಮಕಳಾಪಮುಮಂ ಸವಿಸ್ತರಮಱಿದು –
ಕಂ || ಜನನ ಜರಾಮರಣಂಗಳ್
ನನುಭವಿಸುತ್ತುಂ ಚತುರ್ಗತಿಯೊಳ್ ದುಃಖಾ
ವನಿಯೆನಿಪ ಜೀವನಕಟಾ
ಕನಸಿನೊಳಂ ಸ್ವಾತ್ಮಸೌಖ್ಯಮಂ ಪಡೆದಪನೇ || ೧೮
ಅವಿವೇಕಮೆಂಬ ಘೋರಾ
ರ್ಣವದ ಮಹಾವರ್ತಗರ್ತದೊಳ್ ಬಿೞ್ದ ಸುಭೃ
ನ್ನಿ ವಹಕ್ಕೆ ತಾನದೆತ್ತಣ
ದೊ ವಿಚಾರಿಸೆ ನಿರುಪಮಾನ ಪರಮಸ್ವಾಸ್ಥ್ಯಂ || ೧೯
ಭೂದೇವ ಪ್ರತಿಪಾದಿತ
ವೇದೋದಯದಂತೆ ತನ್ನ ಬಸದಾಗಲೊಡಂ
ವೇದೋದಯಮಘಕೃತಮಂ
ದೇದೊರೆಯನುಮಂ ತೊಳಲ್ಬುಗುಂ ಸಂಸೃತಿಯೊಳ್ || ೨೦
ಭಾವಿಸೆ ಸಂಸೃತಿಯೊಳ್ ಸಲೆ
ಜೀವಂ ದುಷ್ಕರ್ಮನಿಕರ ನಿರ್ಮಿತಮಂ ನಾ
ನಾವಿಧ ದುಸ್ಸಹದುಃಖಮ
ನಾವಗಮನುಭವಿಕುಮನಘ ಜಿನಮತಬಾಹ್ಯಂ || ೨೧
ವ || ಎಂದಾ ಮಹಾನುಭಾವಂ ತನ್ನೊಳೆ ಪರಿಭಾವಿಸುತ್ತುಮತ್ತನಾ ಯೋಗ್ಯ ವೈರಾಗ್ಯಮಾರ್ತಂ ಡಮಂಡಳಮಂಡಿತಾಂತರಂಗ ರೋದೋರಂಗನಾಗಿ –
ಉತ್ಸವ || ನಂದನೆಂಬ ನಾಮದಿಂದಮೊಪ್ಪುತಿರ್ಪ ತನ್ನ ಸ
ನ್ನಂದನಂಗೆ ಸಂದ ಭೂತಳಾಧಿಪತ್ಯಮಂ ಮಹಾ
ನಂದದಿಂದಮಿತ್ತು ತತ್ತಪಸ್ವಿಸನ್ನಿಧಾನದೊಳ್
ನಂದನಾವನೀಶನಾಂತನಂದು ಜೈನದೀಕ್ಷೆಯಂ || ೨೨
ಮ || ಬ್ರತಮಯ್ದುಂ ತನಗೊಚ್ಚತಂ ಸಮಿತಿಯಯ್ದುಂ ತನ್ನೊಳತ್ಯುನ್ನತಂ
ಹಿತಸಂಪಾದನ ಗುಪ್ತಿ ಮೂಱುಮನಿಸಂ ತನ್ನಲ್ಲಿ ಸಂಪನ್ನಮ
ನ್ವಿತಮಾಱುಂ ತೆಱದಿಂದೆ ರೂಢಿವಡೆದಿರ್ದಾವಶ್ಯಕಂ ತನ್ನೊಳಾ
ರ್ಹತ ಯೋಗೀಶ್ವರನಾಂತನಿಂತು ಜಸಮಂ ಚಾರಿತ್ರಚಕ್ರೇಶ್ವರಂ || ೨೩
ಕಂ || ಗತಗೌರವತ್ರಿತಯನು
ಜ್ಝಿತದಂಡತ್ರಿತಯನಸ್ತಶಲ್ಯತ್ರಿತಯಂ
ಚ್ಯುತಮಿಥ್ಯಾತ್ರಿತಯಂ ಸಂ
ಶ್ರಿತ ರತ್ನತ್ರಿತಯನೆಸೆದನಾ ಮುನಿಮುಖ್ಯಂ || ೨೪
ವ || ಅಂತು ವಿಪಶ್ಚಿನ್ನುತ ದುಶ್ವರಣ ಪರಿಣತಂ ಪ್ರಾಜ್ಞ ಮನೋಜ್ಞ ಗುರುಜನಾನುಜ್ಞೆ ಯಿನೇಕವಿಹಾರಿಯುಂ ಉಭಯ ನಯಾಯತ್ತಚಿತ್ತನುಂ ತ್ರಿಕರಣಶುದ್ಧನುಂ ಚತುರ್ವಿಧ ಮಂಗಳೋತ್ತಮ ಚರಣಸ್ಮರಣ ಪರಿಣತಾಂಕಃಕರಣನುಂ ಪಂಚಶರ ಭಯಂಕರನುಂ ಷಡ್ಜೀವನಿಕಾಯ ದಯಾನಿಯತನುಂ ಸಪ್ತಭಯವಿಮುಕ್ತನುಂ ಅಷ್ಟಮದರಹಿತನುಂ ನವವಿಧ ದೇವವ್ರತ ಪ್ರತಿಪಾಳಕನುಂ ದಶಕುಶಲಧರ್ಮಹರ್ಮ್ಮ್ಯನುಂ ಏಕಾದಶಾಂಗ ಶ್ರುತ ಸಂಗತನುಂ ದ್ವಾದಶತಪೋರಮಾರಮಣನುಂ ತ್ರಯೋದಶಾಚಾರ ಚಾರುಭೂಷಣನುಂ ಚತುರ್ದಶ ಮಳವಿಹೀನನುಂ ತ್ರಯೋದಶಾಚಾರ ಚಾರು ಭೂಷಣನುಂ ಚತುರ್ದಶ ಮಳವಿಹೀನನುಂ ಪಂಚದಶ ಪ್ರಮಾದ ವರ್ಜಿತನು ಮಾಗಿ ಸಮುಪಲಬ್ಧಿ ಕೇವಳಿದರ್ಶನಂ ದರ್ಶನವಿಶುದ್ಧಿಪ್ರಭೃತಿ ಸಮುದಿತ ಷೋಡಶಭಾವನೆಗಳಿಂ ಭುವನತ್ರಯಾತಿ ಕೌತುಕ ಸಮರ್ಥತೀರ್ಥಕರಾಗಣ್ಯ ಪುಣ್ಯಹೇತುಭೂತಂಗಳಂ ಭಾವಿತಾತ್ಮನಾವಗಂ ಭಾವಿಸುತ್ತುಂ ವಾಸವಪೂಜ್ಯ ವಾಸುಪೂಜ್ಯತೀರ್ಥಸಂತಾನಮಂ ವಿನಯಜನಫಳಿತ ಸಂತಾನಮಂ ತಾನೆ ಬೆಳಗಿ ಪಲಕಾಲಮನತಿಶಯಚಾರಿತ್ರದೊಳ್ ವರ್ತಿಸಿ –
ಕಂ || ತನ್ನಾಯುವಿನವಸಾನದೊ
ಳುನ್ನತ ವಿಂಧ್ಯಾಚಳಾಗ್ರಗತನತಿಮುದದಿಂ
ಸನ್ನುತಮಂ ಮುಕ್ತಿಪದಾ
ಸನ್ನಂ ಪ್ರಾಯೋಪಗಮನವಿಧಿಯಂ ತಳೆದಂ || ೨೫
ಉದಿತಕ್ಷುತ್ತೃಷ ಶೀತೋ
ಷ್ಣ ದಂಶಮಶಕಾದಿ ಬಹುಪರೀಷಹಮಂ ಧೈ
ರ್ಯದಮೇರು ಸೈರಿಸಿದನೊದ
ವಿದ ಭಾವನೆಯಿಂದಮೊಂದುತಿಂಗಳ್ವರೆಗಂ || ೨೬
ವ || ಅಂತಾ ಶಾಂತಾತ್ಮನಂತರಾಯಮಿಲ್ಲದೆ ನೋಂತು ಪರಿತ್ಯಕ್ತಶರೀರಭಾರನಾಗಿ –
ಕಂ || ಷೋಡಶಕಲ್ಪದೊಳಾದಂ
ರೂಢಿಯ ತಾನೀಶನೆಸೆವ ಪುಷ್ಪೋತ್ತರಮೆಂ
ಬೀಡಿತ ವಿಮಾನದೊಳ್ ವಿಭ
ವಾಡಂಬರನಿಂದ್ರನಾದನಾ ಯೋಗೀಂದ್ರಂ || ೨೭
ಚಂ || ಹಿಮಕರಬಿಂಬಮಂ ವಿಗತಲಾಂಛನಮಂ ಕಡೆದಬ್ಜಸಂಭವಂ
ಪ್ರಮರದೆ ಮಾಡಿದಂ ಸುರನ ಸುಂದರರೂಪಮನೆಂಬಿನಂ ಸುಕಾಂ
ತಿಮಯ ನಿಕಾಮ ಕೋಮಳತರಂ ಸಹಜಾಂಬರರತ್ನಭೂಷಣೋ
ದ್ಗಮಮಮರಾಗ್ರಗಣ್ಯನ ತನೂದಯಮಾದುದು ಕೌತುಕಪ್ರದಂ || ೨೮
ವ || ಅಂತಾ ನಿರ್ಮಳಸ್ವಾಂತನಚ್ಚುತಕಲ್ಪದೊಳನಲ್ಪಲೀಲಾರುಂದ್ರಮೆನಿಪಿಂದ್ರಪದವಿಯಂ ಪಡೆದು ತ್ರಾಯಸ್ತ್ರಿಂಶಸಾಮಾನಿಕಾದಿ ವಿವಿಧಭೇದಸುರಪರಿಷತ್ಪರಿವೃತನುಂ ತ್ರಿಹಸ್ತೋತ್ಸೇಧ ಕಮನೀಯಕಾಯನುಂ ದ್ವಾವಿಂಶತಿಸಹಸ್ರಸಂವತ್ಸರಾವಧಿಸ್ಮೃತಾಮೃತಾಮೃತಾಹಾರನುಂ ಏಕಾದಶಮಾಸಾವಸಾನ ನಿರ್ಯತ್ಸುರಭಿನಿಶ್ವಾಸನುಂ ದಿವ್ಯಕಾಂತಾಸಂತತಿ ಸಂತತ ಕಂತುಕ್ರೀಡಾಕ್ರಾಂತಸ್ವಾಂತನುಮಾಗಿ –
ಕಂ || ಆ ವಿಕಸದ್ದಿವಿಜೇಶನ
ನಾವಿಳಮೆನಿಸಿದ ಮನಃಪ್ರವೀಜಾತಸುಖ
ಕ್ಕಾವಗಮಾಸ್ಪದಮಾದಂ
ದ್ವಾವಿಂಶತಿಸಾಗರೋಪಯಾಯುಷ್ಯಯುತಂ || ೨೯
ಪೃಥ್ವೀ || ಸುರೂಪಸುರಸುಂದರೀಜನಮನಸ್ಸರೋಜಾಕರೈ
ಕರಮ್ಯನನಿಶಂ ಜಿನೇಂದ್ರಪದಪದ್ಮ ಸೇವಾರತಂ
ನಿರಾಮಯಭಯಂ ಪ್ರಭಾಸ್ವದವಧಿ ಪ್ರಬೋಧೋದಯಂ
ವಿರಾಜಿಸುತುಮಿಂದ್ರನಿಂತು ಪದೆದಿರ್ದನಿರ್ಪನ್ನೆಗಂ || ೩೦
ವ || ಇತ್ತಲ್ –
ಶಾ || ಜಂಬೂದ್ವೀಪವಿರಾಜಮಾನ ಭರತಾರ್ಯಾಖಂಡದೊಳ್ ಸಂತತಂ
ಜಂಬೂ ಚಂಪಕ ಚೂತ ಮುಖ್ಯ ತರುಜಾತೋದ್ಯಾನ ಸಂತಾನದಿಂ
ಬಿಂಬೋಷ್ಠೀ ನಿಕುರುಂಬದಿಂ ಪುರುಷರತ್ನಾನೀಕದಿಂ ಗೋಮಿನೀ
ಸಂಬಂಧಂಬಡೆದಿರ್ಪುದುಂಟು ವಿಳಸದ್ದೇಶಂ ವಿದೇಹಾಹ್ವಯಂ || ೩೧
ವ || ಅಂತು ಸಕಳ ಸಂಪತ್ತಿಪದಮೆನಿಪ ಜನಪದಂ ಖಳವೃತ್ತಿ ಕೇದಾರಂಗಳೊಳ್ ಕುಟಿಲಭಾವಂ ಭಾಮಿನೀಕುಂತಳಂಗಳೊಳ್ ಮಧುಪ್ರಳಾಪಂ ಜಳಜಾಕರದೊಳ್ ಪಂಕಸ್ಥಿತಿ ಕಳಮಶಾಳಿವನಂಗಳೊಳ್ ಕರಾಭಿಘಾತಂ ಮುರಜಂಗಳೊಳ್ ವಿದ್ರುಮ ಲಕ್ಷ್ಮಿ ವಧೂಮಧುರಾಧರಂಗಳೊಳಲ್ಲದೆ ತನ್ನೊಳ್ ಮತ್ತೆಲ್ಲಿಯುಮಿಲ್ಲೆನಿಪ ಮೆಯ್ಮೆಯಂ ತಳೆದುದಂತುಮಲ್ಲದೆಯುಂ –
ಕಂ || ಅನಪೇತ ಪದ್ಮಮಾಶ್ರಿತ
ಘನತೃಷ್ಣಾಚ್ಛೇದಿ ವಿಮಳಿನದ್ವಿಜಸೇವ್ಯಂ
ಜನಿತ ಪ್ರಸಕ್ತಿ ಸಲೆ ಸ
ಜ್ಜನಮಂ ನೆನೆಯಿಸುವುದದಱ ಸರಸೀನಿಕರಂ || ೩೨
ವ || ಅಂತು ನಿತಾಂತಮೆಂತು ನೋೞ್ಪೊಡಂ ಕಾಂತಮೆನಿಪ ತಜ್ಜನಪದದೊಳ್ –
ಕಂ || ಅಸದೃಶ ವಿಶದ ಮಹತ್ವದಿ
ನೆಸೆವುದು ಭಾಸ್ವತ್ಕಳಾಧರಂ ಬುಧಯುತಮೀ
ಕ್ಷಿಸೆ ನಿಖಿಳವಸ್ತುಧೃತಮಾ
ಗಸಕ್ಕೆ ದೊರೆಯೆನಿಸಿ ಕುಂಡಪುರಮೆಂಬಪುರಂ || ೩೩
ಪರಿಧಿಯ ಶಿಖರಂಗಳ ಪ
ದ್ಮರಾಗರುಚಿ ಪುದಿದ ತತ್ಪುರೀವರದ ಪಯಃ
ಪರಿಖಾವಳಯಂ ಮಿಗೆ ಬಿ
ತ್ತರಿಪುದು ಪಗಲೊಳಮುದಭ್ರ ಸಂಧ್ಯಾಭ್ರಮಮಂ || ೩೪
ಚಂ || ಅವಿಕಳ ಮೌಕ್ತಿಕಾಭರಣ ಭೂಷಣಕಾಂತಿಗಳಿಂ ದಿಗಂತಮಂ
ಧವಳಿಸುತಂತುಮಿಂತುಮತಿಸಮ್ಮದದಿಂ ಮದದಿಂ ಸಮಂಥರೋ
ದ್ಭವಗತಿಯಿಂ ಸಮಂತು ಸುೞಿವುಜ್ವಳಪೂರ್ಣಶಶಾಂಕವಕ್ತ್ರೆಯರ್
ಸುವಿಮಳ ಚಂದ್ರಕಾಪ್ರಸರಮಂ ದಿನದಲ್ಲಿಯುಮಲ್ಲಿ ಬೀಱುವರ್ || ೩೫
ಮ || ಇರುಳೊಳ್ ಕೞ್ತಲೆಯಂ ನಿವಾಸಗತಮಂ ಕಾಂತಾಜನಾನೂನ ಭಾ
ಸುರರತ್ನಾಭರಣಾಂಶುಗಳ್ ಬಿಡದೆ ತೂಳ್ದುತ್ತಿರ್ಪುದಂ ಕಂಡು ತ
ತ್ಪುರದೊಳ್ ದೀಪ್ತಿಗಳಂಧಕಾರಹರಣ ವ್ಯಾಪಾರಮಂ ಬಿಟ್ಟು ಬಿ
ತ್ತರಿಸುತ್ತಿರ್ಪುವು ನೇತ್ರಪಥ್ಯಮೆನಿಸಿರ್ದೊಂದಂಜನೋತ್ಪತ್ತಿಯಂ || ೩೬
ವಿನತಾನೇಕನೃಪಾಳಮೌಳಿ ವಿಳಸನ್ಮಾಣಿಕ್ಯಭಾಭಾರ ಪಾ
ವನ ಬಾಳಾತಪ ಚುಂಬಿತಾಂಘ್ರಿಕಮಳಂ ಧೀವಿಕ್ರಮಾಕ್ರಾಂತ ಶ
ತ್ರುನಿಕಾಯಂ ನಿರವದ್ಯ ಚಾರುಚರಿತಂ ಸಿದ್ಧಾರ್ಥನೆಂಬಂ ಮಹಾ
ಜನಪಂ ತನ್ನಗರೀವರಕ್ಕಧಿಪನಾದಂ ಪುಣ್ಯಸಂಪಾದಕಂ || ೩೭
ಕಂ || ಆತನ ಮತಿಪ್ರಕಾಶಂ
ನೀತಿಯನಾ ನೀತಿ ಧರೆಯನಾ ಧರೆ ಕನಕ
ಬ್ರಾತಮನಾ ಕನಕೌಘಂ
ಖ್ಯಾತ ಸುತೀರ್ಥಂಗಳಂ ಪ್ರವರ್ದ್ಧಿಸುತಿರ್ಕುಂ || ೩೮
ಪಾರ್ಥಿವ ಚೂಡಾರತ್ನಂ
ತೀರ್ಥಕರೇಂದೂದಯಾಚಳಂ ಪ್ರಾಪ್ತಾನೇ
ಕಾರ್ಥಂ ಪರಿಪಾಳಿತ ಬುಧ
ಸಾರ್ಥಂ ಸಿದ್ಧಾರ್ಥನೆಳೆಯೊಳಲ್ತೆ ಕೃತಾರ್ಥಂ || ೩೯
ಅರಿವಂಶವಂಶದಾವಂ
ಸುರುಚಿರ ನಿಜಕುಲಕುಲಾದ್ರಿಮಣಿಶಿಖರಂ ಭೀ
ಕರತರ ತರವಾರಿ ಮನೋ
ಹರ ಹರಹಾಸ ಪ್ರಕೀರ್ತಿಯೆನಿಪಂ ಜನಪಂ || ೪೦
ಪ್ರಿಯಕಾರಿಣಿಯೆಂಬಳ್ ಸ್ಮರ
ಜಯಕಾರಿಣಿ ಪುಣ್ಯಪುಂಜಚಾರಿಣಿ ವಿದ್ವ
ಚ್ಚಯ ಚೇತೋಹಾರಿಣಿ ಶೋ
ಭೆಯ ಧಾರಿಣಿ ಚಾರುಚರಿತೆ ತತ್ಪ್ರಿಯೆಯಾವಳ್ || ೪೧
ಚಂ || ಮಿಸುಗುವ ಜೊನ್ನಮಿಂತು ವನಿತಾಕೃತಿವೆತ್ತುದೊ ಪೇೞ್ ಪಗಲ್ ವಿರಾ
ಜಿಸುಗುಮೆ ಸದ್ಗದಗ್ಗದ ಸತೀನುತರೂಪಮದಿಲ್ಲಿ ಬಂದು ವ
ರ್ತಿಸುವೊಡ ಪಕ್ಷ್ಮಪಾತಮಿದು ತೋರ್ಕುಮೆ ಪೇೞೆನುತುಂ ಲತಾಂಗಿಯಂ
ಪೊಸತು ಜನಂ ನಿರೀಕ್ಷಿಸಿ ವಿಸ್ಮಯದಂತಮೆಯ್ದುಗುಂ || ೪೨
ಕಂ || ಆಕೆಯನಂಗಜವಿಜಯಪ
ತಾಕೆಯನಭಿಮಾನ ದಾನಶೀಲ ಗುಣಾನೀ
ಕೌಕೆಯನನವಧಿ ಪುಣ್ಯ
ಶ್ಲೋಕೆಯನುದ್ಯದ್ವಿವೇಕೆಯಂ ಪೊಗೞದರಾರ್ || ೪೩
ವರವಿಭವಂ ಧರ್ಮಾರ್ಥಾ
ವಿರೋಧಮಂ ಕಾಮಸುಖಮನಾ ಕಾಮಿನಿಯೊಳ್
ಧರಣೀಶಂ ಸಿದ್ಧಾರ್ಥಂ
ಪರಿಭೋಗಿಸುತಿರ್ದನಿರ್ಪುದುಂ ಮತ್ತತ್ತಲ್ || ೪೪
ವ || ಮುಂ ಪೇೞ್ದ ಪುಷ್ಪೋತ್ತರವಿಮಾನಪತಿಯಪ್ಪಚ್ಯುತೇಂದ್ರನಾಯುಷ್ಯಂ ಷಣ್ಮಾಸಾವ ಶೇಷಮಾದುದೆಂಬುದುಂ –
ಕಂ || ಕಂಪಿಸಿದುದು ಸೌಧರ್ಮನಿ
ಳಿಂಪಾಧೀಶ್ವರನ ರತ್ನರಮ್ಯಾಸನಮೇ
ನಂ ಪೇೞ್ವದೊ ತೀರ್ಥಕರ ಶು
ಭಂ ಪಜ್ಜಳಿಪಲ್ಲಿ ಪೊಣ್ಮುವತಿಕೌತುಕಮಂ || ೪೫
ವ || ಆಗಳಾಸ್ಥಾನವಾಸಿ ವಾಸವಂ ನಿಜಾಸನಕಂಪಮಂ ಸಂಪಾದಿಸುವ ಚರಮ ಪರಮ ಪುರುಷಂ ನೆರಪಿದ ಸಮರ್ಥ ತೀರ್ಥಕರನಾಮಕರ್ಮದ ಪೆರ್ಮೆಯಂ ನಿರ್ಮಳಾ ವಧಿಬೋಧ ವೀಕ್ಷಣದಿನೀಕ್ಷಿಸಿ –
ಕಂ || ಭಾವಿ ಜಿನೇಶಂಗಾಗಳೆ
ಭಾವೋದ್ಗತ ಭಕ್ತಿಭಾರದಿಂದೆಱಗೆ ಸಿರಂ
ದೇವೇಂದ್ರಂ ನಿರ್ಭರ ಗ
ರ್ಭಾವತರಣಮಂಗಳೋದ್ಯತಾಶಯನಾದಂ || ೪೬
ವ || ಆಗಿ –
ಮ || ದಿವಿಜೇಂದ್ರಂ ಮನದೞ್ಕಱಿಂ ಬರಿಸೆ ಬಂದಾನಮ್ನನಾದಂಗೆ ವೈ
ಶ್ರವಣಂಗೀದಿನಮಾದಿಯಾಗಿ ಸತತಂ ಸಾರ್ಧತ್ರಿಕೋಟಿ ಸ್ಫುರ
ದ್ರವಿಣಾನೀಕದ ವೃಷ್ಟಿಯಂ ನಿಯಮದಿಂ ನೀಂ ಪೋಗಿ ಸಿದ್ಧಾರ್ಥ ಪಾ
ರ್ಥಿವನಿರ್ಪಾಪುರದೊಳ್ ತ್ರಿಸಂಧ್ಯಮೆಸಗೆಂದಾಜ್ಞಾಪನಂ ಮಾಡಿದಂ || ೪೭
ಕಂ || ಅಂತು ನಿಯೋಜಿಸೆ ಸುರಪತಿ
ಯುಂತುಂ ನಿಜಭಕ್ತನೆನಿಪ ಧನಪತಿ ಮುದದಿಂ
ಸಂತತ ರೈವೃಷ್ಟಿಯನ
ಭ್ಯಂತರದೊಳ್ ಮಾತುತಿರ್ದನಾ ಪುರವರದೊಳ್ || ೪೮
ಮ || ವಿವಿಧಾನೇಕ ಸುರತ್ನದೀಧಿತಿಚಯಂ ತಾರಾಧ್ಯದೊಳ್ ತಳ್ತ ವಾ
ಸವ ಚಾಪಾಳಿಯಲೀಲೆಯಂ ತಳೆಯೆ ಹೇಮೋದ್ದಾಮದಾಮಂ ದಿಶಾ
ನಿವಹಕ್ಕೀಯೆ ತಟಿಲ್ಲತಾತತಿಯ ನಿತ್ಯಾಲಿಂಗನಾಶಂಕೆಯಂ
ಸವಿಶಾಳಂ ವಸುವೃಷ್ಟಿ ಕುಂಡಪುರದೊಳ್ ಮಾಡಿತ್ತು ವೈಚಿತ್ಯ್ರಮಂ || ೪೯
ಕಂ || ವಸುವೃಷ್ಟಿ ನೆಗೞೆ ಜಗತಿಗೆ
ವಸುಧೆ ವಸುಂಧರೆ ವಸುಮತಿಯೆಂದನ್ವರ್ಥಂ
ಪೆಸರೆಸೆದುವು ಸುರುಚಿರ ವ
ರ್ತಿಸಿದುದು ತತ್ಪುರದ ಪಿರಿಯ ಸಿರಿ ಮನೆಮನೆಯೊಳ್ || ೫೦
ವ || ಅಂತು ಸಂತತಮುತ್ತರಾಶಾಪತಿ ಶಚೀಪತಿಯ ಬೆಸನಂ ಕೆಯ್ಕೊಂಡು ಕುಂಡಪುರದೊಳ್ ನೂತ್ನ ರತ್ನವರ್ಷಮಂ ನಯನಹರ್ಷಾಕರ್ಷಮಂ ಕಱೆಯುತ್ತುಮಿರೆ ಮತ್ತಮಮರ್ತ್ಯ ರಾಜಂ ರಾಗರಸ ವಿಕಸಿತ ಮನಃಸರೋಜನಾಗಿ ಭೂವಳಯ ವಿಳಸಿತೆಯಪ್ಪ ಭಾವಿ ಜಿನಜನನಿಯ ಗರ್ಭಶೋಧನಾದಿ ಸಮಸ್ತ ಪರ್ಯುಪಾಸ್ತಿ ಪ್ರವೀಣೆಯರಪ್ಪ ಹಿಮವದಾದಿ ಮೇದಿನೀಧರ ಶಿಖರ ಶೇಖರಾಯಮಾಣ ಪದ್ಮಾದಿಸರಸ್ಸದ್ಮವಾಸಿನಿಯರಾಗಿರ್ಪ ಶ್ರೀ ಹ್ರೀ ಧೃತಿ ಕೀರ್ತಿ ಬುದ್ಧಿ ಲಕ್ಷ್ಮಿಗಳೆಂಬ ಮೆಱೆವವಱಿಕೆಯಱುವರ್ ದೇವಕಾಂತೆಯರುಮಂ ಮತ್ತಂ ವಿಚಿತ್ರಕೂಟ ಪೇಟಕಮಣಿಗಣಮಯೂಖ ಲೇಖಾರುಚಿರಮೆನಿಪ ರುಚಕಾಚಳದ ಪೂರ್ವಾದಿ ದಿಗ್ವಿಭಾಗಭಾಸಿತೋತ್ತುಂಗ ಶೃಂಗಸಂಗತೆಯರಪ್ಪ ವಿಜಯೆ ವೈಜಯಂತಿ ಜಯಂತಿ ಅಪರಾಜಿತೆ ನಂದೆ ನಂದೋತ್ತರೆ ಆನಂದೆ ನಂದಿವರ್ಧನೆ ಸುಪ್ರತಿಷ್ಠೆ ಸುಪ್ರಣಿಧಿ ಸುಪ್ರಬುದ್ಧೆ ಯಶೋಧರೆ ಲಕ್ಷ್ಮೀಮತಿ ಕೀರ್ತಿಮತಿ ವಸುಂಧರೆ ಚಿತ್ರೆ ಇಳಾದೇವಿ ಸುರಾದೇವಿ ಪೃಥ್ವಿ ಪದ್ಮಾವತಿ ಕಾಂಚನೆ ನವಮಿಕೆ ಸಿತೆ ಭದ್ರೆ ಅಲಂಬೂಷೆ ಚಿತ್ರರೇಖೆ ಪುಂಡರೀಕಿಣಿ ವಾರುಣಿ ಆದರ್ಶೆ ಶ್ರೀ ಹ್ರೀ ಧೃತಿ ಚಿತ್ರೆ ಕನಕಚಿತ್ರೆ ತ್ರಿಶಿರೆ ಸೂತ್ರಾಮಣಿ ವಿಜಯೆ ವೈಜಯಂತಿ ಜಯಂತಿ ಅಪರಾಜಿತೆಯರೆಂಬ ಚತ್ವಾರಿಂಶದಮರ ರಮಣಿಯರುಮಂ ಮತ್ತಂ ವಕ್ಷಾರೋಷ್ಟಾಕಾರ ಕುಂಡಳಾದ್ಯನ್ಯನಗನಿವಾಸಿನಿಯರಪ್ಪ ಮಾಳಿಕೆ ಮಾಳಿನಿ ಕನಕದೇವಿ ಕನಕವೃದ್ಧಿ ಪುಷ್ಪಚೂಳೆ ಚೂಳಾವತಿ ಸುರಾದೇವಿ ತ್ರಿಸರೆ ಮೊದಲಾದ ಪಲರುಮನಿಮಿಷವನಿತೆಯರುಮಂ ಬರಿಸಿ ತತ್ತದುಚಿತ ನಿಯೋಗ ಯೋಜಿತೆಯರಂ ಬೆಸಸಿ ಕಳಿಪಿದಾಗಳ್ –
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ತ್ರಯೋದಶಾಶ್ವಾಸಂ (೨)
ಕಂ || ಆ ವೈಶ್ರವಣಂ ನಿರ್ಮಿಪ
ರೈವೃಷ್ಟಿಯೊಳಾದ ಪೆರ್ಮೆಯಂ ನೂರ್ಮಡಿಪಂ
ತಾ ವರ ದಿವಿಜಸ್ತ್ರೀರ
ತ್ನಾವಳಿ ದಿವದಿಂದಮಿೞಿದುದಿಳೆಗುಜ್ವಳಿತಂ || ೫೧
ರಗಳೆ || ಭಾವಿಜಿನ ಜನನಿಗನುನಯದೆ ಪರಿತುಷ್ಟಿಯಂ
ಭಾವಿಪೊಡೆ ಬಹುತರಂ ಸುಕೃತೈಕ ಸೃಷ್ಟಿಯಂ ||
ಮಾಡಲಾಯ್ತೆಮಗೆಂಬ ಸಂತೋಷಭಾರದಿಂ
ಕೂಡಿ ಸುರಯುವತಿ ಸಂತತಿ ಮಂದಚಾರದಿಂ ||
ಕುಂಡಪುರವರಕೆ ಬಂದಮಳಿನ ಸ್ವಾಂತೆಯಂ
ಕಂಡು ಸಿದ್ಧಾರ್ಥನ ಮನೋನಯನಕಾಂತೆಯಂ ||
ಬಲವಂದು ಪೊಡವಟ್ಟು ನಿಂದು ವೃತ್ತಾಂತಮಂ
ಸುಲಲಿತೆಗೆ ಬಿನ್ನಪಂಗೆಯ್ದಾ ನಿಶಾಂತಮಂ ||
ಬೇಗದಿನಳಂಕರಿಸಿ ತಂತಮ್ಮ ಕೃತ್ಯದೊಳ್
ರಾಗದಿಂ ವರ್ತಿಸಿದರಿಂತತಿಸ್ತುತ್ಯದೊಳ್ ||
ಜಿನಜನನಿಗೆಸೆವ ಬೆಳ್ಗೊಡೆವಿಡಿದು ಕೆಲಕೆಲರ್
ಜನನುತೆಗೆ ಚಾಮರಂಗಳನಿಕ್ಕಿ ಕೆಲಕೆಲರ್ ||
ನೃಪವನಿತೆಗಂಗರಾಗಂಬೂಸಿ ಕೆಲಕೆಲರ್
ವಿಪುಳಗುಣೆಯಂ ಮಜ್ಜನಂಬುಗಿಸಿ ಕೆಲಕೆಲರ್ ||
ಭುವನದೀಪಿಕೆಗಾರತಿಯನೆತ್ತಿ ಕೆಲಕೆಲರ್
ಕವಿನುತೆಗೆ ಬುದ್ದವಣಮಂ ಮೊೞಗಿ ಕೆಲಕೆಲರ್ ||
ಸತಿಗೆ ಮಣಿಪಾದುಕೆಗಳಂ ಸಾರ್ಚಿ ಕೆಲಕೆಲರ್
ಕೃತಪುಣ್ಯೆಗಾದರದಿ ಕೈಗೊಟ್ಟ ಕೆಲಕೆಲರ್ ||
ನಿರುಪಮೆಯ ಮುಂದೆ ನೆಲನುಗ್ಘಡಿಸಿ ಕೆಲಕೆಲರ್
ವರಮತಿಗೆ ದಿವ್ಯಾಂಬರಮನುಡಿಸಿ ಕೆಲಕೆಲರ್ ||
ತರುಣಿಗೆ ಸುರಾಭರಣಮಂ ತುಡಿಸಿ ಕೆಲಕೆಲರ್
ಸುರುಚಿರೆಗೆ ಪೂಮಾಲೆಯಂ ಮುಡಿಸಿ ಕೆಲಕೆಲರ್ ||
ವಿನಯವತಿಗನಘ ಪೂಜೆಯನೆಸಗಿ ಕೆಲಕೆಲರ್
ಮುನಿಸಂಸ್ತುತೆಗೆ ಬೋನಮಂ ಸಮೆದು ಕೆಲಕೆಲರ್ ||
ಕೋಮಳೆಗೆ ಶಂಖಮಂ ಪೂರೈಸಿ ಕೆಲಕೆಲರ್
ಭೂಮಹಿತೆಗಾರೋಗಿಸಲ್ಲಿಕ್ಕಿ ಕೆಲಕೆಲರ್ ||
ಕಾಮಿನಿಗೆ ಕೈಘಟ್ಟಿಯಂ ಕೊಟ್ಟು ಕೆಲಕೆಲರ್
ಕಾಮಾಕ್ಷಿಗಿತ್ತು ತಾಂಬೂಲಮಂ ಕೆಲಕೆಲರ್ ||
ವಿಧುವದನೆಗಾಂತು ಮಣಿಮುಕುರಮಂ ಕೆಲಕೆಲರ್
ಬುಧನುತೆಗೆ ತಾಳ್ದಿ ಪದೆದಡಪಮಂ ಕೆಲಕೆಲರ್ ||
ಕಮಳವದನೆಗೆ ನೀಡಿ ದವಕೆಯಂ ಕೆಲಕೆಲರ್
ಕುಮುದದಳನಯನಯುಗೆಗಡಿಗುಟ್ಟ ಕೆಲಕೆಲರ್ ||
ಪಿಕರವೆಗೆ ಮೃದುತಳಮಂ ಪಾಸಿ ಕೆಲಕೆಲರ್
ಸುಕುಮಾರೆಗಾಚರಿಸಿ ಬೇೞ್ಪುದಂ ಕೆಲಕೆಲರ್ ||
ಲಲಿತಾಂಗಿಗೆಸೆವ ಗದ್ದುಗೆಯಿಕ್ಕಿ ಕೆಲಕೆಲರ್
ಕುಲವಧುಗೆ ಮೆಱೆದು ಗಾನಂಗಂ ಕೆಲಕೆಲರ್ ||
ಶ್ರೀನಿಭೆಯ ಮುಂದೆ ವಾದ್ಯಮನೆಸಗಿ ಕೆಲಕೆಲರ್
ಮಾನಿನಿಯ ಮುಂದೆ ನೃತ್ಯಮನಾಡಿ ಕೆಲಕೆಲರ್ ||
ದೇವಿಗೆ ವಿನೋದಂಗಳಂ ತೋಱಿ ಕೆಲಕೆಲರ್
ಪಾವನೆಗೆ ಬೆಸಗೆಯ್ದರಿಂತಮರಿಯರ್ ಕೆಲರ್ || ೫೨
ಕಂ || ಅನಿಮಿಷಭುವನದ ಕುಸುಮವ
ಸನ ಮಣಿಗಣಭೂಷಣಾನುಲೇಪವಳೆ ಮ
ತ್ತನುಭವಿಪ ವಸ್ತು ತನಗೆನೆ
ಜಿನಜನನಿಗೆ ದೊರೆಯೆನಿಪ್ಪ ಜನನಿಯರೊಳರೇ || ೫೩
ನಿಯತಂ ಪಡಿಯಱ ಬೆಸನಾ
ದಿಯಾಗೆ ಬೆಸನೆನಿತನಿತ್ತುಮಂ ಸಲೆ ಸುರಕಾಂ
ತೆಯರೆ ತನಗೆಸಪರೆನೆ ತ
ತ್ಪ್ರಿಯಕಾರಿಣಿಯಂತೆ ಕಾಂತೆಯರ್ನೋಂತವರಾರ್ || ೫೪
ಚಂ || ಸುದತಿಗೆ ಗರ್ಭಶೋಧನೆಯನುತ್ತಮವಸ್ತುಗಳಿಂದೆ ಮಾಡೆ ತ
ತ್ತ್ರಿದಶವಧೂಜನಂ ಮಿಗೆ ವಿರಾಜಿಸಿದತ್ತು ತದಂಗಯಷ್ಟಿ ಪು
ಣ್ಯದ ಪೊಸಪುಂಜಮಾಳ್ಪಿನ ತವರ್ಮನೆ ಚೆಲ್ವಿನ ಜನ್ಮಭೂಮಿಯ
ಭ್ಯುದಯದಗಾರಮುತ್ಸವದ ಸಾರಮನಂಗನ ಮಂಗಳಾಲಯಂ || ೫೫
ಕಂ || ಪಳಿಕಿಂದ ಸಮೆದ ಪೊಸಪು
ತ್ಥಳಿಯಂ ಪೀಯೂಷಜಳದೆ ತೊಳೆದಂತೆ ಮನಂ
ಗೊಳಿಸಿರ್ದಮಳಿನ ಗರ್ಭೆಯ
ತೊಳತೊಳತೊಳಗುವ ಲತಾಂಗಮಂಗಜವಿಭವಂ || ೫೬
ವ || ಅಂತು ನಿಖಿಳ ಭುವನಾಶ್ಚರ್ಯಮಾದ ಸುರಯುವತಿಕೃತ ಪರಿಚರ್ಯೆಯಿಂದಮಿಂದೀವ ರಾಕ್ಷಿಗೊಂದು ದಿನದಂದದಿಂದಮಱುದಿಂಗಳ್ ನೆಱೆಯೆ –
ಕಂ || ನವಸರಸ ಫಳೋದಯಮಿ
ನ್ನವಿಳಂಬಿತಮೆನಿಸಿ ತೋರ್ಪ ಕಳ್ಪಲತಿಕೆ ಪು
ಪ್ಪವತಿ ದಲಪ್ಪಂದದೆ ನೃಪ
ಯುವತಿ ಜಗಜ್ಜನನಿ ಪುಷ್ಪವತಿ ತಾನಾದಳ್ || ೫೭
ವ || ಅನಂತರಂ ಚತುರ್ಥದಿನದೊಳನಿಮಿಷವನಿತಾಜನಾನುರಾಗಾನೀತಸ್ಫೀತಶಾತಕುಂಭ ಕುಂಭಸಂಭೃತ ಸಮಸ್ತ ತೀರ್ಥಪಾನೀಯಸ್ನಾನಪವಿತ್ರಗಾತ್ರೆಯಾಗಿ –
ಮ || ಸುರಭೂಜಾತ ವಿಕೀರ್ಣಮಪ್ಪ ಧವಳಂ ದಿವ್ಯಾಂಬರಂ ಮುತ್ತಿನಾ
ಭರಣಂ ಚಂದನದಣ್ಪು ಕಂಪಲರ್ದ ಮಲ್ಲೀದಾಮಮೆಂಬೀ ಮನೋ
ಹರ ವಸ್ತೂತ್ಕರದಿಂದೆ ಬೆಳ್ವಸದನಂಗೊಂಡೊಪ್ಪಿದಳ್ ದೇವಿ ಬಿ
ತ್ತರದಿಂ ಮೂರ್ತಿಯನಾಂತ ಕಂತುವಿನ ಚಂಚತ್ಕೀರ್ತಿಯೆಂಬಂದದಿಂ || ೫೮
ವ || ಅಂತು ಕುಸುಮಕೋದಂಡನ ಮಿಸುಪ ಸಾಮ್ರಾಜ್ಯಲಕ್ಷ್ಮೀವಿಡಂಬನಮೆನಿಪ ಶೃಂಗಾರ ಸಾರಮನಪ್ಪುಕೆಯ್ದು ವಿಚಿತ್ರರತ್ನನಿಚಯರಚಿತಮುಂ ವಿಶಾಳಕಾಳಾಗುರುಧೂಪ ಧೂಮಾ ಮೋದಿತಾಂತರ್ಭಾಗಮುಂ ಶೋಣಮಾಣಿಕ್ಯದೀಪಕಳಿಕಾಕಳಾಪ ನಿವಾರಿತಾಂಧ ಕಾರಮುಂ ಮಂಜುಗುಂಜನ್ಮಧುಕರಪಟಳಮಿಳಿತ ಸುರಭಿಕುಸುಮ ಮಳಯರುಹ ಕಸ್ತೂರಿ ಕಾಮಸೃಣಘುಸೃಣಾಭಿರಾಮಮುಂ ಕ್ಷೀರನೀರಾಕರೋದಾರ ಡಿಂಡೀರ ಪಿಂಡಪಾಂಡು ರಾನೂನ ಚೀನಚೇಳಾಕಳಿತ ವಿಳಸದ್ವಿತಾನಮುಂ ಧವಳಾತಿಕೋಮಳ ಪ್ರಚ್ಛದಾಚ್ಛಾದಿತ ಸಪ್ರಶಂಸ ಹಂಸತಳ್ಪಾನಳ್ಪಶೋಭಾನಿಬದ್ಧ ಮಣಿಮಯ ಮಂಚಕಾಂಚಿತಮುಂ ಕರ್ಪೂರ ಪೂರ ಪೂಗೀಭಾಗಧವಳತಾಂಬೂಳಿಕಾದಳಾವಳೀಕಳಿತಕನತ್ಕನಕಭಾಜನಭ್ರಾಜಿತ ಮುಮೆನಿಸಿ ರಮ್ಯಮಾದ ಶಯ್ಯಾಸದನಕ್ಕೆ ಸಕಳಲೋಕ ಪರಮ ಮಾಂಗಳ್ಯಸಾರಸರ್ವಸ್ವಂ ಬರ್ಪಂತೆ ಸುರಸುಂದರೀ ಕರಸರೋರುಹಾಳಂಬನೆಯಾಗಿ ಭುವನಾಂಬಿಕೆ ಮಂದಮ ರಾಳಯಾನದಿಂ ಬಿಜಯಂಗೆಯ್ದು ಭೋಗೈಶ್ವರ್ಯಸಹಸ್ರೇಕ್ಷಣನುಂ ನಿಖಿಳಕಳಾಭೀ ಕ್ಷಣನುಮೆನಿಪ ನಿಜಜೀವಿತೇಶ್ವರನ ಕೂಡೆ ನಿರವಧಿ ಸುಖಾನುಭೂತಿ ಪ್ರೀತಚಿತ್ತೆಯಾಗಿ ಪವಡಿಸಿರ್ದು ಬೆಳಗಪ್ಪಜಾವದೊಳ್ –
ಕಂ || ಮದಗಜಗತಿ ಮದಗಜಮಂ
ಸದಮಳವೃಷೆ ಸದಮಳೋರು ವೃಷನಂ ಮೃಗನೇ
ತ್ರೆ ದಲದಿರದೆ ಮೃಗವೈರಿಯ
ನುದಾತ್ತ ಸೌಭಾಗ್ಯಲಕ್ಷ್ಮಿ ಲಕ್ಷ್ಮೀವಧುವಂ || ೫೯
ಸುಮನೋದಾಮ ಸುಕೋಮಳೆ
ಸುಮನೋದಾಮದ್ವಯಂಗಳಂ ವಿಧುಮುಖಿಯು
ತ್ತಮ ವಿಧವಂ ಕಮಳಾನನೆ
ಕಮಳಪ್ರಿಯನಂ ಝಷಾಕ್ಷಿ ಝಷವರಯುಗಮಂ || ೬೦
ವರಘಟಕುಚೆ ಘಟಯುಗಮಂ
ಸರಸಿರುಹಾಮೋದೆ ಸರಸಿಯಂ ಗುಣರತ್ನಾ
ಕರೆ ರತ್ನಾಕರಮಂ ಸು
ಸ್ಥಿರಸಿಂಹಾಸನೆ ತೊಳಪ್ಪ ಸಿಂಹಾಸನಮಂ || ೬೧
ಮಾನನಿಧಾನೆ ನಿಳಿಂಪ ವಿ
ಮಾನಕಮನಹೀನಮತಿಯಹೀನಾಲಯಮಂ
ಜೈನಮತ ರತ್ನದೀಪಿಕೆ
ನಾನಾವಿಧ ರತ್ನರಾಶಿಯಂ ಪೇಶಲಮಂ || ೬೨
ಮಳಕಾನನ ಶಿಖಿಶಿಖೆ ಪ
ಜ್ಜಳಿಸುವ ಶಿಖಿಶಿಖೆಯನಿಂತು ತರದಿಂ ಸ್ವಪ್ನಂ
ಗಳನೀರೆಂಟಂ ನೃಪಕುಳ
ತಿಳಕನ ಸಿದ್ಧಾರ್ಥನರಸಿ ಕಂಡಳ್ ನಲವಿಂ || ೬೩
ವ || ಅನಂತರಮಾ ಲಲಿತಾಂಗಿ ಲಲಿತ ಲಲಿತಾದಿ ರಾಗಾರಾವರಂಜಿತಗ್ರೀವರಪ್ಪ ಮಂಗಳ ಪಾಠಕರ್ ಬೆಡಂಗುವಡೆದ ರಾಜಾಂಗಣಾಲಯದೊಳ್ ನಲಿದು ಪಲತೆಱದೆ ಪಠಿಯಿಪ ಜಗನ್ಮಂಗಳ ಜಿನೇಂದ್ರಗುಣಸ್ತವನ ಪ್ರಶಸ್ತಾನೇಕ ಹೃದ್ಯಗದ್ಯಪದ್ಯಂಗಳಿನಪಗತನಿದ್ರೆಯಾಗಿ ಪೊದೆದ ಪೊಸದುಗುಲಂ ಕೆಲಕ್ಕೆ ತೊಲಗೆ ಶಾರದನೀರದನಿಕರದಿನಗಲ್ದ ಪೂರ್ಣಚಂದ್ರ ಬಿಂಬದ ಭಂಗಿಯನಂಗೀಕರಿಸಿ ಭೋಂಕೆನೆ ಪಜ್ಜಳಿಪ ತನ್ನ ಸನ್ನುತ ವದನಸುಧಾಕರ ಬಿಂಬದಿನೊಸೆವ ಚಂದ್ರಿಕಾವಿಸ್ತಾರದಂತೆ ತೋರ್ಪಧಿಕ ಸಿತಧವಳ ಲೋಳ ಲೋಚ ನಂಗಳ ಬೆಳಗಿನ ಬಳಗದಿಂ ನಿಳಯಲಕ್ಷ್ಮಿಗೆ ಬೆಳ್ಪಸದನದ ಪೊದೞ್ಕೆಯನಿತ್ತು ತತ್ತನೂದರಿ ಯಾದರದಿಂ ವೈಭಾತಿಕವಿಧಿಗಳಂ ವಿಧಿಯಿಸಿ ಸುರನಿತಂಬಿನೀನಿಕರಸಮುಚಿತ ಶೃಂಗಾರಸಂಗತೆಯಾಗಿ ಭರ್ಮನಿರ್ಮಿತ ಸಭಾಸದನಮಧ್ಯದ ಮಣಿಮಯಾಸನಮನ ಳಂಕರಿಸಿರ್ದ ಸಿದ್ಧಾರ್ಥಪಾರ್ಥಿವ ಚೂಡಾಮಣಿಯಂ ಸೋಂಕಿ ಕುಳ್ಳಿರ್ದು ಜೀವಿತೇಶ್ವರಂಗೆ ತನ್ನ ಕಂಡ ಕನಸುಗಳನನುಕ್ರಮದಿಂ ನಿವೇದಿಸೆ ಕೇಳ್ದು ನೃಪಾಳತಿಳಕಂ ಪುಳಕಕಳಿಕಾವಳೀಲುಳಿತ ತನುಲತಾಲಲಿತನಾಗಿ –
ಮ || ಸ್ರ || ತೊದಳೇನೀ ಸ್ವಪ್ನಸಂದೋಹಮನತಿಮುದದಿಂ ದೇವಿ ನೀನಾವಗಂ ಕಂ
ಡುದಱಿಂ ಶ್ರೀಮಜ್ಜಿನಾಧೀಶ್ವರನಖಿಳಜಗನ್ಮಂಗಳಂ ಕೇವಲಜ್ಞಾ
ನದಯಾಂಭೋರಾಶಿ ವಿಶ್ವಾಮರಪತಿನುತ ಪಾದಾರವಿಂದದ್ವಯಂ ಪು
ಟ್ಟಿದಪಂ ನಿನ್ನೀಪ್ರಸನ್ನೋದರದೊಳನುಪಮಾನಂದ ದಾಮಾಭಿರಾಮಂ || ೬೪
ವ || ಎಂದಾ ನರೇಂದ್ರಚಂದ್ರಮಂ ಜಗದೀಡಿತೆ ಕಂಡ ಷೋಡಶಪ್ರಶಸ್ತ ಸ್ವಪ್ನ ಸಮಿತಿಗೆ ಸಕಲ ಲೋಕಯಕನಾಥನುತ್ಪತ್ತಿಯನೆ ಫಲಮಾಗಿ ಪೇೞ್ದು ಭುವನತ್ರಯಗುರುಗೆ ಗುರು ಗಳಾಗಲ್ವೇಡಿರ್ದ ತಮ್ಮುತಿರ್ಬರ ಜನ್ಮಮಂ ಸಫಳಮಾಗೆ ಬಗೆದನನ್ನೆಗಂ –
ಕಂ || ಮುಂ ಪೇೞ್ದಚ್ಯುತ ದಿವಿಜೇಂ
ದ್ರಂ ಪುಷ್ಪೋತ್ತರ ವಿಮಾನವಾಸಿ ನಿಜಾಯು
ಷ್ಯಂ ಪಿಂಗೆ ಬಂದು ಪೊಕ್ಕನ
ಲಂಪಿಂ ಪ್ರಿಯಕಾರಿಣೀ ವಧೂದರವರದೊಳ್ || ೬೫
ವ || ಅಂತು ನಿತಾಂತಕಾನ್ತಮೆನಿಪ ಶುಕ್ತಿಕಾಪುಟದೊಳನರ್ಘ್ಯ ಮುಕ್ತಾಫಳಂ ನೆಲಸುವಂತೆ ತನ್ಮಹಾತಿಶಯ ವಿಶುದ್ಧ ಗರ್ಭಾವಾಸದೊಳಾ ಸಮಸ್ತಗುಣನಿವಾಸಂ ನೆಲಸಿ ಬಳೆಯೆ ವಳೆಯೆ –
ಚಂ || ಜಗದಬಳಾಜನಕ್ಕೆ ಮಿಗೆ ವರ್ತಿಪ ಗರ್ಭದ ಚಿಹ್ನಜಾಳದೊಳ್
ಬಗೆವಡೆದೊಂದುಮಾಸತಿಯ ಭಾಸುರಮಪ್ಪಲತಾಂಗದಲ್ಲಿ ಪೊ
ರ್ದುಗೆವಡೆದಿರ್ದುದಿಲ್ಲ ವಿಕೃತಿ ವ್ಯತಿರಿಕ್ತ ಮಹಾನುಭಾವನಿ
ರ್ಕೆಗೆ ನೆಲೆಯಾದ ಭಾಗ್ಯವತಿಗೆತ್ತಣದಯ್ಯ ವಿಕಾರಸಂಭವಂ || ೬೬
ಉ || ಮೋಹಲತಾಲವಿತ್ರನಿರೆ ಗರ್ಭದೊಳೀವಧುವಿಂಗೆ ತೋರ್ಕುಮೇ
ದೋಹಲತಾಪ್ರವೃತ್ತಿ ತೊದಳೇನಯಶೋಧರಭಾರ ದೂರನಂ
ದೇಹದೊಳಾಂತ ಕಾಂತೆಗೆ ಕೃಶೋದರಭಾರಮದೆಂತೆನುತ್ತುಮಂ
ದಾ ಹರಿಣಾಕ್ಷಿಯಂ ಪೊಗೞ್ದುದೀಕ್ಷಿಸಿ ತಮ್ಮೊಳಮರ್ತ್ಯಯೌವನಂ || ೬೭
ಕಂ || ಪಳಿಕಿನ ಕಳಶದೊಳಿರಿಸಿದ
ವಿಳಸನ್ಮಣಿದೀಪಕಳಿಕೆಯಂತೆ ಜಗನ್ಮಂ
ಗಳನಿಳಯಂ ಗತವಿಳಯಂ
ಬೆಳಗಿದನಾ ಕಮಳಮುಖಿಯ ವಿಮಳೋದರದೊಳ್ || ೬೮
ಇಂದ್ರಾಣೀ ಸಹಿತಂ ಬಂ
ದಿಂದ್ರಂ ಸುರಸಮಿತಿಸಂಯುತಂ ತದ್ಭೂಪಾ
ಳೇಂದ್ರನುಮಂ ರಾಜ್ಞಿಯುಮಂ
ರುಂದ್ರಯಶಂ ತ್ರಿಃಪ್ರದಕ್ಷಿಣಂಗೆಯ್ದೊಲವಿಂ || ೬೯
ಮ || ಸುರಲೋಕಂಗಳೊಳುತ್ತಮಂಗಳಿವಱಿಂ ಬೇಱಿಲ್ಲೆನಿಪ್ಪಂಶುಕಾ
ಭರಣಾದಿ ಪ್ರಿಯವಸ್ತುಸಂತತಿಗಳಿಂ ತತ್ಪೂಜೆಯಂ ಮಾಡಿ ನಿ
ರ್ಭರವಾಃಕೋಟಿಗಳಿಂ ಪ್ರಶಂಸಿಸಿ ವಿನಮ್ರಂ ಕಮ್ರ ಕಲ್ಯಾಣಮಂ
ಭರದಿಂದಾದ್ಯಮನಿಂತು ಬಿತ್ತರಿಸಿದಂ ಸ್ಯಾದ್ವಾದವಿದ್ಯಾಪ್ರಿಯಂ || ೭೦
ವ || ಅಂತಾ ಪುರುಹೂತಂ ಪ್ರೀತಿಯಿಂ ಪ್ರಥಮಕಲ್ಯಾಣವಿಭೂತಿಯಂ ಭೂತಳಕ್ಕೆ ಕೌತುಕಮಾಗೆ ವಿಧಿಯಿಸಿ ನಿಜನಿವಾಸಕ್ಕೆ ಪೋಪುದುಮಿತ್ತಲ್ –
ಕಂ || ಆ ಜನನಿಗೆ ಜನಿಯಿಸಿದುದು
ವೈಜನನಂ ಸಕಳಭುವನಭವನೋತ್ಸವಲ
ಕ್ಷ್ಮೀಜನನಂ ವಿಬುಧಶ್ರೇ
ಯೋಜನನಂ ಜೈನಸಮಯಲೀಲಾಜನನಣ || ೭೧
ವ || ಅಂತು ಪರಪೂರ್ಣಪ್ರಸವಸಮಯಂ ಸಮಯವಿಸ್ತಾರಿಕೆಗೆ ಸಮನಿಸುವುದುಂ –
ಉ || ಚೈತ್ರ ಸಿತ ತ್ರಯೋದಶಿಯೊಳುತ್ತರೆ ಸಾರ್ತರೆ ಸನ್ಮುಹೂರ್ತದೊಳ್
ಪುತ್ರನಳೞ್ತಿಯಿಂ ಪಡೆದಳಾಪ್ರಿಯಾಕಾರಿಣಿ ಚಾರುಗಾತ್ರನಂ
ಗೋತ್ರಪವಿತ್ರನಂ ಭುವನಮಿತ್ರನನಾತತಕರ್ಮ ಕಂದಳಿ
ದಾತ್ರನನುದ್ಘಬೋಧ ಸುಖಪಾತ್ರನನಂಬುಜಪತ್ರನೇತ್ರನಂ || ೭೨
ವ || ಆಗಳುದಯಿಸಿದ ಬಾಳಕಂ ರಜೋರಹಿತನೆಂಬ ಸೂಚಿಪಂದದಿಂ ಸಕಳ ವಸುಧಾತಳಂ ರಜೋರಹಿತಮಾದುದು ಆ ಕುಮಾರಕಂ ಪ್ರಸನ್ನಕರಹೃದಯನೆಂಬುದಂ ಸೂಚಿಪಂದದಿಂ ಸಕಳ ವಸುಧಾತಳಂ ರಜೋರಹಿತಮಾದುದು ಆ ಕುಮಾರಕಂ ಪ್ರಸನ್ನಕರಹೃದಯನೆಂಬುದಂ ಪೇೞ್ವಂತೆ ನಿಖಿಳ ದಿಶಾವಳಯಂ ಪ್ರಸನ್ನಕರಮಾದುದು ಆ ಭಾಸ್ವದರ್ಭಕಂ ವ್ಯಪಗತಕಾಲುಷ್ಕ ನೆಂಬುದಂ ನಿವೇದಿಸುವಂತೆ ಸಮಸ್ತ ಜಲಾಶಯನಿಕಾಯಂ ವ್ಯಪಗತಕಾಲುಷ್ಕಮಾದುದು ಆ ಸ್ತನಂಧಯಂ ವಿಶದಸ್ವಭಾವನೆಂಬುದಂ ಪ್ರಕಾಶಿಸುವಂತೆ ಗಗನವಳಯಂ ವಿಶದಸ್ವಭಾವ ಮಾದುದು ಆ ನೂತನಜಾತಕಂ ಪರಮಾತಿಶಯ ಶೀತಳಗುಣೋಪೇತನೆಂಬುದಂ ಅಱಿಪುವಂತೆ ಸುರಭಿವಾತಂ ಶೀತಳಗುಣೋಪೇತಮಾದುದು ಆ ಶಿಶುಶಶಾಂಕಂ ಭುವನತ್ರಯದೊಳ್ ಪಜ್ಜಳಿಪನೆಂಬುದಂ ಪ್ರಕಟಿಪಂದದಿಂ ವಿಶ್ವವೈಶ್ವಾನರಂ ದಕ್ಷಿಣಾರ್ಚಿಯಿಂ ಪಜ್ಜಳಿಸಿದುದು ಅಂತುಮಲ್ಲದೆಯುಂ –
ಚಂ || ನಿಜನಿಜವೈರಮಂ ಸಕಳಸತ್ವಕದಂಬಕಮೆತ್ತನೋೞ್ಪೊಡಂ
ತ್ಯಜಿಯಿಸಿ ಲೀಲೆಯಿಂದೆ ನಲಿದಾಡಿದುವಾಪುರದಲ್ಲಿ ಸುತ್ತಲುಂ
ಧ್ವಜನಿವಹಂಗಳುಂ ವಿವಿಧವಂದನಮಾಲೆಗಳುಂ ಪೊದೞ್ದುವಾ
ತ್ರಿಜಗಧೀಶನದ್ಭವಿಸೆ ಸಮ್ಮದವಾಯ್ತು ಜನಕ್ಕೆ ನಿಕ್ಕುವಂ || ೭೩
ಘುಸೃಣರಸಂಗಳಿಂ ಮೃಗಮದದ್ರವದಿಂ ನವಚಂದನಾಂಬುವಿಂ
ದೆಸೆವ ಗೃಹಾಂಗಣಾವಳಿಗಳೊಳ್ ಚಳಯಂಗುಡುತಿರ್ಪ ಮೌಕ್ತಿಕ
ಪ್ರಸರದೆ ಕೂಡೆ ರಂಗವಲಿಯಂ ನಲಿದಿಕ್ಕುತುಮಿರ್ಪ ಸುತ್ತಲುಂ
ಕುಸುಮಚಯಂಗಳಂ ಕೆದಱುತಿರ್ಪಬಳಾಳಿಯ ಲೀಲೆ ಕೌತುಕಂ || ೭೪
ಮ || ಜಿನನಾಥೋದಯದಲ್ಲಿ ಪಲ್ಲವಿಸಿದತ್ತಾಶ್ಚರ್ಯಮಪ್ಪನ್ನೆಗಂ
ಜನನಾಥಾವಸಥಾಜಿರೆ ಕ್ಷಿತಿತಳಂ ಸದ್ರಾಗದಿಂದೆಂಬಿನಂ
ಘನಕಾಶ್ಮೀರದ ನೀರಿನಿಂದೆ ಚಳಯಂಬೆತ್ತೆತ್ತಲುಂ ಲೋಕಲೋ
ಚನಕಂ ತನ್ಮನಕಂ ಪ್ರಸಕ್ತಿಜನಕಂ ಮಾಡಿತ್ತು ಸಂತೋಷಮಂ || ೭೫
ಚಂ || ಅರಮನೆಯಲ್ಲಿ ಪೊಣ್ಮಿದುದು ಮಂಗಳತೂರ್ಯ ಸಮುತ್ಥಿತಂ ದಿಶಾ
ಕರಿವರ ಕರ್ಣಕೋಟರ ಮಹಾಭರಿತಂ ಸ್ಫುರಿತಂ ಘನಸ್ವನಂ
ಸರಭಸವಂದಿವೃಂದ ಜಯಜೀಯನಿನಾದ ವಿವರ್ಧಿತಂ ಮನೋ
ಹರಸುರಗಾಯಿನೀ ಮಧುರಗಾನ ರವಾನುಗತಂ ಜಗನ್ನುತಂ || ೭೬
ಕಂ || ಸಮಯೋಚಿತ ಪರಿಚರ್ಯೆಯ
ನಮಳಿನಜಿನಜನನಿಗೆಸಗುಮಮರಪ್ರಮದಾ
ಸಮಿತಿಯ ಸಂಭ್ರಮಗಮನಂ
ಕಮನಂ ತಾನಾದುದಂದು ನೃಪಮಂದಿರದೊಳ್ || ೭೭
ತಡೆಯದೆ ಸಿದ್ಧಾರ್ಥನೃಪಂ
ನಡೆತಂದು ಸುತಾನನೇಂದುವಂ ನೋಡಿ ಸುಖಂ
ಬಡೆದಂ ತನ್ನಯ ಮನದೊಳ್
ಬಡವಂ ನಿಧಿಗಂಡಮಾೞ್ಕೆಯಿಂ ವಿಶದಯಶಂ || ೭೮
ಚಂ || ಪರಮ ಜಿನೇಂದ್ರಮಂದಿರಚಯಂಗಳೊಳೊಪ್ಪುವನೇಕ ಪೂಜೆಯಂ
ಪಿರಿದನುರಾಗದಿಂ ಮೊದಲೊಳಾಗಿಸಿ ವಾಂಛಿತವಸ್ತು ವೃಂದಮಂ
ನೆರೆದ ಸಮಸ್ತ ಸದ್ವಿಬುಧವಂದಿಜನಾವಳಿಗಿತ್ತು ಬಂಧುಗ
ಳ್ವೆರಸು ಜಿನಾರ್ಭಕಂಗೆ ವಿಭುಮಾಡಿದನೀಡಿತ ಜಾತಕರ್ಮಮಂ || ೭೯
ವ || ಆ ಸಮಯದೊಳ್ –
ಕಂ || ವಾದನಮಿಲ್ಲದೆಯುಂ ಮಿಗೆ
ನಾದಂಗೆಯ್ದುವು ಸುರಾನಕಾನೀಕಂಗಳ್
ಬಾದೇಂ ಸುರವಿಷ್ಟರತತಿ
ಗಾದುದು ಕಂಪನಮಕಾರಣಂ ಭೂರಿತರಂ || ೮೦
ಸಕಳನಿಳಿಂಪನಿಕಾಯದ
ಮಕುಟಂಗಳ್ ವಿನಮಿತಂಗಳಾದುವು ಸುರಭೂ
ಜಕುಳಂಗಳ್ ಸುರಿದುವು ಸುರ
ಭಿಕುಸುಮದಾಸಾರಸಾರಮಂ ಧಾರಿಣಿಯೊಳ್ || ೮೧
ವ || ಇಂತಿವು ಮೊದಲಾದ ಪಲವುಮಾಶ್ಚರ್ಯಂಗಳ್ ನೆಗೞೆ ಸೌಧಮೇಂದ್ರಂ ನಿಜಾವಧಿ ಬೋಧಪ್ರಯೋಗದಿಂ ಯೋಗಿವೃಂದಾರಕವೃಂದವಂದ್ಯ ಪಾದಾರವಿಂದದ್ವಂದ್ವ ಭಗವಜ್ಜಿ ನೇಂದ್ರಚಂದ್ರನುದಯಮನಱಿದು ಹರ್ಷೋತ್ಕರ್ಷಸುಧಾರಸಮರುತ್ತರಂಗಿಣೀ ತರಂಗಿತಾಂತರಂಗಂ ಸಮುಲ್ಲಸಿತ ಕಲ್ಯಾಣಪರಂಪರಾಪರಿಪ್ರಾಪಣೇಚ್ಛೆಯಿಂ ನಿರತಿಶಯ ನಿಖಿಳ ಕಲ್ಯಾಣನಿಳಯಂಗೆ ನಿರ್ಭರಭಕ್ತಿಯಿಂ ದ್ವಿತೀಯಕಲ್ಯಾಣ ಮಹೋತ್ಸವ ವಿಧ್ಯುತ್ಸು ರತೆಯಿನುತ್ಸುಕಾತಿಶಯನಾಗಿರ್ಪುದುಂ –
ಮ || ಭವನೇಂದ್ರರ್ಗೆ ಪೊದೞ್ದ ಶಂಖನಿನದಂ ತದ್ವ್ಯಂತರೇಂದ್ರರ್ಗೆ ಪೊ
ಣ್ಮುವ ಭೇರೀನಿನದಂ ಗಜಾರಿನಿನದಂ ಜ್ಯೋತಿಃಕುಲೇಂದ್ರರ್ಗೆ ತ
ದ್ದಿವಿಜೇಂದ್ರರ್ಗೆ ನಿತಾಂತಮುಣ್ಮುವ ಮಹಾಘಂಟಾನಿನಾದಂ ತ್ರಿಳೋ
ಕವಿಭೂತ್ಪತ್ತಿ ವಿಭೂತಿನಾದಮಿದು ಚೇತಃಪ್ರೀತಿಯೆಂದೆಂಬಿನಂ || ೮೨
ಚಂ || ನೆರೆದು ಚತುರ್ನಿಕಾಯ ಸುರರಾತ್ಮವಧೂಜನ ವಾಹನಾಯುಧಾ
ಭರಣ ಪರಿಗ್ರಹಪ್ರಕರಸಂಯುತರಾಗಿ ಜಿನಾಭಿಷೇಕಸಂ
ಸ್ಫುರಿತ ಮಹೋತ್ಸವಕ್ಕೆ ಪಿರಿದಪ್ಪ ವಿಭೂತಿಯಿನಂದು ನಿಂದರಂ
ಬರತಳದಲ್ಲಿ ಬಂದು ಬರವಾರುತುಮಾ ಶಚಿಜೀವಿತೇಶನಾ || ೮೩
ವ || ಮತ್ತಮಾಗಳ್ –
ಕಂ || ಸ್ಮರಿಯಿಸಿದಂ ತನ್ನ ಮದೋ
ದ್ಧುರ ಬಂಧುರ ಗಂಧಸಿಂಧುರಾಮರವರನಂ
ಸುರುಚಿರ ವೈಕುರ್ವಣ ಚಾ
ತುರೀಕೆನಂ ವರವಿಲೋಕನಂ ಸುರರಾಜಂ || ೮೪
ವ || ಅಂತು ನೆನೆದ ಪದದೊಳಪಗತಾಭ್ರವಿಭ್ರಮನಭಸ್ಥಳದಂತೆ ಸುವ್ಯಕ್ತ ಹಸ್ತ ಮೂಲಮುಂ ಹರಿಕುರುವಂಶ ಕಥಾವತಾರದಂತೆ ಮಹಾಕರ್ಣಾರ್ಜುನವಿಗ್ರಹಮುಂ ವಿವಾಹವೇದಿ ಕಾಗ್ರದಂತೆ ಸಾಳಂಕೃತ ಶುಂಭತ್ಕುಂಭಮುಮ ಮಹೋದಾರಗುಣಪ್ರಣಯಪುರುಷನಂತೆ ನಿರಂತರಭೂರಿದಾನ ಪ್ರವರ್ತನಮುಂ ಮಹಾರಣ್ಯ ಪ್ರದೇಶದಂತೆ ಸಮುತ್ತುಂಗ ವಂಶ ವಿಭ್ರಾಜಿತಮುಂ ಸರಸಕವಿನಿಬದ್ಧಕಾವ್ಯದಂತೆ ಸಮವೃತ್ತಪದಾತಿ ರಮ್ಯಮುಂ ವರ್ಷಾಕಾಲಪ್ರಾರಂಭದಂತೆ ಪೃಥುಳಪುಷ್ಕರಬಿಂದುಜಾಳಮುಂ ಪರಮಪಾವನ ತಪೋವನದಂತೆ ಸದ್ವೃತ್ತಮಹಾದಂತಮುಮ ನಿದಾಘಸಮಯಮನಾಘಾಟದಂತೆ ಸದಾವಗ್ರಹಲಕ್ಷಿತ ಮುಮೆನಿಸಿದಭ್ರಶುಭವಿಭ್ರಮಾಭ್ರಮೂವಲ್ಲಭಂ ಬಂಧು –
ಕಂ || ಒಂದೊಂದಱೊಳೆಂಟೆಂಟು ರ
ದಂ ದೃಷ್ಟಮೆನಿಪ್ಪ ರಮ್ಯವದನಂಗಳನಾ
ನಂದದೆ ಮೂವತ್ತೆರಡನ
ನಿಂದಿತಮತಿತಾಳ್ದು ನಿಂದುದಿಂದ್ರಗಜೇಂದ್ರಂ || ೮೫
ಒಂದೊಂದೆ ಕೊಂಬಿನೊಳ್ ಮ
ತ್ತೊಂದೊಂದೆ ಕೊಳಂ ಕೊಳಂಗಳೊಂದೊಂದಱೊಳಂ
ಸುಂದರತರ ಬಿಸಿನೀಲತೆ
ಯೊಂದೊಂದಾ ಸಂದ ಬಿಸಿನಿಯೊಂದೊಂದಱೊಳಂ || ೮೬
ಮೂವತ್ತೆರಡೆಸೆದಿರ್ದುವು
ಪೂವೊಂದೊಂದಲರ್ದ ಪೂಗೆ ಮಿಸಪ ದಳಂಗಳ್
ಭಾವಿಸೆ ಮೂವತ್ತೆರಡಂ
ತಾ ವಿಳಸಿತಪದ್ಮದಳಗಳೊಂದಱೊಳಂ || ೮೬
ಉತ್ತಮನರ್ತಕಿಯರ್ ಮೂ
ವತ್ತಿರ್ಬರ್ ಗೀತವಾದ್ಯದನುಗತಿಯಿಂದಂ
ಚಿತ್ತಭವ ವಿಭವ ಲೀಲಾ
ಯತ್ತೆಯರತ್ಯಂತ ರಾಗದಿಂ ನರ್ತಿಸುವರ್ || ೮೮
ವ || ಇಂತಗುರ್ವುವಡೆದ ವಿಕ್ರಿಯಾವಿಡಂಬನದಿಂ ವಿಚಿತ್ರಗಾತ್ರಮನಪ್ಪುಕೆಯ್ದೊಪ್ಪಂಬೆತ್ತ ನಿಜಗಜೇಂದ್ರ ಬಂಧುರಸ್ಕಂಧಪ್ರದೇಶಮಂ ಪೌಳೋಮೀಸಮೇತಂ ಪುರುಹೂತ ನಳಂಕರಿಸಿ –
ಕಂ || ಪಟುಪಟಹರಟನಮಾಶಾ
ತಟಮಂ ತರ್ಕೈಸೆ ಸಗ್ಗದಿಂ ಪೊಱಮಟ್ಟಾ
ಚಟುಳಚತುರಮರಸಮಿತಿಯ
ಕಟಕಮನಾನಂದದಿಂದೆ ತಾಂ ಪುಗುತಂದಂ || ೮೯
ಚಂ || ಸುರವರಕಾಮಿನೀನಯನದೀಧಿತಿ ದೇವನಿಕಾಯನಾಯಕಾ
ಭರಣಮರೀಚಿ ತದ್ಬಹುವಿಧಾಯುಧರೋಚಿ ವಿಮಾನವಾಹನೋ
ತ್ಕರ ಲಸದಂಶುವೆಂಬಿವನಿತಂ ಹರಿದಂಬರಬಿಂಬಮಂ ಪ್ರಭಾ
ಸುರ ಸುರಚಾಪಮಾವರಿಸಿತೆಂಬಭಿಶಂಕೆಯನಿತ್ತುವೆತ್ತಲುಂ || ೯೦
ಕಂ || ನಾದಮಯಂ ನಿರತಿಶಯಾ
ಮೋದಮಯಂ ನಿರವಧಿಪ್ರಕಾಶಮಯಂ ತಾ
ನಾದುದು ಭಾವಿಸಿ ನೋಡೆ ಪ
ಯೋದಪಥಂ ಪ್ರಥಿತಮಾದ ದೇವಾಗಮದೊಳ್ || ೯೧
ವ || ಅಂತು ಮಹಾವಿಭೂತಿಯಿನಾಖಂಡಳನಂಡಿತ ಶೋಭಾಕರಂಡಮಾದ ಕುಂಡಪುರಕ್ಕೆ ವಂದು ಪುಂಡರೀಕಷಂಡಮಂಡಿತಮಾದ ಬಹಿರುದ್ಯಾನದಗ್ರಭಾಗದೊಳಿರ್ದು –
ಕಂ || ಬಿಜಯಂಗೆಯ್ಸಿತರಲ್ಕೆಂ
ದು ಜಗದ್ಗುರುವಂ ಪ್ರಯತ್ನದಿಂದಂ ಶಕ್ರಂ
ನಿಜಸತಿಯಂ ಕಳಿಪಿದನಂ
ಬುಜಮುಖಿಯಂ ದರ್ಶನೈಕರುಚಿಯಂ ಶಚಿಯಂ || ೯೨
ವ || ಅಂತು ಕಳಿಪುವುದುಮಳವಿಗಳಿದ ಹರ್ಷರಸಮನೊಳಕೊಂಡು ಸುರಸರಣಿಯಿಂ ಧರಣಿಗವತರಿಸಿ ಭೂಲೋಕಲಕ್ಷ್ಮಿಗೆ ಮಂಡನಮಾದ ಕುಂಡಪುರದ ಪರಮಶೋಭೆಯಂ ನೀಡುಂ ನೋಡಿ ನಾಡೆಯುಂ ಮನದೆಗೊಂಡು ಕೊಂಡುಕೊನೆಯುತುಂ ಬಂದು ಮಂದರ ಮಹೀಧರದಂದದಿಂ ಪಾಂಡುಕಭದ್ರಶಾಳಾಭಿರಾಮಮಪ್ಪ ಭೂಮಿಪಾಳಧಾಮಮಂ ಪೊಕ್ಕು ಸಮುಚಿತ ಪ್ರಶಸ್ತವಸ್ತುವಿಸ್ತಾರದಿಂ ವಿವಿಧಮಾಂಗಲ್ಯಸಂಪತ್ತಿವೆತ್ತ ವಿನೂತ ಸೂತಿಕಾಸದನಮಂ ತ್ರಿಃಪ್ರದಕ್ಷಿಣಂಗೆಯ್ದೊಳಗಂಪೊಕ್ಕು ಸಕಳಸಾರಸೌಂದರ್ಯ ಸನಾಥಂ ನಾಥವಂಶಜಾತಂ ತನಗೆ ಭೋಂಕೆನೆ ಪ್ರತ್ಯಕ್ಷಮಾಗೆ –
ಕಂ || ಇಂದ್ರಾಣಿಯ ನಯನೋತ್ಪಳ
ಕಂ ಧೃತಮಾನಂದವಾರ್ಧಿಗಳಂ ನೆಗೞ್ದರ್ಹ
ಚ್ಚಂದ್ರನ ತನುರುಚಿ ಚಂಚ
ಚ್ಚಂದ್ರಿಕೆ ಪಡೆದತ್ತಲರ್ಕೆಯಂ ಪೆರ್ಚುಗೆಯಂ || ೯೩
ಪ್ರಾಚಿಯ ಪಕ್ಕದ ಶೀತಮ
ರೀಚಿಯವೋಲ್ ತಾಯ ಪಕ್ಕದೊಳ್ ಪಟ್ಟಿರ್ದಾ
ರೋಚಿರ್ಮಯನ ವಿನೂತ
ಶ್ರೀಚರಣಾಂಬುಜಕೆ ವಿನಯವಿನಮಿತೆಯಾದಳ್ || ೯೪
ವ || ಅಂತು ನಿಜವಿಲುಳಿತಾಳಕಮದಾಳಿಮಾಳೆಯಿಂ ಪರಮನ ಚರಣಸರಸಿರುಹ ಮನಳಂಕರಿಸಿ ತದನಂತರಂ –
ಕಂ || ಆ ಶಚಿ ಮಾಯಾನಿದ್ರೆಯ
ನಾ ಶಶಧರವದನೆಗಿತ್ತು ಬಲಗೆಲದೊಳ್ ಮಾ
ಯಾಶಿಶುವನಿರಿಸಿ ಪಾಣಿಕು
ಶೇಶಯಯುಗದಿಂದೆ ನೆಗಪಿದಳ್ ಜಿನಶಿಶುವಂ || ೯೫
ವ || ಅಂತಾ ಕಾಂತೆ ಮಂದಾರಮಸೃಣ ಕಿಸಲಯನಿಕಾಮ ಕೋಮಳಕರ ಪ್ರವಾಳದಿಂದೆತ್ತಿಕೊಂಡು ದೇವಾಂಗನಾ ವದನವಿನಿರ್ಗತ ಜಯಜೀಯನಂದವರ್ಧಸ್ವಾದಿನಾದಂಗಳೊಡನೆ ಪೊಣ್ಮುವನೇಕಸುರಪಟಹಪೇಟಕಾರವಂಗಳಿಂ ದೆಸೆಗಳೆಲ್ಲಂ ಪೂರಿತಂಗಳಾಗೆ ಮೆಲ್ಲನಲ್ಲಿಂ ತಳರ್ದು –
ಕಂ || ವಿಳಸಿತ ಫಲಮಂಜರಿಯಂ
ತಳೆದೊಪ್ಪುವ ಕಲ್ಪಲತೆಗೆ ಪಾಸಟಿಯಾದಳ್
ನಳನಳಿಸುವ ಜಿನಶಿಶುವಂ
ತಳೆದು ತಳತ್ತಳಿಪ ಹರಿಯ ವರವಧುವಾಗಳ್ || ೯೬
ವ || ಅಂತು ಫಳಿತಜಂಗಮಲತೆಯನನುಕರಿಸಿ ಮಹಾವಿಭೂತಿಯಿಂ ಪೋಗಿ ರಾಗದಿಂ ನಿಜಜೀವಿತೇಶ್ವರಂಗೆ ನಾನಾಜನ್ಮಾಚರಿತ ನಿರತಿಶಯ ತಪೋಧನಾದಿ ಸಂಚಿತಾಗಣ್ಯಪುಣ್ಯ ಪುಂಜಮಂ ನೀಡುವಂತೆ ಜಗದಾರಾಧ್ಯನಂ ಮೆಲ್ಲನೆ ನೀಡೆ –
ಕಂ || ತಳೆದಂ ನಿಜಸುರುಚಿರಕರ
ತಳಜಳಜದೊಳನಘನಂ ಕನತ್ತನುಲತೆಯೊಳ್
ತಳೆದಂ ಪುಳಕಾವಳಿಯಂ
ತಳೆದಂ ಹೃದಯದೊಳುದಾರಪದಮಂ ಮುದಮಂ || ೯೭
ಚಂ || ಎಸೆವ ಜಿನೇಂದ್ರಚಂದ್ರನ ಸದಚ್ಛತನುಚ್ಛವಿ ಸಾಂದ್ರಚಂದ್ರಿಕಾ
ಪ್ರಸರಮದೀಕ್ಷಣೋತ್ಪಳಕಮುತ್ಸವವಾರ್ಧಿಗಮಂದಮಂದಮಂ
ಪೊಸಯಿಸೆ ಹರ್ಷಸಂಪದಮನೇಂ ಪರಿತೋಷವಿಶೇಷದಿಂ ಪ್ರಪೋ
ಷಿಸಿದನೊ ಚಿತ್ತಮಂ ವಿಬುಧವಿಶ್ರುತನಾ ವಸುಧೈಕಬಾಂಧವಂ || ೯೮
ಗದ್ಯಂ
ಇದು ನಿಖಿಳಭುವನಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರ ಪ್ರಸಾದ ವಾಚಾಮಹಿತ
ಕೇಶವರಾಜಾನಂದ ನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನ ಪುರಾಣದೊಳ್ ಭಗವಜ್ಜನ್ಮಾಭಿಷೇಕೋದ್ಯೋಗ ವರ್ಣನಂ
ತ್ರಯೋದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಚತುರ್ದಶಾಶ್ವಾಸಂ (೧)
ಕಂ || ಶ್ರೀಮದಮರಾಧಿಪತಿ ಸಕ
ಳಾಮಳಬೋಧಾಧಿಪತಿಯ ತನುಸಂಗತಿಯಿಂ
ದೇಮಾತೊ ಪೂತನಾದಂ
ಭೂಮಿನುತಂ ಪಂಚಪರಮಗುರುಪದವಿನತಂ || ೧
ಆಕೃತಿಯ ಕೋಮಳಾವಯ
ವಾಕೃತಿಯ ವಿಳಾಸದೇೞ್ಗೆಯಂ ನೋಡಿದನಾ
ನಾಕೇಶಂ ಸುರುಚಿರನಾ
ನಾಕೇಶಂ ಕೆದಱೆ ತೂಗುತುಂ ಮಸ್ತಕಮಂ || ೨
ವ || ಅಂತಾ ಪುರದರಂ ಪರಮನ ನಿರತಿಶಯರೂಪಸೌಂದರ್ಯಸಂಪತ್ತಿಯಂ ಸಹಸ್ರಲೋಚನಂಗಳಿಂ ನೀಡುಂ ನೋಡು ನಿರವಧಿಪ್ರೀತಿಕೌತುಕಾವದಾಚೇತೋನಿಕೇತನನಾಗಿ ಹಳಕಳಕುಳಿಶಜಳಜಸ್ವಸ್ತಿಕಾದಿ ಪ್ರಶಸ್ತಲಕ್ಷಣಲಕ್ಷಿತಂಗಳಪ್ಪ ತದೀಯ ಪದಪದ್ಮಯುಗಳ ಪದ್ಮರಾಗಮಣಿಗಳಿಂದಮೋರೊರ್ಮೆ ನಿಜಮೌಳಿಮಂಡನಮಾಂಗಳ್ಯಮುಮನೋ ರೊರ್ಮೆ ವಿಶಾಳಭಾಳಭೂಷಣವಿಶೇಷಮುಮನೋರೊರ್ಮೆ ಹೃದಯಪದಕಪದವಿಯು ಮನೊದವಿಸುತ್ತುಮಿಂತು ನಾಡೆಯುಂ ನಲಿದು –
ಕಂ || ದೇವಾಂಗಸ್ಪರ್ಶೋಚಿತ
ದೇವಾಂಗಾಮೂಲ್ಯವಸನದಿಂ ಛಾದಿಸಿದೈ
ರಾವಣವಾರಣರಮಣ ಮ
ಹಾವಿಪುಳ ಸ್ಕಂಧದೇಶದೊಳ್ ದಿವಿಜೇಶಂ || ೩
ವ || ಜಗತ್ತ್ರಯಪವಿತ್ರನಂ ಪ್ರಿಯಕಾರಿಣೀಪುತ್ರನಂ ಕುಂಕುಮಪಂಕಿಗಳ ನಿಜಾಂಕಪಂಕಜಾಸನದೊಳಿರಿಸಿ ತನ್ನ ಬೆನ್ನಂ ಸನ್ನುತ ಸಮುನ್ನತ ಘನಸ್ತನಭರಂಗಳವುಂಕಿ ಸೋಂಕುವಿನಮಿಂದ್ರಾಣಿಯುಮಂ ಕುಳ್ಳಿರಿಸಿದಾಗಳ್ –
ಕಂ || ಆನಂದದಿಂದೆ ನೆಗೞ್ದೀ
ಶಾನೇಂದ್ರಂ ರತ್ನದಂಡಮಂಡಿತಮಂ ಮು
ಕ್ತಾನಿರ್ಮಿತಲಂಬೂಷಮ
ನಾ ನಿಖಿಳಾಧಿಪತಿಗೆತ್ತಿದಂ ಸತ್ತಿಗೆಯಂ || ೪
ಚಮರರುಹಂಗಳನಧಿಕ
ಪ್ರಮೋದಭರದಿಂದಮಿಕ್ಕಿದರ್ ತೀರ್ಥಕರಂ
ಗಮಳಂಗಳನೆಸೆವ ಸನ
ತ್ಕುಮಾರ ಮಾಹೇಂದ್ರಕಲ್ಪದಿಂದ್ರರ ತಂದ್ರರ್ || ೫
ಸಾಮಾನಿಕಾಮರರ್ ಸ
ತ್ಪ್ರೇಮದೆ ವಿವಿಧಾಯುಧಂಗಳಂ ತಳೆದು ಜಗ
ತ್ಸ್ವಾಮಿಯನಳಂಕರಿಸಿದರು
ತ್ಸಾಮೋದ್ಭವಪತಿಯ ಸುತ್ತಲುಂ ಕರಮೆಸೆದರ್ || ೬
ಶ್ರೀಕರಮಂ ಭೃಂಗಾರಾ
ನೀಕಮನುತ್ಸವದೆ ವೈಜಯಂತೀಪ್ರಮುಖಾ
ಶಾಕನ್ಯಕೆಯರ್ ಪೊತ್ತರ್
ಲೋಕತ್ರಯಪತಿಯ ಮುಂದೆ ವಿಭ್ರಮವತಿಯರ್ || ೩
ರಥೋದ್ಧತೆ || ಪಾಳಿಕೇತನಕುಳಂಗಳಂ ಮರು
ತ್ಪಾಳಿಚಾರು ಕರಪಲ್ಲವಂಗಳಿಂ
ಲೀಳೆಯಿಂ ತಳೆದು ರಂಜಿಸಿತ್ತು ತ
ದ್ಬಾಳಕೋತ್ತಮನ ಮುಂದೆ ಸುತ್ತಲುಂ || ೮
ಕಂ || ಭಂಗಿವಡೆವಿನೆಗಮೋದಿನ
ಪಾಂಗೆಸೆವಾರಭಟಿಯಲ್ಲಿ ತತ್ಸಕಳ ಜಗ
ನ್ಮಂಗಳನ ಮುಂದೆ ಮುದದಿಂ
ಮಂಗಳಪಾಠಕತೆವೆತ್ತರರೆಬರಮರ್ತ್ಯರ್ || ೯
ವ || ಅಂತು ಕರಮೆ ಕೌತುಕಮೊದವೆ ಪರಮಗುರು ಭುಜಿಷ್ಠಭಾವಚತುರಮರಸಮಿತಿ ಶತಮಖಸಮನ್ವಿತಂ ಗಗನವಳಯಮಂ ವ್ಯಾಪಿಸಿನಡೆದು ಸುದರ್ಶನಂ ಸುದರ್ಶನನಗೇಂದ್ರ ಮನೆಯ್ದಿದಾಗಳ್ –
ಚಂ || ವನಸರಸೀವಿಹಾರಚತುರಂ ಸುರಭೀಕೃತಸರ್ವದಿಕ್ತಟಂ
ಘನಪಥವರ್ತಿ ಮಂದಗಮನಂ ಭ್ರಮರೋತ್ಸವಕಾರಿ ತಾಪಲೋ
ಪನಗುಣಧಾರಿ ತದ್ಭವ ಸಮೀರಣಮಂದಿದಿರ್ವಂದು ತೀಡಿತಂ
ದನಿಮಿಷರಂ ಮನಂಗೊಳಿಸಿದತ್ತು ಸುರೇಂದ್ರಗಜೇಂದ್ರಸನ್ನಿಭಂ || ೧೦
ಮ || ಅನಿಶಂ ನಾಲ್ದೆಸೆಯಲ್ಲಿ ನಾಲ್ಕೆಸೆವುವರ್ಹನ್ಯದಿರಂ ಬೇಱೆವೇ
ಱೆನೆ ವಿಭ್ರಾಜಿಪ ಭದ್ರಶಾಳಸಮಭಿಖ್ಯಂ ನಂದನಂ ಸಂದ ಸೌ
ಮನಸಂ ಪಾಂಡುಕಮೆಂಬ ರೂಢಿವಡೆದಾ ನಾಲ್ಕುಂ ಬನಂ ಸುತ್ತೆ ಚೆ
ಲ್ವನದೇಂ ತಾಳ್ದಿದುದೋ ನಿಳಿಂಪಗಜರಾಜತ್ಕಂದರಂ ಮಂದರಂ || ೧೧
ಕಂ || ಯೋಜನಲಕ್ಷೋನ್ನತಿ ತಾ
ರಾಜಾಳಸದಾ ಪ್ರದಕ್ಷಿಣೀಕೃತ ದೇವೋ
ರ್ವೀಜಸ್ಥಿತಿ ತನ್ನೊಳ್ ವಿ
ಭ್ರಾಜಿಸೆ ಸುರಸಮಿತಿಗಿತ್ತುದದು ಸಮ್ಮದಮಂ || ೧೨
ವ || ಅಂತು ಕಣ್ಗೆವಂದ ಮಂದರಾಚಳೇಂದ್ರಮಂ ವೃಂದಾರಕವೃಂದಮಮಂದಾನಂದ ದಿಂದಮೆಯ್ದೆ –
ಕಂ || ಪಾಂಡುಕವನಮಂ ಶಿಖಿಕೃತ
ತಾಂಡವಮಂ ಕಂಡು ತೀರ್ಥಂಕರವರಸವನೋ
ನ್ಮಂಡಿತಮಂ ಬಲವಂದುದ
ಖಂಡಿತ ಶೋಭಾನವದ್ಯಮಂ ತದ್ವನಮಂ || ೧೩
ವ || ತದನಂತರಂ ಪಾವನಮನಾ ವನಮನೊಳಪೊಕ್ಕು ಪೂರ್ವೋತ್ತರದಿಗ್ಭಾಗದೊಳ್ ತೊಳಗಿ ತೋರ್ಪ ಪಾಂಡುಕಶಿಳಾತಳದ ಸನ್ನಿಧಿಗೆ ತನ್ನಿಳಿಂಪನಾಯಕಂ ನಡೆದು –
ಕಂ || ಅದಱಗ್ರಭಾಗದೊಳ್ ಚೆ
ಲ್ವೊದವಿದ ಗಜವೈರಿಪೀಠಮಿರೆ ನೋಡಿ ತದ
ಗ್ರದೊಳಾ ಹರಿ ಬಿಜಯಂಗೆ
ಯ್ಸಿದನಿನನಂ ನೆಗೞೆ ಜಯಜಯ ಪ್ರಧ್ವಾನಂ || ೧೪
ಪೂರ್ವಾಭಿಮುಖಂ ಜಿನಶಿಶು
ಕರ್ವುರ ನಿಜದೇಹದೀಧಿತಿವ್ಯಾಪ್ತದಿಶಂ
ಸರ್ವಸ್ತುತನಾಗಳ್ ಕನ
ಕೋರ್ವೀಧರ ಶಿಖರದಂತೆ ಮಿಗೆ ಸೊಗಯಿಸಿದಂ || ೧೫
ಚಂ || ಸುರಪತಿ ರಾಗದಿಂ ಬೆಸಸೆ ವಾಯುಕುಮಾರಕನಲ್ಲಿ ಮೆಲ್ಲನೋ
ಸರಿಸದೆ ಬಂದು ಬೀಸಿ ಕಸವಂ ಕಳೆದಂ ಮೊದಲೊಳ್ ಬೞಿಕ್ಕವಾ
ದರದೆ ಲಸದ್ಬಳಾಹಕಕುಮಾರಕಜಾಳಕಮೋಳಿಯಿಂದೆ ಭೋ
ರ್ಗರೆದಮೃತಾಂಬುವಂ ಪರಿಮಳಾನ್ವಿತಮಂ ತಳಿದತ್ತು ಸುತ್ತಲುಂ || ೧೬
ವ || ಮತ್ತಮತ್ಯಂತಭಕ್ತಿಭಾವದಿಂ ಸಂಪ್ರಾಪ್ತ ಸದ್ಧರ್ಮಕಥಾಶ್ರವಣಂ ವೈಶ್ರವಣಂ ಮುನ್ನಮೆ ತನ್ನಾಕಿನಾಯಕಂ ಬೆಸಸೆ ಮಿಸುಪ ತುಚ್ಛ ತಚ್ಛಿಳಾಪಟ್ಟಮೆ ಕುಟ್ಟಿಮಮಾಗೆ ಶೋಣಮಾಣಿಕ್ಯ ಸ್ಥೂಣಶ್ರೇಣಿಶೋಭಿತಮುಂ ಹರಿನ್ಮಣಿ ಶಿಳಾಕಳಿತ ತುಲಾ ದಂಡಮಂಡಿತಮುಂ ಅತಿವ್ಯಕ್ತಮುಕ್ತಾನೀಕ ಸೌಕುಮಾರ್ಯಚ್ಛಾದ್ಯಹೃದ್ಯಯಂ ನಾನಾನೂನ ನೂತ್ನರತ್ನ ರಾಜಿತಭ್ರಾಜಿತ ವಿಚಿತ್ರಭಿತ್ತಿಭಾಗಮುಂ ನಿಜಶಿರಃ ಲಿಖಿತ ಲೇಖಲೋಕಾನೇಕವಿಧ ಧ್ವಜವ್ರಜವಿರಾಜಮಾನಮುಂ ನಯನಾನಂದಸ್ಯಂದಿ ವಂದನಮಾಳಾವಳೀವಿಳಸಿತಮುಂ ಮಣಿಭರ್ಮನಿರ್ಮಿತೋತ್ತುಂಗ ಭೃಂಗಾರಾದ್ಯಷ್ಟ ಮಂಗಳ ಸಂಗತಮುಂ ನವೀನ ದೇವಾಂಗದುಕೂಲಾದಿ ದಿವ್ಯವಸನ ಪ್ರಸರರಚಿತ ರುಚಿರ ವಿತತವಿತಾನಮುಂ ಪರಮಗುರು ಸವನಸಮುಚಿತ ವಿವಿಧೋಪಕರಣ ಪ್ರಶಸ್ತವಸ್ತು ವಿಸ್ತೀರ್ಣಮುಮೆನಿಸಿ ನಿಸದಮೆಸೆಯೆ ವಿರಚಿಸಿದ ಭುವನತ್ರಯಮಂಡನಾಭಿಷೇಕ ಮಂಡಪದಲ್ಲಿ –
ಕಂ || ಹರಿ ಹರಿಪದ ಸದನಂ ಭಾ
ಸುರ ಸುರಸಭೆ ಮೆಚ್ಚೆ ಜಿನನ ಜನನಾಭಿಷವಾ
ಚರಣೋಚಿತ ನಿಚಿತಾಳಂ
ಕರಣಮನಾಂತಂ ಸಮಸ್ತ ವಿಬುಧಾಭರಣಂ || ೧೭
ಹರಿಚಂದನ ಘನಚರ್ಚಾ
ಪರಿಷ್ಕೃತಾಂಗಂ ಶಶಾಂಕನಾಂಗತರಂಗೋ
ತ್ಕರಧವಲಧೌತದಿವ್ಯಾಂ
ಬರಾಂತರೀಯಂ ಪ್ರಮೋದಪುಳಕಿತಕಾಯಂ || ೧೮
ತರಳತರಮೌಕ್ತಿಕೋತ್ಕರ
ವಿರಾಜಿತ ಬ್ರಹ್ಮಸೂತ್ರನುದ್ಗತ ಭಾಭಾ
ಸುರರತ್ನರುಕ್ಮ ವಿರಚಿತ
ಸುರುಚಿರ ಕಟಕಾಂಗುಳೀಯಕರಕರಶಾಖಂ || ೧೯
ಅತಿಬಹಳಪರಿಮಳಾಮೋ
ದಿತ ಸಕಳದಿಗಂತರಾಳ ಕಳ್ಪಕುಜಾತ
ಪ್ರತಿ ನವವಿಕಸಿತಸುಮನ
ಸ್ತರಿರಚನಾರುಚಿರಶೇಖರಂ ಕರಮೆಸೆದಂ || ೨೦
ವ || ಅನಂತರಮಾಘನವಾಹನಂ ಘನವಾಹನಾಯುಧ ವಧೂಸಮೇತರುಂ ಸಮಯಸಮುಚಿ ತಾಳಂಕರಣೋಪೇತರುಂ ಪರಮಪ್ರಮೋದರಸವಶೀಕೃತಚೇತರುಮಪ್ಪ ಸುರೇಶ ಹುತಾಶ ಕೀನಾಶ ನಿರುತಿ ವರುಣ ಸಮೀರಣ ವೈಶ್ರವಣ ಫಣಿಭೂಷಣ ಫಣಿರಮಣ ತಾರಾರಮಣರೆಂಬ ದಿಶಾರಮಣರಂ ಬೇಗದಿಂ ಬರಿಸಿ ದಶದಿಸೆಯೊಳಮಿರಿಸಿ ಬೞಿಯಮೊಳಗಣ ಚತುರ್ದಿಶೆಗಳೊಳ ವಾರಣಾಚ್ಯುತೇಂದ್ರ ಪ್ರಮುಖರಪ್ಪ ಕಳ್ಪಾಮರರುಮಂ ಚಮರವೈರೋಚನಪ್ರಮುರಪ್ಪ ಭವನಾಮರರುಮಂ ಚಂದ್ರಾದಿತ್ಯ ಪ್ರಮುಖರಪ್ಪ ಜ್ಯೋತಿಷ್ಕಾಮರರುಮಂ ಸತ್ಪುರುಷಮಹಾಪುರುಷ ಪ್ರಮುಖರಪ್ಪ ವ್ಯಂತರಾಮರರುಮನಿರಿಸಿ ತಾನುಮೀಶಾನೇಂದ್ರನುಂ ದಕ್ಷಿಣೋತ್ತರಾಭಿಮುಖರಾಗಿ –
ಕಂ || ತುಂಗತರಂಗಳನುತ್ಪೀ
ಠಂಗಳನಾನಂದದಿಂದಳಂಕರಿಸಿದರು
ತ್ತುಂಗಗುಣಂಗಭಿಷವ ಸ
ನ್ಮಂಗಳಮಂ ಸಂಗಳಿಪ್ಪ ಸಂಭ್ರಮದಿಂದಂ || ೨
ಪ್ರಣವೋಚ್ಚಾರಣಪೂರ್ವ
ಪ್ರಣೀತ ನಾಂದೀಸ್ತವಂಗಳಂ ಪೃಥುಕೃತ ಸ
ತ್ಪ್ರಣವನರತಿ ಗಂಭೀರ
ಪ್ರಣಾದದಿಂದೋದಿದರ್ ಮರುದ್ಗಣರಮಣರ್ || ೨೨
ಘನಪಟಳದ ನಿನದಮುಮಂ
ವನಧಿಯ ನಿನದಮುಮನೊಂದುಮಾಡಿದ ತೆಱದಿಂ
ದನವಧಿ ಸುರದುಂದುಭಿರವ
ಮನುಗತ ಜಯಜಯ ನಿನಾದಮೊದವಿದುದಾಗಳ್ || ೨೩
ಚಂ || ಸುರತರುಪಲ್ಲವಂ ಸುರಕುಜಪ್ರಸವಂ ಸುರಭೂಜಚರ್ಚೆ ಭಾ
ಸುರ ಬಿಸಸೂತ್ರಮೆಂಬಿವಱಿನೊಪ್ಪಿ ವಿನಿರ್ಮಳ ತೀರ್ಥವಾರಿ ಸ
ದ್ಭರಿತೆಮೆನಿಪ್ಪ ಹೇಮಮಯಕುಂಭಚತುಷ್ಟಯಮಂ ಪ್ರಮೋದದಿಂ
ದಿರಿಸಿದನಂದು ಕಣ್ಗೆಸೆಯೆ ಕೋಣಚತುಷ್ಟಯದಲ್ಲಿ ವಾಸವಂ || ೨೪
ಕಂ || ಭೂರಿತರ ಕಾಂತಿಸಂತತಿ
ರಾರಾಜಿತ ವಿತತದೀಪಕಳಿಕಾಕುಳದಿಂ
ನೀರಾಜಿಸಿದಂ ಹರಿ ಜಿನ
ದಾರಕನಂ ಭವ್ಯನಿಕರನಿಸ್ತಾರಕನಂ || ೨೫
ಮಿಗೆ ಭವ್ಯ ಸಸ್ಯಸಂಪ
ತ್ತಿಗೆ ಕಾರಣಮೆನಿಪ ಮುಗಿಲ ಬಳಗಮಿವೆಂಬಂ
ತೊಗೆದುವು ಹರಿತಾಂ ನಿರವಿಸೆ
ನೆಗೞ್ದಗುರ ಮಗಮಗಿಸಿ ಸೊಗಯಿಪ ಕರ್ವೊಗೆಗಳ್ || ೨೬
ಸುಮನೋಕ್ಷತ ಚಂದನಯುತ
ಕಮನೀಯ ಜಳಂಗಳಿಂದಮಿಂದ್ರರ್ ಕೊಟ್ಟ
ರ್ಘ್ಯಮನರ್ಘಗುಣನಮುಂದೊ
ಪ್ಪಮನಾಂತುದು ವಿನಯವಿನತ ತಾರಾವಳಿವೋಲ್ || ೨೭
ಮ || ಸ್ರ || ಸುಮನೋದಾಮಂಗಳಂ ಕೋಮಳಫಳಕುಳಮಂ ದೂರ್ವೆಯಂ ದರ್ಭಮಂ ಗಂ
ಧಮನಾದಂ ಶೋಭೆವೆತ್ತಕ್ಷತಮನೆಸೆವಸಾನ್ನಾಯ್ಯಮಂ ಮತ್ತಮತ್ಯು
ತ್ತಮ ಪೂಜಾಯೋಗ್ಯ ವಸ್ತೂತ್ಕರಮನಮರಕಾಂತಾ ಸಮೇತಂ ಶಚೀದೇ
ವಿ ಮರುನ್ನಾಥಂಗೆ ನೀಡುತ್ತಿರೆ ಸೊಗಯಿಸಿತಾ ಸಂಭ್ರಮಂ ಕಣ್ಗಳುಂಬಂ || ೨೮
ಚಂ || ಪೆಱಉದಕಂಗಳೀ ತ್ರಿಜಗದೀಶನ ಮಜ್ಜನದುಜ್ಜುಗಕ್ಕದೇಂ
ನೆಱೆವುದೆ ಪಂಚಮಾಂಬುನಿಧಿಸಂಚಿತ ನಿರ್ಮಳಭೂರಿವಾರಿಗಳ್
ನೆಱೆವವೊಲೆಂದು ವಜ್ರಿ ಬೆಸಸುತ್ತಿರೆಯಲ್ಲಿವರಂ ಸುರೋತ್ಕರಂ
ಮೆಱೆದುದು ಪಂತಿಗಟ್ಟಿಯೆರಡುಂ ದೆಸೆಯೊಳ್ ಸಮುಪಾತ್ತಸಂಭ್ರಮಂ || ೨೯
ಸುರುಚಿರ ಶಾತಕುಂಭಮಯ ಕುಂಭಚಯಂಗಳನೆತ್ತಿ ನೆತ್ತಿಯೊಳ್
ಕರಶಿಖರಂಗಳೊಳ್ ಕರತಳಂಗಳೊಳಾಂತು ನಿತಾಂತರಾಗದಿಂ
ಸುರತತಿ ದುಗ್ಧವಾರಿಧಿಯ ವಾರಿಗಳಂ ತರೆ ದೇವರಾಜನಾ
ದರದೊಳೆ ಮಾಡಿದಂ ಜಿನವರಂಗೆ ಲಸಜ್ಜನನಾಭಿಷೇಕಮಂ || ೩೦
ಹರಿ ಪರಮಂಗೆ ಭೋರ್ಗರೆದು ಮಾೞ್ಪಭಿಷೇಕದ ಚೆಲ್ವು ಕಣ್ಗೆ ಬಂ
ದುರುತರ ದೇವದುಂದುಭಿರವಂ ಕಿವಿಗುಣ್ಮುವ ದುಗ್ಧವಾರಿ ಶೀ
ಕರತತಿ ಮೆಯ್ಗೆ ಬಾಯ್ಗೆ ಜಯವಾಕ್ಸುಧೆ ನಾಸಿಕೆಗಾಸ್ಫುರತ್ಪಯಃ
ಪರಿಮಳಮೀಯೆ ಸಮ್ಮದಮನೇಂ ನಲಿದತ್ತೊ ಸುರೋತ್ಕರಂ ಕರಂ || ೩೧
ಸ್ರ || ಕ್ಷೀರಾಂಭೋರಾಶಿ ದೇವಾವಳಿ ಮೊಗೆಯೆ ಮಹಾಕುಂಭಸಂದೋಹದಿಂ ನಿ
ರ್ನೀರಂ ತಾನಾಯ್ತು ನಾನಾಮರಸಮಿತಿ ವಿಮಾನಂಗಳಾಪೂರದೊಳ್ ಡಿಂ
ಡೀರಶ್ರೀವೆತ್ತುವೇನದ್ಭುತಮೊ ಹರಿಕೃತಂ ಜೈನಜನ್ಮಾಭಿಷೇಕಂ || ೩೨
ಕಂ || ಇಂಗಡಲ ತಾಯ್ಮಣಲ್ ಬೆ
ಳ್ದಿಂಗಳ ಬಯಲಂತೆ ವಿಶದಮಾಗೆ ಸುರೌಘಂ
ಪೊಂಗೊಡದಿಂದಡಕಿದುದು ಜಿ
ನಂಗಭಿಷವಸಮಯ ಸಮುಚಿತಾಮೃತ ಜಳಮಂ || ೩೩
ಚಂ || ತ್ರಿಭುವನವಲ್ಲಭಂಗೆ ಜನನೋತ್ಸವದೊಳ್ ಹರಿಮಾಡೆ ರೂಢಿವೆ
ತ್ತಭಿಷವಣಪ್ರಪಂಚಮನದಾರ್ ಗಳ ಬಣ್ಣಿಪರೊಂದೆ ಜಿಹ್ವೆಯಿಂ
ಶುಭರಸನಾಸಹಸ್ರಯುಗಮುಳ್ಳ ಫಣೀಶ್ವರನುಂ ಪೊದೞ್ದ ತ
ದ್ವಿಭವವಿಶೇಷಮಂ ನೆಱೆಯೆ ವೀಕ್ಷಿಸಿ ಕೀರ್ತಿಸಲಾರನೆಂಬಿನಂ || ೩೪
ಚಂ || ಎನಿತು ಭುಜಂಗಳಂ ತಳೆದನಿಂದ್ರನೆನಿತ್ತು ಘಟಂಗಳಂ ಸಮಂ
ತನಿಮಿಷಕೋಟಿ ನೀಡಿದುದನಿತ್ತಮೃತಾಬ್ಧಿಯವಾರಿ ತೀರ್ದುವೆಂ
ದನುಮಿಸಲಾವನುಂ ನೆಱೆಯನೆಂಬಿನಮದ್ಭುತಮಾದ ಜನ್ಮಮ
ಜ್ಜನದೊಳೆ ತಜ್ಜಿನಾರ್ಭಕನಕಂಪನನಿರ್ದನದೇಂ ಬಲಾಢ್ಯನೋ || ೩೫
ಮ || ಅದನೇವಣ್ಣಿಪೆನಣ್ಣ ಕಣ್ಣಱಿದು ದೇವಾನೀಕಮಲ್ಲಲ್ಲಿ ತ
ಪ್ಪದೆ ತಂತಮ್ಮ ನಿಯೋಗದೊಳ್ ನೆಗೞ್ದುದುರ್ವೀಮಂಡಳಂ ಮೇರೆದ
ಪ್ಪಿದ ದುಗ್ಧಪ್ಪವದಲ್ಲಿ ಮೆಯ್ಗರೆದುದಾಶಾಭಿತ್ತಿಗಳ್ ವಾದ್ಯನಾ
ದದೆ ನಿರ್ಭಿನ್ನತೆವೆತ್ತುವಿಂತೆಸೆದುದಾ ಜನ್ಮಾಭಿಷೇಕೋತ್ಸವಂ || ೩೬
ಶಾ || ಮೂಱುಂ ಲೋಕದ ಮಂಗಳೊತ್ಕರದ ಸರ್ವಾಸಾರಮೊಂದಾಗಿ ಮೆ
ಯ್ದೋಱಿತ್ತಾವಗಮಿಲ್ಲಿ ತಾನೆನಿಪ ಪೆಂಪಂ ತಾಳ್ದಿ ನೋೞ್ಪರ್ಗದೇಂ
ಬೀಱಿತ್ತೋ ಪರಮಪ್ರಮೋದರಸಮಂ ಸದ್ಭಕ್ತಿಯಂ ಸ್ವಾಂತದೊಳ್
ಪೇಱಿರ್ದಾ ಮಘವಂ ವಿನಿರ್ಮಿಸಿದ ತಜ್ಜನ್ಮಾಭಿಷೇಕೋತ್ಸವಂ || ೩೭
ವ || ಅನಂತರಂ –
ಕಂ || ಮಿಸುಗುವ ವರ್ಣಾನ್ನದೆ ದೀ
ಪಸಮೂಹದೆ ತತ್ಫಳಪ್ರತಾನದೆ ರಾರಾ
ಜಿಸೆ ಜಿನಶಿಶುವಂ ನೀರಾ
ಜಿಸಿ ಸಂತಸದಂತನೆಯ್ದಿದಂ ಸುರರಾಜಂ || ೩೮
ಉ || ಮಂಗಳಗೀತವಾದ್ಯನಿನದಂಗಳಶೇಷದಿಶಾತಟಂಗಳೊಳ್
ಪೊಂಗಿರೆ ಪೊಂಗೊಡಂಗಳನನೇಕ ಸುಗಂಧ ವಿಮಿಶ್ರಿತಾಂಬು ಪೂ
ರ್ಣಂಗಳನಾಂತು ಪೀವರ ಭುಜಾವಳಿಯಿಂದಭಿಷೇಕಮಂ ಜಿನೇಂ
ದ್ರಂಗೆ ಸುರೇಂದ್ರನಂದು ನೆಲೆವೆರ್ಚಿದ ಸಮ್ಮದದಿಂ ನಿಮಿರ್ಚಿದಂ || ೩೯
ಕಂ || ಪರಮಜಿನತನುವಿನಿರ್ಗತ
ಪರಿಮಳದೊಳ್ ಬೆರಸಿ ಕಂಪು ನೂರ್ಮಡಿಸೆ ಮನೋ
ಹರಮಾದ ಗಂಧಜಳಮಂ
ಧರಿಯಿಸಿದುದು ಶಿರದೊಳೆಸೆದು ಸುರನಿಕುರುಂಬಂ || ೪೦
ಸಂಪನ್ನಭಕ್ತಿಯುಕ್ತ ನಿ
ಳಿಂಪವಧೂವಿತತಿ ವಿಮಳಗಂಧೋದಕದಿಂ
ಸಿಂಪಿಣಿಯನೆಸಗಿ ನಿಜತನು
ವಂ ಪುಳಕಕುಳಕ್ಕೆ ಮಾಡಿದತ್ತಾಶ್ರಯಮಂ || ೪೧
ಚಂ || ವರಸುಖಕಾರಿಯಂ ಮಳವಿದಾರಿಯನಾಜಿಗಂಧವಾರಿಯಂ
ಪಿರಿದನುರಾಗದಿಂ ಚತುರಮರ್ತ್ಯಚಯಂ ನಿಜದೇಹಯಷ್ಟಿಯೊಳ್
ಕರತಳದಿಂದೆ ಕೊಂಡು ತಳೆದಿಂದು ಕೃತಾರ್ಥರೆವಾದೆವೆಂದು ಸಂ
ಸರಣದ ತಾಪಮೆಂ ಕಳೆದೆವೆಂದೆ ವಲಂ ನಲಿದತ್ತು ಸುತ್ತಲುಂ || ೪೨
ಕಂ || ಶಚಿ ಪರಮನ ತನುಜಲಕಣ
ನಿಚಯಮನಾತ್ಮೀಯಪಾಣಿಪಲ್ಲದ ಧೃತದಿಂ
ಶುಚಿತಮ ಮೃದುತಮ ದೇವಾಂ
ಗಚೇಳದಿಂ ತೊಡೆದು ತುಡಿಸಿದಳ್ ತುಡುಗೆಗಳಂ || ೪೩
ಮ || ನಿರಳಂಕಾರವಿರಾಜಮಾನ ಜಿನನಂಗಶ್ರೀಯ ಸಂಸಂಗದಿಂ
ಪಿರಿದುಂ ಶೋಭೆಗೆ ಸಂದುವಂದು ಶಚಿ ತಂದಾನಂದದಿಂದಿಕ್ಕಿದಾ
ಭರಣಂಗಳ್ ಚರಣಂಗಳೊಳ್ ಕಟಿಯೊಳಾ ಹಸ್ತಂಗಳೊಳ್ ಮಸ್ತದೊಳ್
ಕೊರಲೊಳ್ ಕರ್ಣಯುಗಂಗಳೊಳ್ ಬೆರಲೊಳುದ್ಯದ್ರತ್ನವೈರಾಜಿಗಳ್ || ೪೪
ಕಂ || ಅಂಜನರಹಿತನ ಲೋಚನ
ಕಂಜಮನಾ ಕಂಜವದನೆ ಮುದದಿಂ ಸೊಗಯಿ
ಪ್ಪಂಜನರೇಖೆಗಳಿಂದಂ
ರಂಜಿಸಿ ಭಂಜಿಸಿದಳಾತ್ಮದುರಿತಾಂಜನಮಂ || ೪೫
ಎಸೆವಾ ಶಿಶುವಿನ ನೊಸಲೊಳ್
ಬಿಸಜಾನನೆ ನಿಸದಮೆಸೆದು ಪೊಸಕಜ್ಜಳದಿಂ
ಪೊಸಯಿಸಿ ಮಿಸುಗುವ ತಿಳಕಮ
ನಸದಳಮೊಳಕೊಂಡಳಿಂದ್ರಸತಿ ಸಂತಸಮಂ || ೪೬
ವ || ಆ ಪ್ರಸ್ತಾವದೊಳ್ –
ಚಂ || ಅಮಳಜಳಂಗಳಿಂ ಸುರಭಿಗಂಧದಿನಕ್ಷತದಿಂ ಪ್ರಸೂನದಿಂ
ದಮೃತಮಯಾನ್ನದಿಂ ಜ್ವಲಿತದೀಪಕಳಾಪದಿನುದ್ಘಧೂಪದಿಂ
ವಿಮಳ ಫಳಂಗಳಿಂ ಚಮರಜಾದಿ ಸಮಸ್ತ ಸುವಸ್ತುವಿಂ ಜಿನ
ಕ್ರಮಕಮಳಂಗಳಂ ಪದೆದು ಪೂಜಿಸಿ ರಾಜಿಸಿದಂ ಸುರೇಶ್ವರಂ || ೪೭
ವ || ಅನಂತರಮನಘಸ್ತವನೋನ್ಮುಖಂ ಶತಮುಖಂ ತದಭಿಮುಖಂ ನಿಕಳ ಸುರಸಮಾಜ ಪ್ರಮುಖಂ ಸುಮುಖನಾತ್ಮೀಯನಿಟಿಳತಟಘಟಿತಕರಕಮಲಕುಟ್ಮಳನಾಗಿ
ಪೂರ್ವವಿಳಂಬಿತಂ || ಜಯಜಯಾಪಕರಘನೌಘವಿಭಾವಸೋ
ಜಯಜಯೋದ್ಯತಖರ್ವ ವಪುರ್ವಸೋ
ಜಯಜಯಾಶ್ರಿತವಾಂಛಿತ ಕೃದ್ವಸೋ
ಜಯಜಯಾಮಿತ ಸೌಖ್ಯ ಜನಾವ ಮಾಂ || ೧
ಜಯಜಯಾಖಿಳಲೋಕಶಿಖಾಮಣೇ
ಜಯಜಯಾಮಿತ ಚಿಂತಿತ ಕೃನ್ಮಣೇ
ಜಯಜಯಾತ್ಮ ಕುಲಾಬ್ಜ ನಭೋಮಣೇ
ಜಯಜಯೇಶ ಮಮಾಂಶು ವಿಧೇಶಹಿಂ || ೨
ಜಯಜಯಾಂಗ ಭವಾವನಿಭೃತ್ಪವೇ
ಜಯಜಯೋದ್ಧತ ಮೋಹತಮೋರವೇ
ಜಯಜಯಾನುಪಮಾನ ಮಹಾಕವೇ
ಜಯಜಯಾಭವ ಮೇ ಭವವಾಕ್ಷಿಪೇಃ || ೩
ಜಯಜಯಾಮಳಬೋಧ ಪಯೋನಿಧೇ
ಜಯಜಯೋತ್ಸವಕೃನ್ನಿಜಸನ್ನಿಧೇ
ಜಯಜಯಾನತವಿಶ್ವತಪೋನಿಧೇ
ಜಯಜಯೇನಕುರುಷ್ಟ ಮದೀಪ್ಸಿತಂ || ೪
ಜಯಜಯಾಮೃತಮಾಕೃತ ಸಂಗತೇ
ಜಯಜಯಾರ್ಜಿತ ಸದ್ಗುಣತೆಸಂಹತೇ
ಜಯಜಯೋಜ್ಜ್ವಳಕೀರ್ತಿ ರಮಾಪತೇ
ಜಯಜಯೋದ್ಧುರ ಮಾಂ ಜಿನ ಸಂಸೃತೇಃ || ೫
ವ || ಎಂದನೇಕ ಪವಿತ್ರಸ್ತೋತ್ರಂಗಳಿಂ ಸ್ತುತಿಯಿಸಿ ಮಘವನಘಹರನನುರದೊಳುರುಮುದದಿನ ಮುರ್ಚಿ ಬಿಚ್ಚತಂ ನಲಿವ ನಿಳಿಂಪನಿಕರಮಂ ಮರಲ್ಚಿ ಮೇರುವಿಂ ಮೇರೂಪಮಮಾದೈ ರಾವಣ ವಾರಣಾಧಿಪತಿಯ ಚಾರುತರಸ್ಕಂಧದೇಶಕ್ಕೆ ಬಂದು ದಕ್ಷಿಣಾಭಿಮುಖನಾಗಿ ಮುನ್ನಿನಂತೆ ಸನ್ಮಾರ್ಗಪ್ರಭಾವಕಂ ಸನ್ಮಾರ್ಗಂಬಿಡಿದು ನಡೆವಾಗಳ್ –
ಕಂ || ಬಹುಳತರ ಶಂಖಘಂಟಾ
ಕಹಳಾಢಕ್ಕಾಮೃದಂಗ ದುಂದುಭಿರವಮುಂ
ಬಹುಜಯಜಯರವಮುಂ ದಿ
ಕ್ಕುಹರಮನಾವರಿಸಿದತ್ತು ಸವಿಯತ್ತಳಮಂ || ೪೮
ವ || ಅಂತು ಸುರಸವೃತ್ತಿಯಿಂ ಸುರಸಮಿತಿವೆರಸು ಸುರರಾಜಂ ಸುರಸರಣಿಯೊಳ್ ನಡೆದು ಧರಣಿತಳಕ್ಕವತರಿಸಿ ಭುವನತ್ರಯಗುರುವಿನ ಬರವಿನೊಸಗೆಯೊಳ್ ನಿಸದಮೆನಿಪ ಪಸದನಂಗೊಂಡು ಸಕಳವಸುಮತೀವಳಯವಿಳಾಸಿನೀಕನತ್ಕನಕಕುಂಡಳಮೆನಿಸಿ ಮನಸಿಶಯನ ಜಯನ ಮಂದಿರಸೌಂದರ್ಯಮನೊಳಕೊಂಡ ಕುಂಡಪುರಮಂ ಪರಮ ಪುರುಷಪುರಸ್ಸರಂ ಪುರಂದರಂ ಉರುತರಪ್ರಮೋದದಿಂ ಪೊಕ್ಕು ಸುರವರೂಥಿನೀ ಸನಾಥಂ ಮಾಡಿ ನಡೆವಾಗಳ್ –
ಚಂ || ಸುರುಚಿರ ಪಾರಿಜಾತಕುಸುಮಸ್ತಬಕಂಗಳನುಜ್ವಳಾಕ್ಷತೊ
ತ್ಕರ ಹರಿಚಂನದ್ರವಯುತಂಗಳನಂಜುಳಿಯಿಂದೆ ತಾಳ್ದಿ ಬಂ
ದುರುತರ ಭಕ್ತಿಯಿಂ ತ್ರಿಭುವನಪ್ರಭುಗಿತ್ತು ಸದರ್ಘ್ಯಮಂ ನಮ
ಸ್ಕರಿಸುತುಮಿರ್ದುದುತ್ಪುಳಕ ಬಾಷ್ಪಚಯಂ ವರಪೌರಸಂಚಯಂ || ೪೯
ಕಂ || ಲಲನಾಜನಮನಿತಂ ನಿಜ
ವಿಲೋಳ ಲೋಚನಮರೀಚಿನಿಚಯದೆ ರತ್ನಾ
ವಲಿ ದೀಪಕಳಾಪದೆ ಮಂ
ಗಲನಿಳಯನನಂದು ನಿವಳಿಸಿತ್ತತಿಮುದದಿಂ || ೫೦
ವ || ಅಂತು ಪೌರಾನುರಾಗಸಾಗರಂ ಕ್ಷೋಭಿಸುತ್ತುಮಿರೆ ಮಹಾವಿಭೂತಿಯಿಂ ಪೋಗಿ ಭೂತಳೇಶ್ವರನಿಕೇತನಮನುತ್ಕೇತನಮನೊಳಪೊಕ್ಕು ಕರಿವರಾಗ್ರದಿಂ ಧರಾತಳಕ್ಕವತರಿಸಿ ಮುನ್ನಮೆ ತನ್ನ ಬೆಸದಿಂ ಸುರಶಿಲ್ಪಿ ಕಲ್ಪಿಸೆ ಅನಲ್ಪಶೋಭಾಸ್ಥಾನಮಾದಾಸ್ಥಾನಮಹಾ ಮಂಡಪದೆ ಮಧ್ಯರಂಗೋತ್ತುಂಗ ನಾನೂನೂನ ನೂತ್ನರತ್ನ ರಚಿತ ರಂಜಿತ ಕುಂಜರಾರಿ ವಿಷ್ಟರದೊಳಾವಿಬುಧಜನಕಳ್ಪವಿಷ್ಟರಂ ತ್ರಿವಿಷ್ಟಪಸದೀಶ್ವರನನಗಣ್ಯ ಪುಣ್ಯನನಸದೃಶಲಾವಣ್ಯನನಸಮಗುಣವರೇಣ್ಯನನಶೇಷ ಲೋಕಶರಣ್ಯನನೞ್ಕಱಿಂ ಬಿಜಯಂಗೆಯ್ಸುವುದುಂ ಆ ಪ್ರಸ್ತಾವದೊಳ್-
ಕಂ || ಮಾಯಾನಿದ್ರಭರಮುಂ
ಮಾಯಾಶಿಶುವುಂ ಕುಮಾರ್ಗಿಗಳ ತತ್ವದವೋಲ್
ಮಾಯಾಮವಾಗೆ ಜಿನೇಶನ
ತಾಯುಂ ತಂದೆಯುಮತೀವ ಸಂಭ್ರಮದಿಂದಂ || ೫೧
ಪರಿತಂದು ಸಕಳ ಜಗದೀ
ಶ್ವರನಂ ನಿಜತನಯವರನನತ್ಯಾದರದಿಂ
ಪರಿವೀಕ್ಷಿಸಿ ಪರಮಾನಂ
ದರಸಾರ್ಣವದೊಳಗೆ ನೀಡುಮೋಲಾಡಲೊಡಂ || ೫೨
ಆ ಜಿನಪನ ಜನನುತ ಜನ
ನೀಜನಕರನಿರಿಸಿ ರತ್ನಪೀಠದೊಳಿಂದ್ರಂ
ಪೂಜಿಸಿದಂ ದಿವ್ಯಾಂಬರ
ರಾಜಿತ ಭೂಷಾನುಲೇಪ ಮಾಲ್ಯಾದಿಗಳಿಂ || ೫೩
ವ || ಅನಂತರಂ –
ಮ || ಗುರುವಾದಂ ಭುವನತ್ರಯಕ್ಕೆ ಮಿಗೆ ಪೆಂಪಂ ತಾಳ್ದಿದೀದೇವನೀ
ಗುರುವಿಂಗಂ ಗುರುವಾದಿರಿಂತು ಪರಮಾಗಣ್ಯಕ್ಕೆ ಪುಣ್ಯಕ್ಕೆ ನೋಂ
ತರದಾರೀ ಭುವನಾಂತರಾಳದೊಳೆ ನಿಮ್ಮಂತೆಂದು ದೇವೇಂದ್ರನಾ
ದರದಿಂದಂ ಪೊಗೞ್ದಂ ಜಿನೇಂದ್ರನ ಲಸನ್ಮಾತಾಪಿತೃದ್ವಂದ್ವಮಂ || ೫೪
ಉ || ವಂಚಿಸಿ ನಿಮ್ಮನಿಂದು ಭವದೀಯ ತನೂಜನನಸ್ಮದೀಶನಂ
ಕಾಂಚನಭೂಧರಕ್ಕೆ ಪದೆದುಯ್ದು ಸಮಸ್ತಸುರಾನ್ವಿತಂ ಲಸ
ತ್ಪಂಚಮವಾರಿರಾಶಿಜಳದಿಂದಭಿಷೇಚಿಸಿ ಬಂದೆನೆಂದು ಶ
ಕ್ರಂ ಚತುರೋಕ್ತಿಯಿಂದವರ್ಗೆ ಪೇೞ್ದು ಸಮುತ್ಸವಮಂ ನಿಮಿರ್ಚಿದಂ || ೫೫
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಚತುರ್ದಶಾಶ್ವಾಸಂ (೨)
ವ || ಆಗಳ್ –
ಕಂ || ದ್ಯುಚರ ಖಚರಾವನೀಚರ
ನಿಚಯಂ ನಿಚಿತಪ್ರಮೋದಭರದಿಂ ಪುರದೊಳ್
ಸುಚತುರ ಗೀತಾತೋದ್ಯ
ಪ್ರಚುರಂ ನರ್ತಿಸುತುಮಿರ್ದುದತಿಕೌತುಕದಿಂ || ೫೬
ಉ || ಗೊಂದಳದಿಂದೆ ನರ್ತಿಸುವಶೇಷಜನಂಗಳ ಭಂಗಿ ಲೀಲೆಯಂ
ಮುಂದಿಡೆ ಭಕ್ತಿಬೋಧಿತಮನಂ ಜಿನರಾಜನ ಮುಂದೆ ತಾನುಮಾ
ನಂದದ ನರ್ತನಕ್ಕೆ ಬಗೆದಂದು ಪುರಂದರನಂದು ವಿಕ್ರಿಯಾ
ನಂದಿತ ಶಕ್ತಿಸಂಘಟಿತ ನಾಟಕಪೇಟಕಮಂ ನಿಮಿರ್ಚಿದಂ || ೫೭
ವ || ಅಂತಾ ಕಳಾಕಾಂತಂ ಸರಸನರ್ತನವೈಚಿತ್ಯ್ರವಿಶಾರದಂ ನೀರದರಥಂ ಪ್ರಥಿತರಸಭಾ ವಾಭಿನಯಾದ್ಯೇಕಾದಶ ನಾಟ್ಯಂಗಳೊಳ್ ನೆಱೆದು ನಾಟಕಾದಿ ದಶರೂಪಕಂಗಳೊಳ್ ಬೆಡಂಗುವಡೆದ ಸಮವಕಾರರೂಪಕಮನುಜ್ಜುಗಿಸಿ ತತ್ಸಾಮಗ್ರೀ ಸಮಗ್ರನುಂ ತತ್ಸಮಯ ಸಮುಚಿತ ನೇಪಥ್ಯಮಂ ಸಮುಪಚರಿತಾಮಂದ ನಾಂದೀ ಪ್ರಸ್ತಾವ ಚಾರುಭಾರತೀಕಾ ಚಾರನುಂ ಯವನಿಕಾಪಸರಣಸಂಗತರಂಗಪ್ರವೇಶನುಂ ಋಜ್ವಾಗತ ಸ್ಥಾನದತ್ತ ಪ್ರಸೂನಾಂಜಳಿನಿಕ್ಷೇಪನುಂ ಮಂಗಳಪದಪಠನ ಪ್ರಾಪ್ತಪ್ರಸ್ತಾವನನುಂ ವಿಹಿತಪೂರ್ವ ರಂಗಪ್ರಸಂಗನುಂ ಸಮಾಸಾದಿತ ಭಾರತೀವೃತ್ತಕನುಂ ಯುಕ್ತ ಗೀತಾತೋದ್ಯಲಲಿತ ನೃತ್ಯನಿಯತನುಂ ಅಂಗಿಕವಾಚಿಕಾಹಾರ್ಯಕಸಾತ್ವಿಕಾಭಿಮುಖ್ಯ ಚತುರಭಿನಯಚತುರನುಂ ವಿಭಾವಾನುಭಾವ ಸಾತ್ವಿಕಭಾವ ವ್ಯಭಿಚಾರಿಭಾವಾಭಿನಯಪರಿಪುಷ್ಪ ರಸವಿಶಿಷ್ಟ ಸ್ಥಾಯಿಭಾವನುಂ ಮತ್ತು ಗೃಹೀತಾರಭಟೀವೃತ್ತಿ ವಿಸ್ತಾರಿತ ತಾಂಡವಾಡಂಬರನುಂ ನಿಜಾನುಗತ ಸಮುತ್ಸವಾರಬ್ಧ ನಾನಾಮರೀಚಿ ವಿಚಿತ್ರನರ್ತನನುಮಾಗಿ –
ಕಂ || ಸಕಳಜನನಯನಹೃದಯ
ಪ್ರಕರಮನೋರಂತೆ ತಣಿಪಿದಂ ಜಿನಸಭೆಯೊಳ್
ಸುಕೃತನಿದಾನಂ ಸಂಗೀ
ತಕ ವಿಕಸನದಿಂದ್ರಮಿಂದ್ರನುದಿತಾನಂದಂ || ೫೮
ನಿರುಪಮನಾಟ್ಕರಸಾಮೃತ
ವರವರ್ಷಂ ಹರ್ಷರಸತರಂಗಿಣಿಯಂ ಭೋ
ರ್ಗರೆಯೆ ಪರಿಯಿಸಿದುದನಿಮಿಷ
ಪರಿವೃಢ ದೃಢಭಕ್ತಿಭಾರವಾರಿದಜನಿತಂ || ೫೯
ವ || ಅಂತು ಸಮಾಪ್ತ ಸಂಗೀತಕಸಪರ್ಯನಾ ಶಚೀಕಾಂತನನಂತರಂ ತ್ರಿಭುವನಸ್ವಾಮಿ ಸಮುದ್ದಾಮ ನಾಮಕರಣೋತ್ಸವೋದ್ಯುಕ್ತಚಿತ್ತನಾಗಿ –
ಚಂ || ಪುರುಪರಮೇಶ್ವರಂ ಭರತಚಕ್ತಿಗೆ ಭಾವಿಜಿನೇಂದ್ರಸಂಖ್ಯೆಯಂ
ಪರಿವಿಡಿಯಿಂದಮಂತವರ ನಾಮಮುಮಂ ಸಕಳಜ್ಞನಂದು ವಿ
ಸ್ತರದೊಳೆ ಪೇೞ್ದನಾ ಪೆಸರ್ಗಳುಂ ಗತಿತೀರ್ಥಕರ್ಗಾದುವೀ ದಯಾ
ಶರಧಿಗೆ ವೀರನೆಂಬ ಚರಮಾಖ್ಯೆಯೆ ಮುಖ್ಯವಿಧೇಯಮಲ್ಲದೇ || ೬೦
ವ || ಎಂದು ಮುನ್ನಂ ತನ್ನ ಮನದೊಳೆ ಬಗೆದು ಬೞಿಯಮದನೆ ಸಿದ್ಧಾರ್ಥ ಪಾರ್ಥಿವ ಪ್ರಮುಖ ನಿಖಿಳಸಭೆಗಭಿವರ್ಣಿಸಿ ಚತುರಮರಾರ್ಚಿತ ಚತುರ್ವಿಂಶತಿತೀರ್ಥಕರ ವರ್ಯಂಗೆ ಪರ್ಯಾಯಪ್ರಾಪ್ತಮುಂ ಭುವನತ್ರಯವ್ಯಾಪ್ತಮುಂ ನಿಶ್ಶೇಷದೋಷ ನಿವಾರಣಮುಂ ನಿಖಿಳಮಂಗಳಕಾರಣಮುಂ ವಿದಗ್ಧಜನಶ್ರವ್ಯಮುಂ ಮಜ್ಜನ ಮಂಡನಾದಿ ಬಾಳೋಚಿತೋಪಚಾರವ್ಯಾಪಾರಮನನಾರತಮತೀವಯತ್ನದಿಂ ವಿಧಿಯಿಸಲೆಂದು ವಿದಗ್ಧವಿಬುಧವನಿತಾಜನಮನನಿಮಿಷರಾಜಂ ನಿಯೋಜಿಸಿ ಸಕಳಾಮರೇಂದ್ರ ಸಮಿತಿಸಮನ್ವಿತಂ ಮುಹುರ್ಮುಹುಃ ಪ್ರಣಾಮಾಭಿರಾಮಂ ಶ್ರೀ ವೀರಚಾರು ಚರಣಾರ ವಿಂದದ್ವಂದ್ವಮುಮುನೞ್ಕಿಱಿಂ ಮೆಲ್ಲನಲ್ಲಿಂ ತಳರ್ದು ನಿರ್ವರ್ತಿತ ದ್ವಿತೀಯ ಕಲ್ಯಾಣಮಹೋತ್ಸವಂ ನಿಜನಿವಾಸಕ್ಕೆ ಪೋದನನ್ನೆಗಮಿತ್ತಲ್ –
ಚಂ || ನಮಗೆ ಜಿನೇಂದ್ರನಾನತಶತೇಂದ್ರನಗಾಧ ಸುಬೋಧಸಂಪದಂ
ಸಮವಸೃತೀಶನಾದನೆಸೆವಾತ್ಮಜನೀವರವೀರನಂತಱಿಂ
ದಮೆ ಸಫಲಂ ವಲಂ ಬಗೆಯೆ ನಮ್ಮಯ ಜನ್ಮಮೆನುತ್ತುಮಾ ಯಶೋ
ರಮಣನ ತಾತಮಾತೃಯುಗಳಂ ತಳೆದತ್ತು ಮನಃಪ್ರಮೋದಮಂ || ೬೧
ಕಂ || ಪರಿಜನ ಪುರಜನ ಗುರುಜನ
ಸುರಜನ ಬಂಧುಜನ ಬುಧಜನಂಗಳ ಹರ್ಷಂ
ಬೆರಸು ಸಿರಿವೆರಸು ಧರ್ಮಂ
ಬೆರಸು ಜಸಂಬೆರಸು ಬಾಲಕಂ ವರ್ಧಿಸಿದಂ || ೬೨
ವ || ಅಂತು ವರ್ಧಿಸುವ ಜಗತ್ಪರಾರ್ಥ್ಯನಂ ಸಿದ್ದಾರ್ಥಿಪಾರ್ಥಿವೋತ್ತಮಂ ಕಂಡು ಮನದೆಗೊಂಡು ನಿಖಿಳೋದ್ಧವರ್ಧನಕಾರಕಂಗೆ ನಿಜದಾರಕಂಗೆ ನಿರತಿಶಯಪ್ರಭಾವ ಜನ್ಮಭೂಮಿಗೆ ವೀರಸ್ವಾಮಿಗೆ ವರ್ಧಮಾನನೆಂಬ ಸದರ್ಥಾಧೀನಮಂ ದ್ವಿತೀಯಾಭಿಧಾನಮಂ ಮಹಾವಿಭವದಿಂ ನಿಖಿಳಚೈತ್ಯಮಂದಿರ ಮಹಾಪೂಜಾಪುರಸ್ಸರಂ ನಿಜ ಭಾಂಧವ ಪ್ರಧಾನಜನ ಸನ್ನಿಧಾನದೊಳ್ ಸಂಕೀರ್ತನಂಗೆಯ್ಯೆ ನಿಖಿಳಮಂಗಳನಿಳಯಂ ಬಳೆಯುತ್ತುಮಿರ್ದು –
ತ್ರೋಟಕ || ಅವರೋಧವಧೂಜನಪಾಣಿಪಯೋ
ಜವನಾಂತವಿಹಾರಿ ಮರಾಳವತಂ
ಸವಿಳಾಸವತೀನಯನದ್ವಯ ಕೈ
ರವಶೀತರು ರಂಜಿಸಿದಂ ಜಿನಪಂ || ೬೩
ವ || ಮತ್ತಮಾ ಮಹಾಮಹಿಮಂ ಸಹಜಸಮುತ್ಪನ್ನ ಸನ್ನುತಮತಿ ಶ್ರುತಾವಧಿಬೋಧದೀಧಿತಿ ದಿವಾಕರಂ ದಿವಾಕರಸಮಪ್ರಭಂ ಗುರುನಿರಪೇಕ್ಷನಕ್ಷರಾದಿ ಸಕಳ ವಿದ್ಯಾವಿಶಾರದಂ ಶಾರದಶಶಾಂಕವಳಯದಂತೆ ಕುವಳಯಾನಂದಮನೊದವಿಸುತ್ತುಮಿರ್ದನಿರ್ಪುದುಮೊರ್ಮೆ –
ಕಂ || ನಿಯತಾಗಮಾರ್ಥದೊಳ್ ಸಂ
ಶಯಮೊಂದೆಡೆಯಲ್ಲಿ ತೋಱೆ ಸಂಜಯವಿಜಯಾ
ಹ್ವಯ ಚಾರಣಯುಗಳಂ ನಿ
ರ್ಣಯಾರ್ಥಮೆಯ್ತಂದು ತೀರ್ಥಕರದಾರಕನಂ || ೬೪
ಬಲವರೆ ತತ್ಸನ್ನಿಧಿಯೊಳ್
ತೊಲಗಿದುದು ಪದಾರ್ಥಸಂಶಯಂ ಪರ್ವಿದ ಕ
ೞ್ತಲೆ ದಿನಕರಸನ್ನಿಧಿಯೊಳ್
ತೊಲಗುವವೊಲದೇಂ ಸದರ್ಥನೋ ತೀರ್ಥಕರಂ || ೬೫
ವ || ಅಂತು ಸಂಶಯಂ ನಿಜಾಶಯದಿನಾಗಳೆ ಪೋಗಿ ಯೋಗೀಶ್ವರಯುಗಳಂ ಅಗಣಿತ ಪ್ರಮೋದದಿಂ ಸನ್ಮತಿಸಮುತ್ಪತ್ತಿಗೆ ನಿಮಿತ್ತಮಾದ ವೀರವರ್ಧಮಾನಾಭಿಧಾನನಪ್ಪ ಚಿನ್ಮಯ ಸನ್ಮೂರ್ತಿಗೆ ಸನ್ಮತಿ ಎಂಬ ತೃತೀಯ ನಾಮಧೇಯಮನಮೇಯೋತ್ಸವದಿ ನಿಟ್ಟು ವಿಶಿಷ್ಟಗುಣಸಂಪನ್ನನಂ ತನ್ನಾಮಲಾಂಛಿತ ಸ್ತುತಿಶತಂಗಳಿಂದ ಸ್ತುತಿಯಿಸಿ ಬೀೞ್ಕೊಂಡು ಪೋಪುದುಮಲ್ಲದೆಯುಂ ಮತ್ತಮೊರ್ಮೆ –
ಕಂ || ಸುರರಾಜಂ ತನ್ನಯ ಭಾ
ಸುರಸಭೆಯೊಳ್ ವೀರಜಿನಕುಮಾರಕನಂತಾರ್
ಧರೆಯೊಳ್ ನಿರ್ಭಯರವನೀ
ಶ್ವರನಂದನರೆಂದು ಕೀರ್ತಿಸುತ್ತಿರೆ ಭರದಿಂ || ೬೬
ಸಂಗಮಕನೆಂಬ ದೇವಂ
ತಾಂ ಗಡ ಕೇಳುತ್ತುಮಿರ್ದು ಭಯರಾಹಿತ್ಯಂ
ಸಂಗಳಿಕುಮೆ ಬಾಳಕಗಿದ
ಸಂಗತಮಾದೊಡಮಿದಂ ಪರೀಕ್ಷಿಸಲಕ್ಕುಂ || ೬೭
ವ || ಎಂದು ಬಗೆದು ಬೇಗದಿನಾದೇವಂ ದಿವದಿನವನಿಗವತರಿಸಿ ಕುಂಡಪುರದ ಬಹಿರುದ್ಯಾನ ಸ್ಥಾನಮಂ ಪೊಕ್ಕು ತದಂತರಾಳ ಮಹಾವಿಶಾಳ ವಟವಿಟಪಿಯ ಸಮುತ್ತುಂಗಾಯತ ಶಾಖಾನೀಕದೊಳ್ ಕಾಕಪಕ್ಷಧರ ಧರಾಧೀಶ್ವರಕುಮಾರಕ ಸಮೂಹಮುಂ ಸಮವಯಸ್ಕ ಸುರದಾರಕ ಸಂದೋಹಮುಂ ಬೆರಸೀಪ್ರಸ್ತಾವಂ ತಪ್ಪಿದೊಡೆ ಮುಂದಿನ್ನೆಂದುಮೀ ಪರಮಪುರಷನಂ ಪೊರ್ದಲಾಱೆನೆಂದು ಬಾಳಕೇಳೀಲೋಳತಾಲಲನೆಯಸರಂ ಬಡೆದು ತನ್ಮನಂಬಿಡಿದಿರ್ದಳೆಂಬಿನಮಳುಂಬಮಾದ ವಿನೋದರಸದ ಬಸದಿಂ ಮರಗೊಂಬನಾಡುತ್ತಿರ್ದ ವೀರಜಿನಕುಮಾರನಂ ದೂರದೊಳೆ ಭೋಂಕೆನೆ ಕಂಡು –
ಮ || ಪೆಡೆಗಳ್ ಸಾಸಿರಮಕ್ಷಿಯುಂ ರಸನೆಯುಂ ಪ್ರತ್ಯೇಕಮಿರ್ಛಾಸಿರಂ
ಪೆಡೆಗಳ್ಗಂ ಮಣಿ ಸಾಸಿರಂ ನೆಗೆವ ಧೂಮಜ್ವಾಲೆಗಳ್ ಬಿೞ್ದ ಪೆ
ರ್ಗಿಡಿಗಳ್ ಪೊಣ್ಮುವ ಫೂತ್ಕ್ರಿಯಾರಭಸಮಾದಂ ಭೀತಿಯಂ ಮಾಡೆ ನಿ
ಟ್ಟೊಡಲಂ ನೆಟ್ಟನೆ ನಾಗರಾಜನಿಳೆಯಿಂದೆೞ್ದಂದಮಂ ತಾಳ್ದಿದಂ || ೬೮
ವ || ಅಂತು ವಿಕ್ರಿಯಾವಿಡಂಬನವಿಧೀಯಮಾನ ಪೀನಭೋಗಮಂ ನಭೋಗಮಂ ಬೇಗದಿಂ ಪಡೆದು ತಡೆಯದೆ ವಿನಯಜನವತ್ಸಳನಿರ್ದ ತತ್ಸಮುನ್ನತ ನ್ಯಗ್ರೋಧಮಹೀರುಹಮಂ ಮಂಥದಂಡದಾಮದಂದಿಂ ಸುತ್ತಿ ಸುತ್ತಲುಂ ಫಣಾಮಂಡಳಮಂ ಪಸರಿಸಿ ಮಸಗಿ ಮೊರೆದು ದೆಸೆಗಳಂ ಕಿವುಡುವಡಿಸುತ್ತುಂ ಶಾಖಾಶಿಖರಶೋಭಿತ ಶಿಶುಗಳಂ ನಟ್ಟದಿಟ್ಟಿ ಯಿನವ್ವಳಿಸಿ ನೋಡುತ್ತುಮಿಂತು ರೌದ್ರವೀರಾದ್ಭುತರಸಂಗಳೆ ಮೂರ್ತಿವೆತ್ತುವೆನಿಸಿ ಸುಸಂಗಮಂ ಮಹಾವಿಷಮವಿಷಧರತಾಸಂಗಮನಾಗಿ ಶಿಶುಕ್ರೀಡಾವಿಚ್ಛೇದಕಾರಿಯಾಗೆ –
ಕಂ || ಸಹಚರ ಬಾಳಕಜಾಳಕ
ಮಹೀನನಾಗಿರ್ದಹೀನನಂ ಕಂಡು ಭಯಾ
ವಹಹೃದಯಂ ದೀನಮುಖಂ
ಬಹುರೋದನಮಾದುದಾತ್ತಕಂಪಸ್ವೇದಂ || ೬೯
ಉ || ಬಂದುದು ಮಿೞ್ತು ಬಾರಿಸುವರಾರಿದನಕ್ಕಟ ಕೆಟ್ಟೆವೆಂದು ಕ
ಣ್ಣಿಂದುಗುತರ್ಪ ಬಾಷ್ಪಜಲಪೂರದೆ ಮೆಯ್ವಿಡೆ ನಾಂದು ಕೊಂಬುಗೊಂ
ಬಿಂದವನೀತಳಕ್ಕೆ ಮಿಲ್ಲ ತಲ್ಲಣದಿಂದಮೆ ಪಾಯ್ದುಪೋದುದಾ
ಮಂದರಧೈರ್ಯನೊರ್ವನೆ ಕುಜಾಗ್ರಹದೊಳಿರ್ದನಕಂಪನಂ ಜಿನಂ || ೭೦
ವ || ಅಂತು ದರಸ್ಮೇರಮುಖಾರವಿಂದನಾ ವೀರಂ ಧೀರೋದಾತ್ತನುತ್ತುಂಗ ನಿಶ್ರೇಣಿಯಂ ಮೆಟ್ಟಿ ಮಹಾಹರ್ಮ್ಯಶಿಖರದಿನಿಳಾತಳಕ್ಕೆ ಬರ್ಪಂತೆ ದರ್ಪಿಷ್ಠ ಕಳ್ಪಜಕಳ್ಪಿತ ಸರ್ಪರಾಜ ರಾಜತ್ಫಣಾನೀಕಾನೇಕ ಶೋಣಮಾಣಿಕ್ಯ ಮಯೂಖಮಂಜರಿಗಳೊಳ್ ನಿಜ ವಿರಾಜ ಮಾನ ಮೃದುಪದ ಪದ್ಮರಾಗರಶ್ಮಿಗಳ್ಬೆರಸಿ ದೆಸೆಗಳೊಳೆಳೆವಿಸಿಲ ಬಳಗದಂತೆ ಪಸರಿಸುವಿನಮಾ ಭಯಂಕರನಸುರನ ಶಿರಂಗಳಂ ತರದೆ ಮೆಟ್ಟಿ ಮೆಲ್ಲನೆ ಮಹೀತಳಕ್ಕೆ ಮಹಾಮಹಿಮನವತರಿಸೆ ಸುಸಂಗಮಂ ಪರಮಾಶ್ಚರ್ಯಪ್ರಮೋದರಸಸಂಗಮಾಂತ ರಂಗನಾಗಿ –
ಕಂ || ತಳೆದು ನಿಜಮೂರ್ತಿಯಂ ತ
ಚ್ಚಳನಂಗಳನಮಳ ವಸ್ತುವಿಂ ಪೂಜಿಸಿ ನಿ
ಶ್ಚಳನಂ ಪೊಗೞ್ದಂ ವಸುಧಾ
ವಳಯದೊಳಿಂತಪ್ಪ ವೀರರಾರೆಂದು ಸುರಂ || ೭೧
ವ || ಅಂತು ಪೊಗೞ್ದು ನಿಜಾಗಮನವೃತ್ತಾಂತಮಂ ಮಹೀಕಾಂತಪ್ರಮುಖ ನಿಖಿಳ ಜನಕ್ಕೆ ಜಲಕ್ಕನಱಿಯೆ ಪೇೞ್ದು ತಮ್ಮಂ ಮಿಗುವ ವೀರರಾರುಮಿಲ್ಲೆನಿಪ ವೀರವಲ್ಲಭಂಗೆ ಮಹಾ ವೀರನೆಂದು ಚತುರ್ಥಾಭಿಧಾನಮನರ್ಥ್ವಮನಿಟ್ಟು ಪೊಡೆವಟ್ಟು ಪೋದನಿಂತು –
ಮ || ಸ್ರ || ಸುರರಾಜಂ ವೀರನೆಂದಾ ಜನಪತಿ ಜನಕಂ ವರ್ಧಮಾನೇಶನೆಂದಾ
ದರದಿಂದಂ ಚಾರಣರ್ ಸನ್ಮತಿ ಜನಪತಿಯೆಂದಾವಗಂ ವಿಕ್ರಿಯಾಡಂ
ಬರದಿಂದಂ ಸರ್ಪರಾಜಕೃತಿವಡೆದ ದಿವೌಕಂ ಮಹಾವೀರನೆಂದಾ
ಪರಮೇಶಂಗಿತ್ತ ನಾಲ್ಕಾಖ್ಯೆಗಳೆಸೆವುವಶೇಷಾರ್ಥಿತಾರ್ಥಪ್ರದಂಗಳ್ || ೭೨
ವ || ಮತ್ತಂ –
ಕಂ || ವಸುಧಾಜನಮನವರತಂ
ಸ್ವಸಮೀಹಿತ ಸಕಲ ಹಿತಮನೆಸಗುವ ಜಿನನೊಳ್
ವಸುಧೈಕಬಾಂಧವಾಖ್ಯೆಯ
ನಸಮೋತ್ಸವದಿಂದೆ ಕೀರ್ತಿಸಿತ್ತಭಿನುತಮಂ || ೭೩
ಕಳಹಂಸಗಮನಮುಂ ಕರಿ
ಕಳಭಾಲಸಗಮನಮುಂ ತ್ರಿಳೋಕಶಿಖರ
ಸ್ಥಳಗಮನ ಸಮುದ್ಯುಕ್ತನ
ವಿಳಸಿತ ಗಮನಕ್ಕೆ ಸಮನದೆಂತಾದಪುದೋ || ೭೪
ಕಂ || ನಗೆ ತನಗೆ ಮುಂದೆ ಮೋಹಾ
ರಿವರ್ಗಮಂ ಮುಱಿದ ಕಾಲದೊಳ್ ಪರಮನ ಪೊ
ರ್ದುಗೆ ಘಟಿಯಿಸದೀಗಳೆ ಲೀ
ಲೆಗೆ ಸಂದಪೆನೆಂಬ ತೆಱದೆ ಮೆಱೆದುದು ಜಿನನೊಳ್ || ೭೫
ಮೃದುಮಧುರ ಗಭೀರ ಧ್ವಾ
ನದ ನುಡಿಗಳ್ ಕೂಸುತನದೊಳಂ ಕೇಳ್ವಜನ
ಕ್ಕೊದವಿಸಿದುವು ಪರಮಾನಂ
ದದ ಭಾರಮನೇನುದಾರನೋ ವೀರಜಿನಂ || ೭೬
ವಾಸವನೆ ತನಗೆ ನಚ್ಚಿನ
ದಾಸಂ ವಾಸವನ ವನಿತೆ ತನಗನವರತಂ
ದಾಸಿ ದಲೆನೆ ಮನುಜರದೇಂ
ಪಾಸಟಿಯೆ ಜಿನಾರ್ಭಕಂಗೆ ಸಕಳಾವನಿಯೊಳ್ || ೭೭
ಉ || ಆಭರಣಾನುಲೇಪ ವಸನ ಪ್ರಸವಾದಿಗಳಂ ನಿಳಿಂಪ ಲೋ
ಕಾಭಿನವಂಗಳಂ ಹರಿ ನಿರಂತರಮುತ್ಸವದಿಂದಮಟ್ಟುವಂ
ಶೋಭಿಪ ತತ್ಪುರಂದರ ಪುರಂಧ್ರಿಯುಮಾತೆಱದಿಂದಮಟ್ಟುವಳ್
ತ್ರೈಭುವನಾಧಿಪಂಗೆ ಸುರಲೋಕ ಸುವಸ್ತುವ ಭೋಗಮಾಗಳುಂ || ೭೮
ವ || ಅಂತಾ ಜಗದೀಶನ ಶೈಶವಂ ಸದುಪದೇಶದಂತೆ ಪರಮಹಿತಪ್ರಕಾಶಮಾಗೆ ತದತಿಕ್ರಮ ಸಮಯದೊಳ್ –
ಕಂ || ದರಹಾಸಕೌಸುಮಂ ಬಂ
ಧುರ ರೋಚಿಃಪಲ್ಲವಂ ಲಸದ್ಭ್ರೂಲತಿಕಂ
ವರಕರಶಾಖಂ ಸಫಲಂ
ಕರಮೆಸೆದುದು ಯೌವನವನಮವನತಜಗನಾ || ೭೯
ಭುವನನುತ ನಿತ್ಯ ನಿಸ್ವೇ
ದ ವೃತ್ತಿತನು ಸಕಳ ಮಳವಿಹೀನತೆ ಸುಪಯೋ
ಧವಳರುಧಿರತ್ವಮಾದ್ಯ
ಪ್ರವಿಮಳ ಸಂಸ್ಥಾನಮಾದ್ಯವರಸಂಹನನಂ || ೮೦
ಅನುಪಮ ಸೌಂದರ್ಯಂ ಮ
ತ್ತನವಧಿ ಸೌಗಂಧ್ಯಮಸಮ ಸೌಲಕ್ಷಣ್ಯಂ
ವಿನುತಪ್ರಿಯ ಹಿತವಚನತೆ
ಯನಂತ ಬಳಮೆಂದು ಪತ್ತು ಸಹಜಾತಿಶಯಂ || ೮೧
ಕಂ || ನಿಸದಂ ತನಗೆಸೆಗುಮರ
ತ್ನಿಸಪ್ತಕೋತ್ಸೇಧಮಮಳ ಕಾಂಚನವರ್ಣ
ಪ್ರಸರಂ ದ್ವಾಸಪ್ತತಿವ
ರ್ಷಸಂಖ್ಯ ಸಜ್ಜೀವಿತಂ ಜರಾರಾಹಿತ್ಯಂ || ೮೨
ಉತ್ಸವ || ವಿವಿಧವೀವಿಷಾಣ ಕಾಷ್ಠಕಂಟಕಾನಳಾನಿಳ
ಪ್ರವಿತತಾಯುಧಾತಪಾತ ಶೀತಜಾತ ಬಾಧೆಯುಂ
ಪವನ ಪಿತ್ತ ಪೀನಸಾದಿ ಸಂಭವಾಮಯಂಗಳುಂ
ಭುವನವಲ್ಲಭಾಂಗ ಸಂಗತಂಗಳಾಗದೊರ್ಮೆಯುಂ || ೮೩
ಕಂ || ಮದಮದಿರ್ದುದು ಕೋಪಂ ಕೊ
ಗ್ಗಿದುದಳಿಪೊಳಸೋರ್ದುದನ್ನೆಯಂ ಬನ್ನಂಬ
ಟ್ಟುದು ಮಾಯೆ ಮಾಯಮಾಯ್ತೇ
ನುದಾರಗುಣಗಣಗರಿಷ್ಠನೋ ವೀರಜಿನಂ || ೮೪
ಮ || ಸ್ರ || ಸುರಲೋಕಾನೇಕ ಭೋಗೋಚಿತ ಪರಿಚಿತ ವಸ್ತೂತ್ಕರಂ ದೇವದೇವೀ
ವರಗೀತಾತೋದ್ಯನೃತ್ಯಾಚರಣಮಮರ ನಾನಾಸಪರ್ಯಾವಿಧಾನಮ
ಪರಿಭಾವಿಪ್ಪಂದಿವೆಲ್ಲಂ ಪರಮಗುರುಗೆ ಚೇತೋವಿಕಾರಂಗಳಂ ಬಿ
ತ್ತರಿಸಲ್ ತಾಮಾರ್ತುವಿಲ್ಲಂಬರಕೆ ಪರಿಕಿಪಂದುಂಟೆ ಪಂಕಪ್ರಲೇಪಂ || ೮೫
ವ || ಅಂತು ನಿರಂತರನಿಖಿಳಭುವನಪ್ರಶಂಸೆವೆತ್ತ ನಾಥವಂಶಲಲಾಮಂ ತ್ರಿಂಶದ್ವರ್ಷಮಿತ ಕುಮಾರಕಾಲಂ ತನಗೆ ಲೀಲೆಯಿಂ ಸಲ್ವುದುಂ ಒರ್ಮೆ ತನ್ನಹಾವೀರಂ ಭರ್ಮನಿರ್ಮಿತ ಹರ್ಮ್ಯೋಪರಿಮಾಭಿರಾಮ ಭೂಮಿಕಾನಿಷಣ್ಣಂ ತನ್ನ ಮುಂದೆ ತಣ್ಣನೆ ತಣಿದು ಕುಳ್ಳಿರ್ದು ತಣ್ಣೆಲರಲಪದಿನಲುಗುವ ಕರ್ಣಪೂರಪಾರಿಜಾತಮಂಜರಿಗಳ ಮದಾಳಿಮಾಳಿಕೆಯ ರುತಿಯಿಂ ಸುತಿಯ ಪವಣನವಟೈಸಿ ಪಾಡಿ ನಿಜಾಂಕಮಾಲಾಮಸೃಣಮಾದ ಗೀತಾಮೃತಾಸಾರಪೂರಮಂ ಕಾೞ್ಪುರಂ ಬರಿಯಿಪ ಸುರಸವೇಷಭಾಷಾ ಸಮುದ್ದಾಮ ರಾಮಣೀಯಕಾಮರಕಾಮಿನೀಜನದ ಮನದಮಹೋತ್ಸವಲತೆಯ ವಿಸರ್ಪಣಕ್ಕಡರ್ಪಾಗಿ ರಾಗದಿಂ ತೀರ್ಥಕರ ಪರಮದೇವನಿರ್ಪುದುಮಾ ಪ್ರಸ್ತಾವದೊಳ್ –
ಕಂ || ಅತುಳ ಪ್ರಮೋದ ಮದದಿಂ
ತೃತೀಯ ಕಲ್ಯಾಣಲಕ್ಷ್ಮಿ ಕಳಿಪಿದದೂತೀ
ಸತಿಯೆನಿಸಿದ ವಿತತ ವಿರ
ಕ್ತತೆ ಜಿನನಂ ಭಜಿಯಿಸಿತ್ತು ವರ ಸನ್ಮತಿಯಂ || ೮೬
ವ || ಅಂತು ವಿನಯಾಭಿನಿಬೋಧಿತ ವಿಕಾಶವಿದಿತ ಸಮಸ್ತವಸ್ತು ವೈಚಿತ್ಯ್ರ ಪಾತ್ರಮಾದ ಪದದೊಳ್ ತೊಟ್ಟನೆ ಪುಟ್ಟೆ ಸಜ್ಜನಸ್ತವನ ಸೌಭಾಗ್ಯಯೋಗ್ಯಮಾದ ವೈರಾಗ್ಯಭಾಗ್ಯವರ್ಧನದೊಳಾ ಬುಧಸ್ವರ್ಧೇನುವೆನಿಸಿದ ವರ್ಧಮಾನಭಾನುವನ್ಯೂನ ಪಾವನಾವಧಿಬೋಧದೀಧಿತಿ ಪುಷ್ಪದೃಷ್ಟಿಯಿಂ ಅತೀತಾತ್ಮೀಯಾಮೇಯ ನರನಾರಕತಿರ್ಯಗಾದಿ ಪರ್ಯಾಯ ನಿಕಾಯಮಂ ನಿರಾಕುಳಂ ನಿರೀಕ್ಷಿಸಿ ವಿಚಕ್ಷಣಾಗ್ರಣಿ ಪರಿಭಾವಿಸಿದನಿಂತು –
ಉಪಜಾತಿ || ಅಸುಭೃತ್ಸತಿ ಕೊಂಡು ಕೊಂಡು ತಾಂ
ಬಿಸುಡುತ್ತಿರ್ಪ ಕಳೇವರಂಗಳಂ
ಪೆಸರ್ಗೊಂಡಿನಿತೆಂದು ನಿಂದು ಲೆ
ಕ್ಕಿಸಲೀ ಲೋಕದೊಳಾರ್ಗೆ ತೀರ್ಗುಮೋ || ೮೭
ಕಂ || ಸರಣಂ ಸಮರಣಮೀಸಂ
ಸರಣಂ ಸುಖಮಿದಱೊಳಾವುದಿರ್ದಪುದದಱಿಂ
ದರಣಮಮರಣಮೆನಿಪ್ಪಾ
ಪರಮಪದಂಬೊಕ್ಕು ಸುಖದಿನಿರ್ಪನೆ ಚದುರಂ | ೮೮
ಸವಿಷಮಿದೆಂಬುದನಱಿಯದೆ
ಸವಿಸವಿಯೆಂದನುಭವಿಪ್ಪ ಜೀವಕ್ಕಿಂತೀ
ಭವಸುಖಮಸುಖಮೆ ನಿಖಿಳಮ
ನವಟಯ್ಸುಗುಮಲ್ತೆಬಳವದಘವಿಳಸಿತಮಂ || ೮೯
ಜೀವಿಪ ವಸ್ತುವನರ್ಜಿಪ
ಭಾವನೆ ಮನದಲ್ಲಿ ತಿಣ್ಣಮೆನಿಸುವ ಬಹಿರಾ
ತ್ಮಾವಸ್ಥೆಯ ಜೀವಾವಳಿ
ಭಾವಿಸುಗುಮೆ ಭಾವಿ ನಿತ್ಯಸೌಖ್ಯದ ದೆಸೆಯಂ || ೯೦
ಕಿಡುವೊಡಲೊಡಮೆಗಳೆರಡಱೊ
ಳೆಡೆಯುಡುಗದೆ ತೊಡರ್ದು ತೋರ್ಪಹಂ ಮಮಭಾವಂ
ಕೆಡಪದೆ ಬಿಡುಗುಮೆ ಸಂಸೃತಿ
ಜಡಧಿಯ ಕಡಿದಪ್ಪ ಸುೞಿಯ ಕುೞಿಯೊಳ್ ಖಳನಂ || ೯೧
ವ || ಎಂದು ದುರಂತ ದುಃಖಪರಿಪಾಕಕರಪರಾವರ್ತನಪರಂಪರಾಪರಿಣತಿ ಪರಿಕರಮನಂತಃ ಕರಣದೊಳ್ ಪಿರಿದುಂ ಪರಿಭಾವಿಸುತ್ತುಂ ಅಸಾರ ಸಂಸಾರಪರಾಙ್ಮುಖನುಮಪವರ್ಗ ನಿಸರ್ಗ ನಿರತಿಶಯ ಸೌಖ್ಯಾಭಿಮುಖನುಮಾಗಿ ಭವ್ಯಜನವತ್ಸಳಂ ವಿರಾಗಚಿತ್ಸೇವೆಯೊಳಿರೆ ತತ್ಸಮಯದೊಳ್ –
ಕಂ || ಸುಕೃತನಿಧಾನರ್ ಲೋಕಾಂ
ತಕದೇವರ್ ದೇವದೇವನೊಳ್ ವೈರಾಗ್ಯಂ
ವಿಕಸಿತಮಾದುದನವಧಿ
ಪ್ರಕಾಶದಿಂದಱಿದು ನೆಱೆದು ನಿಜದಿವದಿಂದಂ || ೯೨
ಬಂದೊಲವಿಂದೆ ನಮೇರುವ
ಮಂದಾರದಪಾರಿಜಾತದಲರ್ಗಳ ಸರಿಯಂ
ಸಂದ ಜಿನೇಂದ್ರನ ಜಗದಭಿ
ವಂದಿತ ಚರಣಾರವಿಂದದೊಳ್ ಸುರಿದೆಂದರ್ || ೯೩
ಉ || ದೇವ ದಯಾರಸಂ ಮಿಸುಪ ನಿನ್ನಯ ಮಾನಸದೊಳ್ ವಿರಕ್ತಿರಾ
ಜೀವಮದಿಂದು ಕುಂದದ ವಿಕಾಸ ವಿಳಾಸಮನಾಂತು ಭವ್ಯ ಭೃಂ
ಗಾವಳಿಯಾಗಮಕ್ಕೆ ಮಿಗೆ ಕಾರಣಮಾದುದು ಸದ್ಗುಣಾಶ್ರಯಂ
ಭಾವವಿಶುದ್ಧಿ ಸತ್ಪರಿಮಳಂ ವರಬೋಧ ಪರಾಗರಂಜಿತಂ || ೯೪
ಮ || ಸ್ರ || ಪರಮಶ್ರೀ ಪಾರ್ಶ್ವತೀರ್ಥೇಶ್ವರನಮೃತಪದಪ್ರಾಪ್ತನಾದಿಂಬೞಿಕ್ಕೀ
ಧರೆಯೊಳ್ ಸದ್ಧರ್ಮತೀರ್ಥವ್ಯವಹಿತೆಮೆನಿಸಿರ್ದತ್ತು ತತ್ತೀರ್ಥಮಂ ಬಿ
ತ್ತರಿಸತ್ಯಾನಂದದಿಂದಂ ವಿನುತ ಜನತೆಯಂ ಮುಕ್ತಿಪರ್ಯಂತಮೊಲ್ದು
ದ್ಧರಿಸುದ್ಧೂತಾಘ ನೀನುಂ ತಳೆ ಬೞಿಕಮೃತಪ್ರಾಜ್ಯಸಾಮ್ರಾಜ್ಯದೊಳ್ಪಂ || ೯೫
ಕಂ || ಜಳಧಿಗೆ ಜಳಧಿಯ ಜಳಮಂ
ತಳೆದಂಜುಳಿಯಿಂದಮರ್ಘ್ಯಮೀವಂತೆ ನಿರಾ
ಕುಳ ಸಕಳ ವಿಮಳ ಸಂವಿ
ಜ್ಜಳಧಿಗೆ ಜಿನ ನಿನಗೆ ತಿಳಿಪುವೆಮ್ಮುದ್ಯೋಗಂ || ೯೬
ಪರಮ ಭವದೀಯ ಸುರುಚಿರ
ಪರಿನಿಷ್ಕ್ರಮಣ ಪ್ರಭಾವಮಂ ನೋಡಿ ಕೃತಾ
ರ್ಥರೆವಪ್ಪೆವೆಂದು ಬಂದೆವು
ಬರವೆಮಗುೞಿದೆಂತು ಕಾಂತ ಕರಣೀಯಮೆ ಪೇೞ್ || ೯೭
ವ || ಎಂದಾ ವಿಚಿತ್ರ ರತ್ನಾಲೋಕದ ಸುಪ್ರಸಿದ್ಧ ಬ್ರಹ್ಮಲೋಕದ ಸಾರಸ್ವತಸಾರಸ್ವತಂತ್ರರಪ್ಪ ಸಾರಸ್ವತಾದಿತ್ಯವಹ್ನ್ಯರುಣ ಗರ್ದ್ಧತೋಯ ಕುಪಿತಾವ್ಯಾಬಾಧಾರಿಷ್ಟರೆಂಬ ಲೋಕಾಂತಿಕ ದೇವರೆಣ್ಬರುಮಾ ಮಹೋದಾರನಂ ವೀರನಂ ಶುಂಭದ್ಗಂಭೀರೋಚಿತ ವಾಚಾವಿತತಿಯಿಂ ಪ್ರತಿಬೋಧಿಸಿ ನಿಜಕ್ಲುಪ್ತ ಪ್ರತಿಪತ್ತಿಯಂ ಮೆಱೆದು ಮಹಿಮೆಯೊಳ್ ನೆಱೆದನಂ ಬೀೞ್ಕೊಂಡು ಮುದಮನೊಳಕೊಂಡು ನಿಜನಿಳಯಕ್ಕೆ ನಿಳಿಂಪರುಷಿಗಳುಂ ಪೋದರನ್ನೆ ಗಮಿತ್ತಲ್ –
ಕಂ || ನಿಜಜನನೀಜನಕರಬಂ
ಧುಜನದ ಪರಿಜನದ ಮೋಹಲತೆಯ ತೊಡರ್ಪಂ
ತ್ರಿಜಗತ್ಪತಿ ಚತುರವಚೋ
ಭುಜಲತಿಕೆಗಳಿಂದೆ ಬಿಡಿಸಿದಂ ಪರಿವಿಡಿಯಿಂ || ೯೮
ವ || ಅಂತಾ ಗುರುಗುಣಂ ಗುರುಜನಾದಿಗಳನೊಡಂಬಡಿಸಿ ತಪೋನುಷ್ಠಾನವಿಧಾನದತ್ತಾ ವಧಾನನಾಗಿರ್ಪುದುಂ ಮತ್ತಮಾಪ್ರಸ್ತಾವದೊಳ್ –
ಕಂ || ಅವಧಿಪ್ರಯೋಗದಿಂದೆ ನಿ
ರವಧಿಗುಣಾಸ್ಪದನೊಳಾದ ಪರಿನಿಷ್ಕ್ರಮಣಾ
ಧ್ಯವಸಾಯಮನಱಿದು ಶಚೀ
ಧವನವಿಳಂಬಿತಮಮರ್ತ್ಯಸಮಿತಿಸಮೇತಂ || ೯೯
ವ || ಮಹಾವಿಭೂತಿಯಿಂ ಭೂತಳಕ್ಕವತರಿಸಿ ಭೂತಾನುಕಂಪಾಸಂಪನ್ನನಪ್ಪ ಸನ್ಮತೀಶ್ವರನಿರ್ದ ನಯನಾನಂದಕರ ಮಂದಿರಮಂ ಪುಗುತಂದು –
ಮಲ್ಲಿಕಾಮಾಲೆ || ಚಾರುಚಂದನ ಚಂಚದಕ್ಷತಜಾತದಿಂದತಿಪೂತದಿಂ
ಪಾರಿಜಾತದ ಸತ್ಫಳಪ್ರಸವಾಳಿಯಿಂ ಸಮದಾಳಿಯಿಂ
ವೀರನಾಥನ ಸನ್ನುತಾಂಘ್ರಿಯುಗಂಗಳಂ ಸುಖದಂಗಳಂ
ಧೀರನರ್ಚಿಸಿ ತಾಳ್ದಿದಂ ಮಿಗೆ ವಾಸವಂ ಸುವಿಳಾಸಮಂ || ೧೦೦
ವ || ಅಂತು ತದನಂತರಂ ಜಿನಜನನ ಜನಿತಸವನಕ್ಕೆ ಸಮನಿದೆನಿಸಿ –
ಉ || ತೀರ್ಥಜಳಂಗಳಂ ತರಿಸಿ ನಿರ್ಮಳ ಭರ್ಮಘಟಂಗಳಿಂದಮಾ
ತೀರ್ಥಕರಂಗೆ ಸಂಗಳಿಸಿ ಮಂಗಳಮಜ್ಜನಮಂ ಬೞಿಕ್ಕೆ ಪು
ಣ್ಯಾರ್ಥಿ ಬಳಾರಿ ಬಿತ್ತರಿಸಿದಂ ಸುರಲೋಕದ ಸಾರವಸ್ತುವಿಂ
ದರ್ಥಿತದಾಯಕಂಗೆಸೆವ ಮಂಡನಮಂ ವಸುಧೈಕಬಾಂಧವಂ || ೧೦೧
ಗದ್ಯ
ಇದು ನಿಖಿಳ ಭುವನಜನ ವಿನೂತಸ್ಫೀತ ಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀ ನಂದಿಯೋಗೀಂದ್ರ ಪ್ರಸಾದ ವಾಚಾಮಹಿತ
ಕೇಶವರಾಜಾನಂದ ನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀ ವರ್ಧಮಾನಪುರಾಣದೊಳ್
ಪರಮನ ಪರಿನಿಷ್ಕ್ರಮಣೋದ್ಯೋಗವರ್ಣನಂ
ಚತುರ್ದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪಂಚದಶಾಶ್ವಾಸಂ (೧)
ಕಂ || ಶ್ರೀ ವೀರಂಗಿದೆ ಚರಮಂ
ಭಾವಿಸೆ ಪಸದನಮೆನುತ್ತೆ ತತ್ಕೌಶಲಮಂ
ಭಾವಕತೆಯಿಂದೆ ಮೆಱೆದಂ
ದೇವೇಂದ್ರಂ ಪಂಚಪರಮಗುರುಪದವಿನತಂ || ೧
ವ || ಅಂತು ನಿಖಿಳಭುವನಾತಿಕೌತುಕಕರಂಡಮಾದ ಮಂಡನಮಂ ತ್ರಿಜಗನ್ಮಂಡನಂಗೆ ಮಂಡನಮನಳವಡಿಪುದುಮನಂತರಂ ನಿಳಿಂಪ ಶಿಲ್ಪಿರಚಿತಮುಂ ವಿಚಿತ್ರ ರತ್ನನಿಚಯ ಖಚಿತಮುಂ ಸ್ಫುರತ್ಪ್ರಭಾವಿಭಾಸಮಾನಮುಂ ಚಂದ್ರಪ್ರಭಾಭಿಧಾನಮುಮಪ್ಪ ಯಾಪ್ಯ ಯಾನಮಂ ದೇದೀಪ್ಯಮಾನಾನೂನ ಭಕ್ತಭಾವದಿಂ ದೇವರ್ಕಳವಟಯಿಸೆ –
ಕಂ || ಭುವನತ್ರಯಹರ್ಮ್ಯಾಗ್ರ
ಪ್ರವರ ಪ್ರಥಮೋಪಬದ್ಧ ಸೋಪಾನಮನೇ
ಱುವ ತೆಱದಿನೇಱಿದಂ ಜಿನ
ರವಿ ಸಿವಿಗೆಯನಿಂದ್ರದತ್ತ ಹಸ್ತಾಳಂಬಂ || ೨
ಆ ಸಮಯದೊಳನಿಮಿಷಭೇ
ರೀಸಮುದಯ ಸಮುಚಿತಪ್ರಣಾದಂ ಸಕಳಾ
ಶಾಸಮಿತಿಯನಂಬರಮುಮ
ನೋಸರಿಸದೆ ತುಂಬಿತಂದದೇಂ ವ್ಯಾಪಕಮೋ || ೩
ವ || ಆಗಳ್ ನಿಜಪ್ರತಿಪತ್ತಿಯನತಿಕ್ರಮಿಸದಾ ಭವ್ಯೋತ್ಪಳ ಶಶಾಂಕನಳಂಕರಿಸಿರ್ದಮ –
ಮ || ಶಿಬಿಕಾರತ್ನಮನಾಂತರೇೞಡಿವರಂ ಭೂಪೇಂದ್ರರಲ್ಲಿಂ ಬೞಿ
ಕ್ಕೆ ಬಲಾಢ್ಯರ್ ಖಚರೇಂದ್ರರೇೞಡಿವರಂ ಸಧ್ಯಾನದಿಂದಾಂತರ
ತ್ತ ಬೞಿಕ್ಕುತ್ಸವದಿಂ ಸುರಾಸುರಚಯಂ ಬಂದಾಂತುದಲ್ಲಿಂದವ
ತ್ತ ಬೞಿಕ್ಕಿಂಬಿನೊಳಾಂತು ಮೇಲೆ ನಡೆದರ್ ದೇವೇಂದ್ರರಾನಂದದಿಂ || ೪
ವ || ಅಂತು ಗಗನಾಂಭೋನಿಧಾನಂ ವಿರಾಜಮಾನವಿಮಾನಫೇನಿಳಮಾಗೆ ಮಹಾ ವಿಭೂತಿಯಿಂ ನಡೆದು –
ಸ್ರ || ನಾನಾಭೂಜಪ್ರವಾಳಪ್ರಸವರಸವದುದ್ಯತ್ಫಳಾನೀಕಶೋಭಾ
ದಾನಕ್ಕತ್ಯಂತಲೀಲಾಶ್ರಿತ ಶುಕ ಪಿಕ ಮತ್ತಾಳಿಮಾಳಾವಿಶಾಳ
ಧ್ವಾನಕ್ಕಾಯತ್ತ ಸರ್ವರ್ತುಗೆ ಸುರಪಥದಿಂ ನಾಥಷಂಡಾಭಿಧಾನೋ
ದ್ಯಾನಕ್ಕಾನಂದದಿಂದಂದವತರಿಸಿದರಿಂದ್ರರ್ ಧೃತಶ್ರೀಜಿನೇಂದ್ರರ್ || ೫
ವ || ಅಂತು ಪರಮಪಾವನತಪೋವನಪ್ರಭಾವನೋಚಿತಮೆನಿಸಿದಾ ವನದ ಮಧ್ಯಾವನಿಗೆ ಭಾವನಾದಿದೇವನಿಗೆ ಭಾವನಾದಿದೇವನಿಕಾಯ ಜಯ ಜೀವನಂದಾರಾವನಿವಹಮಾ ವಗಂ ತೀವೆ ದೆಸೆಯಂ ದೇವನಾಯಕರವತರಿಸೆ ತದೀಯ ಬಂಧುರ ಸ್ಕಂಧಧಾರಿತ ಶಿಬಿಕೆಯಿನಿೞಿದು ಪುಳೋಮಜಾಪ್ರಸಾರಿತ ದುಕೂಲಪ್ರಚ್ಛದಾಚ್ಛಾದಿತಮಾದ ಮೇದಿನಿ ತನಗಂ ನುತಪಾದಪಲ್ಲವೋಲ್ಲಸಿತ ರಾಗಾಭೋಗದಿನಪೂರ್ವ ದಿವ್ಯಾಂಬರಾಚ್ಛಾದಿ ತಮಾದುದೆಂಬ ಶಂಕೆಯಂ ಭೋಂಕೆನೆ ಮಾಡೆ –
ಕಂ || ಪಟುಪಟಹರಟನಮಾಶಾ
ತಟಮಂ ತರ್ಕೈಸೆ ಮಂಜುಮಾಕಂದ ಮಹಾ
ವಿಟಪಿಯ ಮೊದಲ ವಿಶಾಲ
ಸ್ಫಟಿಕಶಿಳಾತಳಕೆ ವಿಜಯಿ ಬಿಜಯಂಗೆಯ್ದಂ || ೬
ಪಿಡಿದ ಜವನಿಕೆಯ ಮಱೆಯೊಳ್
ತೊಡವುಮನುಡುಗೆಯುಮನಂಗದಿಂ ಪಿಂಗಿಸಿ ಮುಂ
ಬಡಗಮೊಗದಿಂದೆ ಮೂಜಗ
ದೊಡೆಯಂ ಕುಳ್ಳಿರ್ದನೆಸೆಯೆ ಸುಸ್ಥಾಸನದಿಂ || ೭
ವ || ಅಂತಾ ಕಲ್ಯಾಣಭಾಸನಂ ನಿಬಿಡನಿಬದ್ಧ ಪಲ್ಯಂಕಾಸನನಾಗಿ –
ಕಂ || ಭಾಸುರಮೆನಿಸಿದ ಮಾರ್ಗಶಿ
ರಾಸಿತದಶಮೀದಿನಾಪರಾಹ್ಣದೊಳಿಂದೂ
ದ್ಭಾಸಿನಿಯುತ್ತರೆ ಸಮನಿಸೆ
ಪಾಸಟಿಯಿಲ್ಲೆನಿಪ ಶುಭಮುಹೂರ್ತೋದಯದೊಳ್ || ೮
ಸನ್ನುತಗುಣನಿಳಯಂ ಸಿ
ದ್ಧಂ ನಮಯೆಂದಖಳಸಂಗ ವಿರತಿ ಸಮೇತಂ
ತನ್ನ ಶಿರೋರುಹತತಿಯಂ
ತನ್ನಯೆ ಕರತಳದೆ ಕಿೞ್ತು ತಳೆದಂ ತಪಮಂ || ೯
ಉ || ಆ ಕಮನೀಯಕುಂತಳಕಳಾಪಮನುತ್ತಮರತ್ನಪಾತ್ರದಿಂ
ನಾಕನಿವಾಸಿಗಳ್ ತಳೆದು ಮಂಗಳವಾದ್ಯರವಂಗಳುಣ್ಮೆ ನಿ
ರ್ವ್ಯಾಕುಳಮುಯ್ದು ಪಂಚಮಪಯೋಧಿಯ ಮಧ್ಯದೊಳಿಕ್ಕಿ ನೀಳರ
ತ್ನಾಕರಲಕ್ಷ್ಮಿಯಂ ತದಮೃತಾಬ್ಧಿಗೆ ಪೆತ್ತರುದಾತ್ತ ವೈಭವರ್ || ೧೦
ಶಾ || ಆಮೋದಾನುಗತ ಭ್ರಮದ್ಭ್ರಮರಮಾಳಾಮಂಜುಳಂ ಕೌಸುಮ
ಸ್ತೋಮಾಸಾರಮಪಾರಮಂದು ನಭದಿಂದಂ ಬಂದುದಾದಂ ಮರು
ದ್ಭಾಮಾಮಂಗಳ ಗೀತಜಾತಕಳನಾದಂ ಕೂಡೆ ಪೊಣ್ಮಿತ್ತು ಸು
ತ್ರಾಮಂ ಪೂಜಿಸಿದಂ ಸುವಸ್ತುಚಯದಿಂ ಶ್ರೀ ವೀರಪಾದಂಗಳಂ || ೧೧
ಉ || ಇಂತು ಬಳಾರಿ ಚಾರು ಪರಿನಿಷ್ಕ್ರಮಣೋತ್ಸವಮಂ ಪದದ್ವಯಾ
ಕ್ರಾಂತ ಜಗತ್ತ್ರಯಂಗೆಸೆವ ಸನ್ಮತಿ ಸಮ್ಮನಿನಾಯಕಂಗೆ ಚೈ
ರಂತನ ತೀರ್ಥಕೃತ್ಸಮಯಶಂಗೆ ವಿನಿರ್ಮಿಸಿ ನಿರ್ಮಳಾಂತರಂ
ಗಂ ತಳರ್ದಂ ದಿವಕ್ಕೆ ವಿಹಿತಾನತಿ ತಾನತಿ ಹರ್ಷಿತಾಶಯಂ || ೧೨
ವ || ಇತ್ತಲ್ –
ಕಂ || ಆರ್ಯನುತಂಗಾಯ್ತು ಮನಃ
ಪರ್ಯಯಬೋಧಂ ವಿಶುದ್ಧ ಸಪ್ತರ್ಧಿಗುಣಾ
ಶ್ಚರ್ಯಂ ಜನಿಯಿಸಿತೆಸೆದುದು
ಧೈರ್ಯಂ ಸಮನಿಸಿತು ಸಕಳಸಂಯಮಸಾರಂ || ೧೩
ವ || ಅಂತಾ ಮುಮುಕ್ಷುಜಗಚ್ಚಕ್ಷು ದೀಕ್ಷಾಗ್ರಹಣಗೃಹೀತ ವರಿಷ್ಠ ಷಷ್ಠೋಪವಾಸ ಪ್ರತಿಜ್ಞಾಪಾರಗಂ ಪರಮೈಶ್ವರ್ಯದಾನಸಮರ್ಥ ದಾನತೀರ್ಥಪ್ರವರ್ತನಾರ್ಥಂ ಚತುರ್ಥ ದಿನದೊಳ್ ಮುನಿಭೋಜನ ಸಮುಚಿತ ವೇಳೆಯೊಳ್ ಪರಮಸಂಯಮರಮಾ ರಮಣೀಯ ಸ್ವರ್ಣಕರ್ಣಂಕುಂಡಳಂ ಸಜ್ಜನನಿವಸನಾನುಕೂಲಮೆನಿಪ ಕೂಲಪುರಮಂ ಪೊಕ್ಕಾಶಕ್ರವಂದಿತನನಾಂದೋಳಿತ ಬಾಹುಯುಗಳನುಂ ಅನತಿದ್ರುತವಿಳಂಬಿತಗಮನನುಂ ಅವಿಕೃತಸಕಳಾವಯವನುಂ ಅನಭಿಲಕ್ಷ್ಮಿತದಾತೃದರ್ಶನನುಂ ಅನವೇಕ್ಷಿತದಿಶಾನೀಕನುಂ ಅನುಪಹತ ಜೀವಜಾಳನುಂ ಅಪರಿತ್ಯಕ್ತ ಯುಗಾಂತರ ನಿರೀಕ್ಷಣನುಂ ಅನಾದೃತ ನಿಜಾಂಗನುಮಸಂಸ್ಕಾರವಿಶೇಷಪೋಷಿತದೇಹನುಂ ಅನವಧಾರಿತರಾಗಿಜನ ವಿನೋದ ವಾಕ್ಯನುಂ ಅದೀನವದನಾರವಿಂದನುಂ ಅಪಾದಪರಿಘಟ್ಟಿದ ಧರಣೀತಳನುಂ ಅಪರಿ ಸ್ಪೃಷ್ಟ ಪರಕೀಯಕಾಯನುಂ ಅನವಳೋಕಿತ ಗೃಹಾಂತರಾಳನುಂ ಆಗಿ ಸ್ಥಳಕಮಳ ವಿಳಾಸಮಂ ಚರಣಕಮಳಯುಗಳಂ ಬೀಱೆ ರಾಜಮಾರ್ಗದೊಳ್ ಬರ್ಪಾಗಳ್ –
ಕಂ || ಕೂಲಾಭಿಧಾನಧರಣೀ
ಪಾಲಂಗನುಕೂಲವೃತ್ತಿ ಪಡಿಯಱನೋರ್ವಂ
ಲೀಲೆಯೊಳೆ ಪರಿದು ಪೇೞ್ದಂ
ಶೀಲಗುಣಾವನಿಯ ಬರವನಂದಾಸುರಪಂ || ೧೪
ವ || ಅಂತು ಪೇೞೆ –
ಕಂ || ಭೂತಳಪತಿ ಪದೆದು ಶುಚಿ
ರ್ಭೂತಂ ದಿವ್ಯಾರ್ಚನಾಸಮೇತಂ ಭವ್ಯ
ವ್ರಾತಪರೀತಂ ಪರಮವಿ
ಭೂತಿಯಿನಂದಾ ತಪೋಧನಂಗಿದಿರ್ವಂದಂ || ೧೫
ಬಂದು ಬಲವಂದು ಪೂಜಿಸಿ
ಬಂದಿಸಿ ತತ್ಪದಪಯೋಜಮಂ ನಿಲ್ಲಿಂ ನೀ
ಮೆಂದೊಸೆದು ನಿಲಿಸಿದಂ ಶ್ರೀ
ನಂದಿತಪೋನಿಧಿಯನಧಿಕವಾಣೀಕಾಂತಂ || ೧೬
ಸುರಭೂಜಂ ಚಿಂತಾಮಣಿ
ಪರುಷದ ಕಣಿ ಕಾಮಧೇನು ನವನಿಧಿಪತಿ ಸಿ
ದ್ಧರಸಂ ತನಗಿದಿರ್ವಂದವೊ
ಲರಸಂ ಸ್ಮರಹರನ ಬರವಿನೊಳ್ ಕರಮೊಸೆದಂ || ೧೭
ವ || ಅನಂತರಂ –
ಕಂ || ಬಿಜಯಂಗೆಯ್ಸಿದನುದ್ಯ
ಧ್ವಜವಿಳಸತ್ಪೂರ್ಣಕಳಶವಂದನಮಾಳಾ
ವ್ರಜಪರಿರಂಜಿತವೆನಿಸಿದ
ನಿಜಧಾಮಕ್ಕಾಮಹಾನುಭಾವಸ್ತುತನಂ || ೧೮
ವ || ಅಂತು ಬಿಜಯಂಗೆಯ್ಸಿ –
ಮ || ಉಚಿತೋಚ್ಚಾಸನದಲ್ಲಿ ಕುಳ್ಳಿರಿಸಿ ಪಾದಕ್ಷಾಳನಂಗೆಯ್ದು ಮಂ
ತ್ರಚಯೋಚ್ಚಾರಣಪೂರ್ವಕಂ ಸಲಿಲದಿಂ ಸದ್ಗಂಧದಿಂದಕ್ಕಿಯಿಂ
ಪ್ರಚುರಾಮೋದಲತಾಂತದಿಂ ಚರುಕದಿಂ ಸದ್ದೀಪದಿಂ ಧೂಪದಿಂ
ನಿಚಿತೋದ್ಯತ್ಫಲದಿಂದಮರ್ಚಿಸಿದನಾಭೂಪಂ ಜಗದ್ದೀಪನಂ || ೧೯
ಕಂ || ಇಂದೀ ಮದೀಯ ಜನ್ಮಂ
ಸಂದೆಯಮೇಂ ಸಫಳಮಾಯ್ತು ಜಗದಾರಾಧ್ಯಂ
ಬಂದಂ ಮಂದಿರಕೆಂದಾ
ನಂದದೊಳೊಂದಿದನುದಾತ್ತ ಕವಿಜನಮಿತ್ರಂ || ೨೦
ವ || ಅಂತಾ ಸಂವೀತ ಧೌತದುಕೂಲಂ ಕೂಲಾವನಿಪಾಲಂ ಪ್ರತಿಗ್ರಹಾದಿ ನವವಿಧ ನವಪುಣ್ಯ ಪ್ರಾವೀಣ್ಯನುಂ ಅತಿ ಪ್ರವೃದ್ಧಶ್ರದ್ಧಾದಿ ಸಮಸ್ತ ಗುಣವರೇಣ್ಯನುಮಾಗಿ –
ಕಂ || ಪರಮಪವಿತ್ರನ ಕರಸರ
ಸಿರುಹಪುಟಾಂತರದೊಳಖಿಳ ಕರಣಪವಿತ್ರಂ
ನಿರವದ್ಯಮನತಿಮುದದಿಂ
ಪರಮಾನ್ನಮನಿಕ್ಕಿದಂ ತ್ರಿವಾರಮುದಾರಂ || ೨೧
ವ || ಅಂತಿಕ್ಕುವುದುಮಾಗಳಾಯೋಗಿಜನಕಾಂತಂ ನಿರಂತರಾಯನಿರ್ವರ್ತಿತಾತ್ಮೀಯ ಕಾಯಸ್ಥಿತಿಕನಾಗಿ ಕೆಯ್ಯೆತ್ತಿಕೊಂಡು –
ಕಂ || ದಾನಮಿದಕ್ಷಯಮಕ್ಕೆಂ
ದಾ ನಿರುಪಮ ಚಾರುಚರಿತನಪಗತದುರಿತಂ
ಸೂನೃತವಚನಂ ಪರಸಿ ದ
ಯಾನಿಧಿ ತನ್ನಿಳಯದಿಂದೆ ಬಿಜಯಂಗೆಯ್ದಂ || ೨೨
ವ || ಆಗಳಾ ಕೂಲಭೂಪಾಳನಾಲಯಾಜಿರದೊಳ್ –
ಕಂ || ಅಲರ್ಗಳಸರಿ ಪೊಂಗಳಮೞೆ
ಯೆಲರ್ಗಳ ತೀಟಂ ಸುರಾನಕದ ದನಿ ದಿವಿಜಾ
ವಳಿಯ ಪೊಗೞ್ತೆಗಳೆಂಬೀ
ಲಲಿತಾಶ್ಚರ್ಯಂಗಳಾದಮೊದವಿದುವಯ್ದುಂ || ೨೩
ವ || ಅತ್ತಲಾ ಮುಮುಕ್ಷುಮುಖ್ಯಂ-
ಕಂ || ಗ್ರಾಮ ನಗರ ಗಿರ ಕಂದರ
ಭೀಮಾರಣ್ಯಪ್ರದೇಶದೊಳ್ ವಿಹರಿಸಿದಂ
ಕಾಮಾರಣ್ಯಹುತಾಶಂ
ಭೂಮಹಿತಂ ಭೂಮಿಹಿತಚರಿತ್ರೋದಾತ್ತಂ || ೨೪
ಯಮಿಗೆ ಸಮನಿಸಿತಖಿಳಸ
ತ್ವಮೈತ್ರಿ ಸಂಕ್ಲಿಶ್ಯಮಾನದೊಳ್ ಕಾರುಣ್ಯಂ
ವಿಮಳಗುಣದೊಳ್ ಪ್ರಮೋದಂ
ಸಮಂತು ದುರ್ವಿನಯಜನದೊಳೌದಾಸೀನ್ಯಂ || ೨೫
ಯತಿಪತಿಗೆ ಸಿಂಹನಿಷ್ಕ್ರೀ
ಡಿತಮಾಚಾಮ್ಲಪ್ರವರ್ಧನಂ ಮೊದಲಾದೂ
ರ್ಜಿತ ನಿರಶನಭೇದಂಗಳೊ
ಳತಿಶಯದ ನೆಗೞ್ತೆ ಪೆತ್ತುದಪವಿಘ್ನತೆಯಂ || ೨೬
ಕ್ಷಿತಿವಳಯ ವಂದಿತಂ ಸ
ನ್ನುತಮೆನಿಸಿರ್ದುಗ್ರ ದೀಪ್ತ ತಪ್ತ ಮಹಾ ಘೋ
ರ ತಪೋವಿಶೇಷವಿಧಿಯೊಳ್
ರತಿಪತಿಯ ವಿರೋಧಿ ಯತ್ನಪರತೆಯನಾಂತಂ || ೨೭
ಪದಿನೆಣ್ಫಾಸಿರ ಶೀಲದೊ
ಳೊದವಿದುದೆಣ್ಬತ್ತುನಾಲ್ಕು ಲಕ್ಕೆ ಗುಣದೊಳೊ
ಪ್ಪಿದುದು ಯತಿರಾಜರಾಜನ
ಹೃದಯಂ ಸದಯಂ ಪ್ರಭೂತಮಹಿಮಾಭ್ಯುದಯಂ || ೨೮
ಪಂಚಮಹಾವ್ರತವಾರಿಧಿ
ಪಂಚದಶಮಿತಪ್ರಮಾದ ವಿಚ್ಛೇದಕರಂ
ಪಂಚವಿಧಸಮಿತಿಯುಕ್ತಂ
ಪಂಚಭವಂಗಳ ವಿಡಂಬಮಂ ಸ್ತಂಭಿಸಿದಂ || ೨೯
ವ || ಒಂದು ದೆವಸಮಾ ಮುನಿರಾಜಂ ವಿರಾಜಮಾನ ವಿವಿಧೋತ್ತುಂಗ ಮತ್ತವಾರಣಮೆನಿಪ ವಾರಣಾಸೀಪುರೋಪಾಂತದ ವಿಕಸದತಿಮುಕ್ತಕ ಪ್ರಸವ ಪರಿಮಳಪದರಸರದಿಂ ನಿಸದಮೆ ಸೆವತಿಮುಕ್ತಕಸಂಜ್ಞಾಸಮೇತ ಪರೇತವನದ ಪಾರ್ಶ್ವದಲ್ಲಿ –
ಮಾಳಿನಿ || ತಪನನಪರಪಾರಾವಾರಮಂ ಸಾರೆ ವೀರಂ
ವ್ಯಪಗತಪದ ವಿಕ್ಷೇಪಕ್ರಿಯಂ ಶಕ್ರವಂದ್ಯಂ
ಸ್ವಪರಹಿತಚರಿತ್ರಂ ನಿಃಪ್ರಕಂಪಾಂಗನಿರ್ದಂ
ಕ್ಷಪೆಯೊಳಘವಿಹೀನಂ ಹೇಮಶೈಲೋಪಮಾನಂ || ೩೦
ವ || ಅಂತು ರಾತ್ರಿ ಪ್ರತಿಮಾಯೋಗದೊಳಾ ಯೋಗಿಜನಪುಂಗವಂ ನಿಲ್ವುದುಂ ಆ ಪ್ರಸ್ತಾವದೊಳ್ –
ಉ || ಸಂದ ಗವೇಂದ್ರನಂ ಭುಜಗಭೂಷಣನೇ ಱಿ ಬರುತ್ತು ತತ್ತಪೋ
ನಂದಿತನಂ ಜಿನೇಂದುವನಭೀಕ್ಷಿಸಿ ಪಾಣಿಪಯೋಜಯುಗ್ಮಮಂ
ತಂದು ನೊಸಲ್ಗೆ ತಾಂ ಮುಗಿದು ಭಕ್ತಿಭರಾನತಮೂರ್ಧನಾಗೆ ಪೂ
ರ್ಣೇಂದುನಿಭಾಸ್ಯೆಯಂದು ಗಿರಿನಂದನೆ ವಿಸ್ಮಯದಿಂದೆ ನೋಡಿದಳ್ || ೩೧
ಕಂ || ರತಿಪತಿಗೆತ್ತಣಿನೀ ನ
ಗ್ನತೆ ಸಮಿನಿಸಿದತ್ತೆನುತ್ತೆ ಮಾನಸದೊಳ್ ವಿ
ಸ್ಮಿತೆಯಾದಳ್ ಪಾರ್ವತಿ ಯತಿ
ಪತಿಯ ಚಮತ್ಕೃತಿಯನೀವ ರೂಪಿಂಗೆ ಕರಂ || ೩೨
ವ || ಅನಂತರಮಾಕಾಂತೆ ನಿಜಕಾಂತಂಗಿಂತೆಂದಳ್ –
ಕಂ || ಬಲ್ಲಿದರುಂ ನಿವಗಧಿಕರು
ಮಿಲ್ಲ ವಿಚಾರಿಪೊಡೆ ಸಕಳ ಭುವನಂಗಳೊಳೆಂ
ದೆಲ್ಲರುಮೆಂಬರ್ ದೇವ ಜ
ಗಲ್ಲೋಚನ ನಿನ್ನೆನೆಱಗಿಪೀತನದಾವೊಂ || ೩೩
ಮಣಿವಿಭೂಷಣ || ಎಂದ ತನ್ನ ವಧುಗಾ ವಿಧುಶೇಖರನಾಗಳಿಂ
ತೆಂದನೊರ್ಮೆದಲೆ ಮೂಜಗಕುನ್ನತನಪ್ಪನಾ
ನಂದದಿಂದೆನಿಸುವೀ ವಿಭುಗಪ್ರತಿಮಾನಯೋ
ಗೇಂದುಗಾನೆಱಗೆ ಮಾನಿನಿ ವಿಸ್ಮಯಮಾದುದೇ || ೩೪
ವ || ಅದಲ್ಲದೆಯುಂ –
ಕಂ || ನಿಖಿಳಜಗಂಗಳೊಳಧಿಕನು
ಮಖಂಡಶೌರ್ಯನುಮಸಾರಸಂಸಾರ ಪರಾ
ಙ್ಮುಖನುಂ ನಿರುಪಮ ನಿರ್ಮಳ
ಸುಖಸಾರನುಮೆನಿಪ ವೀರನಂ ನೀನಱಿಯಾ || ೩೫
ವ || ಎಂದು ಚಂದ್ರಶೇಖರಂ ಭುವನತ್ರಯಶೇಖರನನುರು ಮುದದಿಂ ಪರಿಕೀರ್ತಿಸುತ್ತು ಮಿರ್ಪುದುಂ –
ಕಂ || ನಿನ್ನ ಪೊಗೞ್ತೆಗೆ ಪಕ್ಕಾ
ದನ್ನನ ಸನ್ಮತಿಯ ಶಕ್ತಿಯುನ್ನತಿಯಂ ನೋ
ೞ್ಪೆಂ ನೆಟ್ಟನೆ ತೋರ್ಪುದೆಲೇ
ಪನ್ನಗಭೂಷಣ ಮದಿಷ್ಟಮಂ ಸಲಿಪುದಿದಂ || ೩೬
ವ || ಎಂದು ನುಡಿದ ಮಡದಿಯ ನುಡಿಯಂ ಮೃಡನವಧರಿಸಿ ಮುಗ್ಧಭಾಗಕ್ಕೆ ಮುಗುಳ್ನಗೆ ನಗುತ್ತುಂ ತದೀಯಾವಾರ್ಯ ಧೈರ್ಯಮಂ ಸಾಶ್ಚರ್ಯಮಪ್ಪಂತು ನೀಱೆಗೆ ತೋಱಿಸುವ ಬವಸೆಯಿಂ ಸ್ವವಶವರ್ತಿಗಳಪ್ಪ ಧೂರ್ತ ಪಿಶಾಚನಿಶಾಚರರ್ಗೆ ವಾಚಂಯಮ ವರ್ಯನ ಧೈರ್ಯಾಚಳಮಂ ವಿವಿಧೋಲ್ಬಣ ವೈಕುರ್ವಣ ವಿಡಂಬನ ಶಂಖಪಾತದಿಂ ತೂರ್ಣಂ ಚೂರ್ಣೀಕರಿಸಿಮೆಂದು ಬೆಸಸಿದಾಗಳ್ –
ದ್ರುತವಿಳಂಬಿತ || ಮರುಳ ತಂಡದಿನಂಬರಮಂಡಳಂ
ಧರಣಿಮಂಡಳಮೆಂಬಿವು ದಿಕ್ಚಯಂ
ಬೆರಸು ಬೇಗದೆ ತೀವಿದುವಟ್ಟಹಾ
ಸರಸವಾರಿಧಿ ಮೀಱೆರೆ ಮೇರೆಯಂ || ೩೭
ಉ || ನೆಕ್ಕ ಕದಂಪು ಕಂಪಿಪಧರಂ ಮಿಗೆ ಕೆಂಪಡರ್ದಕ್ಷಿ ಬಿಟ್ಟ ಬಾ
ಯಕ್ಕುಳಿಸಿರ್ದ ಪೊಟ್ಟೆ ಪೊಱವಾಯ್ದೆರ್ದೆಯರ್ವಿಪ ಪುರ್ವು ಕೆಂಗದಿರ್
ಮಿಕ್ಕು ಮರಲ್ದ ದಾಡೆ ದಸಿಗಾಲ್ ಮಸಿಮೆಯ್ ಬಿಱುಸಾದ ಕೆಯ್ ಮರು
ಳ್ವಕ್ಕದ ನಿಟ್ಟೊಡಲ್ ಮಸೆದ ಕತ್ತಿಗೆ ಕಣ್ಬೊಲನಾದುವೆತ್ತಲುಂ || ೩೮
ಚಂ || ಒದಱಿ ಕುಕಿಲ್ದು ಬೆಟ್ಟುಗಳ ಕೆಯ್ದುಗಳುರ್ವಿದ ನೀರ ತೋರಗೆಂ
ಡದ ಸರಿಯಂ ಸಮಂತು ಸುರಿದುಗ್ರವಿಷಾಹಿಗಳಂತೆ ತಳ್ತು ಕಂ
ಠದೊಳೆ ತಗುಳ್ಚಿ ಪೆರ್ವುಲಿಯ ಸಿಂಹದ ಜಂಗುಳಿಯಾಗಿ ಪಾಯ್ದು ಮಾ
ಣದೆ ಬಿಱುಗಾಳಿ ದೂಳಿಗಳನಾಗಿಸಿ ಬಾಧಿಸಿದತ್ತು ತದ್ಬಳಂ || ೩೯
ವ || ಅಂತಾ ಮಹಾದ್ಭುತೋದ್ಭೂತ ಭೂತಪ್ರೇತಪಿಶಾಚನಿಶಾಚರನಿಚಯಂ ದೆಸೆದೆಸೆಯೊಳ ಸದಳಂ ಮಸಗಿ ಪಲತೆಱದ ವಿಕ್ರಿಯೆಗಳಂ ವಿಗುರ್ವಿಸಿ ನಿರ್ವಂದದಿಂ ನಿರರ್ಗಳಮುಪಸರ್ಗ ವರ್ಗಮಂ ಭರ್ಗಪರಿವಾರಂ ವಾರಣಾಸಿಯ ಪೌರವಾರಂ ನೆರೆದು ನೀಡುಮೆಸಗಿಯಸು ವಱೆಯಾಗಿ ನಿರರ್ಥಕ ಪ್ರಯಾಸಂಬತ್ತು ಸುಜನಸರೋಜ ಸೂರ್ಯನ ಧೈರ್ಯಾಚಳಮಂ ಚಳಿಯಿಸಲ್ ನೆಱೆಯದೆ ಅಂತರಂಗಭಂಗಭಾರದಿಂ ಜೋಲ್ದ ತೆಱದೆ ಬಱುತು ಪೆಱಗಣ್ಗೆ ಪಿಂಗೆ ಗಂಗಾಧರಂ ನಿರೀಕ್ಷಿಸಿ ನಿಜಾಂಗನೆಗಂದಿಂತೆಂದಂ –
ಕಂ || ತುಂಗತರಾವನಿಧರಮಂ
ಗುಂಗುಱುಕಾಯ್ದವೊಲಿದಾಯ್ತು ಕಡಂಗಿ ಸತಿ ನೀ
ನಂಗಜಗಜಗಜರಿಪುವಂ
ಭಂಗಿಪೆವೀ ಗಣದಿನೆಂಬ ನಮ್ಮುದ್ಯೋಗಂ || ೪೦
ವ || ಎಂದು ವಿಸ್ಮಯಸ್ಮೇರನಯನಾರವಿಂದೆಯಾದ ಸುಂದರಿಗೆ ಮಂದರಾಚಳಸ್ಥಿರನ ಮುನಿ ವರನ ನಿರತಿಶಯ ಧೈರ್ಯಪ್ರಭಾವಮಂ ವ್ಯಾವರ್ಣಿಸಿ ತಾನುಮಾಮಾನಿನಿಯುಮನೂ ನಾರ್ಚನಾನೀಕದಿಂ ಲೋಕಪೂಜ್ಯನಂ ಪೂಜಿಸಿ ಸುವೀರನುಮತಿವೀರನುಮೆಂದು ನಾಮಂಗಳಂ ಪ್ರೇಮದೆ ಜಿನಸ್ವಾಮಿಗಿಟ್ಟು ಪೊಡವಟ್ಟು ಪೋದರಿತ್ತಲ್ –
ಕಂ || ಉಪಸರ್ಗವಿಜಯಿ ಜಿನಪತಿ
ತಪನೋದಯದೊಳ್ ಸಮಾಪ್ತ ಯೋಗನಿಯೋಗಂ
ವಿಪುಳಯಶೋವ್ಯಾಪ್ತದಿಶಮ
ಕ್ಷಪಿತಮಳಂ ವಿಪುಳ ಸಂಯಮಂ ತಳರ್ದಲ್ಲಿಂ || ೪೧
ಚೋಳಾಂಧ್ರ ಮಗಧ ಗೂರ್ಜರ
ಮಾಳವ ಕರ್ಣಾಟ ಲಾಟ ಕರಹಾಟಕ ಪಂ
ಚಾಳಾದಿ ನಿಖಿಳ ಜನಪದ
ಜಾಳದೊಳೆ ವಿಹಾರಿಸುತ್ತುಮಿರ್ಪುದುಮಿತ್ತಲ್ || ೪೨
ವ || ಸಕಳ ಸಂಪದಾಳಂಬಮಾದ ಸಿಂಬಿಯೆಂಬ ಪೆಸರಿನೆಸೆವ ವಿಷಯದೊಳ್ ವಿಷಮ ಸಾಯಕಾಯತ್ತ ಚೂತಾಳಿಯಂ ವೈತಾಳಿಯೆಂಬ ನಗರಿಯನಗಣಿತಲೀಲೆಯನಾಳ್ವ ನಯ ವಿನಯವಿಕ್ರಮಾದಿ ಗುಣಪೇಟಕನೆನಿಪ ಚೇಟಕರಾಜಂಗಮತುಳಸೌಭಾಗ್ಯ ಭದ್ರೆಯೆನಿಸಿದ ಸುಭದ್ರೆಗಂ ಜನಿಯಿಸಿದ ಧನಚಂದರ ಧನದತ್ತೋಪೇಂದ್ರ ಸುದತ್ತ ಸಿಂಹಚಂದ್ರಪತಂಗಾ ಕಂಪನ ಕಾಂಭೋಜ ಪ್ರಭಂಜನ ಪ್ರಭಾಸರೆಂಬ –
ಕಂ || ತನಯರ್ ಪದಿಂಬರೆಸೆದರ್
ವಿನಯಗುಣಾಭರಣರುತ್ಸವಾಂತಃಕರಣರ್
ಮನಸಿಜಮೂರ್ತಿಗಳಿಂದು
ದ್ಯುನದೀನಿರ್ಮಳಿನ ಕೀರ್ತಿಗಳ್ ಮತ್ತವರಿಂ || ೪೩
ವ || ಬೞಿಕ್ಕೆ ಪುಟ್ಟಿ ನೆಟ್ಟನೆಸೆವ ಪ್ರಿಯಕಾರಣಿಯುಂ ಮೃಗಾವತಿಯುಂ ಸುಪ್ರಭೆಯುಂ ಸುಪ್ರಭಾವತಿಯುಂ ಚೇಳಿನಿಯುಂ ಜ್ಯೇಷ್ಠೆಯುಮೆಂಬ –
ಕಂ || ತನುಜೆಯರಱುವರುಮಭಿಮಾ
ನನಿಧಾನೆಯರನುಪಮಾನೆಯರ್ ಕರಮೆಸೆದರ್
ಮನಸಿಜವಿಜಯಪತಾಕೆಯ
ರನವದ್ಯ ವಿವೇಕೆಯರ್ ದಲವರಿಂ ಮತ್ತಂ ೪೪
ದ್ರುತಪದಂ || ಕಿಱಿಯವಳ್ ಬಹುಕಳಾಜ್ಞತೆಯಿಂದಂ
ಮಿಱುಪ ರೂಪರಮಣೀಯತೆಯಿಂದಂ
ನೆಱೆದ ಜವ್ವನದ ಸಂಗತಿಯಿಂದಂ
ಮೆಱೆವಳಿಂದುಮುಖಿ ಚಂದನೆಯೆಂಬಳ್ || ೪೫
ಕಂ || ಒಂದುದಿನಮಾಕೆ ತನ್ನಯ
ಮಂದಿರದಿಂ ಪಿಂದೆ ಮೆಱೆವ ಬನದೊಳ್ ಮನದೊಳ್
ಸಂದಣಿಸಿದ ಮುದದಿಂ ಮಾ
ಕಂದದೊಳಾಂದೋಳಕೇಳಿಲೀಳೆಯೊಳಿರ್ದಳ್ || ೪೬
ಚಂ || ಚತುರ ಸಖೀಜನಂಗಳ ವಿರಾಜಿಪ ಗೀತರಸಾಮೃತಂಗಳಿಂ
ವಿತತ ವನಾಂತರಾಳಮನೆ ತೆಕ್ಕನೆ ತೀವಿ ನೃಪಾತ್ಮಜಾತೆ ತಾ
ನತಿ ಮುದದಿಂದೆ ಚಂದನೆ ವಲಂ ತಳಿರುಯ್ಯಲನಾಡೆ ನಾಡೆಯುಂ
ರತಿಪತಿ ನೋಡಿ ರಾಗರಸಸಾಗರದೊಳ್ ಜಳಕೇಳಿಯಾಡಿದಂ || ೪೭
ವ || ಆಗಳ್ ಮನೋವೇಗನೆಂಬನೊರ್ವನಂಬರಚರನಂಬರತಳದೊಳ್ ಸ್ವೇಚ್ಛಾವಿಹಾರಭರದಿಂ ಪೋಗುತ್ತುಮಿರ್ದು –
ಕಂ || ಸತಿಯರ ಗೀತರವಾಕ್ಷಿ
ಶ್ರುತಿಗಳ್ ಕವಿತಂದು ಬೇಗದಿಂದಾತ್ಮೀಯ
ಶ್ರುತಿವಲ್ಮೀಕ ವಿವರಮಂ
ಪ್ರತಿವೇಶಿಸೆ ನಿಂದನಾ ಸ್ಮಿತಾಂತಃಕರಣಂ || ೪೮
ವ || ತದುದ್ಯಾನಮಂ ನಯನಾತಿಕೌತುಕಾದಾನಮಂ ಭೋಂಕೆನೆ ಕಂಡು ತದಂತರಾಳಕ್ಕೆವತರಿಸಿ –
ಕಂ || ಅನಿಮಿಷವನಿತೆಗೆ ಚೆಲ್ವಿಂ
ದೆನಸುಂ ಮಿಗಿಲೇಕೆಯೆನಿಪ ತಚ್ಚಂದನೆಯಂ
ವನಜಾನನೆಯಂ ನೃಪನಂ
ದನೆಯಂ ತಳಿರುಯ್ಯಲಾಡುತಿರ್ದಂಗನೆಯಂ || ೪೯
ವ || ಕಂಡತಿಪ್ರಚಂಡ ಕುಸುಮಕೋದಂಡಕಾಂಡಖಂಡಿತಹೃದಯನಾಗಿ ಬೇಗದಿಂ ಮಡದಿಯಂ ಪಿಡಿದುಕೊಂಡು ಗಗನಕ್ಕೊಗೆದು ವಿಮಾನದೊಳಿರಿಸಿ ಹರುಷದಿಂ ಮನೋವೇಗದಿಂ ಪೋಗುತ್ತುಮಾ ಗುಣವತಿಯನೇಗೆಯ್ದುಂ ತನಗೆ ಬಸದಾಗಿಸಲ್ ನೆಱೆಯದಱಗುಲಿ ಮಱುಗಿ ಕೋಪಾಟೋಪದಿಂ ಪೇರಡವಿಯೊಳಾರಮಣಿಯನೀಡಾಡಿ ಪೋಪುದುಂ, ಆಕೆ ಭೀಕರಾಕಾರಮಂ ತಳೆದು ಬಳೆದ ಪೞುವಂ ಬಳಸಿಯುಂ ನೋಡಿ –
ಕಂ || ಆನಂದನನಿಭವಿಭವೋ
ದ್ಯಾನದೊಳಿರವೆತ್ತ ಸುತ್ತಲುಂ ಜೀರೆಂಬೀ
ಕಾನನದೊಳಿರ್ಪುದೆತ್ತ ಮ
ದೇನಃಪರಿಪಾಕಮಿಂತಿದಲ್ಲದೆ ಪೆಱತೇಂ || ೫೦
ಎಂದಾ ನರಪತಿನಂದನೆ
ಚಂದನೆ ವಂದನೆಯನನಘ ಜಿನಚರಣಾಬ್ಜ
ಕ್ಕಂದಾನಂದದೆ ಮನದೊಳ
ನಿಂದಿತೆ ಮಾಡುತ್ತುಮಿರ್ದಳಿರ್ಪುದುಮೊರ್ವಂ || ೫೧
ವ || ಕಿರಾತಕಾತರನಾ ತರುಣಿಯಂ ಕಂಡು ಮನದೆಗೊಂಡು ವಿಧುಲೇಖೆಯಂ ವಿಧುಂತುದಂ ಪಿಡಿವಂತೆ ಪಿಡಿದಿರ್ಪುದುಮಾ ಪ್ರಸ್ತಾವದೊಳ್ –
ಕಂ || ವತ್ಸಾಭಿಧಾನವಿಷಯದ
ತತ್ಸಂಪತ್ತಿಯನೆ ತಳೆದ ಕೌಶಾಂಬಿಯೊಳ
ರ್ಹತ್ಸಮಯವರ್ತಿ ಸಜ್ಜನ
ವತ್ಸಳನೆನಿಸಿರ್ದ ವೃಷಭದತ್ತಾಭಿಖ್ಯಂ || ೫೨
ವ || ಆ ವೈಶ್ಯೋತ್ತಮಂ ವನದ್ರವ್ಯಾಹರಣಪರಿಣತಿಯಿನಾ ದುರಂತಕಾಂತಾರಾಂತರಾಳದೊಳ್ ತೊಳಲ್ತರುತುಂ ಕ್ರಿಯಾಪದಪ್ರಾಗ್ದೇಶದಂತುಪಸರ್ಗಾಕ್ರಾಂತೆಯಾಗಿರ್ದ ನಿಶಾಟನಿಕಟ ಕಾಂತೆಯಂ ತೊಟ್ಟನೆ ಕಟ್ಟಿದಿರೊಳ್ ಕಂಡು ದಯಾಮಂಡಿತಮಾನಸನಪ್ಪುದಱಿಂ ಮೃದುಸದುಪದೇಶ ಪೇಶಲಂಗಳಪ್ಪ ವಚನನಿಚಯಂಗಳಿನಾ ನಿರೋಧಕನನಬಾಧಕನಪ್ಪಂತು ಬೋಧಿಸಿ ದೀನಾರಮನೇನಾನುಮನಿತ್ತು ತತ್ತರುಣಿಯ ಸೆಱೆಯಂ ಪೆಱಪಿಂಗಿಸಿ ನಿಜಪುರೀ ವರಕ್ಕೊಡಗೊಂಡು ಪೋಗಿ –
ಕಂ || ನಿನತುಮಗಳಪ್ಪಳೀಕೆಯ
ನನುನಯದಿಂದೆಲಗೆ ಸಲಹು ಮನ್ನಿಸು ನೀನೆಂ
ದನವದ್ಯವೃತ್ತನಿತ್ತಂ
ತನತ್ತು ವಲ್ಲಭೆಗೆ ಶೀಲವತಿಯಂ ಸತಿಯಂ | ೫೩
ವ || ಅಂತು ವೈಶ್ಯವದನದರ್ಪಣಂ ಸಮರ್ಪಿಸಿ ಪೋಗೆ ಚಂದನೆಯ ಚಂದಮಂ ಸೆಟ್ಟಿತಿ ದಿಟ್ಟಿಸಿ ನೋಡಿ –
ಉ || ಎತ್ತಣಿನಕ್ಕೆ ಬಂದಳಿವಳಪ್ಪೊಡೆ ನೆಟ್ಟನೆ ಗಾಡಿಕಾರ್ತಿಕ
ಣ್ಕೆತ್ತಿ ಮದೀಶನಂ ತನಗೆ ಮೆಲ್ಲನೆ ವಲ್ಲಭನಾಗೆ ಮಾೞ್ಕುಮು
ದ್ವೃತ್ತತೆಯಿಂದಮೇಕೆ ನಮಗೀಕೆಯ ಕುತ್ತಮೆನುತ್ತೆ ಚಿತ್ತದೊಳ್
ವೃತ್ತಪಯೋಧರದ್ವಿತಯೆ ಚಿಂತಿಸಿ ಕುಂಡಳದೊಂದುಪಾಯಮಂ || ೫೪
ವ || ಅಂತು ಲಬ್ಧೋಪಾಯೆಯಪ್ಪ ವಣಿಗೀಶಜಾಯೆ ಚಂದನೆಯನೇನಾನುಮೊಂದು ಪೊಲ್ಲಮೆ ಯನಿಲ್ಲದುದನುದ್ಭವಿಸಿ ನೆವದಿಂ ಶೃಂಖಳಾಬಂಧನೆಯಂ ಮಾಡಿ ತಲೆವಾಗಿಲ ಕೆಲದ ಪುಲುಮನೆಯೊಳಿರಿಸಿ ಕೊಚ್ಚನಿಕ್ಕಿ ನಡಸುತ್ತುಮಿರ್ದಳಿರ್ಪುದುಂ –
ತ್ರಿವದಿ || ವೀರಭಟ್ಟಾರಕಂ ಕಾರುಣ್ಯಜಲಧಿ ವಿ
ಹಾರಿಸಿ ಸಕಳಜನಪದಂಗಳೊಘ
ಹಾರಿ ತತ್ಪುರಕೆ ನಡೆತಂದಂ || ೫೫
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಪಂಚದಶಾಶ್ವಾಸಂ (೨)
ವ || ಅಂತು ವಿಹಿತವಿಶಿಷ್ಟೋಪವಾಸಂ ಪಾರಣಾವಾಸರದೊಳ್ ಕಾಯಸ್ಥಿತಿ ನಿಮಿತ್ತಂ ಚರ್ಯಾಮಾರ್ಗದೊಳ್ ಬರುತ್ತುಮಿರೆ ತದ್ವೃತ್ತಾಂತಮಂ ಸಸಂಭ್ರಮದ್ವಾರಪುರುಷರಿ ನವಧಾರಿಸಿ –
ಕಂ || ಚಂದನೆ ಮುನಿಯಂ ನಿಲಿಸುವೆ
ನೆಂದತಿ ಮುದದಿಂದೆ ಪರಿವ ಪದದೊಳ್ ಪದದೊಳ್
ಸಂಧಿಸಿದಾ ಸಂಕಲೆ ಪಱಿ
ದೊಂದಿನಿತುಂ ತೋಱದಂತಡಂಗಿದುದೆಳೆಯೊಳ್ || ೫೬
ವ || ಅಂತು ಜಗನ್ನಾಥ ಸನ್ನಿಧಿಗಮನ ಸಾಮರ್ಥ್ಯದಿಂ ಸತಿಯ ಸಂಕಲೆ ಭೋಂಕನೆ ಪಱಿದು ಪಾಱೆ ಲೀಲೆಯಿನಿದಿರ್ಗೊಂಡು ಸನ್ಮತಿಸ್ವಾಮಿಯಂ ಸಮಯಸಮುಚಿತ ಕ್ರಮದಿಂ ನಿಲಿಸಿ ನಿಜನಿವಾಸಕ್ಕೆ ಬಿಜಯಂಗೆಯ್ಸಿ ಪೂತೋಚ್ಚಾಸನದೊಳಿರಿಸಿ –
ಚಂ || ಪದಯುಗಳಂಗಳಂ ತೊಳೆದು ಪೂಜಿಸಿ ಬಂದಿಸಿ ಕಾಂತೆ ಕಾಯ ವಾಕ್
ಹೃದಯವಿಶುದ್ಧಿಯಿಂದೆ ನಿರವದ್ಯಮನನ್ನಮನೀಯೆ ತದ್ಗುಣಾ
ಸ್ಪದನದನಾಂತು ತನ್ನುದರದೊಳ್ ನಿನಗಕ್ಷಯಮಕ್ಕೆ ದಾನಮೆಂ
ದುದಿತ ದಯಾಧ್ವಜಂ ಪರಸಿ ಪೋಪುದುಮಾ ಪದದೊಳ್ ಸುರಾಧ್ವದಿಂ || ೫೭
ಕಂ || ವಸುಕುಸುಮವರ್ಷಣಂ ಮಂ
ದಸಮೀರಣಮನಿಮಿಷಪ್ರಶಂಸೋಕ್ತಿ ಸುರೋ
ಲ್ಲಸಿತ ಪಟಹಸ್ವನಂ ನಿಮಿ
ರ್ದೆಸೆದುವು ಚಂದನೆಯ ಮನೆಯ ಮಿಸುಪಂಗಣದೊಳ್ || ೫೮
ವ || ಅಂತು ಪೌರಾಶ್ಚರ್ಯಕಾರಿಯಾದ ಚಂಚತ್ಪಂಚಾಶ್ಚರ್ಯಪ್ರಪಂಚಮುಮನಕ್ಷೀಣದರ್ಶನ ಪ್ರಕಾಶನಮುಮಂ ಪ್ರತ್ಯಕ್ಷಮೀಕ್ಷಿಸಿ ವೃಷಭದತ್ತಂ ವಿಸ್ಮಯಾಯತ್ತ ಚಿತ್ತನಾಗಿ ಚಂದನೆಯಿರ್ದ ಮಂದಿರಕ್ಕೆ ಮಂದಗತಿಯಿಂ ಬಂದು ತದ್ವೃತ್ತಾಂತ ಪೂರ್ವಾಪರಾಂತಮಂ ಸವಿಸ್ತರ ಮಱಿದು ಕೃತಾಪರಾಧೆಯಪ್ಪ ತನ್ನ ಸತಿಯನಾ ಸನ್ನುತೆಯ ಪದಪಯೋಜಕ್ಕೆಱಗಿಸಿ ಮೆಱೆವ ವಸ್ತ್ರಾಭರಣರಾಜಿಯಿಂ ಪೂಜಿಸಿ ತದನಂತರಂ ತತ್ಕಾಂತೆಯಂ ತಾನೆ ಮುಂದಿಟ್ಟೊಡೆ ಗೊಂಡ ಮಹಾವಿಭೂತಿಯಿಂ ನಡೆದು ನಂದನಾವಿಯೋಗ ದುಃಸಹದುಃಖನಾಟಕ ನಾಗಿರ್ದ ಚೇಟಕರಾಜಂಗೆ ಸಮರ್ಪಿಸಿ ಸಂತಸಮಂ ನಿಮಿರ್ಚಿದನನ್ನೆಗಮಿತ್ತಲ್ –
ಮಲ್ಲಿಕಾಮಾಲೆ || ಘೋರವೀರತಪೋವಿಶೇಷ ವಿಧಾನದಿಂದೆಸೆವಾ ಮಹಾ
ವೀರಯೋಗಿಗೆ ಪೋಗಿ ಪನ್ನೆರಡಬ್ದಮುದ್ಘ ಯಶೋಧರಂ
ಸ್ಫಾರವೈಭವದಿಂ ಬುಧಾವಳಿಯಿಂ ವಧೂಜನದಿಂ ಜಗ
ತ್ಸಾರಮಾದುದನೆಯ್ದಿದಂ ವರಜೃಂಭಿಕಾಪುರಮಂ ಜಿನಂ || ೫೯
ವ || ಅಂತೆಯ್ದಿ ತದುದ್ದಾಮ ಗ್ರಾಮಸೀಮ ಭೂಮಿಯೊಳ್ ಪರಿದು ಪಿರಿದುಮೆಸವ ರಿಜುಕೊಲೆಯೆಂಬ ಮಹಾತರಂಗಿಣಿಯ ತೀರದಲ್ಲಿ –
ಕಂ || ಒದವಿರ್ದ ಶಾಲವೃಕ್ಷದ
ಮೊದಲೊಳ್ ಪಜ್ಜಳಿಪ ಜಂತುರಹಿತ ಶಿಳಾಪ
ಟ್ಟದ ಮೇಲೆ ಮೂಡಮೊಗದಿಂ
ತ್ರಿದಶಾರ್ಚಿತಪಾದಪಂಕಜಂ ನಿಂದಿರ್ದಂ || ೬೦
ಎರಡುಂ ಮಡಂಗಳೆಡೆನಾ
ಲ್ವೆರಲೆರಡುಂ ತೊಳಗುವುಂಗುಟಂಗಳ ಮಧ್ಯಂ
ಪರಿಕಿಪೊಡೊರ್ಗೇಣ್ ತೆಱಪಾ
ಗಿರೆ ನಿಂದನಕಂಪನುಚಿತ ಋಜ್ವಾಗತದೊಳ್ || ೬೧
ನಯನಯುಗಂ ನಾಸಾಗ್ರ
ಪ್ರಯುಕ್ತಮವ್ಯಕ್ತವರ್ತನಂ ಪ್ರಾಣಾಪಾ
ನಯುಗಂ ಸುಶ್ಲಿಷ್ಟಂ ಶೋ
ಭೆಯನಾಂತುದು ಯೋಗನಿಷ್ಠನೋಷ್ಠದ್ವಿತಯಂ || ೬೨
ಅವಯವಮನಿತಱೊಳಂ ವಿಕೃ
ತಿ ವಲಂ ಪರಮಾಣುಮಾತ್ರಮೇಂ ನೋೞ್ಪೊಡೆ ತೋ
ಱುವುದಲ್ಲೆನಿಪ್ಪ ಯೋಗಿ
ಪ್ರವರನ ನಿಲವೀಯದಾರ್ಗೆ ಪೆರ್ಚಿದ ನಲವಂ || ೬೩
ವ || ಅಂತು ನಿತಾಂತಕಾಂತ ಶಾಂತರಸಪ್ರಸರಪ್ರಪೂರ್ಣ ಗಂಗಾತರಂಗಿಣೀಪ್ರಭವ ಪ್ರಾಳೇಯಶೈಳೇಂದ್ರಮೆನಿಸಿ ಪ್ರತಿಮಾಯೋಗನಿಯೋಗಯೋಗೀಂದ್ರನಿರ್ದ ತತ್ಪುಣ್ಯಾರಣ್ಯದಲ್ಲಿ –
ಮ || ಕರಿಯುಂ ಕೇಸರಿಯುಂ ಕುಂರಂಗಕುಳಮುಂ ಶಾರ್ದೂಲಮುಂ ಮಿಕ್ಕ ಮುಂ
ಗುರಿಯುಂ ತೀವ್ರವಿಷಾಹಿಯುಂ ಚಟುಳ ಕಾಕಾನೀಕಮುಂ ಘೂಕಮುಂ
ಸ್ಫುರದಾತ್ಮೀಯ ವಿರೋಧವರ್ಧನಮನಾದಂ ಬಿಟ್ಟು ಮಿತ್ರತ್ವದೊಳ್
ಪೊರೆದಲ್ಲಲ್ಲಿಗೆ ಲೀಲೆಯಿಂ ನಲಿವುವತ್ಯಾಶ್ಚರ್ಯಮಪ್ಪನ್ನೆಗಂ || ೬೪
ವ || ಅಂತು ಪರಮ ಕೌತುಕಕಾರಿಯಾದ ಚಾರುಚತುರಯೋಗದೊಳಿರ್ದ ಯೋಗೀಶ್ವರಂ ಕ್ಷಾಯಿಕಸಮ್ಯಕ್ತ್ವಾದಿ ಪ್ರಸಿದ್ಧಸಿದ್ಧಗುಣಂಗಳೆಂಟುಮಂ ತತ್ಕಳಾಪ ಪ್ರಾಪಣೇಚ್ಛೆಯಿಂ ಪರಿಭಾವಿ ಸುತ್ತುಂ ಉತ್ತಮಧ್ಯಾನಾಧೀನಮಾನಸನಾಗಿ –
ಕಂ || ಭುವನಸ್ತುತನಾಜ್ಞಾಪಾ
ಯವಿಚಯಮೆಂಬೆರಡುಮಂ ವಿಪಾಕ ಸುಸಂಸ್ಥಾ
ನವಿಚಯಮೆಂಬೆರಡುಮನುದಿ
ತ ವಿಶೋಧಿ ವಿಶೇಷಭಾವದಿಂ ಭಾವಿಸಿದಂ || ೬೫
ವ || ಮತ್ತಮನಿತ್ಯತಾದ್ಯನುಪ್ರೇಕ್ಷೆಗಳನೀರಾಱುಮಂ ಧ್ಯಾನಿಸುತ್ತುಮಿಂತು ನಿರ್ಮಳಧ್ಯಾನಾನಂತರಂ ವಿಶದಲೇಶ್ಯಾವಿಶುದ್ಧನಧಃಪ್ರವೃತ್ತಾದಿ ಕರಣತ್ರಯದಿನನಂತಾನುಬಂಧಿಗಳನುೞಿದ ಪನ್ನಿತ್ತೆಱದ ಕಷಾಯಂಗಳೊಳ್ ವಿಸಂಯೋಜಿಸಿ ಸಮನಂತರಮಿನಿತ್ತು ಬೇಗಂ ವಿಶ್ರಮಿಸಿ ಪ್ರಥಮಕಥಿತಕ್ರಮದಿಂ ದರ್ಶನಮೋಹನೀಯತ್ರಯಕ್ಕೆ ಲಯಮನಿತ್ತು –
ಕಂ || ಇಂತೇೞುಂ ಪ್ರಕೃತಿಗಳಂ
ಶಾಂತರಸಾಂಬೋಧಿ ಕಿಡಿಸಿ ತಕ್ಷಯದಿಂದ
ತ್ಯಂತಂ ಕ್ಷಾಯಿಕ ಸಮ್ಯ
ಕ್ತ್ವಂ ತಮ್ಮನಿಪತಿಗೆ ಸಮನಿಸಿತ್ತಾ ಪದದೊಳ್ || ೬೬
ವ || ಅನಂತರಮಂತರ್ಮುಹೂರ್ತಪರ್ಯಂತಂ ಪ್ರಮತ್ತಾಪ್ರಮತ್ತ ಪರಾವರ್ತನ ಸಹಸ್ರಂಗಳಂ ಕಳಿಪಿ ಕ್ಷಪಕಶ್ರೇಣಿಪ್ರಾಯೋಗ್ಯಾಧಃಪ್ರವೃತ್ತಿಕರನತಾತಿಶಯಾ ಪ್ರಮತ್ತಗುಣಸ್ಥಾನದೊಳ್ ಸ್ಥಿತಿಬಂಧಾಪಸರಣಂಗೆಯದಿನಿತಾನುಂ ಬೇಗದಿನಪೂರ್ವಕರಣ ಕ್ಷಪಕಗುಣಸ್ಥಾನಮಂ ಪೊರ್ದಿ ಪೃಥಕ್ತ್ವ ವಿತರ್ಕವಿಚಾರಮೆಂಬ ಮೊದಲ ಶುಕ್ಲಧ್ಯಾನಮಂ ಧ್ಯಾನಿಸುತ್ತುಮಾಯುಃ ಕರ್ಮಮುೞಿಯುೞಿದಖಿಳಕರ್ಮಂಗಳಂ ಸ್ಥಿತ್ಯನುಭಾಗಕಾಂಡಕ ಘಾತಗುಣಸಂಕ್ರಮಣ ಪ್ರದೇಶಗುಣಶ್ರೇಣೀನಿರ್ಜರೆಗಳಿನುಕ್ರಮದಿಂ ಕಿಡಿಸುತ್ತುಂ ಅನಿವೃತ್ತಿಕರಣ ಕ್ಷಪಕಗುಣಸ್ಥಾನ ಮನೆಯ್ದಿಯಂತರ್ಮುಹೂರ್ತದೊಳ್ ನಿದ್ರಾನಿದ್ರಾ ಪ್ರಚಳಾಪ್ರಚಳಾ ಸ್ತ್ಯಾನಗೃದ್ಧಿ ನರಕತಿರ್ಯಗ್ಗತಿ ತತ್ಪ್ರಾಯೋಗ್ಯಾನುಪೂರ್ವ್ಯೇಕೇಂದ್ರಿಯ ವಿಕಳೇಂದ್ರಿಯ ಜಾತ್ಯಾತಪೋ ದ್ಯೋತ ಸ್ಥಾವರ ಸಾಧಾರಣ ಸೂಕ್ಷ್ಮಂಗಳೆಂಬಾ –
ಕಂ || ಪದಿನಾಱುಂ ಪ್ರಕೃತಿಗಳಂ
ಸದಮಳ ಚರಿತಾವಭಾಸಿ ಮುನಿಯಿನಿತುೞಿವಿ
ಲ್ಲದೆ ತೆಱದಿಂದಮೆ ಪೆಱದೇಂ
ವಿದಳಿಸಿಯಂತರ್ಮುಹೂರ್ತದಿಂದಂ ಮತ್ತಂ || ೬೭
ವ || ವಿಶುದ್ಧ ಪರಿಣಾಮ ಪರತಂತ್ರನಪ್ರತ್ಯಾಖ್ಯಾನಪ್ರತ್ಯಾಖ್ಯಾನಮೆಂಬೆಂಟು ಕಷಾಯಂಗಳುಮಂ ನಪುಂಸಕವೇದ ಸ್ತ್ರೀವೇದ ಹಾಸ್ಯ ರತ್ಯರತಿ ಶೋಕ ಭಯ ಜುಗುಪ್ಸಾಭಿದಾನ ನೋಕಷಾಯ ಪುರುಷವೇದ ಸಂಜ್ವಲನ ಕ್ರೋಧಮಾನಮಾಯಾಕಷಾಯಂಗಳುಮಂ ಬೇಱೆವೇಱೆ ಪರಿವಿಡಿಯಿಂ ಕಿಡಿಸಿ ಬಾದರಲೋಭಸಂಜ್ವಲನಮುಮನದಿರ್ಪಿ ಸಾಮಾಯಿಕಚ್ಛೇದೋಪ ಸ್ಥಾಪನಾವಿಶುದ್ಧಿ ಸಂಯಮ ಸಮೇತಾನಿವೃತ್ತಿಕರಣ ಕ್ಷಪಕಗುಣಸ್ಥಾನಮಂ ದಾಂಟಿ ಸೂಕ್ಷ್ಮ ಸಾಂಪರಾಯ ಸಂಯಮಸಮನ್ವಿತಂ ಸೂಕ್ಷ್ಮಸಾಂಪರಾಯಕ್ಷಪಕನಾಗಿ ಸೂಕ್ಷ್ಮ ಲೋಭ ಕಷಾಯಪ್ರಕೃತಿಯುಮಂ ನಷ್ಟಂ ಮಾಡಿಯಷ್ಟವಿಂಶತಿ ವಿಕಳ್ಪಮೋಹನೀಯ ಮಹಾವೈರಿಬಲಮನಿಂತು ಗೆಲ್ದು ವೀತರಾಗಯಥಾಖ್ಯಾತಚಾರಿತ್ರ ಚರಿತ್ರಮಪ್ಪ ಕ್ಷೀಣ ಕಷಾಯ ವೀತರಾಗಚ್ಛದ್ಮಸ್ಥ ಸಂಯಮಗುಣಸ್ಥಾನಮಂ ಪಡೆದೇಕತ್ವ ವಿತರ್ಕವಿಚಾರ ಮೆಂಬೆರಡನೆಯ ಶುಕ್ಲಧ್ಯಾನದಿಂ ಬಹಳಪ್ರದೇಶ ನಿರ್ಜರೆಗಳಂ ಮಾಡುತ್ತುಮಾಗುಣಸ್ಥಾನ ದುಪಾಂತ್ಯಸಮಯದೊಳ್ ನಿದ್ರಾಪ್ರಚಳೆಗಳಂ ಕಿಡಿಸಿ –
ಕಂ || ಚರಮಸಮಯದೊಳೆ ಬೋಧಾ
ವರಣಮನಯ್ದಂತರಾಯಮಯ್ದುೞಿದ ದೃಗಾ
ವರಣಮವು ನಾಲ್ಕಿನಿತ್ತುಮ
ನುರುಮಹಿಮಂ ತೂಳ್ದಿ ತಾಳ್ದಿದಂ ಗುಣಗಣಮಂ || ೬೮
ವ || ಆಗಳ್ –
ಸ್ರ || ಘಾತಿವ್ರಾತಾಂಧಕಾರಂ ಪರೆಯೆ ಸಕಳ ಸದ್ಭವ್ಯಸಂದೋಹ ಪಾಥೋ
ಜಾತಕ್ಕುದ್ಯದ್ವಿಕಾಸಂ ಸಮನಿಸೆ ವಿಳಸದ್ಧರ್ಮಚಕ್ರಕ್ಕೆ ಹರ್ಷಂ
ಸ್ಫೀತಂ ತಾನಾಗೆ ಲೋಕತ್ರಿತಯನುತ ಮಹಾವೀರನಾಥೋದಯ ಪ್ರ
ಖ್ಯಾತಾದ್ರೀಂದ್ರಾಗ್ರದೊಳ್ ಪುಟ್ಟಿದುದನುಪಮ ನಿರ್ವಾಣಬೋಧಾರ್ಕಬಿಂಬಂ || ೬೯
ಕಂ || ನವಕೇವಲಲಬ್ಧಿಗಳು
ದ್ಭವಿಸೆ ವಿರಾಜಿಸಿದ ಪರಮ ಪುರುಷನ ಚರಮ
ಪ್ರವಿಮಳವಪು ಕರಮೆಸೆದುದು
ರವೀಂದುಕೋಟಿಪ್ರಭಾಪ್ರಭಾವೋದಯದಿಂ || ೭೦
ವೈಶಾಖಮಾಸ ಸಿತ ದಶ
ಮೀಶುಭದಿನ ಹಸ್ತತಾರೆಗಳ್ ದೊರೆಕೊಳೆ ನಿಃ
ಕಾಶಮನೆಯ್ದಿದುದನಘ ಜಿ
ನೇಶನ ಘನಸಕಳ ವಿಮಳ ಕೇವಳಬೋಧಂ || ೭೧
ಪರಮನ ಪರಮೌದಾರಿಕ
ಶರೀರಮಾ ಕೇವಳಾವಗಮದುದಯದೊಳು
ರ್ವರೆಯಿಂ ಗಗನಕ್ಕಯ್ಸಾ
ಸಿರ ಬಿಲ್ಲಂತರದಿನೊಗೆದು ಸೊಗಯಿಸಿತೆನಸುಂ || ೭೨
ಮತಿಯುಂ ಶ್ರುತಮುಮವಧಿಯುಂ
ವಿತತ ಮನಃಪರ್ಯಯಾವಗಮಮುಂ ಕಿಡೆ ಸ
ನ್ಮತಿಗೆ ಸಮನಿಸಿತು ಕೇವಳ
ಮತೀಂದ್ರಿಯ ಜ್ಞಾನಮಕ್ರಮವ್ಯವಧಾನಂ || ೭೩
ಪೃಥ್ವಿ || ಪ್ರಸನ್ನತೆಯನಾಂತುವಾ ಪದದೊಳಾಸೆಗಳ್ ಪೆತ್ತುದಾ
ಗಸಂ ವಿಶದಭಾವಮಂ ತಿಳಿದು ಶೋಭೆವೆತ್ತಿರ್ದುವೀ
ವಸುಂಧರೆಯ ಮೇಲೆ ತೋರ್ಪ ಸಲಿಲಾಶಯಂಗಳ್ ವಿರಾ
ಜಿಸಿತ್ತು ವಸುಧಾತಳಂ ಗತಕರಾಳಧೂಳೀಕುಳಂ || ೭೭೪
ಚಂ || ಸುರಿದುವು ಕಲ್ಪಭೂಮಿರುಹ ಸಂಕುಳದಿಂ ಸುರಭಿಪ್ರಸೂನಕೋ
ತ್ಕರಮಿರದೊಯ್ಯನೂದಿದುದು ಕಂಪಿನ ಸೊಂಪಮರ್ದಿರ್ದ ತಣ್ಣೆಲರ್
ಧರೆಯ ಸಮಸ್ತಭೂಜಲತಿಕಾದಿಗಳಾದಮೆ ಪಲ್ಲವಂಗಳಂ
ವರ ಸುಮನಃಫಳಂಗಳುಮನಾಂತು ವಿರಾಜಿಸುತಿರ್ದುವೆತ್ತಲುಂ || ೭೫
ಸ್ರ || ಪೀನಂ ಶಂಖಸ್ವನಂ ಭಾವನಭವನಸಮೂಹಂಗಳೊಳ್ ಭೂರಿ ಭೇರೀ
ಧ್ವಾನಂ ತತ್ಕಾಲದೊಳ್ ವ್ಯಂತರನಿಳಯನಿಕಾಯಂಗಳೊಳ್ ಮಿಕ್ಕ ಸಿಂಹ
ಧ್ವಾನಂ ಜ್ಯೋತಿಷ್ಕಧಾಮಪ್ರಕರಣದೊಳುರು ಘಂಟಾರವಂ ಕಳ್ಪವಾಸಿ
ಸ್ಥಾನಾನೀಕಂಗಳೊಳ್ ಪೊಣ್ಮಿದುದೊದವಿದುದಸ್ವಪ್ನ ಪೀಠಪ್ರಕಂಪಂ || ೭೬
ಕಂ || ಏನಂ ಪೇೞ್ವುದೊ ಸಕಳ
ಜ್ಞಾನಂ ಸನ್ಮತಿಗೆ ಸಮನಿಸಿದ ಪದದೊಳ್ ಜೀ
ವಾನೀಕಾಪ್ಯಾಯನಕರ
ಮಾನಂದಮನೂನಮಾಯ್ತು ಭುವನತ್ರಯದೊಳ್ || ೭೭
ಮ || ಸ್ರ || ಇನಿತೊಂದಾಶ್ಚರ್ಯಮಂ ಕಂಡನಿಮಿಷರಮಣಂ ಸುಪ್ರಯುಕ್ತಾವಧಿಜ್ಞಾ
ನನಿಧಾನಂ ವರ್ಧಮಾನಪ್ರಭುಗೊಗೆದ ಲಸತ್ಕೇವಲಜ್ಞಾನಮಂ ಪಾ
ವನ ಭಕ್ತಿಪ್ರಾಜಿತಂ ತಾನಱಿದಿೞಿದು ನಿಜೋಚ್ಚಾಸನೋತ್ಸಂಗದಿಂದಂ
ವಿನತಂ ತದ್ಬೋಧಪೂಜಾವಿಧಿಗೆ ಬುಧನುತಂ ಪೋಗಲುದ್ಯುಕ್ತನಾದಂ || ೮
ವ || ಅಂತು ಕಂತುಕೃತಾಂತನೆನಿಸಿದ ವೀರಭಟ್ಟಾರಕನ ಕೇವಲಾಗಮಸಮುತ್ಪತ್ತಿಯೊಳ್ ಕೃತ್ಯ ಮೆನಿಪ ಚತುರ್ಥಕಲ್ಯಾಣಮಹೋತ್ಸವ ವಿಧಿತ್ಸುತೆಯಿಂ ತತ್ಸುರೇಶ್ವರಂ ಚತುರ ಚತುರಮರ ಸಮವಾಯಸಮನ್ವಿತಂ ಸುರಲೋಕದಿಂ ಧರೆಗೆ ಪರಮವಿಭೂತಿಯಿಂದವ ತರಿಪಾಗಳ್ –
ಚಂ || ಸುರುಚಿರ ರತ್ನಭೂಷಣಗಣದ್ಯುತಿಯುಂ ನಿಜಲೋಳಲೋಚನ
ಸ್ಫುರಿತ ಮರೀಚಿಯುಂ ಕರತಳಸ್ಥಿತ ಕಳ್ಪತರುಪ್ರಸೂನಕೋ
ತ್ಕರವರಗಂಧಮುಂ ನಿಖಿಳದಿಗ್ವಳಯಾಂತರಮಂ ಮುಸುಂಕೆ ಭಾ
ಸುರಸುರಸುಂದರೀಜನದ ಸಂದಣಿ ಬಂದುದದೊಂದು ಲೀಲೆಯಿಂ || ೭೯
ಮಾಳಿನಿ || ಅಮರರಮಣನಿಂತಾಶ್ಚರ್ಯಮಂ ಮಾಡುತುಂ ಬಂ
ದಮಳಿನಮತಿ ಮುನ್ನಂ ತನ್ನದೊಂದಾಜ್ಞೆಯಿಂದಂ
ಸಮೆಯೆ ಧನದನುದ್ಯದ್ಭಕ್ತಿಂ ಶೋಭೆವತ್ತಾ
ಸಮವಸರಣದಂತರ್ಭಾಗಮಂ ಪೋಗಿ ಪೊಕ್ಕಂ || ೮೦
ವ || ಅಂತು ಪೊಕ್ಕು ನಿಕ್ಕುವಂ ನಿಜವಿಳೋಚನಕ್ಕಂ ಮನಕ್ಕಂ ಪ್ರೀತಿಕೌತುಕಂಗಳಂ ಸಂಗಳಿಪ ಲಕ್ಷ್ಮೀಮಂಡಪಮಧ್ಯಾಧ್ಯಾಸಿತ ಭಾಸುರಕೇಸರಿವಿಷ್ವರಾಗ್ರಮನಲಂಕರಿಸಿರ್ದ ತ್ರಿಲೋಕೇಶ್ವರನಂ ತ್ರಿಃಪ್ರದಕ್ಷಿಣಂಗೆಯ್ದು ಸರ್ವಾಂಗಲಿಂಗಿತೋರ್ವೀತಳನಾಗಿ ಸಮನಂತರಂನಿಂದಿರ್ದು ಸಮಭಿಮುಖನಮಂದಾನಂದನಂದಿತ ಪುಳಕಕಳಿಕಾವಳೀ ವಿಳಸಿತ ವಪುರ್ಲತಿಕನುಂ ನಿಟಿಳತಟಘಟಿತ ಕರಸರೋಜಕುಟ್ಮಳನುಮಾಗಿ –
ಚಂ || ಜಯಜಯ ದೇವ ದೇವ ಪರಮೇಶ್ವರ ವಿಶ್ವಗುಣಾವಳಂಬ ನಿ
ರ್ಭಯ ನಿರವದ್ಯ ನಿರ್ಮದ ನಿರಂಜನ ನಿಶ್ಚಳ ನಿತ್ಯಸೌಖ್ಯ ನಿ
ರ್ವ್ಯಯಪದ ನಿರ್ವಿಕಾರ ನಿಖಿಳಾಮಳಕೇವಳಬೋಧ ವೀರ ನಿ
ನ್ನಯ ಪದಪದ್ಮಯುಗ್ಮಮೆಮಗೀಗೆ ಮನೋರಥಸಿದ್ಧಿಯಂ ಜಿನಾ || ೮೧
ಮ || ನೆಱೆದೈ ನೆಟ್ಟನೆ ಪುಣ್ಯದೊಂದು ವಿಳಸದ್ವೈರಾಗ್ಯಸಂಪತ್ತಿಯಿಂ
ತೊಱೆದೈ ತದ್ಬಹಿರಂತರಂಗ ನಿಖಿಳಗ್ರಂಥಪ್ರಪಂಚಂಗಳಂ
ಕೊಱೆದೈ ಧ್ಯಾನಲವಿತ್ರಮಾತ್ರದೆ ವಿಚಿತ್ರಾಘೌಘ ಪಾಶಂಗಳಂ
ಪಱಿದೈ ನೀಂ ಜಿನ ಕೇವಳಾವಗಮದಿಂದಾಜನ್ಮಸಂದೋಹಮಂ || ೮೨
ಚಂ || ಮದನಮದಾಂಧಕಾರಮನದಿರ್ಪಿ ಮಹೋದ್ಧತ ಮೋಹಮಲ್ಲನಂ
ವಿದಳಿಸಿ ನಾಡೆ ರೂಢಿವಡೆದೊಪ್ಪುವನಂತಚತುಷ್ಟಯಾಭಿದಾ
ನದ ರಮೆಗೀಶನಾಗಿ ಭುವನತ್ರಯ ವರ್ತಿತ ಕೀರ್ತಿವೆತ್ತ ಪೆಂ
ಪಿದು ಬುಧರಂ ಮರಳ್ಚುವುದು ಸನ್ಮತಿ ಸನ್ಮತಿಲೋಕವಂದಿತಾ || ೮೩
ಘನತರ ಕರ್ಮಬಂಧನಮನಿಂಧನಮಂ ಸುಡುವಂತೆ ಸುಟ್ಟು ನೆ
ಟ್ಟನೆ ನಿಜ ನಿರ್ವಿಕಾರ ಪರಮಾತ್ಮ ಸಮುದ್ಭವ ಭಾವನಾಹುತಾ
ಶನ ಬಲದಿಂದನಂತಗುಣ ಚಿನ್ಮಯನಾದ ಮಹಾನುಭಾವ ದೇ
ವೆನಗೆ ಜಿನೇಂದ್ರ ನಿನ್ನ ಚರಣಂ ಶರಣಕ್ಕೆ ಜಗತ್ತ್ರಯೇಶ್ವರಾ || ೮೪
ದಯೆಯ ಪಯೋಧಿ ಸತ್ಯದ ತವರ್ಮನೆ ಶೀಲದ ಜನ್ಮಭೂಮಿ ಕಾಂ
ತಿಯಕಣಿ ಶಾಂತಿಯಾಗರಮನಂತಗುಣಂಗಳ ಮಂಗಳಾಲಯಂ
ಜಯರಮೆಯಿಕ್ಕೆದಾಣಮೆನಿಸಿರ್ದ ಜಗನ್ನುತ ವರ್ಧಮಾನ ನಿ
ನ್ನಯ ನಿರವದ್ಯಮಾರ್ಗಮೆಮಗೀಗಪವರ್ಗದ ಸಿದ್ಧಿಯಂ ಜಿನಾ || ೮೫
ವ || ಎಂದು ಸಕಳಸುರೇಂದ್ರಸಂದೋಹಂ ಬೆರಸು ಪುರಂದರಂ ಪರಮ ಜಿನೇಂದ್ರನಂಸ್ತುತಿಯಿಸಿ ಶಚೀನಿಚಿತ ಶುಚಿತರಾನೇಕ ಪೂಜಾದ್ರವ್ಯನಿಚಯಂಗಳಿಂ ಪರಮಾರ್ಹಂತ್ಯ ಲಕ್ಷ್ಮೀಕಾಂತನ ಪಾದಪೀಠೋಪಾಂತಮಂ ನಿತಾಂತಮರ್ಚಿಸಿ –
ಕಂ || ನತಿ ನುತಿ ಪೂಜೆಗಳಂ ಸ
ನ್ಮತಿ ಜಿನಪತಿಗಿಂತು ಭಕ್ತಿಯಿಂ ಮೊದಲೊಳ್ ಗೋ
ಪತಿ ಮಾಡಿ ನೋಡಿದಂ ದಶ
ಶತನಯನದೆ ಸಮವಸೃತಿಯ ಶೋಭೋನ್ನತಿಯಂ || ೮೬
ಆ ರಚಿತ ಸಮವಸರಣಂ
ತಾರಾಪಥಲಕ್ಷ್ಮಿ ತಳೆದ ತೊಡವೆಂಬಿನಮೇಂ
ರಾರಾಜಿಸಿದುದೊ ಮಿಗೆ ನಾ
ನಾರತ್ನಮರೀಚಿ ಪಿಂಜರಿತ ದಿಗ್ವಳಯಂ || ೮೭
ವ || ಅದೆಂತೆನೆ –
ಉ || ಮೇದಿನಿಯಿಂದೆ ಮೇಲೆ ಮಿಗೆ ಪಂಚಸಹಸ್ರಶರಾಸನಾಂತರಂ
ಪೋದೆಡೆಯಲ್ಲಿ ಕಣ್ಗೆಸೆದು ತೋರ್ಪುದು ವೀರಸಭಾಸಮುಲ್ಲಸ
ನ್ಮೇದಿನಿ ಯೋಜನಪ್ರಸರಮಪ್ರತಿಮಂ ಸಮವೃತ್ತರೂಪಮಾ
ಹ್ಲಾದರಕಂ ವಿನೇಯಶರಣಂ ಹರಿನೀಳಮಹಾಶಿಳಾಮಯಂ || ೮೮೮
ಕಂ || ಅದಱ ಕಡೆವಿಡಿದು ಘನಸ
ಮ್ಮದಕರ ಕಿಮ್ಮೀರಕಿರಣಜಾಳಂ ಸಕಳಾ
ಭ್ಯುದಯ ವಿಶಾಳಂ ಶೋಭಿಸು
ವುದು ಧೂಳೀಶಾಳಮಂಬರಶ್ರೀಭಾಳಂ || ೮೯
ಎಸೆವಾ ಪ್ರಾಕಾರದ ನಾ
ಲ್ದೆಸೆಯೊಳಮಿರ್ಪತ್ತು ಸಾಸಿರಂ ಸೋಪಾನಂ
ನಿಸದಂ ಸ್ಫಾಟಿಕಮಭಿರಂ
ಜಿಸುಗುಂ ಪ್ರತ್ಯೇಕಮುದಿತ ವಿದಿತಾಳೋಕಂ || ೯೦
ಮೊದಲದುವುಂ ತುದಿಯದುವುಂ
ಪದಲೇಪೌಷಧಿಯನಾಂತು ಭವ್ಯಜನಂ ಬೇ
ಗದಿನಡರಲುಮಿೞಿಯಲುಮಾ
ಸದಮಳ ಸೋಪಾನಚಯದೊಳೆರಡೆರಡೆಸೆಗುಂ || ೯೧
ಮ || ಮತ್ತಮಾಸೋಪಾನಪಙ್ತಿಗಳಗ್ರಭಾಗದೊಳುದಗ್ರರಶ್ಮಿ ಸಂಚಯಾಂಚಿತ ಪಂಚರತ್ನನೂತ್ನ ಕಳಶವಿಳಸಿತಂಗಳುಂ ಸ್ಫುರನ್ಮಯೂಖಲೇಖಾವಿಸ್ತಾರ ತೋರಣ ಶತಾನ್ವಿತಂಗಳುಂ ಕನತ್ಕನಕಕೂಟಪೇಟಕಭ್ರಾಜಿತಂಗಳುಂ ಜ್ಯೋತಿರಮರದೌವಾರಿಕ ಪಾಳಿಪಾಳಿತಂಗಳುಂ ಅಪ್ಪ ವಿತತಚತುರ್ಗೋಪುರಂಗಳಲ್ಲಿ –
ಕಂ || ಬಹಿರಂತರ್ಜಗತೀದ್ವಯ
ವಿಹಿತಂಗಳ್ ಬೇಱೆವೇಱೆ ನೂ ಱೆಂಟೆಂಬೀ
ಮಹಿಮೆವಡೆದಷ್ಟಮಂಗಳ
ಸಹಿತಂ ನವನಿಧಿಗಳಾವಗಂ ಸೊಗಯಿಸುಗುಂ || ೯೨
ವ || ಮತ್ತಮಾ ಜಾತರೂಪಗೋಪುರಂಗಳಂತರಾಳ ವಿಶಾಳ ವೀಧಿಗಳ ನಡುವೆ –
ಶಾ || ಮಾನಸ್ತಂಭಚತುಷ್ಟಯಂ ಸೊಗಯಿಕುಂ ಶಾಳತ್ರಯಾಳಂಕೃತಂ
ಪೀನದ್ವಾದಶ ಗೋಪುರೋಪರುಚಿರಂ ಪೀಠತ್ರಯೋಪೇತಮ
ನ್ಯೂನಾಂಭಃ ಪರಿಪೂರ್ಣ ಕುಂಡ ಸರಸಂ ಘಂಟಾಲಸತ್ಕಿಂಕಿಣೀ
ನಾನಾಚಾಮರ ಕೇತನಾತಿಸುಭಗಂ ಶ್ರೀಜೈನಬಿಂಬಾನ್ವಿತಂ || ೯೩
ಕಂ || ಸ್ತಂಭಮನೀವುವು ಮಾನ
ಸ್ತಂಭಂಗಳ್ ಕುನಯ ಜನದ ಮನದೊಳ್ ನಿಬಿಡಂ
ಸಂಭವಿಪ ವಿಪುಳಮಾನದ
ದಂಭದ ದಳ್ಳುರಿಗೆ ಕರಮೆ ಕಂಡಾಕ್ಷಣದೊಳ್ || ೯೪
ವ || ಮತ್ತಮಾ ಮಹಿತ ಮಹೀತದೊಳ್ ಮಾನಸ್ತಂಭದಿಂ ಮಾನಸ್ತಂಭಂಬರಂ ಅಯ್ದಯ್ದು ಸೌಧಹರ್ಯ್ಮಂಗಳುಮವಱೆಡೆಯೊಳ್ ಒಂದೊಂದು ಸಮುತ್ತುಂಗ ಚೈತ್ಯಮಂದಿರಂಗಳುಂ ಅಳುಂಬಮೆಸೆವುವದಱಿನದರ್ಕೆ ಹರ್ಮ್ಯಚೈತ್ಯಭವನಭೂಮಿನಾಮಂ ನೆಗೞ್ವುದಲ್ಲಿಂ ದತ್ತಲ್ –
ಉ || ರಾಜಿತವೇದಿ ರತ್ನಖಚಿತಂ ಪ್ರಥಮೋಕ್ತ ಸಮಸ್ತವರ್ಣನ
ಭ್ರಾಜಿತಮುದ್ಘಗೋಪುರಚತುಷ್ಟಯಮಾವೃತಮಾಗೆ ನಾಡೆಯುಂ
ರಾಜಿಸುತಿರ್ಪುದಸ್ತಮಳಕೋಮಳ ಪೂರ್ಣಮೆನಿಪ್ಪ ಖಾತಿನಾ
ನಾಜಕೇಳಿಲೋಳ ಖಚರಾಮರ ತಾಮರಸೋತ್ಪಳಾನ್ವಿತಂ || ೯೫
ವ || ಮತ್ತಂ ತತ್ತೋಯಖಾತಿ ಭೂತಳದಿಂದತ್ತಲ್ ಜ್ಯೋತಿಷ್ಕದೇವದೌವಾರಿಕ ಪ್ರಕರಪ್ರಕೃಷ್ಟಾಷ್ಟಮಂಗಳನವನಿಧಿ ವಿಧೃತ ವಿವಿಧರತ್ನ ರಚಿತ ಜಗತೀ ಸಂಗತಂಗಳುಂ ಸಮಣಿ ತೋರಣಂಗಳುಂ ತಾರಮಯಂಗಳುಮಪ್ಪ ಚತುಗೋಪುರಂಗಳುಂ ನಿಸದಮೆಸೆವ ಹಿರಣ್ಮಯವೇದಿಕೆಯಿಂ ವೇಷ್ಟಿತಮಾಗಿ –
ಉ || ಭೂರಿಪರಾಗರಾಗ ವಿನಮನ್ಮಧುಪಾವಳಿ ಗೀತಿಕಾಮನೋ
ಹಾರಿಗಳಾದ ಜಾದಿ ಪೊಸಪಾದರಿ ಕೇದಗೆ ಮೊಲ್ಲೆ ಮಲ್ಲಿ ಮಂ
ದಾರಮಪಾರ ಚೂತಲತೆಯೂಧಿಕ ಸಂದ ವಸಂತದೂತಿಯೆಂ
ಬೀರಮಣೀಯ ವಲ್ಲಿಗಳಿನೊಪ್ಪುವುದಲ್ಲಿ ಲತಾಮಹೀತಳಂ || ೯೬
ವ || ಮತ್ತಮಲ್ಲಿಂದತ್ತ ದೌವಾರಿಕ ಯಕ್ಷರಕ್ಷಿತ ತಾರಮಯೋದಾರ ಗೋಪುರ ಚತುಷ್ಕಮುಂ ಅಮರ್ತ್ಯ ನರ್ತಕೀನರ್ತನೋಚಿತ ಷೋಡಶನಾಟಕಶಾಳಿಕಾಳಂಕೃತಮುಂ ತತ್ಪ್ರಮಾಣಾ ವಿರಳ ಸಮುಚ್ಚಳದಗುರುಧೂಪಧೂಮಧೂಸರಿತ ಸುರಸರಣಿಮಣಿಮಯ ಧೂಪಘಟ ಸಮೇತಮುಂ ಅಪ್ಪ ಜಾತರೂಪಮಯ ವಿಶಾಳಶಾಳಂ ಬಳಸೆ ವಿಳಸಿತಮಾದ ಸಮುದ್ಯಯ ದ್ಯಾನ ಭೂಮಿಯಲ್ಲಿ –
ಕಂ || ಪರಿಗತಶಾಲತ್ರಯ ರ
ತ್ನರಚಿತ ಪೀಠತ್ರಯ ಸ್ಥಿತಾರ್ಹತ್ಪ್ರತಿಮಾ
ಪರಿಕರ ಚೈತ್ಯದ್ರುಮ ಭೌ
ಸುರ ಮಧ್ಯಸ್ಥಳಿಗಳುತ್ಪ್ರವಾಳಾವಳಿಗಳ್ || ೯೭
ಅಸುಕೆಗಳೇೞೆಲೆವಾೞೆಗ
ಳಸಮಂಗಳ್ ಚಂಪಕಂಗಳಾಮ್ರಕುಜಂಗಳ್
ಲಸದಮರವಧೂನೂಪುರ
ವಿಸರದ್ರವಮುದ್ರಿತಂಗಳೆಸೆದುವು ನಿಸದಂ || ೯೮
ವ || ಮತ್ತಮಲ್ಲಿಂದತ್ತಲ್ ಉತ್ತುಂಗರತ್ನತೋರಣಾದಿ ಪೂರ್ವೋಕ್ತ ಸುವ್ಯಕ್ತ ಪರಿಕರ ಪರಿಶೋಭಿತ ಯಕ್ಷದೌವಾರಿಕನಿಕರೋದಾರ ತಾರಗೋಪುರ ಚತುಷ್ಟಯೋಪೇತ ಕಳಧೌತ ವೇದಿಕಾವಳಯ ವಳಯಿತಮಾಗಿ –
ದ್ರುತವಿಳಂಬಿತಂ || ವರ ಮರಾಳ ಮಯೂರ ಮತಂಗಜ
ದ್ವಿರದವೈರಿ ವೃಷಾಂಶುಕ ಚಕ್ರವಾ
ರಿರುಹದಾಮ ಗರುತ್ಮಕುಳಧ್ವಜೋ
ದ್ಭರಿತ ಕೇತುಮಹೀತಳಮೊಪ್ಪುಗುಂ || ೯೯
ವ || ಮತ್ತಮಲ್ಲಿಂದತ್ತ ಪೂರ್ವೋಕ್ತ ಸಮಗ್ರಸಾಮಗ್ರೀಸಮೇತ ಸದ್ರಾಗ ನಾಗಕುಮಾರ ದ್ವಾರಪಾಳಕ ಪಾಳನೀಯ ಸೌರೂಪ್ಯ ರೂಪ್ಯರಚಿತ ಸುಚತುರ್ಗೋಪುರ ವಿರಾಜ ಮಾನಾರ್ಜುನಮಯ ವಿಶಾಳಶಾಳವೇಲ್ಲಿತಮುಂ ಪ್ರಸಿದ್ಧ ಸಿದ್ಧಪ್ರತಿಮಾ ಪ್ರತಿಭಾಸಿತ ಸಿದ್ಧಾರ್ಥಭೂಜಭ್ರಾಜಿತ ಮಧ್ಯಪ್ರವೇಶಮುಮಾಗಿ –
ಚಂ || ಸುರತರುಣೀಕರಾವಚಯ ಪಲ್ಲವಪುಷ್ಟಫಳೋಪಶೋಭಿಗಳ್
ಸುರತರುಗಳ್ ತರಂತರದೆ ತಳ್ತು ತಳತ್ತಳಿಸುತ್ತುಮಿರ್ಪಿನಂ
ಭೂತಳಂ ಸೊಗಯಿಕುಂ ಭುವನತ್ರಯ ಸದ್ಬುಧಾವಳೀ
ಸುರತರು ಸನ್ಮತೀಶ್ವರನ ವಿಶ್ವವಿನೂತ ಸಭಾಂತರಾಳದೊಳ್ || ೧೦೦
ವ || ಮತ್ತಮಲ್ಲಿಂದತ್ತಲ್ –
ಕಂ || ನವನಿಧಿಮಂಗಳಸಂಗತ
ಪವನಾಶದ್ವಾರಪಾಳತಾರಮಯಚತುಃ
ಪ್ರವಿಪುಳ ಗೋಪುರ ವರಕನ
ಕವೇದಿಕಾವಳಯ ಪರಿವೃತಂ ವಿಬುಧನುತಂ || ೧೦೧
ವ || ಎನಿಸಿ ಮಣಿತೋರಣಗಣಪ್ರಣೀತ ಜಿನಸಿದ್ಧಪ್ರತಿಮಾತಪತ್ರ ವಿಚಿತ್ರ ಚಾಮರಾದಿ ರಾಮಣೀಯಕ ನವನವಸ್ತೂಪಕಳಾಪಮಹಿತ ಮಹಾವೀಥ್ಯಂತರಾಳಂಗಳಿಂ ಭಂಗಿವಡೆದ ಸಂಗೀತಸದನ ಭೂತಳದಲ್ಲಿ –
ಸ್ರ || ಗೀತಾತೋದ್ಯಪ್ರನೃತ್ಯತ್ರಯ ನಿಯತ ಕಳಾಕೋವಿದಾಮರ್ತ್ಯಮರ್ತ್ಯ
ವ್ರಾತೋದ್ಭೂತ ಪ್ರಮೋದ ಪ್ರಸರ ಪರಿಲಸನ್ನಾಟ್ಯಶಾಲಾಸಮೂಹಂ
ಚೇತಃ ಪ್ರೀತಿಪ್ರದಂ ಶೋಭಿಸುವುದಸದಳಂ ನೂತ್ನರತ್ನಾವಳೀ ಪ್ರ
ದ್ಯೋತೊಪೇತಂ ಕವೀಂದ್ರಪ್ರಕರ ಬಹುವಿಧಸ್ತೋತ್ರಪಾತ್ರಂ ವಿಚಿತ್ರಂ || ೧೦೨
ವ || ಮತ್ತಮಲ್ಲಿಂದತ್ತಲ್ –
ಕಂ || ಗದೆ ಮೊದಲಾದುವನಾಂತಿ
ರ್ದ ದಿವಿಜದೌವಾರಿಕರ್ಕಳುಂ ನವನಿಧಿಯುಂ
ವಿದಿತಾಷ್ಟಮಂಗಳಮುಮೊ
ಪ್ಪಿದ ಹರಿನೀಲಮಯ ಗೋಪುರಚತುಷ್ಟಯಮುಂ || ೧೦೩
ತಳೆದೆಸೆವ ನವಸ್ಫಟಿಕೋ
ಪಳ ನಿರ್ಮಿತ ಶಾಳವೇದಿಕೆಗಳೆರಡುಂ ಪ
ಜ್ಜಳಿಸುವ ಭಿತ್ತಿಗಳಾಗಿರೆ
ಲಳಿತ ಶ್ರೀಮಂಡಪಂ ಕರಂ ಸೊಗಯಿಸುಗುಂ || ೧೦೪
ಹೃದಯಕ್ಕಂ ನಯನಕ್ಕಂ
ಮುದಮಂ ಮುಂದಿಡುವ ಪರಮ ಶೋಭೆಯ ಲಕ್ಷ್ಮೀ
ಸದನದೊಳೀರಾಱೆಸೆವುವು
ಸದಮಳಕೋಷ್ಠಂಗಳಾಶ್ರಿತ ಶ್ರೇಷ್ಠಂಗಳ್ || ೧೦೫
ಮ || ಸ್ರ || ಯತಿವೃಂದಂ ಕಳ್ಪಕಾಂತಾವಳಿ ವರಗಣಿನೀಶ್ರಾವಿಕಾಸಂಚಯಂ ಚಾ
ರುತರ ಜ್ಯೋತಿರ್ವಧೂವ್ಯಂತರವರವನಿತಾಸಂಕುಳಂ ಭಾವನ ಸ್ತ್ರೀ
ತತಿ ಭಾಸ್ವದ್ಭಾವನರ್ ವ್ಯಂತರರತಿ ಚತುರರ್ಜ್ಯೋತಿರಿಂದ್ರ ಸುಕಳ್ಪ
ಸ್ಥಿತರುದ್ಯನ್ಮಾನುಷರ್ ವಾರಣರಿಪು ಮೊದಲಾಗಿರ್ದ ತಿರ್ಯಕ್ಸಮೂಹಂ || ೧೦೬
ಕಂ || ಎಂಬೀ ದ್ವಾದಶಗಣಮಿ
ರ್ಕುಂ ಬಹುತರ ಶೋಭೆವೆತ್ತ ಕೋಷ್ಠಂಗಳೊಳಾ
ದಂ ಬಗೆಗೊಳಿಸುವುದನವರ
ತಂ ಬೋಧಪಯೋಧಿ ಜಿನನ ಸಭೆಯಾ ತೆಱದಿಂ || ೧೦೭
ವ || ಮತ್ತಮಲ್ಲಿಂದತ್ತಲ್ –
ಕಂ || ಚಂಚದ್ವೈಡೂರ್ಯಮಯಂ
ಕಾಂಚನಮಯಮಮಳ ಸರ್ವರತ್ನಮಯಂ ಕ
ಣ್ಗೇಂ ಚೆಲ್ವಾದುದೊ ಪರಿವಿಡಿ
ಯಿಂ ಚಿತ್ತಜರಿಪುವ ವಿಪುಳ ಪೀಠತ್ರಿತಯಂ || ೧೦೮
ವಾಸ್ತವ ಭಕ್ತಿಸಮೇತರ್
ಮಸ್ತಕವಿನ್ಯಸ್ತ ಧರ್ಮಚಕ್ರರ್ ಯಕ್ಷರ್
ವಿಸ್ತೃತ ಸತ್ಪೂಜಾದ್ರ
ವ್ಯಸ್ತೋಮದಿನೆಸೆವ ಮೊದಲಪೀಠದೊಳಿರ್ಪರ್ || ೧೦೯
ಎರಡನೆಯ ಪೀಠದೊಳ್ ಬಂ
ಧುರ ಧ್ವಜವ್ರಜಮುಮಷ್ಟಮಂಗಳಮುಂ ಭಾ
ಸುರನವನಿಧಿಗಳುಮಧಿಕಾ
ನುರಾಗಮಂ ನೋೞ್ಪಜನಕೆ ಜನಿಯಿಸುತಿರ್ಕುಂ || ೧೧೦
ಎಸೆಗುಂ ತೃತೀಯಪೀಠದೊ
ಳಸದೃಶ ಸುರಭಿಪ್ರಸೂನ ಕಾಳಾಗರುವಿಂ
ಲಸಿತ ನವದಿವ್ಯಗಂಧ
ಪ್ರಸರಂ ಗಂಧಕುಟಿ ಬಂಧುರಾಕೃತಿ ಸತತಂ || ೧೧೧
ವ || ಮತ್ತಮಾ ಗಂಧಕುಟಿಯ ನಡುವೆ ಬೆಡಂಗುವಡೆದು ಸಿಂಹಸಂಹತಿ ವಿಧೃತಮುಂ ಶೋಣ ಮಾಣಿಕ್ಯದೀಪ್ತಿವ್ಯಾಪ್ತ ದಿಗಂತರಾಳಮುಂ ಬಹುಳಾಮೋದಭದ್ರತರ ವಿನಿದ್ರ ಸಹಸ್ರದಳ ಕಳಧೌತ ಕಮಳಕರ್ಣಿಕಾಕಮನೀಯಮುಂ ಅಪ್ಪ ಸರ್ವೋತ್ಕೃಷ್ಟ ಹರಿವಿಷ್ಟರಾಗ್ರದಲ್ಲಿ –
ಕಂ || ಮದನಾರಿ ನಾಲ್ವೆರಲ್ ಮು
ಟ್ಟದೆ ಜಿನಪತಿ ವರ್ಧಮಾನನನುಮಪಮ ಮಹಿಮಾ
ಸ್ಪದನವನತಲೋಕತ್ರಯ
ನುದಿತಯಶಂ ವಿದಿತವಿಶ್ವನೊಪ್ಪುತ್ತಿರ್ದಂ || ೧೧೨
ಉ || ಇಂತು ನಿರಂತರಂ ನಿಖಿಳಭವ್ಯ ಮನೋಹರ ರೂಪಮಾದ ಪೆಂ
ಪಂ ತಳೆದಿರ್ದ ಸನ್ಮತಿಜಿನೇಂದ್ರನ ರುಂದರವಿಳಾಸಮಂದಿರಂ
ಸಂತಸಮಂ ನಿಮಿರ್ಚೆ ನಲಿದಂ ವಿಬುಧಾಗ್ರಣಿ ಪುಣ್ಯಭಾಜನಂ
ಸ್ವಾಂತದೊಳಿಂದುನಿರ್ಮಳ ಯಶೋರಮಣಂ ವಸುಧೈಕಬಾಂಧವಂ || ೧೧೩
ಗದ್ಯಂ
ಇದು ನಿಖಿಳಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯ ಕಮಳಿನೀ ಕಳಹಂಸಾಯಮಾನ ಮಾನಿತ
ಶ್ರೀನಂದಿಯೋಗೀಂದ್ರ ಪ್ರಸಾದ ವಾಚಾಮಹಿತ
ಕೇಶವರಾಜಾನಂದ ನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನಪುರಾಣದೊಳ್
ತೀರ್ಥಂಕರ ಪರಮದೇವ ಕೇವಲಜ್ಞಾನೋತ್ಪತ್ತಿ ವರ್ಣನಂ
ಪಂಚದಶಾಶ್ವಾಸಂ
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಷೋಡಶಾಶ್ವಾಸಂ (೧)
ಕಂ || ಶ್ರೀ ತೀರ್ಥಕರನ ನಿರವಧಿ
ಕೌತುಕಕರಮೆನಿಪ ಸಮವಸರಣದ ಸಿರಿಯಂ
ಪ್ರೀತಿಯೊಳೆ ಪೊಗೞ್ದನಿಂದ್ರಂ
ಪೂತಮನಂ ಪಂಚಪರಮಗುರುಪದವಿನತಂ || ೧
ವ || ಅಂತು ನಿತಾಂತಕಾಂತಮಾದ ಪರಮಪ್ರಮೋದಕರಣಮಂ ಭವ್ಯವರ ಪುಂಡರೀಕ ಶರಣಮಂ ಲೋಕತ್ರಯಲಕ್ಷ್ಮೀ ಲಲಿತಮೌಕ್ತಿಕಾಭರಣಮಂ ದುರಂತ ದುರಿತ ತಿಮಿರ ಸಹಸ್ರಕಿರಣಮಂ ಮಹಾವೀರ ಸಮವಸರಣಮಂ ಪಲವುಸೂೞುಮಲಘುಭಕ್ತಿ ಭಾವದಿಂ ನೋಡಿ ನೋಡಿ ಮೆಚ್ಚಿ ಬಿಚ್ಚಳಿಪ ನಿರ್ಮಳ ಧರ್ಮರಸಿಕನಾ ಸೌಧಮೇಂದ್ರ ನೊರ್ಮೆ ಪೆರ್ಮೆವೆತ್ತ ಸನ್ಮತೀಶ್ವರನ ಸಮೀಪದ ನಿಜೋಚಿತ ವರಿಷ್ಠಕೋಷ್ಠದೊಳ್ ಗರಿಷ್ಠ ವಿನಯವೈಭವದಿಂ ಕುಳ್ಳಿರ್ದು –
ಕಂ || ಪರಮಜ್ಞಾನನಿಧಾನನ
ಸುರುಚಿರ ವದನಾರವಿಂದದಿಂ ಪೊಣ್ಮುವ ಭಾ
ಸುರ ದಿವ್ಯರವಮನತ್ಯಾ
ದರದಿಂದಂ ಕೇಳ್ವ ವಾಂಛೆ ವರ್ತಿಸೆ ಮನದೊಳ್ || ೨
ಸ್ರ || ಆ ನಾಕೇಶಂ ಜಿನೇಶಂಗನಘಗುಣಗಭೀರಂಗೆ ವೀರಂಗೆ ದಿವ್ಯ
ಧ್ವಾನಂ ತಾನಾಗದೇಕಿರ್ದುದೊ ತಡೆದೆನುತುಂ ವಿಸ್ಮಯಾಯತ್ತ ಚಿತ್ತಂ
ಸ್ವಾನೂನೈಕಾವಧಿಜ್ಞಾನದೆ ಗಣಧರ ಸದ್ಗೌತಮಾಖ್ಯಂ ತದುದ್ಯ
ಧ್ವಾನಾರ್ಥಂ ಗ್ರಾಹಕಂ ಬಾರದೆ ಗಡ ತಡೆದತ್ತೆಂಬುದಂ ಕಂಡನಾಗಳ್ || ೩
ವ || ಅಂತು ಸರ್ವಜ್ಞದಿವ್ಯಭಾಷಾಷಮುತ್ಪತ್ತಿ ಹೇತುಭೂತನಂ ಗೌತಮಾಖ್ಯಾತನಂ ನಿಜಾವಧಿಪ್ರಯೋಗದಿಂ ಬೇಗದಿನಱಿದು –
ಚಂ || ನವತುಳಸೀದಳಾಂಕ ಶಿಖಿ ಮಟ್ಟಿಯಲಾಂಛನಮೊಳ್ಪುವೆತ್ತ ಜ
ನ್ನವಿರಮುದಂಶುಕುಂಡಳಯುಗಂ ಕುಶಜಾತಪವಿತ್ರಮಾತ್ತ ಧೌ
ತವಸನಮುದ್ಘಮೌಂಜಿ ಮೃಗಕುಂದಿಯೆರೞ್ಪೊಸ ಕೇವಣಂಗಳೆಂ
ಬಿವು ಕಡುರಯ್ಯಮಾದ ವಟುವೇಷಮನಾಂತನಂತರಂ ವೃಷಂ || ೪
ವ || ಅಂತು –
ಕಂ || ಕಪಟವಟುವೇಷಮಂ ಪದೆ
ದು ಪಡೆದು ನಡೆದವನಿತಳಕೆ ತಿಳಕಮಿದೆನೆ ಶೋ
ಭಿಪ ಗೌತಮಪುರವರಮಂ
ವಿಪುಳಯಶಂ ನಿಮಿಷಮಾತ್ರದಿಂ ಪುಗುತಂದಂ || ೫
ವ || ಅಂತು ಪೊಕ್ಕು ನಿಕ್ಕುವಂ ಪುರಮಧ್ಯದೊಳೆಸೆವಧ್ಯಯನಶಾಲೆಯನೆಯ್ದಿ ಪಂಚಶತಚ್ಛಾತ್ರ ಸಂಚಯಕ್ಕೆ ಚಂಚದರ್ಥಶಾಸ್ತ್ರಪ್ರಪಂಚಮನವಂಚಕತೆಯಿಂ ಕಾಂಚನಮಯಾಸನದೊಳಿರ್ದು ವಕ್ಖಣಿಪ ವಿದ್ವನ್ಮುಖ್ಯನಂ ಗೌತಮಾಖ್ಯನಂ ವೇದೋಕ್ತ ಮಾರ್ಗಾಚರಣಪಾತ್ರನಂ ಗೌತಮ ಗೋತ್ರಪವಿತ್ರನಂ ಧರಾಮರಾನೀಕವನವಸಂತನಂ ಭುವನಾತಿಕೌತುಕ ಪ್ರತಿಭಾ ನಿಶಾಂತನಂ ಕಂಡು ಮನದೆಗೊಂಡು ಶಾಳಾಂತರಾಳಮಂ ಪೊಕ್ಕು ಮಾಣವಕಂ ಸ್ಥೂಣಾವಷ್ಟಬ್ಧನಾಗಿ –
ಕಂ || ನವಕನಿವಂ ಬಂದಂ ಮಾ
ಣವಕಂ ತಾನೆತ್ತಣಿಂದಮೆಂದಾ ವಿಪ್ರ
ಪ್ರವರನ ಸಭೆ ಸುಭಗನೊಳೋ
ದುವುದುಂ ಮಾಣ್ದಿನಿತು ಬೇಗಮೀಕ್ಷಿಸುತಾಗಳ್ || ೬
ಗುರುಚರಣಪ್ರಣತಿಯನಾ
ದರದಿಂದಂ ಬಂದು ಮಾಡನಭಯಂ ಸಭೆಯಂ
ಪರಿವೀಕ್ಷಿಸಿದಪನಿವನೇಂ
ಮರುಳೋ ಮೇಣಖಿಳ ಶಾಸ್ತ್ರಸಮಿತಿಯ ತಿರುಳೋ || ೭
ವ || ಎಂದು ವಿಸ್ಮಯಭಾಜನಮಾದ ತತ್ಸಭಾಜನಂ ಗುರುಹೂಂಕಾರ ಪ್ರೇರಿತಂ ಪುನರಧ್ಯಯನ ವಿಧಾನಾವಧಾನಮಾಗೆ –
ಕಂ || ಮೃದುಮಧುರ ಗಭೀರಧ್ವಾ
ನದ ಸದುಪನ್ಯಾಸದಿಂದಮನುಗತಮಪ್ಪ
ರ್ಥದ ಸರಸವ್ಯಾಖ್ಯಾನಂ
ಹೃದಯಂಗಮಮಾಯ್ತು ವಿಬುಧಗೌತಮ ವಿಹಿತಂ || ೮
ಆ ವ್ಯಾಖ್ಯಾನಮನಂತಾ
ನವ್ಯಂ ಚುಬುಕೆಂದವಜ್ಞೆಯಿಂ ದಕ್ಷಿಣಹ
ಸ್ತ ವ್ಯಾಪಾರದೆ ತೋಱಿದ
ನವ್ಯಗ್ರಮನಂ ಮನೀಷಪಟುಕಂ ವಟುಕಂ || ೯
ವ || ಅಂತಾ ಚಪಳಂ ಲಪನಕರತಳವಿಕೃತಿಸಂಜ್ಞೆಗಳಿಂ ಗೌತಮಾಖ್ಯಾನಮನವಜ್ಞೆಗೆಯ್ದು ಮತ್ತಂ ವಚನನಿಚಯದಿಂ ನಿರ್ಲೋಟಿಪ ಪಾಟವಮನವಳಂಬಿಸಿ-
ಕಂ || ಏವಂ ನ ಭವತ್ಯರ್ಥ
ಸ್ತಾವದಮುಪ್ಯೋಕ್ತ ವಾಕ್ಯನಿವಹಸ್ಯಯೆನು
ತ್ತಾವಟು ಪೆಱತೊಂದರ್ಥಮ
ನಾವಿರ್ಭಾವಿಸಿದನತಿಶಯೋಪನ್ಯಾಸಂ || ೧೦
ವ || ಅಂತು ಪರಕೀಯ ಸಿದ್ಧಾಂತ ಸಮರ್ಥನ ಸಮರ್ಥ ಹೇತುಜಾತಮನಸಿದ್ಧ ವಿರುದ್ಧಾದಿ ಗಳಿನಾದಂ ದೂಷಿಸಿ ಪರವಾದಿ ವನಜಾಕರಹಿಮಕರನೆನೆ ಶೋಭಿಸುವ ವೇಷಧಾರಿಯಂ ಸೂರಿಕುಂಜರಂ ನಿವಾರಿಸಿ –
ಕಂ || ಎಲೆ ತಮ್ಮ ಗಿಳಿಯ ಚಪಳತೆ
ನೆಲೆವೆತ್ತುದು ನಿನ್ನೊಳಿನ್ನೆಗಂ ನಿನಗಿನಿತಂ
ಕಲಿಸಿದ ಕೋವಿದನಾವೊಂ
ಜಲಕ್ಕನಱಿಪೆಂಬುದುಂ ಮುಗುಳ್ನಗೆ ನಗುತುಂ || ೧೧
ಮ || ಸ್ರ || ಪರಮಶ್ರೀವೀರಭಟ್ಟಾರಕನಮಿತ ದಯಾಧಾರಕಂ ವಿಶ್ವವಿದ್ಯಾ
ಭರಣಂ ನಿಶ್ಶೇಷ ಭವ್ಯೋದ್ಧರಣನಖಿಲ ಲೋಕೈಕಪೂತಂ ಪ್ರಣೂತಂ
ಸ್ಮರದೂರಂ ನಿರ್ವಿಕಾರಂ ಸಮವಸರಣಕಾಂತಂ ಯಶಶ್ರೀನಿಶಾಂತಂ
ನಿರವದ್ಯಂ ಹೃದ್ಯನಸ್ಮದ್ಗುರು ಗುಣಗುರು ನಮ್ರಾಮರೇಂದ್ರಂ ಜಿನೇಂದ್ರಂ || ೧೨
ಕಂ || ಎನೆ ಕಹಕಹ ರುತಿಯಿಂ ನ
ಕ್ಕು ನಮ್ಮ ಸಿದ್ಧಾರ್ಥನಾತ್ಮಜಂ ಸನ್ಮತಿ ನ
ಚ್ಚಿನ ಗುರುವೆ ನಿನಗಾಃ ನೆ
ಟ್ಟನಿಂದ್ರಜಾಲಿಗನ ವಿದ್ಯೆಯಂ ಕಲ್ತಾತಂ || ೧೩
ಇನ್ನುಂ ಬಾಳಕನೈ ನೀಂ
ನಿನ್ನೊಡನುದ್ಗ್ರಹಮನನುಚಿತಂ ಖಾದಿನೊಳಾ
ನಿನ್ನ ಗುರು ವರ್ಧಮಾನಮ
ಬನ್ನಂಬಡುವಂತೆ ಮಾಡುವೆಂ ನಡೆ ಪೋಪಂ || ೧೪
ವ || ಎಂದಾ ಗೌರಮಬುಧೋತ್ತಮನಿಂದ್ರಭೂತಿಖ್ಯಾತಾಪರನಾಮಧೇಯನಾತ್ಮೀಯ ಸನ್ನುತಾ ಸನ್ನಭವ್ಯತಾಗುಣಪ್ರೇರಿತಮಾನಸಂ ದುರಭಿಮಾನಸಂಪತ್ತಿ ಸಂಗತರಪ್ಪಗ್ನಿಭೂತಿ ವಾಯುಭೂತಿಗಳೆಂಬ ತನ್ನ ತಮ್ಮಂದಿರುಂ ತಾನುಮಾ ನವೀನ ಮಾಯಾಮಾಣವಕನೊಡನೆ ತಡೆಯದೆ ಕಡಂಗಿ ಪೊಱಮಟ್ಟು ನಡೆಯೆ –
ಕಂ || ತತ್ಸನ್ಮತಿಜಿನಪದ ಬುಧ
ವತ್ಸಳನ ಸಮಸ್ತ ಸದ್ಗುಣಾಭರಣನ ಭಾ
ಸ್ವತ್ಸಮವಸೃತಿಯನಖಿಳ ಜ
ಗತ್ಸಾರಮನಾದ್ವಿಜೋತ್ತಮಂ ಪುಗುತಂದಂ || ೧೫
ವ || ಅಂತು ಪುಗುತಂದು –
ಕಂ || ಕೋಪಾವಳೇಪ ಯುಗಮಂ
ಲೋಪಿಸಿದುದು ಬಿಡದೆ ಬಳೆದ ಮಿಥ್ಯಾತ್ವಮಹಾ
ತಾಪಮುಮಂ ತೂಳ್ದಿದುದವ
ರ್ಗಾ ಪದದೊಳ್ ನಿರುಪಮಾನ ಮಾನಸ್ತಂಭಂ || ೧೬
ಮಲ್ಲಿಕಾಮಾಲೆ || ಇಂದ್ರಭೂತಯ ವಹ್ನಿಭೂತಿಯ ವಾಯುಭೂತಿಯ ಚೇತದೊಳ್
ಸಾಂದ್ರಮಾದ ಮಹಾಮದೋತ್ಕಟ ರೋಗಮಾಗಳೆ ಪೋಗೆ ದೇ
ವೇಂದ್ರನಗ್ಗದ ತನ್ನ ಸನ್ನತ ಮೂರ್ತಿಯಂ ತಳೆದೊಪ್ಪಿದಂ
ರುಂದ್ರಮಪ್ಪ ಯಶೋಧಿಯಂ ತಳೆದತ್ತಶೇಷ ಸಭಾಜನಂ || ೧೭
ವ || ಅನಂತರಮಾ ಪೂತಚೇತೋನಿಕೇತನಂ ಗೌತಮಂ ಪರಮಪ್ರೀತಿಯಿಂ ನೂತ್ನರತ್ನರಚಿತ ವಿಶಾಳಶಾಳವೇದೀವಳಯ ವಿಳಸತ್ಪ್ರಾಸಾದ ಚೈತ್ಯಾವಾಸಾವದಾತ ಖಾತಿಕಾಸಮುತ್ಫುಲ್ಲ ವಲ್ಲೀವನಸಮುದ್ಯದುದ್ಯಾನ ಧ್ವಜವ್ರಜಾನಳ್ಪಕಳ್ಪಭುಜರಾಜದುತ್ತುಂಗ ಸಂಗೀತ ದಾಮೋದ್ದಾಮವಷ್ಟಕೋಷ್ಠಾಧಾರತೋರಣ ಪ್ರಶಸ್ತವಸ್ತುವಿಸ್ತಾರಗೋಪುರಸ್ತೂಪಧೂ ಪಘಟಮಂಡಳೀಮಂಡಿತ ಶ್ರೀ ಮಂಡಪ ಮಧ್ಯಾಧ್ಯಾಸಿತ ವಿಚಿತ್ರ ಪೀಠತ್ರಯಾಗ್ರಮಂ ನಿರತಿಶಯ ಶೋಭಾಸಮಗ್ರಮನಳಂಕರಿಸಿ ಕರಮೆಸೆವ ವಿಶದಾನಂತಗುಣಜನ್ಮ ಭೂಮಿಯಂ ಶ್ರೀ ವರ್ಧಮಾನಸ್ವಾಮಿಯಂ ಕಂಡು ಮೂಮೆ ಬಲಗೊಂಡು ಸರ್ವಾಂಗ ಪ್ರಣತಪ್ರಣುತಿ ಪ್ರಯತ್ನ ವದನವಾರಿಜಂ ನಿಟಿಳತಟಕುಟ್ಮಳಿತ ಕರವಾರಿಜನಾಗಿ ನಿಂದಿರ್ದು –
ಚಂ || ಜಯಜಯ ವರ್ಧಮಾನ ಪರಮೇಶ್ವರ ನಿನ್ನಯ ಪಾದಪಂಕಜ
ದ್ವಯಮನಮರ್ತ್ಯರತ್ನಮಕುಟದ್ಯುತಿ ಚುಂಬಿತಮಂ ನಿತಾಂತಮಾ
ಶ್ರಯಿಸಿದ ಜಂತುಸಂತತಿ ಪರಸ್ಪರ ವೈರಮುಮಂ ಭಯಪ್ರವೃ
ತ್ತಿಯುಮನನೂನಮಾನಮುಮನಾಗಳೆ ಪೋಗಿಕುಮಿಂದ್ರವಂದಿತಾ || ೧೮
ಉ || ಸನ್ನುತ ಸನ್ಮತೀಶ್ವರ ಜಗತ್ತ್ರಯವಲ್ಲಭ ಸಾರಸೌಖ್ಯಸಂ
ಪನ್ನ ದಯಾಸಮುದ್ರ ದುರಘಾಂತಕ ಶಾಂತರಸಪ್ರಪೂರ್ಣ ಲೋ
ಕೋನ್ನತ ಪಾವನಾಚರಣ ಭಾವಜಭಂಜನ ದೇವ ಕೇವಲಂ
ನಿನ್ನ ಪದಾರವಿಂದಯುಗಳಂ ಶರಣಕ್ಕೆಮಗಿಂದ್ರವಂದಿತಾ || ೧೯
ಚಂ || ಅಪಗತದೋಷನಪ್ಪ ಜಿನ ನೀನುಮಶೇಷ ಪದಾರ್ಥಮಂ ಪ್ರಕಾ
ಶಿಪ ಭವದೀಯಬೋಧಮುಮತೀವ ಹಿತಂ ಭುವನತ್ರಯಕ್ಕೆ ಭಾ
ವಿಪೊಡೆನೆ ಪೆಂಪುವೆತ್ತ ಭವದುಕ್ತಿಯುಮಕ್ಷಯ ಸೌಖ್ಯದೊಳ್ ನಿಯೋ
ಜಿಪ ಜಿನಮಾರ್ಗಮುಂ ವರದಮಕ್ಕೆಮಗಾವಗಮಿಂದ್ರವಂದಿತಾ || ೨೦
ವ || ಎಂದು ಸುತ್ರಾಮಸೂತ್ರಿನ ವಿಚಿತ್ರಸ್ತೋತ್ರಪಾತ್ರನಂ ಜಗತ್ರಯ ಪವಿತ್ರನಂ ಕೇವಲಜ್ಞಾನ ನೇತ್ರನನನೇಕ ಸ್ತೋತ್ರಂಗಳಿಂ ಸ್ತುತಿಯಿಸಿ –
ಕಂ || ಪರುಷಂ ಪೊರ್ದಿದ ತತ್ಸಿ
ದ್ಧರಸಂ ರಸಿಯಿಸಿದ ಲೋಹದೊಂದಂದಮನೇಂ
ಧರಿಯಿಸಿದನೊ ಜಿನತನುರುಚಿ
ಪರಿಗತವಪು ಶುದ್ಧಹೃದಯದೀಪ್ರಂ ವಿಪ್ರಂ || ೨೧
ವ || ಅನಂತರಂ –
ಕಂ || ಆ ಪರಮಜಿನನ ಪದಪೀ
ಠೋಪಾಂತದೊಳಸ್ತ ನಿಖಿಳಸಂಗಂ ಸಕಳೋ
ರ್ವೀ ಪಾವನಮಂ ಜಿನದೀ
ಕ್ಷಾಪದಮಂ ತಳೆದನನುಜ ಸಹಿತಂ ಮಹಿತಂ || ೨೨
ತಳೆಯಲೊಡಂ ದೀಕ್ಷೆಯನಾ
ಗಳೆ ಸಪ್ತರ್ಧಿಗಳ ಸಂಪದಂ ಸಮನಿಸಿತು
ಜ್ವಳಿತ ಚತುರ್ಜ್ಞಾನಂಗಳ
ವಿಳಾಸಮಳವಟ್ಟುದಾ ವಿಶಿಷ್ಟವ್ರತಿಯೊಳ್ || ೨೩
ಸಮಿತಿಸಮಳಂಕೃತಂ ಪಂ
ಚಮಹಾವ್ರತ ಸಂಚಯಾಂಚಿತಂ ಶೀಲಗುಣೋ
ತ್ತಮನಮಳಿನ ಗುಪ್ತಿಯುತಂ
ಯಮಿನಾಯಕನಿಂದ್ರವೃಂದವಂದಿತನಾದಂ || ೨೪
ವ || ಅಂತು ಮುಮುಕ್ಷುಮುಖ್ಯಪ್ರವೃತ್ತಿಯಂ ಪೆತ್ತು –
ಉ || ಚೇತನದಂದಮಂ ದುರಿತದಂದಮನೀ ಜಗದಂದಮಂ ಸುಧೀ
ನೂತನಯಪ್ರಮಾಣಚಯದಂದಮುಮಂ ಬೆಸಸೀಶ ನೀನೆನು
ತ್ತಾತದಬೋಧಸಿಂಧುವ ಜಗತ್ರಯಬಂಧುವ ಮುಂದೆ ನಿಂದು ತ
ದ್ಗೌತಮಯೋಗಿ ಕೆಯ್ಮುಗಿದು ತಾಂ ಬೆಸಗೊಂಡನತೀವ ಭಕ್ತಿಯಿಂ || ೨೫
ಕಂ || ಷಷ್ಟಿಸಹಸ್ರ ಪ್ರಶ್ನವಿ
ಶಿಷ್ಟ ವಚೋನಿಚಯ ನರ್ತಕೀ ನರ್ತನಮಾ
ವಿಷ್ಟಪನುತ ಗಣಧರನು
ತ್ಕೃಷ್ಟಾನನರಂಗಸಂಗಮೆಸೆದುದು ನಿಸದಂ || ೨೬
ವ || ಅಂತಾಯೋಗಿವರ್ಯಂ ಪರ್ಯನುಯೋಗಭಾಗಯಾಗೆ –
ಚಂ || ಪವನನಿರೋಧಮಿಲ್ಲದ ಗಳೋಷ್ಠಪುಟಾದಿ ನಿಮಿತ್ತಮಿಲ್ಲದು
ದ್ಭವಿಸುವ ದೋಷಮಿಲ್ಲದ ಸಮಸ್ತಜನಂಗಳ ವಾಂಛಿತಾರ್ಥಮಂ
ಸುವಿಶದಮಾಗೆ ಪೇೞ್ವ ಭುವನಾಖಿಳಭಾಷೆಗಳಾವಗಂ ತನ
ತ್ತವಯವಮಾದ ನಾದಮೊಗೆದತ್ತಭವಂಗೆ ಗಭೀರತಾಯುತಂ || ೨೭
ವ || ಅಂತತಿಕ್ರಾಂತ ಕರಣವರ್ಣಾಚರಣಮುಂ ಸರಸ್ವತಿ ಸಮಳಂಕಾರ ಸಾತ್ಕಾರಲಾಂಛಿತ ಮುಂ ಅಪಗತಾಕುಳಮುಂ ಅಪುನರುಕ್ತಮುಂ ಏಕಯೋಜನಾಂತರಾವಸ್ಥಿತ ಸಮಸ್ತ ಜನಸಂತಾನಸ್ವಾಂತಸುವ್ಯಕ್ತಮುಂ ಅತ್ಯಂತ ಮೃದುಮಧುರತಾಯುಕ್ತಮುಂ ಗಣಧರ ಕುಳಿಶಧರ ಚಕ್ರಧರ ಪ್ರಶ್ನ ವ್ಯತಿರೇಕಾನಿಃಶ್ರುತಮುಮಪ್ಪ ದಿವ್ಯರಾವಂ ಶ್ರಾವಣ ಬಹುಳಪಕ್ಷ ಪಕ್ಷತಿಯೊಳ್ ನೆಗೞ್ವುದುಂ ಅದಂ ಮುದದಿನವಧಾರಿಸಿ-
ಚಂ || ಚತುರನುಯೋಗಮಾಗಿರೆ ತದರ್ಥಮನಾ ವಿಭು ಗೌತಮಂ ಸುಸಂ
ಸ್ಕೃತವಚನಂಗಳಿಂ ಸಮೆದು ಸನ್ಮತಿತೀರ್ಥಕರಂಗೆ ವಿಶ್ವವಿ
ಶ್ರುತಗಣನಾಥನಾಗಿ ಮಹಿಮೋನ್ನತಿವೆತ್ತು ವಿನೇಯಸಸ್ಯಸಂ
ತತಿಯನಲರ್ಚುತಿರ್ದನತಿನಿರ್ಮಳಧರ್ಮಸುಧಾಸಮೃದ್ಧಿಯಿಂ || ೨೮
ಕೆಲರೊಲವಿಂದೆ ದರ್ಶನವಿಶುದ್ಧಿ ಮಹಾವ್ರತಶುದ್ಧಿಯೆಂಬಿವಂ
ಕೆಲರೊಲವಿಂದೆ ದರ್ಶನವಿಶುದ್ಧಿಯಣುವ್ರತಶುದ್ಧಿಯೆಂಬಿವಂ
ಕೆಲರೊಲವಿಂದೆ ದರ್ಶನವಿಶುದ್ಧಿಯನೊಂದನೆ ಪೆತ್ತರಾ ಜಗ
ತ್ತಿಲಕನ ವರ್ಧಮಾನಜಿನರಾಜನ ಸಂದ ಸಭಾಂತರಾಳದೊಳ್ || ೨೯
ವ || ಇಂತು ಗೌತಮಗಣಾಗ್ರಣಿ ಪ್ರಮುಖ ಚತುರ ಚಾತುರ್ವರ್ಣ್ಯ ಸಂಘಸಂಗತನಾ ಮಹಾವೀರ ವೀತರಾಗಂ ಸುಮನೋವೃಷ್ಟಿ ಸಿಂಹವಿಷ್ಟರಂ ಪ್ರಭಾವಿತಾನ ದಿವ್ಯಧ್ಯಾನ ಸೌರಭೇರೀ ಚಾರುಚಾಮರಾಶೋಕ ಪುಂಡರೀಕತ್ರಿತಯಾತಿಖ್ಯಾತ ಪ್ರಾತಿಹಾರ್ಯನಿಕಾಯ ಮಾಯತ್ತಮಾಗೆ ಮತ್ತಂ ಶತಗವ್ಯೂತಿಮಾತ್ರ ಕ್ಷೇತ್ರಸುಭಿಕ್ಷತೆಯುಂ ಸರ್ವೋಪಸರ್ಗಾ ಭಾವಮುಂ ನಿಖಿಳಜೀವಜಾಳ ಹಿಂಸಾನಿವೃತ್ತಿಯುಂ ಅಂತರಿಕ್ಷಾವಸ್ಥಾನಮುಂ ಚತುರಾಸ್ಯ ಸ್ವರೂಪಾವಭಾಸಮುಂ ಸಮಸ್ತ ವಿದ್ಯಾಧಿಪತ್ಯಮುಂ ಅವ್ಯವಹರಣರಾಹಿತ್ಯಮುಂ ಅಪಗತಚ್ಛಾಯತ್ವಮುಂ ಸಮಪ್ರಸಿದ್ಧನಖಕೇಶತ್ವಮುಂ ಅಪರಿಸ್ಪಂದಪಕ್ಷ್ಮ ಪಾಳಿತ್ವ ಮುಮೆಂಬ ಘಾತಿವಿಘಾತೋಪಜಾತವಿಶದದಶವಿಧಾತಿಶಯದೊಳ್ ಕೂಡಿ ಸಂತತಾ ನಂತಚತುಷ್ಟಯ ಸ್ವಭಾವಪ್ರಭಾವಮನವಳಂಬಿಸಿ –
ಕಂ || ಶ್ರೀ ವರ್ಧಮಾನ ಸನ್ಮತಿ
ದೇವ ಮಹಾವೀರ ವೀರಮುಖ್ಯ ಸಮಸ್ತೋ
ರ್ವೀವಳಯ ವಿನುತ ದಶಶತ
ಪಾವನನಾಮಂಗಳಂ ಜಿನಂ ತಳೆದೆಸೆದಂ || ೩೦
ವ || ಆ ಪರಮಾರ್ಹಂತ್ಯಲಕ್ಷ್ಮೀಕಾಂತಂಗೆ ನಿಖಿಳಗುಣನಿಶಾಂತಂಗೆ ಸಚ್ಚಿದಾನಂದಕಂದಳೀ ಜನ್ಮಭೂಮಿಗೆ ಸನ್ಮತಿಸ್ವಾಮಿಗೆ ಸಮಸ್ತ ಭವ್ಯಜನ ಪೂರ್ವಜನ್ಮೋಪಾರ್ಜಿತೋರ್ಜಿತ ಶ್ರೇಯೋನಿಕಾಯ ಪ್ರೇರಣೆಯಿಂ ಸಮನಿಪ ಸಮುಚಿತ ವಿಹಾರ ಪ್ರಾರಂಭಮಂ ಜಂಭಾರಿ ಭೂರಿ ಪ್ರಭಾವಸ್ವಾವಧಿಬೋಧ ಪ್ರಯೋಗದಿನಱಿದು ಬೇಗಮೆಯ್ತಂದು –
ಕಂ || ಮಂದಾರದ ಪೊಸಮಾಲೆಗ
ಳಿಂದಂ ಜಿನಪಾದಪದ್ಮಮಂ ಪೂಜಿಸಿಯಾ
ನಂದದಿ ಬಿನ್ನವಿಸಿದನಿಂ
ತೆಂದು ಶಚೀರಮಣನಮಳ ಭಕ್ತಿಸಮೇತಂ || ೩೧
ಚಂ || ಕುನಯಘನಾಂಧಕಾರಮನಪಾರಮನೋವದೆ ತೂಳ್ಧಲುಂ ವಿನೇ
ಯನಿಕರ ಚಿತ್ತನೇತ್ರವನಜಕ್ಕೆ ವಿಕಾಸವಿಳಾಸಲಕ್ಷ್ಮಿಯಂ
ಜನಿಯಿಸಲುಂ ಪದಂ ದಲಿದು ದೇವ ಜಗತ್ತ್ರಯನೇತ್ರವೀರ ಪಾ
ವನ ಜಿನಭಾನು ನೀನೆಸಗು ವಿಶ್ವವಸುಂಧರೆಯೊಳ್ ವಿಹಾರಮಂ || ೩೨
ವ || ಎಂದು ಪುರಂದರಂ ವಿನಯದಿಂ ವಿಜ್ಞಾಪನಂಗೆಯ್ಯೆ –
ಕಂ || ವೃಂದಾರಕವೃಂದಾಹತಿ
ದುಂದುಭಿಸಂದೋಹ ಸಾಂದ್ರ ಮಂದ್ರೋಚ್ಚಧ್ವಾ
ನಂ ದೆಸೆಗಳುಮಂ ನಭಮುಮ
ನಂದಾಕ್ರಮಿಸಿತ್ತು ಭವ್ಯಜನಹರ್ಷಕರಂ || ೩೩
ವ || ಮತ್ತಂ ತತ್ತೀರ್ಥಕರ ಪರಮದೇವ ಶ್ರೀವಿಹಾರದೊಳ್ ಸರ್ವತೋಭದ್ರ ಸರ್ವಜ್ಞ ಮನೋಜ್ಞ ಪದ್ಮವನಯಾನಮುಂ ಸರ್ವಾರ್ಥ ಮಾಗಧೀಯ ಭಾಷಾವಿಶೇಷಮುಂ, ಸರ್ವಜನಮನೋನುರಾಗಭೋಗಮುಂ ಸರ್ವಾನುಕೂಲ ಸುರಭಿಗಂಧಿ ಗಂಧವಾಹ ಮಂದಮಂದ ಪ್ರಚಾರಮುಂ ಸರ್ವಪ್ರಯತ್ನ ಮರುತ್ಕುಮಾರ ಸಮ್ಮರ್ಜನಾತಿ ಶುದ್ಧ ಯೋಜನಮಾತ್ರ ಧಾತ್ರೀಭಾಗಮುಂ ಸರ್ವಸಮ್ಮತಸ್ತನಿತಕುಮಾರ ತದ್ಧಾರಿಣೀ ವಿಸ್ತಾರಿತ ಮಳಯರುಹ ಕಾಶ್ಮೀರಗಂಧಬಂಧುರವಾರಿನಿಷೇಕಮುಂ ಸರ್ವರ್ತುಸಮುಚಿತ ನವ ಪ್ರವಾಳಪ್ರಸವ ರಸವತ್ಫಳಮಹೀಜರಾಜಿ ವಿಭ್ರಾಜಿತ ದರ್ಪಣಾಯಮಾನ ರತ್ನಮಯ ಮಹೀವಳಯಮುಂ ಸರ್ವನಯನಾನಂದಸ್ಯಂದಿ ಫಳಭಾರ ನಮ್ರಕಮ್ರಶಾಳಿವ್ರೀಹ್ಯಾದಿ ಸಸ್ಯಸಂಪತ್ತಿಯುಂ ಸರ್ವಜಂತುಸಂತಾನಾಂಗರಂಗ ಸಂಗತಾತ್ಯಂತ ವಿಚಿತ್ರಮೈತ್ರಿಯುಂ ಸರ್ವಪಕ್ಷಿಪ್ರಚಾರ ಧಾರಾಧರ ವಿಗಮವಿಮಳೀಕೃತ ವಿಹಾಯಸಮುಂ ಸರ್ವದಿಶಾವಳ ಯಾಕಳಿತ ತಮೋರಜಃಪಟಳ ವಿಳಯ ವಿಸೃಷ್ಟ ವೈಶದ್ಯಮುಂ ಸರ್ವಗೀರ್ವಾಣನಿಕಾಯಾ ಮೇಯ ಪ್ರೀತಿಪರಸ್ಪರಾಹ್ವಾನಧ್ವಾನಮುಂ ಸರ್ವಭವ್ಯಜನ ಮನಃಸರೋಜಮಾರ್ತಂಡ ಮಂಡಳಾಯಮಾನಮಾನಿತಾಗ್ರೇಸರ ಧರ್ಮಚಕ್ರಮುಂ ಸರ್ವೋರ್ವರಾತಿಪ್ರಶಸ್ತ ಭೃಂಗಾರಾದಿ ಮಂಗಳೋಪಕರಣ ಧರಣ ರಮಣೀಯ ಕರಸರೋಜ ಪುರಂಧ್ರೀ ಪುರಸ್ಸರಣಮುಮೆಂಬ ನಿಳಿಂಪನಿರ್ಮಿತ ಚತುರ್ದಶಾತಿಶಯಂಗಳಖಿಳ ವಿಸ್ಮಯಾಶಯಮ ಕುಶೇಶಯಂಗಳನಲರ್ಚೆ –
ಚಂ || ಕುರು ಕರಹಾಟ ಲಾಟ ಖಚ ಗೂರ್ಜರ ಮಾಳವ ಚೋಳಮುಖ್ಯ ಬಂ
ಧುರವಿಷಯಂಗಳೊಳ್ ಪರಮಧರ್ಮಸುಧಾರಸಮಂ ನಿರಂತರಂ
ನಿರುಪಮವೈಭವಂ ಕಱೆಯುತುಂ ವರವೀರಜಿನೇಶ್ವರಂ ಸಮು
ದ್ಧರಿಸಿದನಿಂತು ತೀರ್ಥಮನನಂತ ಗುಣಾಂಬುಧಿ ಸದ್ವಿಹಾರದಿಂ || ೩೪
ಕಂ || ಎಸೆವಾ ಜಿನರಾಜನ ಸಮ
ವಸರಣಮಾಶ್ಚರ್ಯಕರಣಮದು ಕೂಡೆ ವಿಹಾ
ರಿಸುತುಂ ಬಂದುದು ರಾಜಗೃ
ಹಸಮೀಪದ ವಿಪುಳಗಿರಿಗೆ ವಿಮಳೋತ್ಸವದಿಂ || ೩೫
ಆ || ಆಗಳ್ –
ಉ || ಕಂಪಿನ ಸೊಂಪಾನಾಂತೆಸೆಯೆ ತೀಡುವ ತಣ್ಣೆಲರಿಂ ಸಮಂತು ಚೆ
ಲ್ವಂ ಪಡೆದಿರ್ದ ದಿಗ್ಗಗನದಿಂ ಸುರಭೇರಿಯ ಭೂರಿನಾದದಿಂ
ದಂ ಪರಿತಂದು ಬಿನ್ನವಿಪ ಮಾನವರಿಂ ಮಗಧಾಧಿಪಂಗೆ ನೈ
ಳಿಂಪ ವಿನೂತ ಸನ್ಮತಿ ಸಮಾಗತಿಯಾಯ್ತು ಹಿತಂ ಸುನಿಶ್ಚಿತಂ || ೩೬
ವ || ಅನಂತರಂ –
ಮ || ಸ್ರ || ವಸುಧೇಶಂ ಶ್ರೇಣಿಕಂ ಚೇಳಿನಿವೆರಸು ಮಹಾನಂದದಿಂ ಭವ್ಯಸಂದೋ
ಹಸಮೇತಂ ಬಂದು ಭಾಸ್ವತ್ಸಮವಸರಣಮಂ ಪೊಕ್ಕು ತಚ್ಛೋಭೆಯಂ ವ
ರ್ಣಿಸಿ ವರ್ಣಿಸ್ತುತ್ಯನಂ ಸನ್ನುತಮತಿ ಬಲವಂದರ್ಚನಾ ದ್ರವ್ಯದಿಂದ
ರ್ಚಿಸಿ ತಚ್ಛ್ರೀಪಾದಪೀಠಾಂತಮನವನತಿಯಂಮಾಡಿ ಸರ್ವಾಂಗದಿಂದಂ || ೩೭
ವ || ನಿಂದಿರ್ದು ಭಾಳಸ್ಥಳಾಳಂಕೃತ ಕರಕಮಳಮುಕುಳನಾಗಿ –
ಕಂ || ಶ್ರೀಗೆ ವಚಃಶ್ರೀಗೆ ಜಯ
ಶ್ರೀಗಮೃತಶ್ರೀಗೆ ನೀನೆ ಶರಣೆಂಬ ಮಹಾ
ಭಾಗಂ ಭಾಜನನಕ್ಕುಂ
ಬೇಗದೆ ತೊದಳಾವುದಿಲ್ಲ ವರವೀರಜಿನಾ || ೩೮
ಅರಿದಾರ್ಗಂ ಗೆಲಲೆನಿಸುವ
ದುರಿತಮಹಾಭಟರ ಸೇನೆಯಂ ನೀನೆ ದಿಟಂ
ಶರಣೆಂಬ ನರಂ ನೆರೆಗುಂ
ಹರಿಗುಂ ನಿರ್ವಾಣಪುರಕೆ ವರವೀರಜಿನಾ || ೩೯
ಸಂಸಾರಮಹಾಂಬುಧಿಯಂ
ನೀಂ ಸರಣೆಂಬವನೊಳೊಂದು ಕುಡುತೆಯ ಕೊನೆಗಂ
ಸಂಸಯಮೇಂ ನೆಱೆಯದ ತೆಱ
ದಿಂ ಸಂತೋಷಿಸುಗುಮಲ್ತೆ ವರವೀರಜನಾ || ೪೦
ಸ್ಮರನಂ ಘಸ್ಮರನಂ ಕೇಳ್
ಮರನಂ ಸುಡುವಂತೆ ಸುಟ್ಟು ನೀಂ ಶರಣೆಂಬಾ
ಪುರುಷಂ ಪರುಷಾಘದಿನೋ
ಸರಿಕುಂ ಪಡೆಗುಂ ವಿಮುಕ್ತಿಯಂ ವೀರಜಿನಾ || ೪೧
ಇನಿಸಂ ಮುನಿಸಂ ಜನದೊಳ್
ಮನದೊಳ್ ತಳೆದಂದು ದಂದುಗಂ ಭವಭವದೊಳ್
ತನಗಕ್ಕುಮೆಂದು ನೀಂ ಶರ
ಣೆನುತಿರ್ಪವನುೞಿಗುಮಂತದಂ ವೀರಜಿನಾ || ೪೨
ತೊದಳೇಂ ನೀಂ ಶರಣೆಂಬೀ
ಪದಮಂ ಮದಮಂ ಬಿಸುಟ್ಟು ಜಪಿಯಿಪ ಬುಧನಾ
ಸದಯಂ ಹೃದಯಂ ಸದಯಾ
ಭ್ಯುದಯಾಸ್ಪದಮಾಗದಿರ್ಕುಮೇ ವೀರಜಿನಾ || ೪೩
ಅಘವಂ ಮಘವಂ ನೆಟ್ಟನೆ
ವಿಘಟಿಸಲೆಂದಭವವಿಭವದಿಂದಂ ನಿನ್ನಂ
ಸಘೃಣಿ ಸಲೆ ಪೂಜಿಪಂ ಪ್ರಾ
ಲಘುಗುಣ ನೀಂ ಶರಣೆನುತ್ತೆ ವರವೀರಜಿನಾ || ೪೪
ಭೃತಮಂ ಬ್ರತಮಂ ಪಾಳಿಪ
ಮತಿಯುಂ ಧೃತಿಯುಂ ಸಮಂತು ನೀಂ ಶರಣೆಂಬಾ
ಕೃತಿಯೊಳ್ ಕ್ಷಿತಿಯೊಳ್ ಪುಣ್ಯಾ
ಕೃತಿಯೊಳ್ ಸತತಂ ವಿರಾಜಿಕುಂ ವೀರಜಿನಾ || ೪೫
ಎಂದು ವಿವಿಧಸ್ತವಾವಳಿ
ಯಿಂದಂ ಸನ್ಮತಿ ಜಿನೇಂದ್ರನಂ ಸ್ತುತಿಯಿಸೆ ಭೂ
ವಂದಿತನಂ ಗೌತಮನಂ
ಬಂದಿಸಿದಂ ಬಂದು ಗಣಧರಾಗ್ರೇಸರನಂ || ೪೬
ವ || ಅಂತು ಬಂದಿಸಿ ಬೞಿಯಂ ನಿಜೋಚಿತ ಕೋಷ್ಠದೊಳಾ ನೃಪಾಳಶ್ರೇಷ್ಠಂ ಕುಳ್ಳಿರ್ದು ವಿನಯ ವಿಹಿತಪ್ರಶ್ನಂ ತತ್ವಶ್ರವಣದತ್ತಚಿತ್ತನಾಗಿ ಪೀಯೂಷಪ್ರವಾಹಾಯಮಾನ ಗಂಭೀರೋದಾರ ಸುವ್ಯಕ್ತ ಸೂಕ್ತಿ ಪ್ರಸರದಿಂ ಪ್ರಸನ್ನ ಗಣಧರದೇವಂ ಬೆಸಸಿದಂ ಚಂಚತ್ಪಂ ಚಾಸ್ತಿಕಾಯ ಷಡ್ದ್ರವ್ಯ ಸಪ್ತತತ್ವ ನವಪದಾರ್ಥಸಾರ್ಥಮುಮಂ ಪ್ರತಿನಿಯತಾವಸ್ಥಿತ ತ್ರಿಳೋಕತ್ರಿಕಾಲ ಪ್ರಪಂಚಮುಮಂ ತ್ರಿಷಷ್ಟಿಶಲಾಕಾಪುರುಷಪುರಾಣಕಥಾಕಳಾಪಮುಮಂ ಸಾಗಾರಾನಗಾರ ಭೇದಭಿನ್ನಾಚಾರ ವಿಸ್ತಾರಮುಮಂ ಮತ್ತಮತ್ಯಂತ ಹೇಯರೂಪಾಸಾರ ಸಂಸಾರವೃತ್ತಿಯುಮಂ ಸಾಕ್ಷಾದುಪಾದೇಯರೂಪ ಪರಮಪವಿತ್ರ ರತ್ನತ್ರಯಮಾಹಾತ್ಮ್ಯ ಸಂಪತ್ತಿಯುಮಂ ಸವಿಸ್ತರಮಱಿದು-
ಕಂ || ಅಧಿಕೋತ್ಸವಪೀಯೂಷಾಂ
ಬುಧಿಯೊಳ್ ತನ್ನಂತರಂಗಮೋಲಾಡೆ ಗುಣಾಂ
ಬುಧಿ ಮಗಧಮಂಡಳೇಶಂ
ವಿಧುವಿಶದಯಶೋವಿಭಾಸಿ ತಣ್ಣನೆ ತಣಿದಂ || ೪೭
ವ || ಅನಂತರಂ –
ಕಂ || ನರಪಂ ಕರಪಂಕಜಮಂ
ವರಪಂಡಿತ ಪುಂಡರೀಕ ಕೀರ್ತಿತಯಶನಾ
ದರದಿಂ ಭರದಿಂ ಮುಗಿದಘ
ಹರನಂ ನಿಜಗತ ಭವಂಗಳಂ ಬೆಸಗೊಂಡಂ || ೪೮
ಬೆಸಗೊಳೆ ದಶನಮರೀಚಿ
ಪ್ರಸರಂ ಪೊಸಜೊನ್ನದಂತೆ ಪಜ್ಜಳಿಸಿ ವಿಕಾ
ಶಿಸುತಿರೆ ನೃಪಹೃತ್ಕುಮುದಮ
ನಸದೃಶಯಶನಿಂತು ಬೆಸಸಲುದ್ಯತನಾದಂ || ೪೯
ವಿಂಧ್ಯಂ ನಗಮಗಣಿತ ಸೌ
ಗಂಧ್ಯಂ ನಿಜಪದ್ಮರಾಗರುಚಿರಚಿತ ಮಹಾ
ಸಾಂಧ್ಯಂ ಶಬರಕ್ರೀಡಾ
ವಂಧ್ಯಮದೀಭರತಭೂಗೆ ಭೂಷಣಮೆಸೆಗುಂ || ೫೦

ವ || ಆ ಮಹಾಮಹೀಧರದ ನಿಕಟದಲ್ಲಿ –
ಕಂ || ಘಟಕುಚದ ಬರ್ಹಿಕಚದ ವಿ
ಕಟ ಯೌವನಭರದ ವರಕೃಶೋದರದ ಮದೋ
ತ್ಕಟದ ಶಬರಿಯರಿನೆಸೆವುದು
ಕುಟುಜವನಂ ಕುಟಜಕುಟಜವನಮೃಗಭವನಂ || ೫೧
ಅವನೀಶ್ವರ ನೀಂ ಪೆಱಗೀ
ಭವಕ್ಕೆ ಮೂಱನೆಯ ಭವದೊಳಾಕುಟಜ ಮಹಾ
ಟವಿಯಲ್ಲಿ ಖದಿರಸಾರಾ
ಖ್ಯೆವಲಂ ಸಮನಿಸಿದ ಶಬರನಾಯಕನಾದೈ || ೫೨
ಆ ಭಿಲ್ಲವಲ್ಲಭಂ ಹಿಂ
ಸಾಭಿರತಂ ಮದ್ಯಮಾಂಸಮಧು ಸಂತತಸೇ
ವಾಭಿರತಂ ಬಹುವಿಷಯಸು
ಖಾಭಿರತಂ ದುರಿತಮೂರ್ತಿ ಜೀವಿಸುತಿರ್ದಂ || ೫೩
ಉತ್ಸವ || ಒರ್ಮೆ ತತ್ಕಿರಾತರಾಜನಾವನಾಂತರಾಳದೊಳ್
ದುರ್ಮತಾಂಧಃಕಾರಸೂರನಂ ನಿರಸ್ತಮಾರನಂ
ನಿರ್ಮಳತ್ರಿಗುಪ್ತಿಗುಪ್ತನಂ ಸಮಾಧಿಗುಪ್ತನಂ
ಪೆರ್ಮೆವೆತ್ತ ಜೈನಯೋಗಿಯಂ ಗುಣೋಪಯೋಗಿಯಂ || ೫೪
ಕಂ || ಕಂಡುಪಶಾಂತಸ್ವಾಂತಂ
ದಂಡಿತದುರಿತಂಗೆ ವಿನಯದಿಂದೆಱಗಿ ಮನಂ
ಗೊಂಡಾ ಯತಿಪತಿಯೊಳ್ ಕೆ
ಯ್ಕೊಂಡನವಂ ಕಾಕಮಾಂಸವಿರತಿವ್ರತಮಂ || ೫೫
ಎಸೆವಾ ವ್ರತಮಂ ಪ್ರತಿಪಾ
ಳಿಸುತ್ತುಮಿರ್ದಂಗದೊರ್ಮೆ ಕರ್ಮದ ಬಸದಿಂ
ನಸಿಗುತ್ತಂ ಪತ್ತಿ ವಿವ
ರ್ಧಿಸುತಿರ್ದುದು ಬಂಧುಜನದ ಮನದುಮ್ಮಳಮಂ || ೫೬
ವ || ಆಗಳಾತನ ಪುರಾತನಕಿರಾತನಾಯಕರೆಯ್ತಂದು ಕಡುಗುತ್ತದಿಂ ಬಡಪಟ್ಟನೊಡಲಂ ಬಿಡದೆ ನೋಡಿ ನಡನಡನಡುಗಿ ಕಾಗೆಯಡಗಂ ತಡೆಯದೆ ಕೊಡಲೊಡಂ ಕಿಡುಗುಮೀ ಕಡಿದಪ್ಪ ರೋಗಮೆಂದು ನುಡಿವುದುಮಾ ಜಡರ ನುಡಿಯಂ ಶಬರರೊಡೆಯನವ ಧಾರಿಸಿ-
ಕಂ || ಪಿರಿಯರ ಪಕ್ಕದೊಳಾಂ ಮುಂ
ಧರಿಯಿಸಿದೆಂ ಕಾಕಮಾಂಸವಿರತಿವ್ರತಮಂ
ಪರಿಹರಿಸುವೆನಲ್ಲೆನದಂ
ಹರಣಂಗಳ್ ಬಿಟ್ಟು ಪೋಪೊಡಂ ಕೇಳೆನಿದಂ || ೫೭
ವ || ಎಂದು ನಿಜಕೃತ ಪ್ರತಿಜ್ಞೆಯಂ ಪ್ರತಿಪಾಳಿಪ್ಪ ಪುಳಿಂದಪುಂಗವನನೊಡಂಬಡಿಸಲ್ ನೆಱೆಯದಾತನ ಮೈದುನನಪ್ಪ ಸೂರಪುರದ ಸೂರವೀರನಲ್ಲಿಗಾ ವೃತ್ತಾಂತಮಂ ಪೇೞ್ದಟ್ಟಿ ದೊಡಾತನತಿತ್ವರಿತಗತಿಯಿಂ ಬರುತ್ತುಮಿರ್ಪಾಗಳ್-
ಕಂ || ಆ ಪೇರಡವಿಯೊಳೊರ್ವಳ್
ರೂಪವತಿಯನೇಕ ಭೂಷಣಾನ್ವಿತೆ ರಸೆಯಂ
ವ್ಯಾಪಿಪ ಬಹುಪ್ರಳಾಪ ಕ
ಳಾಪದಿನೞುತಿರ್ದಳಿರ್ಪುದುಂ ತದ್ರವಮಂ || ೫೮
ವ || ಕೇಳ್ದು ಪೆಣ್ಬುಯ್ಯಲಂ ವಿಚಾರಿಸದೆ ಪುರುಷಂ ಪೋಗಲಾಗದೆಂದು ತತ್ಸಮೀಪಮನೆಯ್ದಿ ವಟವಿಟಪಿಯ ಮೊದಲೊಳಿರ್ದಳಂ ಕಂಡು –
ಕಂ || ನೀನಾರ್ಗೇಕೞ್ತಪೆಯೆಲೆ
ಮಾನಿನಿ ಪೇೞೆಂದು ಶಬರವರನತಿದಯೆಯಿಂ
ತಾನವಳಂ ಬೆಸಗೊಳೆ ನೆಗ
ೞ್ದಾ ನಾರಿ ಮನೋನುರಾಗದಿಂದಿಂತೆಂದಳ್ || ೫೯
ಉ || ಯಕ್ಷಿಯೆ ನಾಂ ವಲಂ ಖದಿರಸಾರನನಕ್ಕಟ ಕಾಕಮಾಂಸಮಂ
ಭಕ್ಷಿಸೆನೆಂಬ ಸದ್ವ್ರತದೆ ಸತ್ತೆನಗಂ ಪತಿಯಾಗಲಿರ್ದನಂ
ಭಕ್ಷಿಸಲೆಂದು ಮಾಡಿ ನರಕಂಬುಗಿಸಲ್ ಬರುತಿರ್ಪ ನಿನ್ನನಾ
ನೀಕ್ಷಿಸಿ ಸೂರವೀರ ಪಿರದಪ್ಪೞಲಂ ತಳೆದೀಗಳೞ್ತಪೆಂ || ೬೦
ವ || ಎಂಬದುಮಾ ದೇವತೆಯ ವಾಕ್ಯತತಿಯನಾಕರ್ಣಿಸಿ ವಿಸ್ಮಿತಾಂತರಂಗಂ ತದ್ವ್ರತಭಂಗಮಂ ಸಂಗಳಿಸುವೆನಲ್ಲೆನೆಂದು ತಲ್ಲಲನೆಗೆ ಭಿಲ್ಲವಲ್ಲಭಂ ನಂಬೆ ನುಡಿದು ನಡೆದು ಶಬರ ಖದಿರಸಾರನಂ ಸಾರ್ದು ತತ್ಪರಿಣತಿಯಂ ಪರೀಕ್ಷಿಸಲೆಂದು ಕಾಕಪಿಶಿತಮಸಿತಮಾಗೆ ಬೇಗದಿಂ ರೋಗಮಂ ನೀಗಿ ರಾಗದಿಂ ಬಾೞ್ವೆಯದಱಿನದನೊಲ್ಲೆನೆಂದೆಮ್ಮೆಲ್ಲರಂ ಕೊಲ್ಲದೆ ಮೆಲ್ಲೆಂದು ಮೆಲ್ಲನೆ ನುಡಿದೊಡೆ ನೋಡಿ ಬೇಡರರಸಂ ನೀಡುಮೀಡಾಡಿ ಕಾಡೊಡೆಯನಂ ಜಡಿದು ನುಡಿದಂತುಂ ಸಾವೆನಲ್ಲದೆ ಕಾವುದಂ ಮಾಣೆನಾಂ ವ್ರತಮನೆಂಬುದುಂ ಭಾವನ ಪಾವನಶೀಲಪ್ರಭಾವಕ್ಕೆ ಮೆಚ್ಚಿ –
ಕಂ || ನಿನಗಿಂ ಮೂಱೆದಿನಂ ಜೀ
ವನಮೊಳ್ಳಿತು ಗೆಯ್ದೆ ದೇವಗತಿಯೊಳ್ ತೊದಳೇಂ
ಜನಿಯಿಸಿದಪೆ ಬರುತುಂ ಕೇ
ಳ್ದೆನಿಂತಿದಂ ಭಾವ ಯಕ್ಷಿದೇವಿಯ ದೆಸೆಯಿಂ || ೬೧
ವ || ಎಂದು-
ಕಂ || ಆಕರ್ಣಿತ ವೃತ್ತಕಮಂ
ಸಾಕಲ್ಯದೆ ಪೇೞೆ ಕೇಳ್ದು ಸಕಳ ವ್ರತಮಂ
ಸ್ವೀಕರಿಸಿ ಕಾಯಮಂ ಬಿ
ಟ್ಟಾ ಕುಶಲಂ ಪ್ರಥಮಕಲ್ಪದೊಳ್ ಜನಿಯಿಸಿದಂ || ೬೨
ವ || ಅಂತು ಜನಿಯಿಸಿ ತತ್ಕಲ್ಪದನಲ್ಪಸುಖಮಂ ದ್ವಿಸಾಗರೋಪಮಾಯುರವಸಾನಂಬರ ಮುಂಡು ತದ್ದೇವನಪ್ಪ ನೀನಿಲ್ಲಿ ಬಂದು –
ಕಂ || ಭೂಮೀಶ್ವರ ಕುಣಿಕಂಗಂ
ಶ್ರೀಮತಿಗಂ ಶ್ರೇಣಿಕಾಖ್ಯಸುತನಾದೈ ಮ
ತ್ತೇಮಾತೊ ವಿಷಯಕಾಂಕ್ಷೋ
ದ್ದಾಮತೆಯಿಂ ಪ್ರಥಮನರಕಮಂ ನೀಂ ಪುಗುವೈ || ೬೩
ಕ್ಷಾಯಿಕಸಮ್ಯಕ್ತ್ವಂ ನಿ
ಶ್ರೇಯಸಕರಮಾದುದಿಲ್ಲಿ ನಿನಗದಱಿಂ ಬ
ರ್ಪೀಯುತ್ಸರ್ಪೀಣಿಯೊಳ್ ನಿರ
ಯಾಯಾತಂ ಪ್ರಥಮತೀರ್ಥಕರವರನಪ್ಪಯ್ || ೬೪
ವ || ಎಂದು ಗೌತಮಸ್ವಾಮಿ ಬೆಸಸೆ ನಿರಯನಿಪತನ ಭೀತಿಯಂ ತೀರ್ಥಕರತ್ವ ಪ್ರಾಪ್ತಿ ಪ್ರೀತಿಯಿಂ ಪ್ರಶಮಿಸಿ ಜಿನಮುನಿಗಳಂ ಬೀೞ್ಕೊಂಡು ಸಮವಸರಣದಿಂ ಧರಣಿಗವತರಿಸಿ ನಿಜರಾಜಧಾನಿಯಂ ಮಹಾವಿಭವದಿಂ ಪೊಕ್ಕಂ ಇತ್ತಲಾ ದೇವದೇವೋತ್ತಮಂ ಗೌತಮ ಪ್ರಮುಖೈಕಾದಶಗುಣಧರರುಂ ಶತತ್ರಯಪೂರ್ವಧರರುಂ ತ್ರಿಶತಾಧಿಕಸಹಸ್ರಾವಧಿ ಜ್ಞಾನಿಗಳುಂ ಸಪ್ತಶತಕೇವಳಿಳುಂ ನವಶತ ವಿಕ್ರಿಯರ್ಧಿಪ್ರಾಪ್ತರುಂ ಚತುಶ್ಶತವಾದಿ ಗಳುಂ ನವಶತ ಶಿಕ್ಷಕರುಂ ಚಂದನಾರ್ಯಿಕಾಪ್ರಮುಖ ಷಟ್ತ್ರಂಶತ್ಸಹಸ್ರ ಗುಣವದ್ಗಣಿನಿ ಯರುಂ ಏಕಲಕ್ಷ ಶ್ರಾವಕರುಂ ತ್ರಿಲಕ್ಷ ಶ್ರಾವಕಿಯರುಂ ಅಸಂಖ್ಯಾತ ದೇವದೇವೀನಿ ಕಾಯಮುಂ ಸುರಸಮಿತಿಯುಂ ತಿರ್ಯಗ್ವರ್ಗಮುಂ ಬೆರಸು –
ಕಂ || ಬರಿಸಂಗಳ್ ಮೂವತ್ತೋ
ಸರಿಸುವಿನಂ ಭವ್ಯಬಂಧು ಧರ್ಮಕ್ಷೇತ್ರೋ
ತ್ಕರದೊಳ್ ವಿಹಾರಮಂ ಬಿ
ತ್ತರಿಸಿದನಾನತಶಿವಂಕರಂ ತೀರ್ಥಕರಂ || ೬೫
ವ || ಅಂತು ವಿಹಾರಿಸುತ್ತುಂ ಚತುರ್ಥಕಾಲದೊಳ್ ತ್ರಿಸಂವತ್ಸರಂಗಳುಮಷ್ಟಮಾಸಂಗಳುಂ ಪಂಚದಶದಿನಂಗಳುಮವಶಿಷ್ಟಂಗಳಾದುವೆಂಬಂದು-
ಕಂ || ಪಾವಾಪುರವರದ ಬಹಿ
ರ್ಭೂವಿಳಸಿತ ವಿತತವನಕೆ ಸುರುಚಿರಸರಸೀ
ಪಾವನ ವನಕೆ ಜಿನೇಂದ್ರಂ
ಶ್ರೀವೀರಂ ಮಾರವಿಜಯಿ ಬಿಜಯಂಗೆಯ್ದಂ || ೬೬
ವ || ಅಂತು ಬಿಜಯಂಗೆಯ್ದು ವಿಸರ್ಜಿತ ಸಮವಸರಣೋಪಾಶ್ರಿತಜನಸಮುದಯನುಂ ದಿನದ್ವಯಪರಿತ್ಯಕ್ತವಿಹರಣಕ್ರಿಯನುಮಾಗಿ ಸಹಸ್ರಯತಿವರವೃಷಭ ಸಮನ್ವಿತಮಲ್ಲಿಯೊಂದು ಸಮುಲ್ಲಸಿತ ನಿರ್ಜಂತುಕ ವಿಶಾಳಶಿಳಾಪಟ್ಟಕದ ಮೇಲೆ –
ಕಂ || ಅಪ್ರತಿಮ ಗುಣಾಂಬುಧಿ ಸುದೃ
ಢ ಪ್ರತಿಮಾಯೋಗದಿಂದೆ ನಿಂದಂ ತ್ರೈಳೋ
ಕ್ಯಪ್ರಭು ತತ್ಸನ್ಮತಿ ಕೃ
ತ್ಸ್ನಪ್ರಾಣಿಲಸದ್ದಯಾಕರಂ ತೀರ್ಥಕರಂ || ೬೭
ವ || ಅಂತು ನಿಂದ ಸೂಕ್ಷ್ಮಕ್ರಿಯಾಪ್ರತೀಕನಾಗಿ ಮೂಲಶರೀರಪ್ರಮಾಣಾವಸ್ಥಿತಾತ್ಮಪ್ರದೇಶಂ ಬೞಿಯಮಂತರ್ಮುಹೂರ್ತದಿಂ ಬಾದರಮನೋವಚನೋಚ್ಛ್ವಾಸಂ ಬಾದರಕಾಯೋಗ ಸೂಕ್ಷ್ಮಮನೋವಚನೋಚ್ಛ್ವಾಸಂಗಳುಮಂ ನಿರೋಧಿಸಿ ಸೂಕ್ಷ್ಮಕಾಯಯೋಗನಾಗಿ ಸಮನಂತರಂ ತನ್ನಿರೋಧಂಗೆಯ್ದಯೋಗಿ ಕೇವಳಿಗುಣಸ್ಥಾನಸ್ಥಿತಂ ಸಮುಚ್ಛಿನ್ನಪ್ರಾಣೋ ಪಾನಪ್ರಚಾರನಾಗಿ ಸಮುಚ್ಛಿನ್ನಕ್ರಿಯಾನಿವೃತ್ತಿಯೆಂಬ ಚತುರ್ಥಪರಮಶುಕ್ಲಧ್ಯಾನದೊಳ್ ನಿಂದು ಸಂರುದ್ಧಸರ್ವಾಸ್ರವಂ ಸಂಪೂರ್ಣ ಸಕಳ ಶೀಳಗುಣಸಮಾಜಂ ನಿಜೋಪಾಂತ ಸಮಯದೊಳನ್ಯತರವೇದನೀಯ ದೇವಗತಿತತ್ಪ್ರಾಯೋಗ್ಯಾನುಪೂರ್ವ ಶರೀರಬಂಧನ ಸಂಘಾತವರ್ಣರಸಪ್ರತ್ಯೇಕ ಪಂಚಕ ಸಂಹನನ ಸಂಸ್ಥಾನಷಟ್ಕಗಂಧ ದ್ವಿತಯ ವಿಹಾಯಾಂ ಗೋಪಾಂಗ ದ್ವಿತಯ ವಿಹಾಯೋಗತಿ ದ್ವಿತಯ ಸ್ಪಷ್ಟಕಾಗುರುಲಘು ಚತುಷ್ಕ ಶುಭಾಶುಭ ಸ್ಥಿರಾಸ್ಥಿರ ಸುಸ್ವರದುಸ್ವರ ದುರ್ಭಗಪ್ರತ್ಯೇಕ ಶರೀರಾಯಶಸ್ಕೀರ್ತ್ಯನಾದೇಯ ನಿರ್ಮಾಣ ಪರ್ಯಾಪ್ತ ನೀಚೈರ್ಗೋತ್ರಂಗಳೆಂಬ ದ್ವಾಸಪ್ತತಿಪ್ರಕೃತಿಗಳಂ ನಿರವಶೇಷಂ ಮಾಡಿ ನಿಜಚರಮಸಮಯದೊಳವಶಿಷ್ಟಾನ್ಯತರ ವೇದ್ಯ ಮನುಷ್ಯಾಯುರ್ಗತಿ ತತ್ಪ್ರಾಯೋಗ್ಯಾನು ಪೂರ್ವ ಪಂಚೇಂದ್ರಿಯ ಜಾತಿ ತ್ರಸನಾಮ ಸುಭಗಾಧೇಯ ಪರ್ಯಾಪ್ತ ಬಾದರಯಶ ಸ್ಕೀರ್ತ್ಯುಚ್ಚೈರ್ಗೋತ್ರ ತೀರ್ಥವರನಾಮಂಗಳೆಂಬ ತ್ರಯೋದಶಪ್ರಕೃತಿಗಳುಮನುನ್ಮೂಲಿಸಿದನಿಂತು –
ಉ || ಧ್ಯಾನಮಣಿಪ್ರದೀಪದಿನಘಾತಿ ಮಳೌಘಮಹಾಂಧಕಾರ ಸಂ
ತಾನಮನೆಯ್ದೆ ತೂಳ್ದಿ ನೆಗೞ್ದಷ್ಟಗುಣಂಗಳ ಪುಷ್ಟಿ ತನ್ನೊಳ
ನ್ಯೂನಮದಾಗೆ ಬೇಗದೆ ಜಗತ್ತ್ರಿತಯಾಗ್ರಮನೆಯ್ದಿ ಮೋಕ್ಷಲ
ಕ್ಷ್ಮೀನಿಧಿಯಾದನಾ ಪರಮಪಾವನ ಸನ್ಮತಿತೀರ್ಥನಾಯಕಂ || ೬೮
ಮ || ಎನಿತೊಂದುಂಟು ಗುಣಂ ಪ್ರಕೃಷ್ಟಮನಿತುಂ ಸಂಪತ್ತಿಯಂ ಪೆತ್ತುವಾ
ತ್ಮನೊಳೆಂಬೀ ವಿಳಸನ್ಮಹಾಮಹಿಮೆಯಂ ಕೆಯ್ಕೊಂಡು ಲೋಕತ್ರಯಾ
ಗ್ರನಿವಾಸೀದ್ಧ ವಿಶುದ್ಧ ಸಿದ್ಧಗಣಮಧ್ಯೋದ್ಭಾಸಿಯಾದಂ ನಿರಂ
ಜನನುದ್ಯದ್ಭವಭಂಜನಂ ನಿರುಪಮ ಶ್ರೀವರ್ಧಮಾನಂ ಜಿನಂ || ೬೯
ಕಂ || ವಿಳಸಿತಕಾರ್ತಿಕಮಾಸಾ
ಕಳಿತಂ ಸಿತಪಕ್ಷವರ ಚತುರ್ದಶಿಯೊಳ್ ತಾಂ
ಬೆಳಗಪ್ಪ ಜಾವದೊಳ್ ನಿ
ರ್ಮಳಮುಕ್ತಿಶ್ರೀಗೆ ವೀರಜಿನನಿನನಾದಂ || ೭೦
ಮ || ಸ್ರ || ನೆರೆದಂ ನಿರ್ವಾಣಲಕ್ಷ್ಮೀಲಲನೆಯೊಳನಘಂ ವೀರಭಟ್ಟಾರಕಂ ಬಂ
ಧುರ ಬೋಧಾನಂದರೂಪಂ ಪರಮವರದನೀ ಪ್ರಾಂತಕಲ್ಯಾಣಪೂಜಾ
ಭರಮಂ ತ್ರೈಲೋಕ್ಯಲೀಲಾಕರಮನೆಸಗುವೆಂ ಬೇಗದಿಯೆಂದು ಪುಣ್ಯಾ
ಚರಣಂ ಚಾತುರ್ವಿಕಾಯಾಮರಸಮಿತಿ ಸಮನ್ವೀತನೆಯ್ತಂದನಿಂದ್ರಂ || ೭೨
ಉ || ಆವೆಡೆಯಲ್ಲಿ ನಿಂದು ನಿಖಿಳಾಘ ಮಹಾಭಟರಂ ಜಿನೇಂದ್ರನಂ
ದೋವದೆ ಗೆಲ್ದನಾ ವಸುಮತೀತಳಮಂ ಪರಮಪ್ರಮೋದದಿಂ
ದೇವಕದಂಬಕಂ ಬೆರಸು ಮುಂ ಬಲವಂದು ಪುಲೋಮಜಾ ಪ್ರಿಯಂ
ಪಾವನಮಪ್ಪ ವಸ್ತುಗಳಿನರ್ಚಿಸಿದಂ ವಸುಧೈಕಬಾಂಧವಂ || ೭೩
ನಾಡೆ ಬೆಡಂಗುವೆತ್ತ ಮಣಿಭಾಜನದೀಪಕಳಾಪದಿಂ ಸಮಂ
ತೀಡಿತಮಪ್ಪ ತದ್ಧರೆಯನೊಲ್ದು ನಿವಾಳಿಸಿದತ್ತು ರಾತ್ರಿಯೊಳ್
ಪಾಡುತುಮಾಡುತುಂ ಬಲಗೊಳುತ್ತುಮಮರ್ತ್ಯಚಯಂ ಪ್ರಮೋದದೊಳ್
ಕೂಡಿ ದಲಾದುದಂದು ಮೊದಲಾಗಿ ಧರಿತ್ರಿಗೆ ದೀಪಿಕೋತ್ಸವಂ || ೭೪
ವ || ಅನಂತರಮಾ ಶತಮಖಂ ಚತುರ್ನಿಕಾಯ ಸುರಸಮಿತಿ ಸಮೇತಂ ಕರಕಮಳಕುಟ್ಮಳಾಳಂಕೃತ ನಿಟಿಳತಟನಾಗಿ –
ಚಂ || ನಿರತಿಶಯಾಂಗಸಂಗತ ಮರೀಚಿ ದುರಾಚರಿತಾಂಧಕಾರಮಂ
ಪರಿಹರಿಸಿತ್ತು ದೇವ ಭವದೀಯ ವಚೋರಮೆ ವಾಂಛಿತಾರ್ಥಮಂ
ನೆರದ ಸಭಾಜನಕ್ಕೆ ಕಱೆದತ್ತು ನಿರಾವರಣಾವಬೋಧಮಾ
ವರಿಸಿದುದೆಲ್ಲಮಂ ನಿನತು ಮಾಂತನಮೆಂತುಟೊ ಕಂತುಭಂಜನಾ || ೭೫
ನಿರಯನಿಪಾತಮಂ ನಿಯಮದಿಂದೆ ನಿವಾರಿಪ ಭೂರಿಶಕ್ತಿ ಭೂ
ಚರಖಚರಾಧಿರಾಜಪದದೊಳ್ ತೊದಳೇಂ ನಿಲಿಪೊಂದು ಬಲ್ಪು ಸಂ
ಸರಣಸಮುದ್ರದಿಂ ತೆಗೆದು ಮುಕ್ತಿನಿವಾಸಮನೆಯ್ದಿಪಾರ್ಪು ಬಾ
ಪ್ಪುರೆ ನಿಜಪಾದಪದ್ಮಯುಗ ಭಕ್ತಿಗಿದೊಚ್ಚತಮಲ್ತೆ ಧೀರಧೀ || ೭೬
ಮ || ಸ್ರ || ಹರಿಯಾದೈ ದೇವನಾದೈ ಖಚರರಮಣನಾದೈ ಮರುನ್ಮುಖ್ಯನಾದೈ
ಹರಿಷೇಣಾಭಿಖ್ಯನಾದೈ ತ್ರಿದಿವಜನಿತನಾದೈ ಸುಚಕ್ರೇಶನಾದೈ
ಸುರನಾದೈ ನಂದನಾದೈ ಕ್ಷಿತಿತಳಪತಿಯಾದೈ ನಿಳಿಂಪೇಶನಾದೈ
ವರವೀರಸ್ವಾಮಿಯಾದೈ ಬೞಿಕ ಶಿವಗತಿಶ್ರೀತನಾದೈ ಮಹಾತ್ಮಾ || ೭೭
ಚಂ || ಜನನ ಜರಾ ರುಜಾ ಮರಣ ದುಃಸಹ ಘೋರದುರಂತದುಃಖ ಭಾ
ಜನಮೆನಿಸಿರ್ದ ಜೀವತತಿ ದೇವ ಭವತ್ಪದಪದ್ಮಯುಗ್ಮಮಂ
ನೆನೆಯಲೊಡಂ ಸದಭ್ಯುದಯಸೌಖ್ಯಮುಮಂ ನಿರುಪದ್ರವಾತಿಪಾ
ವನತರ ನಿತ್ಯಮೋಕ್ಷಪದ ಸೌಖ್ಯಮುಮಂ ಪಡೆಗುಂ ಗುಣಾಂಬುಧೀ || ೭೮
ಒಸೆಯದೆಯುಂ ಪದಾನತರ್ಗೆ ಸೌಖ್ಯಸಮೃದ್ಧಿಯನೀವೆ ದೇವ ನೀಂ
ಬೆಸೆಯದೆಯುಂ ಪದಾನತರ್ಗೆ ದುಃಖಸಹಸ್ರಮನಾವಗಂ ವಿಸ
ಜೀಸುವೆ ಮನೋವಿಕಾರಭರಮಿಲ್ಲದೆಯುಂ ವರಮುಕ್ತಿಲಕ್ಷ್ಮಿಗೊ
ಪ್ಪಿಸಿದೆ ನಿಜಾತ್ಮನಂ ನಿನತು ವೃತ್ತಿ ವಿಚಿತ್ರತರಂ ಧರಿತ್ರಿಯೊಳ್ || ೭೯
ಅಪಗತದೋಷರೋಷಪರತೋಷತೆಯಿಂದೆ ಜಗತ್ತ್ರಯಕ್ಕೆ ನೀ
ನುಪಕೃತಿಯಿಂ ನಿಜಾಮಳವಚೋಮೃತ ಕೋಮಳದೃಷ್ಟಿಯಿಂದೆ ವಿ
ಷ್ಟಪಪತಿವಂದ್ಯ ಸಂದೆಯಮದೇಂ ಮೊದಲೊಳ್ ದಯೆಗೆಯ್ದು ದೇವ ಮ
ತ್ತಪವಪುವಾಗಿ ಬೇಗದೊಳೆ ಸಾಧಿಸಿದೈ ಜಿನ ಸಿದ್ಧಿಲಕ್ಷ್ಮಿಯಂ || ೮೦
ಮ || ನಿಜಮಾರ್ಗಂ ನಿಜಮಾರ್ಗಭೋಧಿತ ಲಸಜ್ಜೀವಸ್ವರೂಪಂ ದಲಾ
ನಿಜಮಂ ಮಾನಿಜನಂಗಳಲ್ಲದವರೋವಂತಿರ್ದುದಿಂ ತೀರ್ದುದೆಂ
ದು ಜಡವ್ಯಾಹೃತಿಯಿಂ ಗಡಂ ಗಳಪುವರ್ ಚಿದ್ರೂಪ ತದ್ರೂಪಮಂ
ಸುಜನರ್ ತ್ವನ್ಮತವರ್ತಿಗಳ್ ಜಿನ ಯಥಾರ್ಥೋದ್ಭಾಸಿಯಂ ಭಾಷಿಪರ್ || ೮೧
ಭವಸಂತಾಪವಿಲೋಪಮಂ ನಿಯಮದಿಂದಿಚ್ಛೈಪವಂ ನಿಚ್ಚಮು
ತ್ಸವದಿಂ ತ್ವಚ್ಚರಣೋಚ್ಚಭಕ್ತಿರಮೆಯಾ ಪರ್ಚ್ಚಂ ಚಿರಂ ನಚ್ಚಿ ಮೆ
ಚ್ಚಿ ವಲಂ ವರ್ತಿಕೆ ತತ್ಪ್ರಸಾದಮವನಂ ತದ್ದುಃಖದಿಂ ಪಿಂಗಿಕುಂ
ರವಿಪಾದಂ ಬೆಳಪಲ್ಲಿ ನಿಲ್ಕುಮೆ ತಮಂ ಶ್ರೀವೀರಧೀರಾಗ್ರಣೀ | ೮೨
ವ || ಎಂದನೇಕ ಪ್ರಶಸ್ತ ಸಂಸ್ತವಂಗಳಿಂ ಸ್ತುತಿಯಿಸಿ ಗೀರ್ವಾಣರಮಣಂ ನಿರ್ವರ್ತಿತ ಸರ್ವಜ್ಞ ಪರಿನಿರ್ವಾಣಕಲ್ಯಾಣಮಾಂಗಲ್ಯನಾಗಿ ನಾಕಲೋಕಕ್ಕೆ ಪೋದನಗಣ್ಯ ಭಕ್ತಿವರೇಣ್ಯಂ ಚಾತುರ್ವರ್ಣ್ಯಸಂಘಂ ತದುರ್ವೀತಳ ಮನಗುರ್ವಿನರ್ಚನೆಗಳಿನರ್ಚಿಸಿ ಪರಮಪ್ರಮೋದಪ್ರದ ಪ್ರದಕ್ಷಿಣೀಕರಣ ಪರಿಣತಂ ರೂಪಸ್ತವ ವಸ್ತುಸ್ತವ ಗುಣಸ್ತವನಿವಹಾನೂನ ಧ್ವಾನಬಧಿರಿತಾಶಾವಳಯಮಾಗಿ –
ಕಂ || ಪರಿನಿರ್ವಾಣಕ್ರಿಯೆಯಂ
ಪರಮೋತ್ಸವದಿಂದೆ ತೀರ್ಚಿ ಸಕಳವಿನೇಯೋ
ತ್ಕರಮಂದು ನಯದೆ ನಿಜನಿಜ
ಧರೆಗಳ್ಗಲ್ಲಿಂದೆ ತಳರ್ದು ಪೋಯ್ತು ಕೃತಾರ್ಥಂ || ೮೩
ವ || ಅನಂತರಂ –
ಕಂ || ಯುವರಾಜಂಗಧಿರಾಜ
ತ್ವವಿಭವಮಪ್ಪಂತೆ ಕೇವಲತ್ವಂ ಘಾತಿ
ಪ್ರವಿನಾಶದೆ ಗೌತಮಯತಿ
ಧವಂಗೆ ಸಮನಿಸಿತು ಸಕಳಭುವನವಿನೂತಂ || ೮೪
ದ್ವಾದಶವರ್ಷಂಬರಮೆಸೆ
ವಾ ದಿವಿಜಸ್ತುತಜಿನಂ ವಿಹಾರಿಸಿ ಧರೆಯೊಳ್
ಭೇದಿಸಿಯಘಾತಿ ಮಳಮಯ
ನಾದಂ ಪ್ರವ್ಯಕ್ತಮುಕ್ತಿಲಕ್ಷ್ಮೀರಮಣಂ || ೮೫
ವ || ಅಲ್ಲಿಂ ಬೞಿಕ್ಕೆ –
ಕಂ || ಅನುಬದ್ಧಕೇವಳಿಗಳಾ
ಗಿ ನೆಗೞ್ದರೆಸೆವಾ ಸುಧರ್ಮಜಂಬೂನಾಮರ್
ಘನಯಶರವರಿಂ ಬೞಿಕೊ
ರ್ವನುಮಿಲ್ಲೀಕ್ಷೇತ್ರದಲ್ಲಿ ಲಬ್ಧಾರ್ಹಂತ್ಯಂ || ೮೬
ಶ್ರುತಕೇವಳಿತ್ವದಿಂ ಕ್ಷಿತಿ
ನುತಿವಡೆದರ್ ವಿಷ್ಣುನಂದಿಯಮಧರನಪರಾ
ಜಿತಯತಿ ಗೋವರ್ಧನಮುನಿ
ಪತಿ ಜನನುತ ಭದ್ರಬಾಹುವೆಂದಿವರಯ್ವರ್ || ೮೭
ಯಮಿಗಳ್ ವಿಶಾಖದತ್ತ
ಪ್ರಮುಖರ್ ದಶಪೂರ್ವಧಾರಿಗಳ್ ತೊಳಗಿದರು
ತ್ತಮಜಯಪಾಳಪ್ರಭೃತಿಗ
ಳಮಳಿನರೇಕಾದಶಾಂಗಧಾರಿಗಳೆಸೆದರ್ || ೮೮
ಅವರಿಂ ಬೞಿಕ್ಕೆ ಸಿದ್ಧಾಂ
ತವಿದ್ಯೆಯೀ ಧರಣಿತಳದೊಳೆಡೆವಱಿಯದೆ ಪ
ಲ್ಲವಿಸಿತ್ತು ಭೂತಬಲ್ಯಾ
ದಿ ವೀರಸೇನಾಂತಕಾಂತಯತಿತತಿಯಿಂದಂ || ೮೯
ಉ || ಶ್ರೀ ವಸುಧೈಕಬಾಂಧವನ ಬಂಧುರ ಭಕ್ತಿಗೆ ಮೆಚ್ಚಿಕೇಶಿರಾ
ಜಾವನಿದೇವನಾ ವಿಬುಧ ಚಾಮಸಮನ್ವಿತನಂದು ಪೇೞುತುಂ
ದೈವನಿಯೋಗದಿಂದೆ ಗಡ ನಿಂದುದನೀ ವರವೀರಕಾವ್ಯಮಂ
ಭಾವಿಸಿಯಾಚಿರಾಜವಿಭು ಪೂರಿಸಿದಂ ಜಿನಭಕ್ತಿಸೂಕ್ತಿಯಿಂ || ೯೦
ಚಂ || ವರ ವಸುಧೈಕಬಾಂಧವನ ಬಂಧುರಭಾಗ್ಯನ ದಂಡನಾಥ ರೇ
ಚರಸನ ಮಾನಸಪ್ರಿಯಮೆನಿಪ್ಪ ಜಗನ್ನುತ ವರ್ಧಮಾನ ಸ
ಚ್ಚರಿತಮನಿಂತಿದಂ ನಯದೆ ಭಾವಿಸಿ ಭಾವಿಸಿ ನೋಡಿ ಬಿಟ್ಟು ಮ
ಚ್ಚರಮನತಿಪ್ರಮೋದದೊಳೆ ತಿರ್ದುಗೆ ಕಾವ್ಯಕಳಾವಿಶಾರದರ್ || ೯೧
ಸ್ರ || ಶ್ರೀ ವಾಣೀವಲ್ಲಭಾಖ್ಯಾನಮನತಿಮುದದಿಂ ಪೆತ್ತು ವರ್ತಿಪ್ಪ ಧಾತ್ರೀ
ದೇವಂ ಸಂದಾಚಿರಾಜಂ ಪುರಿಕರನಗರಾಧೀಶ ಶಂಖಾಗ್ರಜಾರ್ಹ
ತ್ಸೇವಾಸಕ್ತಾಶಯಂ ಬಿತ್ತರಿಸಿದ ವಿಬುಧಶ್ರವ್ಯಮೀ ವೀರಕಾವ್ಯಂ
ಭೂವಿಖ್ಯಾತಾವದಾತಂ ಸಕಳಸಭೆಗಳೊಳ್ ವರ್ತಿಕಾಚಂದ್ರತಾರಂ || ೯೨
ಮ || ಎಸೆವೀ ವೀರಜಿನೇಂದ್ರ ಚಾರುಚರಿತಂ ಸದ್ಭಕ್ತಿಯಿಂ ಸಂತತಂ
ಪೆಸರ್ಗೊಳ್ವೋದಿಸುವೋದುವಾದರಿಪ ಯೋಗ್ಯರ್ಗೀವ ಭಾವಿಪ್ಪ ಪೂ
ಜಿಸುವಾದಂ ಬರೆಯಿಪ್ಪ ತಾಂ ಬರೆವ ಸದ್ವ್ಯಾಖ್ಯಾನಮಂ ಮಾೞ್ಪ ಭ
ವ್ಯಸಮೂಹಕ್ಕಿರದೀಗುಮಭ್ಯುದಯಮಂ ನಿಶ್ಶ್ರೇಯಸಶ್ರೀಯುಮಂ || ೯೩
ಗದ್ಯಂ
ಇದು ನಿಖಿಳಭುವನ ಜನವಿನೂತ ಸ್ಫೀತಮಹಿಮಾವದಾತ ವೀತರಾಗ ಸರ್ವಜ್ಞತಾ ಸಮೇತ
ಖ್ಯಾತಜಿನಸಮಯಕಮಳಿನೀ ಕಳಹಂಸಾಯಮಾನ ಮಾನಿತ ಶ್ರೀ
ನಂದಿಯೋಗೀಂದ್ರಪ್ರಸಾದ ವಾಚಾಮಹಿತ
ಕೇಶವರಾಜಾನಂದನಂದನ ವಾಣೀವಲ್ಲಭ ವಿಸ್ತಾರಿತಮಪ್ಪ
ವಸುಧೈಕಬಾಂಧವ ಶ್ರೀವರ್ಧಮಾನ ಪುರಾಣದೊಳ್ ವೀರಸ್ವಾಮಿ
ನಿರ್ವಾಣಭೂಮಿಗಮನವರ್ಣನಂ
ಷೋಡಶಾಶ್ವಾಸಂ
 
ಆಚಣ್ಣ – ಅಗ್ಗಳ ಸಂಪುಟ: ವರ್ಧಮಾನ ಪುರಾಣಂ: ಆಚಣ್ಣ – ಅಗ್ಗಳ ಸಂಪುಟ: ಶ್ರೀಪದಾಶೀತಿ (೧)
ಕಂದ || ಶ್ರೀಮತ್ಪಂಚಪದಂ ಗುರು
ನಾಮಾದಿ ತ್ರಿತಳಮತುಳರಮ್ಯಂ ಹರ್ಮ್ಯಂ
ಧಾಮಮಯಂ ಸುಖಕಲಶೋ
ದ್ದಾಮಂ ವಿಶ್ರಾಮಧಾಮಮಕ್ಕೆಮಗನಿಶಂ || ೧
ಅದು ನವಪದಾರ್ಥ ನವನಿಧಿ
ಪದಮದು ಕೈವಲ್ಯಮುಕುರ ಮಂಗಳಕಲಶಂ
ಬೆದೆಬಿದ್ದವೇಕದಡಿಪಾ
ಸ್ಪದಮದು ರತ್ನತ್ರಯಾದಿ ದೈವಾಗಾರಂ || ೨
ಅದು ಪರಮಸೌಖ್ಯಲಕ್ಷ್ಮೀ
ಸದನಂ ವಾಣೀವಿಳಾಸಿನೀಕುಳಭವನಂ
ವಿದಿತಯಶಶ್ಶ್ರೀಹರ್ಷಾ
ಸ್ಪದಗೃಹಮೆರೆದಂದದೊಂದೆ ನುತಿಪದಮಲ್ತೇ || ೩
ನಿರುತಂ ಪಂಚಪದಕ್ಕ
ಕ್ಕರಲಕ್ಷ್ಮೀಸ್ಥಾನಭೇದದಿಂ ತ್ರಿವಿಕಲ್ಪಂ
ದೊರೆಕೊಳ್ಗುಮವಂ ಕ್ರಮದು
ಚ್ಚರಿಸುವ ನೆನೆವಯ್ದುವುಜ್ಜಗುಂ ದಲ್ ಕಜ್ಜಂ || ೪
ಪಣತೀಸಂ ಸೋಳಸವಂ
ಪಣ ಚದು ದುಗಮೇಕಮೆಂದು ಪೇೞ್ವಾಗಮದಿಂ
ಗಣಿಯಿಸುವೊಡೆ ಸವಿಧಂ
ಪ್ರಣುತ ಶ್ರೀಪದಮೆನಿಪ್ಪ ತತ್ಪಂಚಪದಂ || ೫
ವಚನ || ಇದರ ಅರ್ಥಮಂ ಪರಮಾರ್ಥತೀರ್ಥಪರಂಪರಾ ಪ್ರಸಿದ್ಧ ವಿಶುದ್ಧೋಪ ದೇಶದಿಂ ವಿಶದಂ ಮಾೞ್ಪೆಂ –
ಣಮೋ ಅರಿಹಂತಾಣಂ
ಣಮೋ ಸಿದ್ಧಾಣಂ
ಣಮೋ ಆಇರಿಯಾಣಂ
ಣಮೋ ಉವಜ್ಝಾಯಾಣಂ
ಣಮೋ ಲೋಏ ಸವ್ವಸಾಹೂಣಂ
೧) ಎಂಬಿದು ಪಂಚತ್ರಿಂಶದಕ್ಷರಂ ಪಂಚಪದಂ.
ಅರಿಹಂತಸಿದ್ಧ ಆ ಇರಿಯ ಉವಜ್ಝಾಯಾ ಸಾಹೂ
೨) ಎಂಬಿದು ಷೋಡಶಾಕ್ಷರಂ ಪಂಚಪದಂ.
ಅರಿಹಂತ ಸಿಸಾ
೩) ಎಂಬಿದು ಷಡಕ್ಷರಂ ಪಂಚಪದಂ.
ಆ ಸಿ ಆ ಉಸಾ
೪) ಎಂಬಿದು ಪಂಚಾಕ್ಷರಿ ಪಂಚಪದಂ.
ಆ ಸಿ ಸಾಹೂ
೫) ಎಂಬಿದು ಚತುರಕ್ಷರಂ ಪಂಚಪದಂ.
ಆ ಸಾ
೬) ಎಂಬಿದು ದ್ವ್ಯಕ್ಷರಂ ಪಂಚಪದಂ.
ಓಂ (ಕಾರಂ)
೭) ಎಂಬಿದು ಏಕಾಕ್ಷರಂ ಪಂಚಪದಂ
ಎಂಬೀ ಸಪ್ತಪದೀ ಪದೋಪಲಕ್ಷಣದಿಂ.
ಈ ವಿಧದಲ್ಲಿ ಆ ಪಂಚಪದಕ್ಕೆ ಏಳು ಬಗೆಯ ಸ್ವರೂಪವುಂಟು. ಇವುಗಳಲ್ಲಿ ಯಾವುದನ್ನು ಬೇಕಾದರೂ ಯಥಾಶಕ್ತಿ ಭವ್ಯರು ಸ್ವೀಕರಿಸಬಹುದು.
ಓಂ ಹ್ರಾಂ ಣಮೋ ಅರಿಹಂತಾಣಂ
ಓಂ ಹ್ರೀಂ ಣಮೋ ಸವ್ವ ಸಿದ್ಧಾಣಂ
ಓಂ ಹ್ರೂಂ ಣಮೋ ಆ ಇರಿಯಾಣಂ
ಓಂ ಹ್ರೌಂ ಣಮೋ ಉವಜ್ಝಾಯಾಣಂ
ಓಂ ಹ್ರಃ ಣಮೋ ಲೋಏ ಸವ್ವಸಾಹೂಣಂ
ಎಂಬೀ ಅಘೋರ ಪಂಚನಮಸ್ಕಾರ ದಿವ್ಯಮಂತ್ರಮಂಗಳಂ ಶ್ರೀ ಪಂಚಪದ ವಿಶೇಷಂಗಳೆಂದಱಿವುದು.
ಕಂ || ಉದಕಂ ದಕಂ ಕಮೆಂದೊಡ
ಮುದಕವಿಶೇಷಪ್ರತೀತಿಯೆಲ್ಲೆನಿಸುವವೊಲ್
ಸದಮಳಪಣತೀಸಾದಿಕ
ಪದಂಗಳೆ ವಿಶೇಷವಾಚ್ಯವಾಚಕಮೆನಿಕುಂ || ೬
ಗುರುಪಂಚಕನಾಮಾದ್ಯಾ
ಕ್ಷರಸಂಧಿ ಪ್ರಭವಮಖಿಲವಿದ್ಯಾಮಹಿಮಾ

ಸ್ತುತಿಯಿಸುವ ನೆನೆವ ಭಾವಿಪ
ಸತತಂ ಧ್ಯಾನಿಸುವ ವಿಬುಧಸಂತತಿಗೊಲವಿಂ
ಪ್ರತಿಪಕ್ಷರಹಿತ ಸುಖಸಂ
ತತಿಯಂ ದಯೆಗೆಯ್ಗೆ ಸಿದ್ಧಸಂತತಿಯನಿಶಂ || ೯೦
ಮ || ಸ್ರ || ನಿರಪಾಯಾತ್ಮಪ್ರಭಾವಂ ಪರಮಹಿತಕರಂ ಶೋಷಿತಾಶೇಷದೋಷಂ
ದುರಘವ್ರಾತಾಬ್ಜವಕ್ತ್ರಂ ವಿರಹಿಜನಹಿತಂ ಸತ್ಪಥದ್ಯೋತಿ ಶಶ್ವ
ತ್ಪರಿಪೂರ್ಣಂ ನಿಷ್ಕಳಂಕಂ ಬುಧಹೃದಯಗತ…………………………………….
ಧರೆಯೊಳ್ ವರ್ತಿಕ್ಕೆ ನಿಚ್ಚಂ ಕುವಲಯಸುಖದಂ ಶ್ರೀಪದಾಶೀತಿಚಂದ್ರಂ || ೯೧
ಜಿನಸಮಯಸಮುದ್ಧರಣಂ
ಜಿನಮತಸಿದ್ಧಾಂತವಾರ್ಧಿವರ್ಧನ ಚಂದ್ರಂ
ಜಿನರಂತೆ ಭವ್ಯಸೇವ್ಯಂ
ಜಿನಮುನಿಯಾಚಣ್ಣನಮಳಗುಣಗಣನಿಳಯಂ || ೯೨
|| ಶ್ರೀಪದಾಶೀತಿ ಸಮಾಪ್ತಂ ||

